
DIDZAꞌDXIꞌABUZUJËꞌ LUGUICH SANMATEO
Yuguꞌ xuz xnaꞌ gul gdöd queëꞌ Jesús

1 Ni uzujaꞌ laquëꞌ xuz xnaꞌ gul gdöd queëꞌ Jesucristo, naquëꞌ zxiꞌn xsoëꞌ
David, lencaꞌ zxiꞌn xsoëꞌ Abraham.
2Abraham guquëꞌ xuzëꞌ Isaac.
Isaac guquëꞌ xuzëꞌ Jacob.
Jacob guquëꞌ xuzquëꞌ Judá len yuguꞌ bönniꞌ böchëꞌë.
3 Judá guquëꞌ xuzquëꞌ Fares len Zara, atiꞌ Tamar gucnu xnaꞌquëꞌ.
Fares guquëꞌ xuzëꞌ Esrom.
Esrom guquëꞌ xuzëꞌ Aram.
4Aram guquëꞌ xuzëꞌ Aminadab.
Aminadab guquëꞌ xuzëꞌNaasón.
Naasón guquëꞌ xuzëꞌ Salmón.
5 Salmón guquëꞌ xuzëꞌ Booz, atiꞌ Rahab gucnu xnëꞌë.
Booz guquëꞌ xuzëꞌObed.
Rut gucnu xnëꞌë Obed naꞌ.
Obed guquëꞌ xuzëꞌ Isaí.
6 Isaí guquëꞌ xuzëꞌ David.
David naꞌ gna béꞌinëꞌ bunách Israel, atiꞌ butság náꞌlenëꞌ‑nu ngul naꞌ gucnu
ziꞌal ngul queëꞌ Urías, atiꞌ David len ngul ni glaquëꞌ xuz xnëꞌë Salomón.
7 Salomón guquëꞌ xuzëꞌ Roboam.
Roboam guquëꞌ xuzëꞌ Abías.
Abías guquëꞌ xuzëꞌ Asa.
8Asa guquëꞌ xuzëꞌ Josafat.
Josafat guquëꞌ xuzëꞌ Joram.
Joram guquëꞌ xuzëꞌ Uzías.
9Uzías guquëꞌ xuzëꞌ Jotam.
Jotam guquëꞌ xuzëꞌ Acaz.
Acaz guquëꞌ xuzëꞌ Ezequías.
10Ezequías guquëꞌ xuzëꞌManasés.
Manasés guquëꞌ xuzëꞌ Amón.
Amón guquëꞌ xuzëꞌ Josías.
11 Josías guquëꞌ xuzquëꞌ Jeconías len yuguꞌ bönniꞌ böchëꞌë.
Yuguꞌ bönniꞌ ni gulacuꞌë dza niꞌ catiꞌ yuguꞌ bönniꞌ Babilonia gulachë́ꞌë bunách
Israel nadzungac lu xyuquëꞌ.
12 Jeconías guquëꞌ xuzëꞌ Salatiel.
Salatiel guquëꞌ xuzëꞌ Zorobabel.
13Zorobabel guquëꞌ xuzëꞌ Abiud.
Abiud guquëꞌ xuzëꞌ Eliaquim.
Eliaquim guquëꞌ xuzëꞌ Azor.
14Azor guquëꞌ xuzëꞌ Sadoc.
Sadoc guquëꞌ xuzëꞌ Aquim.
Aquim guquëꞌ xuzëꞌ Eliud.
15Eliud guquëꞌ xuzëꞌ Eleazar.
Eleazar guquëꞌ xuzëꞌMatán.
Matán guquëꞌ xuzëꞌ Jacob.
16 Jacob guquëꞌ xuzëꞌ José.



SanMateo 1:17 2 SanMateo 2:6

José ni guquëꞌ bönniꞌ queënu María, atiꞌ María naꞌ gucnu xnëꞌë Jesús, lëꞌ caꞌ
Cristo, Nu naꞌ tun löz bunách judío guidëꞌ duná béꞌinëꞌ lequëꞌ.

17Cni nac, glac chidáꞌ cöꞌ diꞌa dza ga gzu lau zoëꞌ Abraham ga bdxintë zoëꞌ
David, atiꞌ glac caꞌ yechidáꞌ cöꞌ diꞌa dza ga gzu lau zoëꞌ David ga bdxintë
dza yuguꞌ bönniꞌ Babilonia gulachë ́ꞌë bunách Israel nadzungac, atiꞌ glac caꞌ
yechidáꞌ cöꞌ diꞌa dza ga gzu lau dza niꞌ gulachë ́ꞌë lequëꞌ ga bdxintë dza guljëꞌ
Cristo.

Yuguꞌ le guc catiꞌ guljëꞌ Jesucristo
18 Cni guc catiꞌ guljëꞌ Jesucristo. Catiꞌ niꞌ chnazíꞌ lu naꞌbiꞌ María, xnëꞌë

Jesucristo utság náꞌlenbiꞌ José, len zíꞌatël catiꞌ ziꞌa utság náꞌlenëꞌ‑biꞌ, gyuꞌubiꞌ
lëꞌbiꞌ María naꞌ tubiꞌ biꞌidauꞌ. Guc cni niꞌa qui yöl‑laꞌ huac queëꞌ Dios Böꞌ
Laꞌy. 19Naquëꞌ bönniꞌ tsahuiꞌ José naꞌ, bönniꞌ queëbiꞌ María, san cutu guꞌnnëꞌ
uquíëꞌ‑biꞌ laugac bunách. Guꞌnnëꞌ uláꞌalenëꞌ‑biꞌ bagachiꞌz. 20 Tsal niꞌ rzaꞌ
ladxëꞌë José ca naꞌ gunëꞌ, buluíꞌ lahuëꞌ gbaz laꞌy queëꞌ Xanruꞌ lahuëꞌ José lu
yël bëchcál, len rëꞌ lëꞌ:
―José, zxiꞌn xsoëꞌ David. Cutu gádxinuꞌ siꞌu‑biꞌ María, gacbiꞌ ngul quiuꞌ, le

yuꞌubiꞌ lëꞌbiꞌ biꞌi bö́nniꞌdauꞌ naꞌ ral‑laꞌ galjbiꞌ niꞌa qui yöl‑laꞌ huac queëꞌ Dios
Böꞌ Laꞌy. 21Galjbiꞌ queëbiꞌ tubiꞌ biꞌi bö ́nniꞌdauꞌ, atiꞌ guꞌu labiꞌ Jesús, le uslabiꞌ
bunách queëbiꞌ lu dul‑laꞌ nabágaꞌgac.

22 Cni guc yúguꞌtë lë ni quië butság lë naꞌ gnëꞌ Xanruꞌ lu ruꞌë bönniꞌ bëꞌë
didzaꞌ uláz queëꞌ Dios, gnëꞌ:
23Gul‑yutscaꞌ, tu ngul raꞌbandauꞌ, tsuꞌubiꞌ lëꞌbiꞌ biꞌidauꞌ, atiꞌ galjbiꞌ tubiꞌ biꞌi

bö́nniꞌdauꞌ,
Atiꞌ luꞌë labiꞌ Emanuel.
Emanuel nac tu didzaꞌ hebreo le rna: “Len rëꞌu Dios.”

24 Catiꞌ bubanëꞌ José lu yël bëchcál, benëꞌ ca naꞌ gudxëꞌ lëꞌ gbaz laꞌy queëꞌ
Xanruꞌ, atiꞌ gzxiꞌë‑biꞌ María naꞌ, gucbiꞌ ngul queëꞌ. 25 Cutu gzóalenëꞌ‑biꞌ catiꞌ
bdxinr dza chguljbiꞌ queëbiꞌ biꞌi bö ́nniꞌdauꞌ, biꞌi ziꞌal queëbiꞌ, atiꞌ gluꞌë labiꞌ
Jesús.

2
Duyuquëꞌ‑biꞌ biꞌidauꞌ Jesús bönniꞌ taꞌyejniꞌi

1 Catiꞌ guljbiꞌ Jesús yödz Belén, luyú Judea, rna bëꞌë luyú niꞌ Herodes, atiꞌ
guladxinëꞌ Jerusalénbönniꞌ taꞌyejniꞌi, narujquëꞌ tu yödzdë zacaꞌ ga rlen gbidz.
2Gulanabëꞌ bönniꞌ ni, taꞌnë́ꞌ:
―¿Gazx zoabiꞌ biꞌidauꞌ naꞌ ral‑laꞌ gna béꞌibiꞌ bunách judío, biꞌidauꞌ naꞌ ziꞌa

guljbiꞌ? Catiꞌ niꞌ zoatuꞌ ga rlen gbidz bléꞌituꞌ‑baꞌ bölj yeníꞌ nac bëꞌ chguljbiꞌ,
atiꞌ zaꞌtuꞌ ni quië tsej ládxiꞌtuꞌ‑biꞌ.

3Catiꞌgúquibeꞌinëꞌ lëniHerodes, bönniꞌ rnabëꞌë, gröꞌtsquëꞌbaguíꞌi, len lëzcaꞌ
cni gulabö́ꞌ baguíꞌi yúguꞌtë bunách nacuáꞌ Jerusalén. 4 Niꞌr bulidzëꞌ yúguꞌtë
bxuz uná bëꞌ, len bönniꞌ gdauꞌ tuꞌsëdi, Herodes naꞌ, atiꞌ gnabnëꞌ lequëꞌ gazx
ral‑laꞌ galjëꞌ Cristo, bönniꞌ naꞌ tunëꞌ löz bönniꞌ judío glëꞌë gna béꞌinëꞌ lequëꞌ.
5Tëꞌ lëꞌ:
―Lu yödz Belén luyú Judea. Cni nac le buzujëꞌ lu guich bönniꞌ bëꞌë didzaꞌ

uláz queëꞌ Dios le rna cni:
6Cutu nacr cuidiꞌ lahuëꞌ Dios yödz Belén luyú Judá,
Ca yödz gap nacuáꞌ nup taꞌná bëꞌ luyú ni,
Le grujëꞌ yödz Belén bönniꞌ gaquëꞌ blau,
Bönniꞌ naꞌ gun chiꞌë bunách Israel quiaꞌ.

7 Niꞌr bulidzëꞌ bagachiꞌz bönniꞌ taꞌyejniꞌi naꞌ Herodes, len gnabnëꞌ lequëꞌ
quië gnöznëꞌ dxiꞌa gácaꞌxtë chguc buluíꞌ lahui lauquëꞌ bölj naꞌ gulaléꞌinëꞌ.
8Niꞌr bsölëꞌë lequëꞌ tsjaquëꞌ Belén. Rëꞌ lequëꞌ:
―Gul‑tséaj niꞌ, len gul‑tsajnáb dxiꞌa nacx nac queëbiꞌ biꞌidauꞌ naꞌ. Catiꞌ

chbdzö ́liliꞌ‑biꞌ, dudíxjöiꞌliꞌ nedaꞌ, quië tsijaꞌ caꞌ nedaꞌ, tsej ladxaꞌa‑biꞌ.
9Gdöd gulayönnëꞌ didzaꞌ bëꞌë Herodes naꞌ, zjaquëꞌ bönniꞌ taꞌyejniꞌi naꞌ, atiꞌ

nanörbaꞌ lauquëꞌböljnaꞌ gulaléꞌinëꞌ catiꞌniꞌnacuꞌë ladzquëꞌ ga bdxintë yajsóa
ga naꞌ dëbiꞌ biꞌidauꞌ naꞌ. 10 Catiꞌ gulaléꞌinëꞌ bölj naꞌ, guludzíjtsquinëꞌ. 11 Catiꞌ
gulayaziëꞌ yuꞌu, gulaléꞌinëꞌ‑biꞌ biꞌi bö ́nniꞌdauꞌ naꞌ, zóalenbiꞌ‑nu María, xnaꞌbiꞌ.
Niꞌr guluzechu zxibquëꞌ laubiꞌ, len gulayíj ládxiꞌquëꞌ‑biꞌ. Gdöd naꞌ gulasaljëꞌ
yuguꞌ guiꞌndauꞌ quequëꞌ len gulunödzjëꞌ queëbiꞌ oro, len yal, len nördauꞌ rlaꞌ
zxix qui yagmirra. 12Le chbuzéjniꞌnëꞌ lequëꞌDios lu yëlbëchcál cui tshuöjquëꞌ
ga zoëꞌHerodes naꞌ, qui lë ni naꞌ yhuöjquëꞌ ladzquëꞌ nöz yubl.

Taꞌzxundjëꞌ José lenMaría, taꞌchë́ꞌë‑biꞌ Jesús luyú Egipto
13Gdödguluzë́ꞌëniꞌbönniꞌ taꞌyejniꞌi naꞌ, niꞌrbuluíꞌ lahuëꞌ tuëꞌgbaz laꞌyqueëꞌ

Xanruꞌ ga naꞌ dëꞌ José lu yël bëchcál, len rëꞌ lëꞌ:
―Gyas. Bchëꞌ‑biꞌ biꞌidauꞌ ni lencaꞌ xnaꞌbiꞌ, atiꞌ bzxundj ni. Gyeaj luyú

Egipto, atiꞌ ugaꞌnuꞌ niꞌ catiꞌ gyëpraꞌ liꞌ nedaꞌ yetú. Cni gunuꞌ le uguiljëꞌ‑biꞌ
biꞌidauꞌ ni Herodes quië gdöddëꞌ‑biꞌ.

14Niꞌr gyasëꞌ José, len niꞌ nac chdzöꞌl, bchëꞌë‑biꞌ biꞌidauꞌ naꞌ lencaꞌ xnaꞌbiꞌ,
atiꞌ yjaquëꞌ luyú Egipto. 15 Gulugaꞌnëꞌ niꞌ catiꞌ gutrëꞌ Herodes. Cni guc quië
butság lë naꞌ gnëꞌ Xanruꞌ Dios lu ruꞌë bönniꞌ bëꞌë didzaꞌ uláz queëꞌ, gnëꞌ: “Ga
nac luyú Egipto bulidzaꞌ Zxiꞌnaꞌ.”

Rsölëꞌë Herodes bönniꞌ ludödcdëꞌ‑biꞌ biꞌidauꞌ huëꞌn nacuaꞌbiꞌ Belén
16 Catiꞌ gúquibeꞌinëꞌ Herodes cutu glunëꞌ ca rnëꞌ bönniꞌ taꞌyejniꞌi, gleynëꞌ

Herodes naꞌ, atiꞌ gna béꞌinëꞌ bönniꞌ tsjaquëꞌ ludödcdëꞌ‑biꞌ yúguꞌtëbiꞌ biꞌi
bö ́nniꞌdauꞌ nacuaꞌbiꞌ Belén len gdu zbiꞌil ga dë Belén naꞌ, biꞌidauꞌ chyuꞌucbiꞌ
chop iz len biꞌidauꞌ nahuëꞌnrcbiꞌ. Cni benëꞌ ca busaquëꞌ queëꞌ Herodes naꞌ,
tsca chguc dza buluíꞌ lahui bölj, dza naꞌ guluzéjniꞌnëꞌ lëꞌ bönniꞌ taꞌyejniꞌi naꞌ.
17Cni guc, butság lë naꞌ gnëꞌ Jeremías, bönniꞌ bëꞌë didzaꞌ uláz queëꞌDios, gnëꞌ:
18Lu yödz Ramá ryön chiꞌigac
Nup taꞌbö ́dx len nup taꞌbödxyaꞌa.
Raquel rbödxnu niꞌa quegac zxiꞌnnu,
Cutu gac nu huiꞌ zxön lënu, le chnatcbiꞌ.

19 Gdöd gutiëꞌ Herodes naꞌ, niꞌr buluíꞌ lahuëꞌ gbaz laꞌy naꞌ queëꞌ Xanruꞌ
lahuëꞌ José lu yël bëchcál ga niꞌ zoëꞌ luyú Egipto, len rëꞌ lëꞌ:

20―Gyas. Bchëꞌ‑biꞌ biꞌi bö́nniꞌdauꞌ ni lencaꞌ xnaꞌbiꞌ, atiꞌ böaj luyú Israel, le
chglatiëꞌ bönniꞌ niꞌ glëꞌnnëꞌ ludöddëꞌ‑biꞌ biꞌi bö ́nniꞌdauꞌ ni.

21 Niꞌr gyasëꞌ José, atiꞌ bchëꞌë‑biꞌ biꞌi bö ́nniꞌdauꞌ naꞌ lencaꞌ xnaꞌbiꞌ, atiꞌ
yhuöjquëꞌ luyú Israel. 22 Catiꞌ gúquibeꞌinëꞌ José rna bëꞌë Arquelao luyú Judea
le chgutiëꞌ Herodes, xuzëꞌ Arquelao, qui lë ni naꞌ gúdxinëꞌ José huöjëꞌ niꞌ.
Catiꞌ buzéjniꞌnëꞌ lëꞌ Dios lu yël bëchcál, gyijëꞌ luyú Galilea. 23Catiꞌ bdxinëꞌ niꞌ,
yajsóëꞌyödzNazaret. Cni gucquiëbutság lënaꞌgulanë ́ꞌbönniꞌgluꞌëdidzaꞌuláz
queëꞌ Dios ca ral‑laꞌ gac queëꞌ Jesús, siꞌ Lëꞌ, BönniꞌNazaret.

3
Runëꞌ lban lu latj caꞌz Juan, bönniꞌ ruquilëꞌ bunách nis

1 Yuguꞌ lu dza niꞌ buluíꞌ lahuëꞌ Juan, bönniꞌ naꞌ buquilëꞌ bunách nis, runëꞌ
lban lu latj caꞌz luyú Judea. 2 Juan naꞌ rnëꞌ:

―Gul‑bíꞌi ládxiꞌliꞌ, le chzoa gdxin dza duná bëꞌ luyú ni Nu naꞌ zoa yehuaꞌ
yubá.

3Ca nac queëꞌ Juan naꞌ, buzujëꞌ lu guich Isaías, bönniꞌ bëꞌë didzaꞌ uláz queëꞌ
Dios, le rna cni:
Ryön chiꞌë bönniꞌ rulidzëꞌ lu latj caꞌz, rnëꞌ:
Gul‑páꞌ nöz gdxin queëliꞌ Xanruꞌ,
Gul‑bíj li yuguꞌ nöz las tödëꞌ.

4 Nacuëꞌ zxëꞌ Juan lariꞌ náquini lítsaꞌbaꞌ böaꞌ, atiꞌ núguëꞌë lëꞌë pan guid.
Rahuëꞌ‑baꞌ böchiꞌzú len riꞌjëꞌ bdxindauꞌ qui bözdauꞌ. 5Guladxinëꞌ ga zoëꞌ Juan
yuguꞌ bönniꞌ Jerusalén len bunách narujgac gdu luyú Judea, len gdu zbiꞌil
ga dë yegu Jordán. 6 Catiꞌ gulaxóalëpëꞌ dul‑laꞌ nabágaꞌquëꞌ, Juan naꞌ buquilëꞌ
lequëꞌ nis lu yegu Jordán naꞌ.

7 Catiꞌ bléꞌinëꞌ Juan taꞌdxinëꞌ ga zoëꞌ zian bönniꞌ gdauꞌ fariseo len bönniꞌ
gdauꞌ saduceo quië laꞌdilëꞌ nis, rëꞌ lequëꞌ:
―Lbiꞌiliꞌ, diꞌa dza quecbaꞌbël sniaꞌ. ¿Nuzxabuzejniꞌi lbiꞌiliꞌ gzxundjliꞌ yöl‑laꞌ

rusyúdx naꞌ ziꞌa gac quegac bunách? 8 Gul‑gún le gac bëꞌ chbubíꞌi ládxiꞌliꞌ.
9 Cutu cuequi icjliꞌ, cugnaliꞌ nacliꞌ tsahuiꞌ le nacliꞌ zxiꞌn xsoëꞌ Abraham, le
rëpaꞌ lbiꞌiliꞌ, huac gunëꞌ Dios ga luhuöác zxiꞌn xsoëꞌ Abraham guiöj nacuáꞌ
ni. 10 Chzoa rböz guia huag gchugu yag le ruluíꞌ ca gac queëliꞌ. Yúguꞌtë yag
cutaꞌbía le nac dxiꞌa, grúgugac atiꞌ laꞌguꞌquëꞌ leygac lu guiꞌ. 11 Le nactë nedaꞌ
ruquilaꞌ lbiꞌiliꞌ nis lu nis, nul‑liꞌ chbubíꞌi ládxiꞌliꞌ, san bönniꞌ naꞌ ral‑laꞌ guidëꞌ
catiꞌ töd quiaꞌ nedaꞌ, lëꞌ gunëꞌ le ruluíꞌz yöl‑laꞌ rdil nis ni, uchiziëꞌ lbiꞌiliꞌ Dios
Böꞌ Laꞌy len guiꞌ queëꞌ. Bönniꞌ ni náctërëꞌ blau ca nedaꞌ, atiꞌ nedaꞌ cutu nacaꞌ
lsacaꞌgleycjaꞌ lölëꞌnudë́ꞌë. 12Zönëꞌ lunëꞌëbcöꞌqueëꞌ, leulubnëꞌgardxiꞌazxoaꞌ
xtil queëꞌ. Uziꞌë zxoaꞌxtil queëꞌ lu yuꞌuganiꞌ gun chiꞌë lei, sanuzéguiꞌëbëbqui
lu guiꞌ, atiꞌ guiꞌ naꞌ cutu caꞌ ul.

Rdilëꞌ nis Jesús
13Niꞌrbuzë́ꞌë Jesús luyúGalilea, lenbdxinëꞌ raꞌyegu Jordánganaꞌ zoëꞌ Juan,

quië gdilëꞌ nis lu nëꞌë Juan naꞌ. 14 Juan buzaguëꞌë xnözëꞌ, rëꞌ Jesús:
―Nedaꞌ ral‑laꞌ gdilaꞌ nis lu naꞌu Liꞌ. ¿Atiꞌ Liꞌ zaꞌtsuꞌ quiaꞌ?
15Bubiꞌë didzaꞌ Jesús, rëꞌ lëꞌ:
―Benn latj naꞌa, le cni ral‑laꞌ gunruꞌ gdutë le nac tsahuiꞌ.
Niꞌr bëꞌë Lëꞌ latj Juan. 16 Catiꞌ chnadilëꞌ Jesús nis, laꞌ burujtëꞌ lu nis. Niꞌr

gyalj luzxbá lahuëꞌ Jesús, atiꞌ bléꞌinëꞌ ruhuötjëꞌ Dios Böꞌ Laꞌy, bdxinëꞌ ga naꞌ
zoëꞌ Jesús, rnëꞌë ca rnaꞌbaꞌ budödauꞌ. 17Niꞌr byön chiꞌi nu ruiꞌ didzaꞌ yehuaꞌ
yubá, rna:
―Bönniꞌ ni naquëꞌ Zxiꞌnaꞌ. Nadxiꞌidaꞌ Lëꞌ len rdzag ladxaꞌa Lëꞌ.

4
Rëꞌni Satanás tuꞌ xöhuiꞌ ugáp Jesús dul‑laꞌ

1 Niꞌr laꞌ bchëꞌtëꞌ Jesús lu latj caꞌz Dios Böꞌ Laꞌy quië gataꞌ latj siꞌ bëꞌ Lëꞌ
Satanás tuꞌ xöhuiꞌ.

2Gdu choaꞌ dza choaꞌ yël cutu bi gdahuëꞌ Jesús, atiꞌ gdödr niꞌ rdunëꞌ. 3Niꞌr
bdxin ga zoëꞌ Jesús tuꞌ xöhuiꞌ, nu naꞌ rugáp bunách dul‑laꞌ, len rë Jesús:
―Chquiꞌ nacuꞌ gdu Zxiꞌnëꞌ Dios, gna naꞌa luhuöác yöt xtil guiöj nacuáꞌ ni.
4Bubiꞌë didzaꞌ Jesús, rëꞌ lei:
―Nayúj lu guich laꞌy, rna: “Clëgz yöt xtil nabánigac bunách, san lëzcaꞌ

yúguꞌtë didzaꞌ ruꞌë Dios nabánigac bunách.”
5Niꞌr bchëꞌ Jesús tuꞌ xöhuiꞌ yödz laꞌy Jerusalén, atiꞌniꞌ budxía Lëꞌ ga nac xtsaꞌ

cjuꞌu gdauꞌ. 6Niꞌr rë Lëꞌ tuꞌ xöhuiꞌ, rna:

―Chquiꞌ nacuꞌ Liꞌ gdu Zxiꞌnëꞌ Dios, busladzuꞌ cuinuꞌ ni, le nayúj lu guich
laꞌy, rna:
Dios gsölëꞌë gbaz laꞌy queëꞌ lun chiꞌë Liꞌ,
Atiꞌ luchisëꞌ Liꞌ lu naꞌquëꞌ,
Cui tsajcheguꞌu guiöj, cui gunuꞌ ziꞌ niꞌu.

7Bubiꞌë didzaꞌ Jesús, rëꞌ lei:
―Yetú caꞌ nayúj lu guich laꞌy, le rë bunách, rna: “Cutu siꞌ bëꞌu Xanuꞌ Dios.”
8Niꞌr bchëꞌ Jesús tuꞌ xöhuiꞌ ga nac tu lu guiꞌa sib, atiꞌ niꞌ buluíꞌi Lëꞌ yúguꞌtë

yödz nacuáꞌ yödzlyú ni len yúguꞌtë yöl‑laꞌ tsahuiꞌ quegac. 9Niꞌr rë Lëꞌ:
―Yúguꞌtë lë ni udödaꞌ lu naꞌu chquiꞌuzechu zxibuꞌ lahuaꞌ gunuꞌnedaꞌ zxön.
10 Jesús rëꞌ lei:
―Böaj quiuꞌ liꞌ, Satanás tuꞌ xöhuiꞌ, le nayúj lu guich laꞌy le rë netuꞌ, rna:

“Xanuꞌ Dios tsej ladxuꞌu, len tuzëꞌ Lëꞌ gunuꞌ xchinëꞌ.”
11Niꞌr buzáꞌ ga naꞌ zoëꞌ Jesús Satanás tuꞌ xöhuiꞌ, atiꞌ guladxinëꞌ ga zoëꞌ gbaz

laꞌy queëꞌ Dios len gláclenëꞌ Lëꞌ, gulaguꞌë le gdahuëꞌ.
Rzu lahuëꞌ Jesús runëꞌ lban luyú Galilea

12Catiꞌ byönnëꞌ Jesús nadzunëꞌ Juan lidx guia, gyijëꞌ luyú Galilea. 13Buzë ́ꞌë
yödzNazaret, atiꞌ yajsóëꞌ yödz Capernaum ga nac raꞌ nis zxön, lu bzaꞌ quegac
bunách Zabulón len bunáchNeftalí. 14Cni guc, butság lë naꞌ gnëꞌ Isaías, bönniꞌ
bëꞌë didzaꞌ uláz queëꞌ Dios, gnëꞌ:
15Luyú Zabulón len luyú Neftalí,
Laꞌ nöz raꞌ nis zxön yetsláꞌa yegu Jordán zacaꞌ ga rlen gbidz.
Luyú Galilea, ga nacuáꞌ bunách cunacgac judío.
16Bunách chul nit niꞌ gulaleꞌi yeníꞌ,
Atiꞌ bönniꞌ niꞌ nacquëꞌ ca nup chnatgac, blen quequëꞌ yeníꞌ.

17Catiꞌ niꞌr gzu lahuëꞌ Jesús runëꞌ lban, rëꞌ bunách niꞌ:
―Gul‑bíꞌi ládxiꞌliꞌ, le chzoa gdxin dza duná bëꞌ luyú ni Nu naꞌ zoa yehuaꞌ

yubá.
Jesús rulidzëꞌ tapëꞌ bönniꞌ uzö ́n böl tsajtaꞌquëꞌ Lëꞌ

18Catiꞌ gdëꞌ Jesús raꞌ nis zxön qui Galilea, niꞌ bléꞌinëꞌ chopëꞌ bönniꞌ. Tuëꞌ lëꞌ
Simón, len zoa yetú lëꞌ Pedro, atiꞌ dzaguëꞌ lëꞌ Andrés, bönniꞌ böchëꞌë. Chopëꞌ
ni taꞌchiljëꞌ yöxj böl quequëꞌ lu nis zxön naꞌ le nacquëꞌ uzö ́n böl. 19 Jesús rëꞌ
lequëꞌ:
―Gul‑dutáꞌ nedaꞌ, atiꞌ gunaꞌ ga gchëꞌliꞌ quiaꞌ bunách, gunliꞌ ca runliꞌ

rzönliꞌ‑baꞌ böl.
20Laꞌ gulucaꞌntëꞌ yuguꞌ yöxj böl quequëꞌ chopëꞌ ni, zjáclenëꞌ Jesús.
21Catiꞌ gdödëꞌ yelatiꞌ niꞌl Jesús, bléꞌinëꞌ yechopëꞌ bönniꞌ. Tuëꞌ lëꞌ Jacobo, atiꞌ

dzaguëꞌ lëꞌ Juan, bönniꞌböchëꞌë. Nacquëꞌ zxiꞌnëꞌZebedeo. Nacuꞌë lëꞌi bárcodauꞌ
dzagquëꞌ Zebedeo, xuzquëꞌ, len tuꞌúnëꞌ yöxj böl quequëꞌ. Niꞌr Jesús bulidzëꞌ
chopëꞌ ni tsajtaꞌquëꞌ Lëꞌ. 22 Laꞌ gulucaꞌntëꞌ bárcodauꞌ naꞌ lencaꞌ xuzquëꞌ,
zjáclenëꞌ Jesús.

Jesús rusëdnëꞌ bunách zian
23Gdëꞌ Jesús gdu luyú Galilea, rusëdnëꞌ bunách gap nac lu yuꞌu ga tuꞌdubëꞌ

tuꞌsëdëꞌ queëꞌ Dios bönniꞌ judío. Niꞌ benëꞌ lban qui didzaꞌ dxiꞌa ca ziꞌa duná
bëꞌë luyú ni Dios, len bunëꞌ yúguꞌtë nup teꞌi tsca nac guidzhuë ́ꞌ quequëꞌ.
24Gzë didzaꞌ qui yöl‑laꞌ huac queëꞌ Jesús, atiꞌ gulayöni bunách gdu luyú Siria,
atiꞌ djuaꞌgac ga zoëꞌ Jesús yúguꞌtë bönniꞌ téꞌinëꞌ zian guidzhuë́ꞌ quequëꞌ, len
taꞌzacaꞌ taꞌguiꞌë. Djuaꞌquëꞌ caꞌ niꞌ bönniꞌ yuꞌugac lequëꞌ böꞌ xöhuiꞌ, len bönniꞌ
téꞌinëꞌ huëꞌ xjutiꞌ, len bönniꞌ nacuꞌnquëꞌ bin niꞌa naꞌquëꞌ, atiꞌ Jesús bunëꞌ
yúguꞌtë bönniꞌ naꞌ. 25 Rjaclen Jesús bunách zian narujgac luyú Galilea, len

yuguꞌ yödz Decápolis, len yödz Jerusalén, lencaꞌ luyú Judea, len yuguꞌ yödz
nacuáꞌ yetsláꞌl yegu Jordán zacaꞌ ga rlen gbidz.

5
Lban benëꞌ Jesús ga nac lu guíꞌadauꞌ

1 Catiꞌ bléꞌinëꞌ Jesús zaꞌclen Lëꞌ bunách zian, niꞌr grenëꞌ tu lu guíꞌadauꞌ ga
nac xtsaꞌ, atiꞌ lu guiꞌa niꞌ gröꞌë. Niꞌr guludubëꞌ ga zoëꞌ Jesús bönniꞌ usë́d queëꞌ.
2Gzu lahuëꞌ rusëdnëꞌ lequëꞌ, rnëꞌ:

3 ―Bicaꞌ ba bönniꞌ táquibeꞌinëꞌ taꞌyadzjnëꞌ le naqui queëꞌ Dios, le
nadél‑liꞌquëꞌ latj ga rna bëꞌNu naꞌ zoa yehuaꞌ yubá.

4 ’Bicaꞌ ba bönniꞌ tuꞌhuiꞌni ládxiꞌquëꞌ le nabágaꞌquëꞌ dul‑laꞌ, le huiꞌ zxönëꞌ
lequëꞌ Dioscz.

5 ’Bicaꞌ ba bönniꞌ nacquëꞌ nöxj ladxiꞌ lahuëꞌ Dios, le gataꞌ quequëꞌ luyú ni.
6 ’Bicaꞌ ba bönniꞌ taꞌzë́ ládxiꞌquëꞌ le nac tsahuiꞌ lahuëꞌ Dios, rac quequëꞌ ca

rac quegac nup taꞌdún len taꞌbídx nis, le gunëꞌ Dios ga luziꞌë xbey lë naꞌ taꞌzë́
ládxiꞌquëꞌ.

7 ’Bicaꞌbabönniꞌ tuꞌhuechiꞌ ládxiꞌquëꞌ lzaꞌquëꞌ, lehuechiꞌ ladxëꞌë lequëꞌDios.
8 ’Bicaꞌbabönniꞌnacdxiꞌa icj ládxiꞌdauꞌquëꞌ, cutu bi nabágaꞌquëꞌ, le laꞌléꞌinëꞌ

Dios.
9 ’Bicaꞌ ba bönniꞌ taꞌbequi dxiëꞌ didzaꞌ bizxj, le laꞌzíꞌ laquëꞌ zxiꞌnëꞌ Dios.
10 ’Bicaꞌbabönniꞌ taꞌzacaꞌ taꞌguiꞌë yuguꞌ le taꞌbía ládxiꞌgac lequëꞌbunách catiꞌ

tunëꞌ le nac tsahuiꞌ, le dë quequëꞌ latj ga rna bëꞌNu naꞌ zoa yehuaꞌ yubá.
11 ’Bicaꞌ ba lbiꞌiliꞌ catiꞌ tuꞌlídz lbiꞌiliꞌ ziꞌ bunách, len taꞌbía ládxiꞌgac lbiꞌiliꞌ, atiꞌ

lu yöl‑laꞌ rziꞌ yëꞌ taꞌnë́ queëliꞌ le xöhuiꞌ le daꞌliꞌ nedaꞌ. 12Gul‑dziji len gul‑dzág
ládxiꞌliꞌ, le uzíꞌtscaliꞌ xbey niꞌ yehuaꞌ yubá. Ca rac queëliꞌ, guc quequëꞌ bönniꞌ
gluꞌë didzaꞌ uláz queëꞌ Dios len gulacuꞌë zíꞌatël ca lbiꞌiliꞌ, le gulabía ládxiꞌgac
caꞌ lequëꞌ bunách.

Bunách queëꞌ Cristo lac ca zödiꞌ len ca yeníꞌ
13Gnëꞌ caꞌ Jesús:
―Lbiꞌiliꞌ nacliꞌ ca zödiꞌ luyú ni, san chquiꞌ nit yöl‑laꞌ snaꞌ qui zödiꞌ naꞌ, cutu

gac gunruꞌ ga huöac snaꞌ. Cutur bi nac lsacaꞌ, san chnac tu le chuꞌnruꞌ, atiꞌ
lulíb lei bunách.

14 ’Lbiꞌiliꞌnacliꞌ ca yeníꞌyödzlyúni quiëuluiꞌliꞌ lahui le nacqueëꞌDios. Gacliꞌ
ca tu yödz dë tu lu guiꞌa, cutu gac ggachiꞌ yödz naꞌ. 15 Catiꞌ ruquél‑laꞌruꞌ guiꞌ,
cutu rguꞌruꞌ lei zxan guiꞌn, san ga lnaꞌ ruzoaruꞌ lei quië uzeníꞌ yúguꞌtë nup
nacuáꞌ lu yuꞌu. 16 Ca naꞌ run yeníꞌ, ral‑laꞌ gunliꞌ caꞌ lbiꞌiliꞌ, güiꞌliꞌ latj gac bëꞌ
le nacliꞌ laugac yúguꞌtë bunách, quië catiꞌ laꞌleꞌi le nac dxiꞌa runliꞌ, laꞌgúꞌu‑nëꞌ
yöl‑laꞌ ba Xuzliꞌ Dios zoëꞌ yehuaꞌ yubá.

Rusëdnëꞌ Jesús qui le gna bëꞌë Dios lu nëꞌëMoisés
17Gnëꞌ caꞌ Jesús:
―Cutu gáquiliꞌbidaꞌdusnitiaꞌyuguꞌ le gnabëꞌëMoiséso zxbanaꞌ gulusëdnëꞌ

bönniꞌ gluꞌë didzaꞌ uláz queëꞌ Dios. Bidaꞌ, clëg quië usnitiaꞌ yuguꞌ lë ni, san
quië uluꞌa lahui gdu le rusëdi lë naꞌ. 18 Le nactë rëpaꞌ lbiꞌiliꞌ. Tsal ni nacuáꞌ
luzxbá len yödzlyú ni, cutu töd caꞌz nitú dídzaꞌdauꞌ, len nitú le rna bëꞌ zxba
naꞌ, catiꞌ gacr yúguꞌtë le ral‑laꞌ gac. 19Qui lë ni naꞌ, nútiꞌtëz bönniꞌ quitsjëꞌ tu
zxba cuídiꞌdauꞌz zoa lu zxba naꞌ, len usëdnëꞌ bunách lun cni, bönniꞌ ni gáctërëꞌ
cuídiꞌdauꞌz ca yúguꞌtë nup laꞌcuáꞌ ga rna bëꞌ Nu naꞌ zoa yehuaꞌ yubá, san
nútiꞌtëz bönniꞌ gunëꞌ ca rna bëꞌ zxba naꞌ len usëdnëꞌ bunách lun caꞌ cni, bönniꞌ
ni gáctërëꞌ blau ga rna bëꞌNu naꞌ zoa yehuaꞌ yubá. 20Rëpaꞌ caꞌ lbiꞌiliꞌ: “Chquiꞌ

cugunliꞌ le nactër dxiꞌa ca le tunëꞌ bönniꞌ gdauꞌ usëdi, lencaꞌ ca tunëꞌ bönniꞌ
gdauꞌ fariseo, cutu caꞌ tsazliꞌ ga niꞌ rna bëꞌë Dios yehuaꞌ yubá.”

Rusëdnëꞌ Jesús ca nac qui nu rley lzëꞌi
21Gnëꞌ caꞌ Jesús:
―Chbyö́niliꞌ ca glëꞌ xuz xtauꞌliꞌ bönniꞌ gutaꞌ lu naꞌquëꞌ, gulanë́ꞌ: “Cutu

gdö ́diliꞌ bunách. Nu bönniꞌ gdödëꞌ bunách, nabaguëꞌë zxguiaꞌ huadxinëꞌ ga
cuequi xbeynëꞌ lëꞌ Dios.” 22 Naꞌa, nedaꞌ rëpaꞌ lbiꞌiliꞌ: Nu bönniꞌ rleynëꞌ böchiꞌ
lzëꞌë, nabaguëꞌë zxguiaꞌ huadxinëꞌ ga cuequi xbeynëꞌ lëꞌ Dios. Lëzcaꞌ cni, nu
bönniꞌ gnë ziꞌë queëꞌ böchiꞌ lzëꞌë nabaguëꞌë zxguiaꞌ laꞌbequi xbeynëꞌ lëꞌ bönniꞌ
blau taꞌbequi xbey, atiꞌ nu bönniꞌ guiëꞌ lzëꞌë: “Böaꞌ cunözi”, nabaguëꞌë zxguiaꞌ
bönniꞌ naꞌ tsijëꞌ lu guiꞌ gabíl.

23 ’Cni nac, chquiꞌ chzoa cuꞌu lu bcugu laꞌy tu le unödzjuꞌ, atiꞌ niꞌ tsajneynuꞌ
zoa bizx quië rleynëꞌ liꞌ böchiꞌ lzaꞌu, 24 bcaꞌn lu bcugu niꞌ lë naꞌ unödzjuꞌ, len
böaj lidxuꞌ. Ziꞌal yajcáꞌn tsahuiꞌ lebenuꞌqueëꞌböchiꞌ lzaꞌu, atiꞌniꞌr gdaunödzjuꞌ
lë naꞌ nuꞌu.

25 ’Chquiꞌ zoa nu bönniꞌ rnabnëꞌ liꞌ bi quizxjuꞌ len gchëꞌë liꞌ ga cuequi
xbeynëꞌ liꞌbönniꞌ, budzagtëdxiꞌabönniꞌnaꞌ tsal niꞌyúꞌulenuꞌ lëꞌnöz, cuiudödëꞌ
liꞌ lahuëꞌ bönniꞌ rbequi xbey, atiꞌ bönniꞌ ni udödëꞌ liꞌ lu nëꞌë bönniꞌ ruseyjëꞌ lidx
guia, atiꞌ lëꞌ cuꞌë liꞌ lidx guia naꞌ. 26 Le nactë rëpaꞌ liꞌ, cutu caꞌ urujuꞌ niꞌ catiꞌ
gdxinr dza quizxjuꞌ ga buitë le ral‑luꞌu.

Rusëdnëꞌ Jesús ca nac qui nu rguitsj zxba qui yöl‑laꞌ nutság naꞌ
27Gnëꞌ caꞌ Jesús:
―Chbyö́niliꞌ ca naꞌ gulanë́ꞌ: “Cutu gunuꞌ dul‑laꞌ le rguitsj zxba qui yöl‑laꞌ

nutság naꞌ.” 28Naꞌa, nedaꞌ rëpaꞌ lbiꞌiliꞌ: Nútiꞌtëz bönniꞌ ruyúëꞌ ngul len yöl‑laꞌ
rzë ladxiꞌ le cunác, chbenëꞌ dul‑laꞌ len lënu lu icj ládxiꞌdauꞌhuëꞌ.

29 ’Qui lë ni naꞌ, chquiꞌ gun ga gunuꞌ dul‑laꞌ yöj lauꞌ yubél, gleaj lei len gruꞌn
lei. Dxiꞌar gac quiuꞌ unitiuꞌ tu yöj lauꞌ, len clëg gduteoꞌ tsijuꞌ lu guiꞌ gabíl.
30Chquiꞌ gun ga gunuꞌ dul‑laꞌ naꞌu yubél, bchugu lei, len gruꞌn lei. Dxiꞌar gac
quiuꞌ unitiuꞌ tu naꞌu, len clëg gduteoꞌ tsijuꞌ lu guiꞌ gabíl.

Rusëdnëꞌ Jesús ca nac qui nu bönniꞌ ruláꞌalenëꞌ ngul queëꞌ
31Gnëꞌ caꞌ Jesús:
―Lëzcaꞌ gulanë́ꞌ: “Nútiꞌtëz bönniꞌ rusanëꞌ‑nu ngul queëꞌ, ral‑laꞌ unödzjëꞌ

queënu guich le rna ruláꞌalenëꞌ‑nu.” 32 Naꞌa, nedaꞌ rëpaꞌ lbiꞌiliꞌ, chquiꞌ zoëꞌ
bönniꞌ rusanëꞌ‑nu ngul queëꞌ, len cutu zoa le cunác runnu, gunëꞌ bönniꞌ naꞌ
ga gunnu dul‑laꞌ le rguitsj zxba qui yöl‑laꞌ nutság naꞌ chquiꞌ utság náꞌlennu
bönniꞌ yubl, atiꞌ bönniꞌ naꞌ siꞌë‑nu ngul naꞌ, lëzcaꞌ gunëꞌ dul‑laꞌ le rguitsj zxba
qui yöl‑laꞌ nutság naꞌ.

Rusëdnëꞌ Jesús ca nac qui nu rney Dios
33Gnëꞌ caꞌ Jesús:
―Lëzcaꞌ byö́niliꞌ ca glëꞌ xuz xtauꞌliꞌ bönniꞌ gutaꞌ lu naꞌquëꞌ, gulanë́ꞌ: “Cutu

siꞌ yëꞌu catiꞌ rneynuꞌ Dios, atiꞌ ral‑laꞌ gunuꞌ lahuëꞌ Xanruꞌ Dios gdutë lë naꞌ
rneynuꞌ Lëꞌ.” 34 Naꞌa, nedaꞌ rëpaꞌ lbiꞌiliꞌ, cutu caꞌ gun tsutsu xtídzaꞌliꞌ. Cutu
gun tsutsu xtídzaꞌliꞌ gneyliꞌ yehuaꞌ yubá, le nac ga röꞌë rna bëꞌë Dios. 35 Cutu
gun tsutsu xtídzaꞌliꞌ gneyliꞌ luyú ni, le nac luyú ni ca xlibi niꞌë Dios, len cutu
gneyliꞌ Jerusalén, le nac ladzëꞌBönniꞌnáctërëꞌblau rnabëꞌë. 36Cutugun tsutsu
xtidzuꞌu gneynuꞌ icjuꞌ, le cutu gac gunuꞌ ga huöac chguich o gasj nitú guitsaꞌ
icjuꞌ. 37Ral‑laꞌ gnazliꞌ: “ja”, o gnazliꞌ: “cutu”, le nac qui tuꞌ xöhuiꞌ le nadö ́d bëꞌ
ca nac didzaꞌ ni.

Rusëdnëꞌ Jesús ca nac qui nu ruzíꞌ la lzëꞌi

38Gnëꞌ caꞌ Jesús:
―Chbyö́niliꞌ ca nac le gna bëꞌë Moisés, gnëꞌ: “Nu bi run qui yöj lau lzëꞌi,

ubíꞌi caꞌ qui, lencaꞌ nu bi run qui layiꞌ lzëꞌi, ubíꞌi caꞌ qui.” 39Naꞌa, nedaꞌ rëpaꞌ
lbiꞌiliꞌ: Cutu táꞌbagaꞌliꞌ nu guaꞌ döꞌ queëliꞌ, atiꞌ chquiꞌ nu capaꞌ xaguꞌ yubél, bëꞌ
latj capaꞌ caꞌ yetú xaguꞌ yögl. 40Chquiꞌ zoa nu gun ga cuequi xbeynëꞌ liꞌ bönniꞌ
len cua zxauꞌ, bëꞌ caꞌ qui lariꞌ rxoa cudzuꞌu. 41Chquiꞌ zoa nu gun bayúdx guꞌu
yuaꞌ qui gatsj hora, gyeajlen nu naꞌ gdu tu hora. 42Nu bi gnabi liꞌ, bnödzj qui,
len nu bi guëꞌni gunnuꞌ qui tu chiꞌi, cutu táꞌbaguꞌu lë naꞌ gnabi liꞌ.

Rusëdnëꞌ Jesús ca ral‑laꞌ gdxiꞌiruꞌ nup cutaꞌleꞌi rëꞌu dxiꞌa
43Gnëꞌ caꞌ Jesús:
―Lëzcaꞌ cni byö́niliꞌ lë naꞌ gulanë́ꞌ: “Ral‑laꞌ gdxiꞌinuꞌ nu nadxíꞌi liꞌ, len

udiꞌinuꞌ nu curleꞌi liꞌ dxiꞌa.” 44Naꞌa, nedaꞌ rëpaꞌ lbiꞌiliꞌ, gul‑dxíꞌi nup cutaꞌleꞌi
lbiꞌiliꞌ dxiꞌa. Gul‑náb‑nëꞌ Dios gáclenëꞌ nup tuꞌlídz lbiꞌiliꞌ ziꞌ. Gul‑gún le nac
dxiꞌa quegac nup tuꞌdíꞌi lbiꞌiliꞌ, len gul‑lidzëꞌ Dios gnábiliꞌ‑nëꞌ gunëꞌ ga gac
dxiꞌa quegac nup taꞌnë ́ queëliꞌ len tuaꞌ döꞌ queëliꞌ. 45 Chquiꞌ gunliꞌ cni, gacliꞌ
gdu zxiꞌnëꞌ Xuzruꞌ Dios, zoëꞌ yehuaꞌ yubá, le runëꞌ Lëꞌ ga ruzeníꞌ gbidz queëꞌ
ga nacuáꞌ bunách tuaꞌdöꞌ, lencaꞌ ga nacuáꞌ bunách tsahuiꞌ. Rsölëꞌë tu nis guiöj
quegac bunách tsahuiꞌ, lencaꞌ quegac bunách cunacgac tsahuiꞌ. 46 Chquiꞌ
nadxiꞌizliꞌ bönniꞌ nadxiꞌicnëꞌ lbiꞌiliꞌ, ¿nuzxa caz cuꞌu lbiꞌiliꞌ yöl‑laꞌ ba? Lëzcaꞌ
cni tunëꞌ bönniꞌ cunacgac tsahuiꞌ naꞌ, bönniꞌ tuꞌquizxjëꞌ uláz qui yödz ziꞌtuꞌ,
nadxiꞌicnëꞌ lzaꞌquëꞌ. 47Chquiꞌ rugapliꞌDios tuzëꞌ böchiꞌ lzaꞌliꞌ, ¿bizxa caz runliꞌ
le nactër dxiꞌa? Lëzcaꞌ cni tunëꞌ bönniꞌ cunúnbëꞌgac Dios. 48San lbiꞌiliꞌ, gul‑gác
gdu dxiꞌa, ca naꞌ naquëꞌ Xuzruꞌ Dios, zoëꞌ yehuaꞌ yubá, naquëꞌ gdu dxiꞌa.

6
Rusëdnëꞌ Jesús ca ral‑laꞌ gáclenruꞌ bunách

1Gnëꞌ caꞌ Jesús:
―Gul‑güíꞌ ládxiꞌliꞌ gac gdu ca rej ládxiꞌliꞌ‑nëꞌ Dios, cugunzliꞌ lë ni laugac

bunáchquië laꞌleꞌi canaꞌ runliꞌ. Chquiꞌ runliꞌ cni, cutubi gunnëꞌqueëliꞌXuzruꞌ
Dios zoëꞌ yehuaꞌ yubá. 2 Catiꞌ bi unödzjuꞌ qui nu bi ryadzj, cutu gunuꞌ ga glaꞌ
lahui lë naꞌ runuꞌ ca tunëꞌ bönniꞌ tuꞌluíꞌz tsahuiꞌ cuinquëꞌ ga nac lu yuꞌu ga
tuꞌdubëꞌ tuꞌsëdëꞌ queëꞌ Dios bönniꞌ judío, lencaꞌ ga nac lu yëꞌy. Cni tunëꞌ quië
laꞌgúꞌu lequëꞌ yöl‑laꞌ ba bunách. Le nactë rëpaꞌ lbiꞌiliꞌ, caꞌz nac yöl‑laꞌ ba gataꞌ
quequëꞌ. 3San liꞌ, catiꞌbi unödzjuꞌqui nu bi ryadzj, cutu caꞌ guꞌu latj gnözinitú
bunách. 4Naꞌa, lë naꞌ unödzjuꞌ, bagachiꞌz ral‑laꞌ unödzjuꞌ, atiꞌ Xuzruꞌ Dios, Nu
rleꞌi ca naꞌ runuꞌ bagachiꞌz, Lëꞌ ubiꞌë quiuꞌ.

Rusëdnëꞌ Jesús ca ral‑laꞌ ulidzruꞌ‑nëꞌDios
5Gnëꞌ caꞌ Jesús:
―Catiꞌ ulidzliꞌ‑nëꞌ Dios, cutu gunliꞌ ca tunëꞌ bönniꞌ tuꞌluíꞌz tsahuiꞌ cuinquëꞌ,

le taꞌdzág ládxiꞌquëꞌ taꞌzuinëꞌ tuꞌlidzëꞌDios gapnac lu yuꞌu ga tuꞌdubëꞌ tuꞌsëdëꞌ
queëꞌDios bönniꞌ judío, len gap nac lu yëꞌy quië laꞌleꞌi lequëꞌ bunách. Le nactë
rëpaꞌ lbiꞌiliꞌ, caꞌz nac yöl‑laꞌ ba gataꞌ quequëꞌ. 6 San lbiꞌiliꞌ, catiꞌ ulidzliꞌ‑nëꞌ
Dios gul‑tsáz lidxliꞌ len gul‑séyj yuꞌu. Gul‑lidzëꞌ Dios gnábiliꞌ‑nëꞌ Xuzruꞌ
Dios, zóalenëꞌ lbiꞌiliꞌ ga naꞌ zoaliꞌ queëzliꞌ, atiꞌ Xuzruꞌ Dios, Nu rleꞌi ca runliꞌ
bagachiꞌz, Lëꞌ ubiꞌë queëliꞌ.

7 ’Catiꞌ ulidzliꞌ‑nëꞌ Dios cutu gunliꞌ laꞌ yëꞌy laꞌ leyz ca naꞌ tunëꞌ bönniꞌ
cunúnbëꞌquëꞌ Dios, le táquinëꞌ huayönnëꞌ lequëꞌ Dios le tuꞌlidzëꞌ laꞌ yëꞌy laꞌ
leyz. 8 Cutu gunliꞌ ca naꞌ tunëꞌ lequëꞌ. Xuzruꞌ Dios, zíꞌatël catiꞌ ziꞌa gnabliꞌ,
chnözcznëꞌ yuguꞌ le ryadzj queëliꞌ. 9Qui lë ni naꞌ, ral‑laꞌ ulidzliꞌ‑nëꞌDios gnaliꞌ
cni:

Xuz netuꞌ, zuꞌ yehuaꞌ yubá,
Gac zxön lauꞌ.
10Gda gna bëꞌu luyú ni.
Ben ga gac luyú ni ca rdzag ladxuꞌu Liꞌ ca rac niꞌ yehuaꞌ yubá.
11Benn le gágutuꞌ naꞌa dza.
12Bnit lau netuꞌ le cunác bentuꞌ lauꞌ Liꞌ
Ca runtuꞌ netuꞌ, runít lautuꞌ caꞌ nup bi tun queëtuꞌ.
13Cutu guꞌu latj siꞌ bëꞌ netuꞌ tuꞌ xöhuiꞌ,
San buslá netuꞌ lu naꞌ nu ruaꞌ döꞌ,
Le naqui quiuꞌ ga rna bëꞌu, len yöl‑laꞌ uná bëꞌ, len yöl‑laꞌ ba.
Cni rë ́ꞌnituꞌ gactecz. Caꞌ gac.

14 ’Chquiꞌ unít lauliꞌ lzaꞌliꞌ, nup tuaꞌ döꞌ queëliꞌ, unít lahuëꞌ caꞌ lbiꞌiliꞌ Xuzruꞌ
Dios, zoëꞌ yehuaꞌ yubá. 15Chquiꞌ cutu unít lauliꞌ lzaꞌliꞌ, cutu unít lahuëꞌ lbiꞌiliꞌ
Xuzruꞌ Dios ca nac dul‑laꞌ runliꞌ.

Rusëdnëꞌ Jesús ca ral‑laꞌ gunruꞌ gubás
16Gnëꞌ caꞌ Jesús:
―Catiꞌ gunliꞌ gubás, cutu gunliꞌbayechiꞌ lauliꞌ ca tunëꞌbönniꞌ tuꞌluíꞌz tsahuiꞌ

cuinquëꞌ, le tunëꞌbayechiꞌ lauquëꞌquië láquibeꞌi bunách tunëꞌ gubás. Lenactë
rëpaꞌ lbiꞌiliꞌ, caꞌz nac yöl‑laꞌ ba gataꞌ quequëꞌ. 17 San lbiꞌiliꞌ, catiꞌ gunliꞌ gubás,
gul‑páꞌ icjliꞌ len gul‑quíb lauliꞌ, 18 cui láquibeꞌi bunách runliꞌ gubás. Bagachiꞌz
ral‑laꞌ gunliꞌ gubás, atiꞌ Xuzruꞌ Dios, zóalenëꞌ lbiꞌiliꞌ ga naꞌ zoaliꞌ queëzliꞌ, Lëꞌ
ubiꞌë queëliꞌ.

Yehuaꞌ yubá ral‑laꞌ utubruꞌ yöl‑laꞌ tsahuiꞌ queëruꞌ
19Gnëꞌ caꞌ Jesús:
―Cutuutubliꞌ yöl‑laꞌ tsahuiꞌ luyúni, gani tuꞌtöbaꞌ lei bëldauꞌqui, atiꞌ rac ditj,

len ga ni taꞌyáz gban, taꞌbanëꞌ. 20San gul‑túb yöl‑laꞌ tsahuiꞌniꞌ yehuaꞌ yubá, ga
niꞌ cutu lutöbaꞌ lei bëldauꞌqui, len cutu gac ditj, len ga niꞌ cutu laꞌyáz gban cutu
laꞌbanëꞌ. 21Ga niꞌ dë yöl‑laꞌ tsahuiꞌ queëliꞌ, niꞌ güiꞌ ládxiꞌliꞌ gdxinliꞌ.

Le rguꞌu yeníꞌ icj ládxiꞌdauꞌruꞌ
22Gnëꞌ caꞌ Jesús:
―Yöj lauruꞌ nac ca tu le rguꞌu yeníꞌ icj ládxiꞌdauꞌruꞌ. Qui lë ni naꞌ, chquiꞌ

yöj lauliꞌ nac dxiꞌa, gdútëliꞌ tsëpliꞌ yös yeníꞌ. 23Chquiꞌ yöj lauliꞌ cutu nac dxiꞌa,
gdútëliꞌnachul‑liꞌ. Qui lëninaꞌ, chquiꞌyeníꞌzoalen lbiꞌiliꞌnuhuöác lenac chul,
szxö́nitër nachul‑liꞌ.

Dios len dumí
24Gnëꞌ caꞌ Jesús:
―Nutu nu gac gun xchinquëꞌ chop xanëꞌ, le uzóëꞌ tslaꞌl tuëꞌ atiꞌ yetúëꞌ naꞌ

gdxiꞌinëꞌ, o ugáꞌnlenëꞌ tuëꞌ, atiꞌ yetúëꞌ naꞌ ubíj ladxëꞌë. Cutu gac gunliꞌ zxön
Dios lencaꞌ dumí.

Dios run chiꞌë nup náquigac queëꞌ
25Gnëꞌ caꞌ Jesús:
―Yetú caꞌ rëpaꞌ lbiꞌiliꞌ: Cutu cöꞌliꞌ baguíꞌi niꞌa qui le gáguliꞌ o niꞌa qui le

guiꞌjliꞌ, yuguꞌ le nabániliꞌ, o niꞌa qui lariꞌ gáculiꞌ. Záquiꞌtsquir yöl‑laꞌ naꞌbán
queëliꞌ ca le gáguliꞌ, atiꞌ nactër lsacaꞌ gdu ca nayáꞌ nabinliꞌ ca lariꞌ gáculiꞌ.
26Gul‑yú ca rac quecbaꞌ bguindauꞌ taꞌzubaꞌ luzxbá. Cutu caꞌ taz tuꞌzoabaꞌ, len
cutu taꞌlapbaꞌ, len cutu tuꞌtubbaꞌ ga bi laꞌguꞌbaꞌ quecbaꞌ, san XuzruꞌDios zoëꞌ
yehuaꞌ yubá, rugáguczëꞌ lecbaꞌ. Záquiꞌtsquirliꞌ lbiꞌiliꞌ ca yuguꞌ bguindauꞌ naꞌ.
27 ¿Nuzxa caz bönniꞌ nutsëꞌë ladjliꞌ gac gunëꞌ ga soëꞌ gbanëꞌ yetú dzaz le rböꞌë
baguíꞌi quië gac cni queëꞌ?

28 ’¿Bizx quië rböꞌliꞌ baguíꞌi niꞌa qui le gáculiꞌ? Gul‑yutscaꞌ ca rac quegac
yöjdauꞌ röꞌgac ladj guixiꞌ ca taꞌzxö́n. Cutu tun dxin len cutu tun du lariꞌ.
29 Nedaꞌ rëpaꞌ lbiꞌiliꞌ, Salomón, bönniꞌ niꞌ gna bëꞌë, zal‑laꞌ szxöni gutaꞌ queëꞌ
yöl‑laꞌ tsahuiꞌ, lariꞌ gucuëꞌ cutu gnaꞌtër lach ca rnaꞌgac yöjdauꞌ naꞌ. 30Dioscz
runëꞌ lach yöj guíxiꞌdauꞌ röꞌgac ladj guixiꞌ, le nacuáꞌ naꞌa dza, atiꞌ cxö huidzj
laꞌyegui lu guiꞌ. Chquiꞌ cni ruiꞌ ladxëꞌë yöj guíxiꞌdauꞌ, runëꞌ leygac lach,
szxö́nitër gunëꞌ caꞌ queëliꞌ, curéjlëꞌliꞌ‑nëꞌ gdu ládxiꞌliꞌ. 31 Qui lë ni naꞌ, cutu
cöꞌliꞌ baguíꞌi, cugnaliꞌ: “¿Bizxa gágutsatuꞌ?” o “¿Bizxa guíꞌjtsatuꞌ?” o “¿Bizxa lariꞌ
gácutsatuꞌ?” 32 Bunách yödzlyú ni taꞌbö ́ꞌ baguíꞌi niꞌa qui yúguꞌtë lë ni, san zoëꞌ
Xuzruꞌ yehuaꞌ yubá, atiꞌ Lëꞌ nözcznëꞌ naquíniliꞌ yúguꞌtë lë ni. 33Naꞌa, gul‑güíꞌr
ládxiꞌliꞌ gna béꞌinëꞌ lbiꞌiliꞌ Dios, len gunliꞌ le nac dxiꞌa lahuëꞌ Lëꞌ, atiꞌ Lëꞌ cuꞌë
xnöz queëliꞌ yúguꞌtë lë ni. 34Qui lë ni naꞌ, cutu cöꞌliꞌ baguíꞌi niꞌa qui le ral‑laꞌ
gac cxö huidzj, le huac güiꞌ ládxiꞌliꞌ cxö huidzj le gac queëliꞌ dza naꞌ. Tu tu dza
lac le ral‑laꞌ güiꞌ ládxiꞌliꞌ dza naꞌ.

7
Cutu ral‑laꞌ glag yudxruꞌ böchiꞌ lzaꞌruꞌ

1Gnëꞌ caꞌ Jesús:
―Cutu glag yudxliꞌböchiꞌ lzaꞌliꞌ, cui gchugu bëꞌë caꞌqueëliꞌDios, 2 le gchugu

bëꞌë queëliꞌ Lëꞌ laꞌ leyz ca naꞌ rlag yudxliꞌ böchiꞌ lzaꞌliꞌ, atiꞌ ca naꞌ ruríx
rudödliꞌ qui lzaꞌliꞌ, laꞌ caꞌz uríx udödëꞌ queëliꞌ Dios. 3 ¿Bizx quië ruyúꞌ bëbdauꞌ
yuꞌu yöj lahuëꞌ böchiꞌ lzaꞌu, len cutu ráquibeꞌinuꞌ yuꞌu le zxöntër yöj lauꞌ liꞌ?
4 ¿Guiëtsuꞌ‑nëꞌ böchiꞌ lzaꞌu: “Glöz, cuijaꞌ bëbdauꞌ yuꞌu yöj lauꞌ”, atiꞌ liꞌ, le zxöntër
caꞌ yuꞌu yöj lauꞌ liꞌ? 5Liꞌ, bönniꞌ, ruluíꞌz tsahuiꞌ cuinuꞌ. Gleaj ziꞌal le zxön yuꞌu
yöj lauꞌ liꞌ, atiꞌ niꞌr gléꞌinuꞌ dxíꞌadauꞌ quië gac cuijuꞌ bëbdauꞌ yuꞌu yöj lahuëꞌ
böchiꞌ lzaꞌu.

6 ’Cutu güiꞌliꞌ quecbaꞌ böꞌcuꞌ le nac laꞌy, qui nadxi luhueycjbaꞌ luzxuzxjbaꞌ
lbiꞌiliꞌ, len cutu chuꞌnliꞌ le nac lsacaꞌ queëliꞌ laucbaꞌ cuch, qui nadxi luzadiꞌ
níꞌabaꞌ lei.

Gul‑náb, gul‑guílj, len gul‑lídz raꞌ yuꞌu
7Gnëꞌ caꞌ Jesús:
―Gul‑náb, atiꞌ Dios gunnëꞌ queëliꞌ. Gul‑guílj, atiꞌ gunnëꞌ latj gdzöl queëliꞌ.

Gul‑lídz raꞌ yuꞌu, atiꞌ Lëꞌ gsaljëꞌ queëliꞌ. 8Nútiꞌtëz bönniꞌ rnabëꞌ, rdél‑liꞌnëꞌ, atiꞌ
bönniꞌ rguiljëꞌ, rdzöl queëꞌ, atiꞌ bönniꞌ rulidzëꞌ raꞌ yuꞌu, ryalj queëꞌ.

9 ’Chquiꞌ zoëꞌbönniꞌnutsëꞌë ladjliꞌ, atiꞌ zoabiꞌbiꞌi queëꞌ, chquiꞌ gnábibiꞌ lëꞌyöt
xtil, ¿naruꞌunödzjëꞌqueëbiꞌguiöj? 10Chquiꞌgnábibiꞌ lëꞌ tubaꞌböl, ¿naruꞌunödzjëꞌ
queëbiꞌbël? 11Lbiꞌiliꞌnacliꞌhuiaꞌdöꞌ, san nö́ziliꞌunödzjliꞌquecbiꞌ zxiꞌnliꞌ le nac
dxiꞌa. Nactër löz, Xuzliꞌ zoëꞌ yehuaꞌ yubá unödzjëꞌ quegac nup taꞌnabi Lëꞌ le
nacgac dxiꞌa.

12 ’Qui lë ni naꞌ, ca naꞌ rë ́ꞌniliꞌ lun queëliꞌ bunách, lëzcaꞌ cni gul‑gún quequëꞌ.
Lë ni le rna bëꞌ zxba queëꞌ Moisés, lencaꞌ le gulanë ́ꞌ bönniꞌ gluꞌë didzaꞌ uláz
queëꞌ Dios.

Tu ga ral‑laꞌ tsazruꞌ le nac guidauꞌ
13Gnëꞌ caꞌ Jesús:
―Gul‑tsáz ga nu ryaz le nac guidauꞌ. Lagaꞌ nac ga nu ryaz len yalj caꞌ nac

nöz le rjaclenëꞌ bönniꞌ ga niꞌ laꞌnitiëꞌ, atiꞌ taꞌyaziëꞌ niꞌ bönniꞌ zian. 14Guidauꞌ
nac ga nu ryaz len lasdauꞌz nac nöz le rjaclen bunách ga niꞌ laꞌdél‑liꞌnëꞌ yöl‑laꞌ
naꞌbán gdu, atiꞌ nababzëꞌ bönniꞌ taꞌdzölnëꞌ lei.

Le runruꞌ nac bëꞌ le nacruꞌ
15Gnëꞌ caꞌ Jesús:

―Gul‑gún chiꞌi cuinliꞌ qui nadxi laꞌzíꞌ yéꞌinëꞌ lbiꞌiliꞌ bönniꞌ taꞌzíꞌ yëꞌë, taꞌnë́ꞌ
tuꞌë didzaꞌ uláz queëꞌ Dios. Laꞌdxinëꞌ ga zoaliꞌ bönniꞌ ni, len luluíꞌ cuinquëꞌ
nöxj ládxiꞌdauꞌ ca naccbaꞌ böꞌcuꞌ zxílaꞌdauꞌ, san lu icj ládxiꞌdauꞌquëꞌ nacquëꞌ
ca böꞌcuꞌ zugaꞌ sniaꞌ. 16 Yuguꞌ le tunëꞌ lac bëꞌ le nacquëꞌ. Cutu ruchibruꞌ le
rbia lba uva lu yag yötsiꞌ, len cutu ruchibruꞌ le rbia yag higo lu guixiꞌ legui
lasdauꞌ. 17 Cni nac, taꞌbía le nac dxiꞌa yúguꞌtë yag dxiꞌa, atiꞌ rbia le nac xöhuiꞌ
yag xöhuiꞌ. 18 Cutu gac cuia le nac xöhuiꞌ yag dxiꞌa naꞌ, len cutu gac cuia le
nac dxiꞌa yag xöhuiꞌ naꞌ. 19Yúguꞌtë yag cutaꞌbía le nac dxiꞌa laꞌrugu atiꞌ laꞌguꞌë
leygac lu guiꞌ. 20Cni nac, lac bëꞌ le nacquëꞌ le tunëꞌ bönniꞌ naꞌ.

Nup culaꞌyáz ga rna bëꞌë Dios
21Gnëꞌ caꞌ Jesús:
―Zian nup të nedaꞌ: “Xan, Xan”, san clëg yúguꞌtëꞌ laꞌyaziëꞌ ga rna bëꞌë Dios

yehuaꞌyubá. Laꞌyazzëꞌniꞌbönniꞌ tunëꞌ ca rëꞌnnëꞌXuzaꞌDios, zoëꞌyehuaꞌyubá.
22 Catiꞌ gdxin dza udx qui yödzlyú ni, lëꞌ nedaꞌ bönniꞌ zian, laꞌnë́ꞌ: “Xan, Xan,
bentuꞌ lban qui xtidzëꞌë Dios, buguntuꞌ dxin Lauꞌ Liꞌ, len buguntuꞌ caꞌ dxin
Lauꞌ bubijtuꞌ yuguꞌ böꞌ xöhuiꞌ, len buguntuꞌ caꞌ dxin Lauꞌ bentuꞌ zian yöl‑laꞌ
huac zxön.” 23 Niꞌr nedaꞌ gyëpaꞌ lequëꞌ: “Cutu caꞌ núnbëꞌa lbiꞌiliꞌ. Gul‑cuít ga
zoaꞌ, lbiꞌiliꞌ ruaꞌliꞌ döꞌ.”

Chop ca gac udxiaruꞌ xlibi zöꞌö
24Gnëꞌ caꞌ Jesús:
―Yetú caꞌ, nu ryöni xtidzaꞌa ni len gun ca rna, nu ni nac ca tu bönniꞌ rejniꞌi,

buzóëꞌ lidxëꞌ ga nac lu guiöj. 25 Catiꞌ gul guiöjsiuꞌ len gzxön gbaꞌu, len gyeycj
böꞌ, atiꞌ gdib nis cuit yuꞌu naꞌ, cutu gbix, le dxia xlibi lu guiöj. 26 Naꞌa, nu
bönniꞌ ryönnëꞌ xtidzaꞌa ni, len cutu runëꞌ ca rna, bönniꞌ ni naquëꞌ ca tu bönniꞌ
curejniꞌi, buzóëꞌ lidxëꞌ lu yuzx. 27Catiꞌgul guiöjsiuꞌ, lengzxöngbaꞌu, lengyeycj
böꞌ, niꞌr gdaꞌ nis cuit yuꞌu naꞌ, atiꞌ gbixtë, len tsaz bguindj.

28Catiꞌ budx bë́ꞌlenëꞌ lequëꞌ didzaꞌ ni Jesús, gulubani bunách zian niꞌ ca nac
le rusëdnëꞌ, 29 le rusëdnëꞌ lequëꞌ ca bönniꞌ dë lu nëꞌë, len clëg ca tunëꞌ bönniꞌ
gdauꞌ usëdi quequëꞌ.

8
Ruhuöaquëꞌ bönniꞌ réꞌinëꞌ huëꞌ nudzuꞌ ruzö́d

1Catiꞌbötjëꞌ Jesús lu guiꞌanaꞌ, zjaclenLëꞌbunáchzian. 2Bdxinëꞌgazoëꞌ Jesús
bönniꞌ réꞌinëꞌ huëꞌ nudzuꞌ ruzö ́d, atiꞌ buzechu zxibëꞌ lahuëꞌ Jesús, len rëꞌ Lëꞌ:
―Xan, chquiꞌ rëꞌnnuꞌ, huac unuꞌ nedaꞌ.
3Niꞌr bulitë nëꞌë Jesús len gdanëꞌ lëꞌ. Rëꞌ lëꞌ:
―Rëꞌndaꞌ. Huöacuꞌ dxiꞌa.
Laꞌ bunittë xhuëꞌë bönniꞌ huëꞌ naꞌ. 4Niꞌr gudxëꞌ lëꞌ Jesús:
―Byu, nutu nu guiꞌu cni, san gyeaj, yajluíꞌ cuinuꞌ lahuëꞌ bxuz, atiꞌ yajnö́dzj

le gna bëꞌëMoisés le uluíꞌi bunách chböacuꞌ.
Jesús ruúnëꞌ biꞌi huen dxin queëꞌ bönniꞌ nacuꞌë lu nëꞌë bönniꞌ rjaquëꞌ gdil‑l

5Catiꞌ gyaziëꞌ Jesús yödz Capernaum, bdxinëꞌ ga zoëꞌ Jesús tu bönniꞌ nacuꞌë
lu nëꞌë tu gayuꞌë bönniꞌ rjaquëꞌ gdil‑l, atiꞌ gútaꞌyuëꞌ lahuëꞌ Jesús, 6 rëꞌ Lëꞌ:
―Xan, biꞌi huen dxin quiaꞌ dëbiꞌ yuꞌu, réꞌibiꞌ huëꞌ nacuꞌnbiꞌ bin, len szxöni

rzacaꞌ rguiꞌbiꞌ.
7 Jesús rëꞌ lëꞌ:
―Nedaꞌ guidaꞌ unaꞌ‑biꞌ.
8Bubiꞌë didzaꞌ bönniꞌ naꞌ nacuꞌë lu nëꞌë bönniꞌ rjaquëꞌ gdil‑l, rëꞌ Jesús:
―Xan, cutu nacaꞌ lsacaꞌ tsaziuꞌ lidxaꞌ, san tsa gnazuꞌ quiaꞌ, atiꞌ huöacbiꞌ biꞌi

huen dxin quiaꞌ. 9 Lëzcaꞌ nedaꞌ, zoa nu rna beꞌi nedaꞌ, len nacuꞌë caꞌ bönniꞌ

rjaquëꞌ gdil‑l rna béꞌigacdaꞌ‑nëꞌ. Catiꞌ rëpaꞌ‑nëꞌ tuëꞌ: “Gyeaj niꞌ”, rijëꞌ. Catiꞌ
rëpaꞌ‑nëꞌ yetúëꞌ: “Gda ni”, ridëꞌ. Catiꞌ rëpaꞌ‑nëꞌ bönniꞌ huen dxin quiaꞌ: “Ben
dxin ni”, laꞌ runtëꞌ dxin naꞌ.

10 Catiꞌ byönnëꞌ didzaꞌ ni Jesús, bubannëꞌ, atiꞌ gudxëꞌ bönniꞌ zjáclenëꞌ Lëꞌ,
rnëꞌ:
―Le nactë rëpaꞌ lbiꞌiliꞌ, ga nacuáꞌ bunách Israel, nutu nu bönniꞌ ra-

jxáquiꞌdaꞌ‑nëꞌ rejlëꞌë nedaꞌ ca runëꞌ bönniꞌ ni. 11 Yetú caꞌ rëpaꞌ lbiꞌiliꞌ: Laꞌrúj
bunách zian zacaꞌ ga rlen gbidz, len zacaꞌ ga rbia gbidz, atiꞌ laꞌböꞌlen tsazxö́n
Abraham, len Isaac, len Jacob, niꞌ yehuaꞌ yubá ga rna bëꞌë Dios, 12 san yuguꞌ
bönniꞌ naꞌ gröczëꞌ Dios quië laꞌyaziëꞌ ga naꞌ rna bëꞌë Lëꞌ, chuꞌnëꞌ lequëꞌ niꞌl ga
naꞌ nac chul, atiꞌ niꞌ laꞌbödxëꞌ, len lutíl‑l láyaꞌquëꞌ lu yöl‑laꞌ ruhuiꞌni quequëꞌ.

13Niꞌr Jesús gudxëꞌ bönniꞌ naꞌ nacuꞌë lu nëꞌë bönniꞌ rjaquëꞌ gdil‑l, rnëꞌ:
―Böaj lidxuꞌ. Ca naꞌ réjlëꞌu, caꞌ gac quiuꞌ.
Laꞌ naꞌz böáctëbiꞌ biꞌi huen dxin queëꞌ naꞌ.
Jesús ruúnëꞌ xnaꞌnu ngul queëꞌ Pedro

14 Bdxinëꞌ Jesús lidxëꞌ Pedro, atiꞌ niꞌ bléꞌinëꞌ‑nu xnaꞌnu ngul queëꞌ Pedro,
dënu lu daꞌa, len yuꞌnu tu xla. 15Gdanëꞌ naꞌnu Jesús, atiꞌ laꞌ burujtë tu xla naꞌ
yuꞌnu. Niꞌr böasnu len bennnu le glahuëꞌ.

Jesús ruúnëꞌ zian nup teꞌi
16 Catiꞌ chrdzöꞌ dza naꞌ, djuaꞌquëꞌ ga zoëꞌ Jesús zian bönniꞌ yuꞌugac lequëꞌ

böꞌ xöhuiꞌ, atiꞌ len yöl‑laꞌ rnëz queëꞌ bubijëꞌ yuguꞌ böꞌ xöhuiꞌ naꞌ, len bunëꞌ caꞌ
yúguꞌtë nup teꞌi. 17 Cni guc quië butság ca naꞌ gnëꞌ Isaías, bönniꞌ bëꞌë didzaꞌ
uláz queëꞌDios, gnëꞌ: “Lëꞌ buꞌë yuguꞌ le rzácaꞌruꞌ, len buꞌë caꞌ yuguꞌ guidzhuë ́ꞌ
queëruꞌ.”

Nup glëꞌni tsjaclen Jesús
18Catiꞌbléꞌinëꞌ Jesúsnacuáꞌ gdu cuitiëꞌbunách zian, gnabéꞌinëꞌyuguꞌbönniꞌ

usë ́d queëꞌ laꞌdödëꞌ yetsláꞌa nis zxön niꞌ. 19Bdxinëꞌ ga naꞌ zoëꞌ Jesús tu bönniꞌ
gdauꞌ usëdi, len rëꞌ Lëꞌ:
―Bönniꞌ Usëdi, sáꞌlenaꞌ Liꞌ gátiꞌtëz ga tsijuꞌ.
20 Jesús rëꞌ lëꞌ:
―Yuguꞌ bözaꞌ nacuáꞌ zxan guiöj quecbaꞌ, atiꞌ yuguꞌ bguindauꞌ, nudxía

lidxcbaꞌ, san nedaꞌ, BönniꞌNuhuöaquëꞌ Gdu Bunách, cutu dë ga quixj icjaꞌ.
21Yetúëꞌ bönniꞌ, naquëꞌ bönniꞌ usë́d queëꞌ Jesús, gudxëꞌ Lëꞌ:
―Xan, benn nedaꞌ latj huöjaꞌ ga gdxinr dza chbucachaꞌa‑nëꞌ xuzaꞌ.
22 Jesús gudxëꞌ lëꞌ:
―Gdaꞌ nedaꞌ. Bëꞌ latj bönniꞌ tatczëꞌ lucachëꞌë nup lat quequëꞌ.
Jesús rbequi dxiëꞌ böꞌ bdunuꞌ

23Grenëꞌ Jesús lëꞌi bárcodauꞌ, dzagquëꞌ Lëꞌ bönniꞌ usë ́d queëꞌ. 24Niꞌr gyeycj
böꞌ bdunuꞌ lu nis zxön naꞌ, atiꞌ szxöni ryas rdxia nis zxön naꞌ ga bdxintë ryaz
nis lëꞌi bárcodauꞌ naꞌ. Dëꞌ rasiëꞌ Jesús lëꞌi barco naꞌ. 25Niꞌr guladxinëꞌ ga zoëꞌ
Jesús bönniꞌ usë́d queëꞌ, atiꞌ guluspanëꞌ Lëꞌ, len tëꞌ Lëꞌ:
―Xan, buslá netuꞌ. Chrgáchiꞌruꞌ lu nis.
26Bubiꞌë didzaꞌ Jesús, rëꞌ lequëꞌ:
―¿Bizx quië rádxiliꞌ? Latiꞌz réjlëꞌliꞌ‑nëꞌ Dios.
Niꞌr gyasëꞌ Jesús len bulidzëꞌ böꞌ naꞌ reycj len nis zxön naꞌ, atiꞌ laꞌ gröꞌtë dxi.

27Gulubannëꞌ bönniꞌ naꞌ, taꞌnë ́ꞌ:
―¿Nuzxa caz bönniꞌ ni? Ruiꞌzëꞌ didzaꞌ atiꞌ tun ca rnëꞌ böꞌ reycj len nis zxön.
BönniꞌGadara yuꞌugac lequëꞌ böꞌ xöhuiꞌ

28 Catiꞌ bdxinëꞌ Jesús yetsláꞌa nis zxön ga naꞌ nac lu xyu yödz Gadara,
gularujëꞌ chopëꞌ bönniꞌ ga nacuáꞌ ba quegac nup natgac, dutsagquëꞌ Jesús.
Sniaꞌ nacquëꞌ, atiꞌ nutu nu rac töd laꞌ nöz niꞌ. 29Laꞌ gluiꞌtëꞌ zidzj didzaꞌ chopëꞌ
ni, taꞌnë́ꞌ:
―¿Bizxa rál‑laꞌtuꞌ quiuꞌ, Jesús, Zxiꞌnëꞌ Dios? ¿Naruꞌ bdxintsuꞌ ni dusacaꞌ ziꞌu

netuꞌ ziꞌal ca gdxin dza queëtuꞌ?
30Ga niꞌ nacuꞌë nacuaꞌbaꞌ cuch zian taꞌdabaꞌ tágubaꞌ, nagaꞌnbaꞌ látiꞌdauꞌ ga

nac ziꞌtuꞌ. 31Gulanáb yechiꞌ Jesús böꞌ xöhuiꞌ naꞌ, të Lëꞌ:
―Chquiꞌ ubijuꞌ netuꞌ, benn latj tsajtsúꞌugactuꞌ‑baꞌ cuch zian niꞌ.
32Niꞌr Jesús gudxëꞌ leygac:
―Gul‑tséaj.
Laꞌ gularujtë böꞌ xöhuiꞌ, yajtsazgac cuch zian niꞌ.
Niꞌr jaréluꞌcbaꞌ yjacbaꞌ yúguꞌtëbaꞌ cuch ziannaꞌ, yajbíxtëcbaꞌ ganac lëꞌi guiöj,

yajtsazcbaꞌ lu nis zxön, ga niꞌ gulayë́pibaꞌ nis, glatbaꞌ.
33 Gládxinëꞌ bönniꞌ tuꞌyúëꞌ‑baꞌ cuch naꞌ, atiꞌ guluzxundjëꞌ. Catiꞌ guladxinëꞌ

lu yödz, gulaguíxjöꞌë yúguꞌtë lë naꞌ guc quequëꞌ bönniꞌ niꞌ gulayúꞌu lequëꞌ böꞌ
xöhuiꞌ. 34Niꞌr gularúj bunách lu yödz niꞌ, yajtsagquëꞌ Jesús. Catiꞌ gulaléꞌinëꞌ
Lëꞌ, glátaꞌyuëꞌ lahuëꞌ uzë́ꞌë lu xyuquëꞌ naꞌ.

9
Jesús ruúnëꞌ tu bönniꞌ nacuꞌnëꞌ bin

1 Niꞌr bubenëꞌ Jesús lëꞌi bárcodauꞌ len gdödëꞌ yetsláꞌa nis zxön niꞌ, atiꞌ
budxinëꞌ ga nac ladzëꞌ. 2 Niꞌ djuaꞌquëꞌ ga zoëꞌ Jesús tu bönniꞌ nacuꞌnëꞌ bin,
zxoëꞌ ludaꞌayag. Catiꞌbléꞌinëꞌ Jesús canaꞌ taꞌyejlëꞌëLëꞌbönniꞌni, gudxëꞌbönniꞌ
naꞌ nacuꞌnëꞌ bin, rnëꞌ:
―Btip ladxuꞌu, zxíꞌnaꞌdauꞌ. Chbunít lahuaꞌ dul‑laꞌ nabaguꞌu.
3Nacuꞌë caꞌ niꞌ bönniꞌ gdauꞌ tuꞌsëdi, atiꞌ taꞌnë ́ꞌ lu icj ládxiꞌdauꞌquëꞌ, taꞌnë́ꞌ:
―Didzaꞌ ruꞌë bönniꞌ ni ruzóa Dios tslaꞌl.
4Catiꞌ ráquibeꞌinëꞌ Jesús le taꞌzáꞌ ládxiꞌquëꞌ, rëꞌ lequëꞌ:
―¿Bizx quië rzaꞌ ládxiꞌliꞌ cni le cunác? 5 Cutu nac baníg nu guiëz bönniꞌ ni:

“Yuguꞌ dul‑laꞌ nabaguꞌu chbunít lahuaꞌ”, san nac baníg nu gun ga huöasëꞌ len
uzéꞌinëꞌ. 6Naꞌa, uluiꞌidaꞌ lbiꞌiliꞌ nedaꞌ, Bönniꞌ Nuhuöaquëꞌ Gdu Bunách, dë lu
naꞌa yöl‑laꞌ uná bëꞌ luyú ni unít lahuaꞌ dul‑laꞌ.
Niꞌr Jesús gudxëꞌ bönniꞌ naꞌ nacuꞌnëꞌ bin, rnëꞌ:
―Gyas. Bchis daꞌa yag quiuꞌ len böaj lidxuꞌ.
7Niꞌr laꞌgyastëꞌbönniꞌnaꞌnacuꞌnëꞌbin lenböjëꞌ lidxëꞌ. 8Catiꞌgulaléꞌinëꞌ lëni

bönniꞌ nacuꞌë niꞌ, gulubannëꞌ, atiꞌ gulaguꞌë Dios yöl‑laꞌ ba le bunödzjëꞌ quegac
bunách yöl‑laꞌ huac cni.

Jesús rulidzëꞌMateo
9 Catiꞌ buzë́ꞌë niꞌ Jesús, bléꞌinëꞌ bönniꞌ lëꞌ Mateo, röꞌë ga naꞌ ruquizxjëꞌ uláz

qui yödz ziꞌtuꞌ, atiꞌ Jesús gudxëꞌ lëꞌ:
―Gdaꞌ nedaꞌ.
Niꞌr laꞌ gyastëꞌMateo naꞌ, zéajlenëꞌ Jesús.
10Yetú leguc, catiꞌniꞌ röꞌë Jesús rahuëꞌganac luyuꞌu, guladxinëꞌgazoëꞌzian

bönniꞌ tuꞌquízxj len yuguꞌ bönniꞌ caꞌz, atiꞌ gulabö́ꞌlenëꞌ Jesús tsazxö́n len yuguꞌ
bönniꞌ usë ́d queëꞌ. 11 Catiꞌ gulaléꞌinëꞌ lë ni bönniꞌ gdauꞌ fariseo, gulanabnëꞌ
yuguꞌ bönniꞌ usë ́d queëꞌ Jesús, taꞌnë́ꞌ:
―¿Bizxquiënaꞌ rágulenëꞌ tsazxö́nbönniꞌ tuꞌquízxj len yelaꞌquëꞌbönniꞌdul‑laꞌ

bönniꞌ rusëdnëꞌ lbiꞌiliꞌ?
12Catiꞌ byönnëꞌ lë ni Jesús, rëꞌ lequëꞌ:

―Cutu naquincnëꞌ nu un bunách bönniꞌ nacquëꞌ dxiꞌa, san bönniꞌ téꞌinëꞌ
naquincnëꞌ nu un bunách. 13 Gul‑tséaj len gul‑së ́d le rna lë naꞌ nayúj lu
guich laꞌy, rna cni: “Rëꞌndaꞌ luhuechiꞌ ládxiꞌquëꞌ lzaꞌquëꞌ bönniꞌ, len clëg
ludödcdëꞌ‑baꞌböaꞌbëdx lubcugu laꞌyquiaꞌ.” Bidaꞌni, clëgdulídzgacaꞌ‑nëꞌbönniꞌ
tsahuiꞌ, san bidaꞌ dulídzgacaꞌ‑nëꞌ bönniꞌ dul‑laꞌ quië lubíꞌi ládxiꞌquëꞌ.

Rusëdnëꞌ Jesús ca nac qui nu run gubás
14 Niꞌr guladxinëꞌ ga zoëꞌ Jesús bönniꞌ daꞌquëꞌ Juan, bönniꞌ naꞌ buquilëꞌ

bunách nis, len gulanabnëꞌ Lëꞌ, taꞌnë́ꞌ:
―¿Bizx quië naꞌ netuꞌ lencaꞌ yuguꞌ bönniꞌ gdauꞌ fariseo, zian lzu runtuꞌ

gubás, san yuguꞌ bönniꞌ usë ́d quiuꞌ Liꞌ cutu tunëꞌ gubás?
15Bubiꞌë didzaꞌ Jesús, rëꞌ lequëꞌ:
―¿Naruꞌhuactsa laꞌsëbi ládxiꞌgac nupnacuáꞌ lni qui yöl‑laꞌ rutságnaꞌ tsal niꞌ

zóalenëꞌ lequëꞌ bönniꞌ rutság nëꞌë? Ziꞌa zaꞌ dza catiꞌ gduëꞌ ga nacuꞌë bönniꞌ naꞌ
rutság nëꞌë. Dza niꞌr lunëꞌ gubás.

16Benëꞌ lsaquiꞌ Jesús, rnëꞌ:
―Nutu nuun lariꞌ tëb len lariꞌ cub, le uxúꞌn lariꞌ cub naꞌnuguꞌë lariꞌ tëbnaꞌ,

atiꞌ gchözaꞌr lariꞌ tëb naꞌ. 17 Lëzcaꞌ cni, nutu nu bönniꞌ rguëꞌë xisi uva cub lu
röꞌö gul náquini guid, le gal xisi uva cub naꞌ, len uzxúzxj röꞌö gul naꞌ náquini
guid, atiꞌ gac ditj xisi uva naꞌ, atiꞌ nit caꞌ röꞌö naꞌ náquini guid. Rgaꞌaruꞌ xisi
uva cub lu röꞌö cub náquini guid, atiꞌ groptë tac chiꞌi.

Rubanbiꞌ biꞌi ngul queëꞌ Jairo len ruhuöacnu ngul gdannu lariꞌ nacuëꞌ Jesús
18Tsalniꞌ ruíꞌlenëꞌ lequëꞌdidzaꞌni Jesús,bdxinëꞌga zoëꞌ tubönniꞌ rnabéꞌinëꞌ

bunách judío, atiꞌ buzechu zxibëꞌ lahuëꞌ Jesús, len rëꞌ Lëꞌ:
―Biꞌi nguldauꞌ quiaꞌ laꞌ budxtë gutbiꞌ. Gda gxoa naꞌu lëbiꞌ, atiꞌ ubanbiꞌ.
19Laꞌ gyastëꞌ Jesús zéajlenëꞌ lëꞌ. Dzagquëꞌ Lëꞌ bönniꞌ usë ́d queëꞌ.
20 Niꞌr bdxinnu zacaꞌ cúdzuꞌlëꞌ Jesús ngul chguc chinnu iz réꞌinu, cutu

ruhuíꞌi rön queënu qui huëꞌ quégaccznu ngul, atiꞌ gdannu lariꞌ nacuëꞌ Jesús.
21 Cni bennu le rzaꞌ ládxiꞌnu, rnanu: “Chquiꞌ canzaꞌ zxëꞌ, huöacaꞌ.” 22 Niꞌr
bueycjëꞌ Jesús, ruyúëꞌ lënu, atiꞌ rëꞌ‑nu:
―Btip ladxuꞌu, zxíꞌnaꞌdauꞌ. Chböacteuꞌ le réjlëꞌu nedaꞌ.
Laꞌ naꞌz böáctënu.
23Catiꞌbdxinëꞌ Jesús lidxëꞌbönniꞌunábëꞌnaꞌ, bléꞌinëꞌniꞌbönniꞌ tuꞌcödxëꞌgui,

len nup taꞌbö ́dx yechiꞌ. 24 Jesús rëꞌ lequëꞌ:
―Gul‑cuít ni, le cutu natbiꞌ biꞌi nguldauꞌ ni. Raszbiꞌ naꞌ.
Niꞌr gulutítj Lëꞌ nup nacuáꞌ niꞌ.
25 Catiꞌ chnubijëꞌ niꞌl bunách naꞌ, gyaziëꞌ Jesús len gdel‑lëꞌë naꞌbiꞌ biꞌi ngul

naꞌ, atiꞌ laꞌ gyástëbiꞌ. 26 Gzë didzaꞌ ca guc lë ni, atiꞌ gulayöni bunách nacuáꞌ
gdutë luyú naꞌ.

Jesús ruúnëꞌ bönniꞌ nachúl lauquëꞌ
27Catiꞌ brujëꞌ niꞌ Jesús, zjáclenëꞌ Lëꞌ chopëꞌ bönniꞌ nachúl lauquëꞌ. Tuꞌë zidzj

didzaꞌ, taꞌnë́ꞌ:
―Buechiꞌ ladxiꞌ netuꞌ, Liꞌ, zxiꞌn xsoëꞌ David.
28 Catiꞌ bdxinëꞌ Jesús ga nac lu yuꞌu, guladxinëꞌ ga zoëꞌ chopëꞌ bönniꞌ naꞌ

nachúl lauquëꞌ. Jesús gnabnëꞌ lequëꞌ, rnëꞌ:
―¿I réjlëꞌliꞌ nedaꞌ, huac unaꞌ lbiꞌiliꞌ?
Lequëꞌ taꞌnë́ꞌ:
―Ja, Xan.
29Niꞌr gdanëꞌ yöj lauquëꞌ Jesús, rnëꞌ:
―Ca réjlëꞌliꞌ, caꞌ gac queëliꞌ.
30Laꞌ böaljtë yöj lauquëꞌ. Niꞌr buzeynëꞌ bach lequëꞌ Jesús, rnëꞌ:

―Gul‑güiꞌtecz ládxiꞌliꞌ nutu nu gnözi lë ni.
31 Catiꞌ gulurujëꞌ niꞌ, laꞌ guluzëtëꞌ didzaꞌ gdutë luyú niꞌ ca nac lë naꞌ benëꞌ

Jesús.
Jesús ruúnëꞌ tu bönniꞌ curnë ́ꞌ

32Catiꞌ gulurujëꞌ lu yuꞌunaꞌ Jesús len yuguꞌ bönniꞌusë ́d queëꞌ, guladxinëꞌ ga
zoëꞌ Jesús bönniꞌ nachëꞌquëꞌ lahuëꞌ tu bönniꞌ curnë ́ꞌ, yuꞌu lëꞌ böꞌ xöhuiꞌ. 33Catiꞌ
bubijëꞌ böꞌ xöhuiꞌ naꞌ Jesús, laꞌ gnëtëꞌ bönniꞌ naꞌ cugnë́ꞌ. Gulubannëꞌ bönniꞌ
nacuꞌë niꞌ, taꞌnë́ꞌ:
―Gatga rléꞌinituꞌ le cni ladj bunách Israel.
34Niꞌr gulanë́ꞌ queëꞌ bönniꞌ gdauꞌ fariseo, taꞌnë́ꞌ:
―Bönniꞌni rubijëꞌ yuguꞌböꞌ xöhuiꞌ, rugunëꞌdxin yöl‑laꞌhuac qui xangac böꞌ

xöhuiꞌ naꞌ.
Jesús ruhuechiꞌ ladxëꞌë bunách zian

35Gdëꞌ Jesús gdu zbiꞌil gap nacuáꞌ yödz len gap nacuáꞌ yödzdauꞌ, atiꞌ gap nac
lu yuꞌu ga tuꞌdubëꞌ tuꞌsëdëꞌ queëꞌ Dios bönniꞌ judío, rusëdnëꞌ bunách nacuáꞌ
niꞌ, len runëꞌ lban qui didzaꞌ dxiꞌa ca rna bëꞌë Dios. Bunëꞌ yúguꞌtë nup bi
taꞌzacaꞌ taꞌguíꞌi yuguꞌ lu yödznaꞌ. 36Catiꞌbléꞌinëꞌbunách zianniꞌ Jesús,buechiꞌ
ladxëꞌë lequëꞌ, le taꞌzacaꞌ taꞌguiꞌë, len nudú ládxiꞌquëꞌ ca rac quecbaꞌ böꞌcuꞌ
zxilaꞌ cuzóa nu uyú lecbaꞌ. 37Niꞌr rëꞌ yuguꞌ bönniꞌ usë́d queëꞌ Jesús, rnëꞌ:
―Le nactë szxöni dë yöl, san nabábz nup taꞌláp. 38Qui lë ni naꞌ, gul‑gátaꞌyu

lahuëꞌ Dios, naquëꞌ Xan yöl naꞌ, gnábiliꞌ‑nëꞌ gsölëꞌë bönniꞌ huen dxin laꞌlapëꞌ
yöl queëꞌ.

10
Jesús rböëꞌ bönniꞌ lacquëꞌ gbaz queëꞌ

1 Niꞌr bulidzëꞌ Jesús idxínnutëꞌ bönniꞌ usë́d queëꞌ, len budödëꞌ lu naꞌquëꞌ
yöl‑laꞌ uná bëꞌ lubijëꞌ böꞌ xöhuiꞌ yuꞌugac bunách, len luúnëꞌ yúguꞌtë nup teꞌi
len yúguꞌtë nup bi taꞌzacaꞌ taꞌguíꞌi.

2Cni nac laquëꞌ idxínnutëꞌ gbaz naꞌ nasölëꞌë Jesús:
Simón, (lëꞌ caꞌ Pedro),
Andrés, (böchëꞌë Simón naꞌ),
Jacobo, (zxiꞌnëꞌ Zebedeo),
Juan, (böchëꞌë Jacobo naꞌ),
3Felipe,
Bartolomé,
Tomás,
Mateo, (bönniꞌ uquízxj),
Jacobo, (zxiꞌnëꞌ Alfeo),
Lebeo, (lëꞌ caꞌ Tadeo),
4 Simón, (bönniꞌ ruiꞌ ladxëꞌë yödz queëꞌ),
Judas Iscariote, (bönniꞌ udödëꞌ Jesús lu naꞌquëꞌ bönniꞌ ludöddëꞌ Lëꞌ).

Jesús rsölëꞌë gbaz queëꞌ tsjenquëꞌ lban
5Niꞌr Jesús bsölëꞌë idxínnutëꞌ bönniꞌni tsjenquëꞌ lban, atiꞌ gna béꞌinëꞌ lequëꞌ,

rnëꞌ:
―Cutu tseajliꞌ ga nacuáꞌ bunách cunacgac judío, len cutu tsazliꞌ ladzgac

bunách nacuáꞌ luyú Samaria. 6Gul‑tséaj ga nacuáꞌ bunách Israel, nacquëꞌ ca
böꞌcuꞌ zxílaꞌdauꞌ nanitcbaꞌ. 7Gul‑tsjén lban, gnaliꞌ: “Chbdxin gal‑laꞌ dza gna
bëꞌ luyú ni Nu naꞌ zoa yehuaꞌ yubá.” 8Gul‑ún nup teꞌi. Gul‑gún dxiꞌa nup teꞌi
huëꞌnudzuꞌ ruzö́d. Gul‑spánnup chnatgac. Gul‑bíjböꞌxöhuiꞌ yuꞌugacbunách.
Bennzaꞌ queëliꞌ yöl‑laꞌ uná bëꞌ ni. Gul‑gún dxin lei, cutu bi uquizxjliꞌ.

9 ’Cutu bi guaꞌliꞌ lu bzudqueëliꞌ, ni dumí oro, ni dumí plata, ni dumí lasdauꞌ.
10 Cutu guaꞌliꞌ yöxj yöt queëliꞌ le gáguliꞌ laꞌ nöz. Tuz lariꞌ gxoa yenliꞌ len cutu
guaꞌliꞌ löl‑liꞌ o xuyág queëliꞌ, le udzölcznëꞌ bönniꞌ huen dxin le gahuëꞌ.

11 ’Gátiꞌtëz yödz zxön o yödzdauꞌ ga gdxinliꞌ, gul‑náb nuzxa nac gdu ladxiꞌ lu
yödz niꞌ, atiꞌ ugaꞌnliꞌ lidx nu naꞌ catiꞌ gal‑laꞌr dza urujliꞌ yödz naꞌ. 12Catiꞌ tsazliꞌ
tu lu yuꞌu, gul‑gáp Dios bunách nacuáꞌ lu yuꞌu naꞌ, gnábiliꞌ‑nëꞌ Dios unödzjëꞌ
quequëꞌ le cuequi dxi icj ládxiꞌdauꞌquëꞌ. 13Chquiꞌnacgac lsacaꞌbunáchnacuáꞌ
lu yuꞌu niꞌ, ugaꞌnlen lequëꞌ le rbequi dxi ladxiꞌ naꞌ, san chquiꞌ cunacgac lsacaꞌ
bunách naꞌ, gnabliꞌ cutu ugaꞌnlen lequëꞌ lë naꞌ rbequi dxi ladxiꞌ. 14Gátiꞌtëz ga
gdxinliꞌ ga cutu lun lbiꞌiliꞌ ba laꞌn bunách niꞌ, len cutu luzë ́ nagquëꞌ xtídzaꞌliꞌ,
gul‑rúj lu yuꞌu niꞌ o yödz niꞌ, atiꞌ gul‑cuíb bëchtö daꞌ lalabliꞌ, le uluíꞌi lequëꞌ
nabágaꞌquëꞌ zxguiaꞌ. 15 Le nactë rëpaꞌ lbiꞌiliꞌ, catiꞌ gdxin dza gchuguëꞌ Dios
quegac bunách, laꞌzacaꞌ laꞌguíꞌir bunách yödz naꞌ ca laꞌzacaꞌ laꞌguíꞌi bunách
gulacuáꞌ yödz Sodoma len yödz Gomorra, nup niꞌ busnitiëꞌ Dios.

Nup cutaꞌyejlëꞌ lusacaꞌ ziꞌ nup daꞌgac Cristo
16Gnëꞌ caꞌ Jesús:
―Gul‑yutscaꞌ, nedaꞌ rsölaꞌa lbiꞌiliꞌ, gacliꞌ ca böꞌcuꞌ zxílaꞌdauꞌ taꞌdabaꞌ ga

dzöꞌbaꞌ böꞌcuꞌ zugaꞌ sniaꞌ. Gul‑gác sinaꞌ ca naccbaꞌ sinaꞌ bël sniaꞌ, san gul‑gác
caꞌ nöxj ladxiꞌ ca naccbaꞌ budödauꞌ. 17Gul‑gún chiꞌi cuinliꞌ quegac bunách, le
ludödëꞌ lbiꞌiliꞌ lu naꞌquëꞌ bönniꞌ yúlahuiꞌ, len laꞌguinëꞌ lbiꞌiliꞌ gap nac lu yuꞌu ga
tuꞌdubëꞌ tuꞌsëdëꞌ queëꞌ Dios bönniꞌ judío. 18 Lëzcaꞌ cni, laꞌchë́ꞌë lbiꞌiliꞌ lauquëꞌ
bönniꞌ blau len lauquëꞌ bönniꞌ taꞌná bëꞌë, le daꞌliꞌnedaꞌ. Cni gac quië gac gunliꞌ
lnaꞌ lau quiaꞌ lauquëꞌ bönniꞌniꞌ len lauquëꞌ bönniꞌ cunacquëꞌ judío. 19Niꞌr catiꞌ
ludödëꞌ lbiꞌiliꞌ lu naꞌquëꞌ bönniꞌ uná bëꞌ naꞌ, cutu cöꞌliꞌ baguíꞌi nacx gnaliꞌ, le
uchiziëꞌDios icj ládxiꞌdauꞌliꞌ laꞌ dza naꞌz didzaꞌ güiꞌliꞌ o ca gnaliꞌ. 20Clëg lbiꞌizliꞌ
naꞌ gnaliꞌ, san Dios Böꞌ Laꞌy, Nu naꞌ rsölëꞌë queëliꞌ Xuzruꞌ Dios, Lëczëꞌ sóalenëꞌ
lbiꞌiliꞌ len guꞌë didzaꞌ.

21 ’Laꞌcuáꞌ bunách ludö́d bö ́chiꞌgac lu naꞌquëꞌ bönniꞌ ludödcdëꞌ lequëꞌ, len
lëzcaꞌ cni, bönniꞌnacquëꞌxuz ludödëꞌ zxiꞌnquëꞌ, atiꞌ laꞌcuꞌëbönniꞌ laꞌdáꞌbaguëꞌë
xuzquëꞌ len lunëꞌ ga latiëꞌ xuzquëꞌ naꞌ. 22Luzóa lbiꞌiliꞌ tslaꞌl yúguꞌtë bunách le
daꞌliꞌ nedaꞌ, san nu ugáꞌn tsutsu ga gdxintër dza udx, nu ni ulá. 23Catiꞌ lusacaꞌ
ziꞌ lbiꞌiliꞌ bunách tu lu yödz, gul‑zxúndj niꞌ, tseajliꞌ yetú yödz, le rëpaꞌ lbiꞌiliꞌ,
huödaꞌ nedaꞌ, Bönniꞌ Nuhuöaquëꞌ Gdu Bunách, ziꞌal catiꞌ udx gunliꞌ lban gap
nacuáꞌ yödz quegac bunách Israel.

24 ’Nútiꞌtëznunacbönniꞌusë́d cutunacrëꞌblau canu rusëdi lëꞌ, len lëzcaꞌ cni,
nu bönniꞌ naquëꞌ huen dxin cutu nacrëꞌ blau ca xanëꞌ. 25Nu naꞌ nac bönniꞌ
usë ́d ral‑laꞌudzijnëꞌ chquiꞌhuadél‑liꞌnëꞌ gaquëꞌ ca nac nu rusëdi lëꞌ, atiꞌ bönniꞌ
huen dxin naꞌ ral‑laꞌ udzijnëꞌ chquiꞌ gaquëꞌ ca nac xanëꞌ. Chquiꞌ nedaꞌ nacaꞌ
ca bönniꞌ xan yuꞌu, atiꞌ taꞌnë́ꞌ quiaꞌ, taꞌnë́ꞌ nacaꞌ Beelzebú tuꞌ xöhuiꞌ, szxö́nitër
caꞌ laꞌnë ́ꞌ quegac bunách laꞌdáꞌ nedaꞌ.

Nu ral‑laꞌ gádxiruꞌ
26Gnëꞌ caꞌ Jesús:
―Qui lë ni naꞌ, cutu gádxiliꞌ bunách. Hualáꞌ lahui yúguꞌtë le rac ba lanz,

atiꞌ huac bëꞌ yúguꞌtë le nagachiꞌ. 27 Yuguꞌ didzaꞌ ruíꞌlenaꞌ lbiꞌiliꞌ ga nac chul,
gul‑quixjöꞌ ga nac lu yeníꞌ, atiꞌ le rëpaꞌ lbiꞌiliꞌ ga nagachiꞌ, gul‑në́ zidzj ga nac
yalj lulu. 28Cutu gádxiliꞌ nup tuꞌdödi gdu ca nayáꞌ nabingac bunách, san cutu
gac lusnít böꞌnacczruꞌ. Gul‑gadxi Dios, Nu naꞌ gac gdödi gdu ca nayáꞌnabinliꞌ
len chuꞌn böꞌ nacczliꞌ lu guiꞌ gabíl.

29 ’Taꞌdáꞌubaꞌ chopbaꞌ bguindauꞌ len tu dumí lasdauꞌ, san cugbixbaꞌ lyu
nitubaꞌ chquiꞌ cutu ruꞌë latj XuzruꞌDios gac cni. 30Lëzcaꞌ cni, nababgac lahuëꞌ



SanMateo 10:31 17 SanMateo 11:8

Dios yúguꞌtë guitsaꞌ icjliꞌ. 31Qui lë ni naꞌ, cutu gádxiliꞌ. Ruiꞌtër ladxëꞌë lbiꞌiliꞌ
Dios ca ruiꞌ ladxëꞌë‑baꞌ zianbaꞌ bguindauꞌ.

Bönniꞌ taꞌzíꞌ lu naꞌquëꞌ Cristo laugac bunách
32Gnëꞌ caꞌ Jesús:
―Nubönniꞌ siꞌ lunëꞌënedaꞌ laugacbunách,nedaꞌ siꞌ lunaꞌabönniꞌnaꞌ lahuëꞌ

Xuzaꞌ zoëꞌ yehuaꞌ yubá. 33 Bönniꞌ taꞌdáꞌbaguëꞌë laugac bunách, taꞌnë́ꞌ cutu
taꞌdë́ꞌë nedaꞌ, lëzcaꞌ cni nedaꞌ táꞌbagaꞌa lequëꞌ lahuëꞌ Xuzaꞌ zoëꞌ yehuaꞌ yubá.

Jesús naquëꞌ le run ga laꞌrúj chopl bunách
34Gnëꞌ caꞌ Jesús:
―Cutu gáquiliꞌ zaꞌa dguꞌa yödzlyú ni le rbequi dxi bunách. Cutu zaꞌa dguꞌa

le rbequi dxi, san zaꞌa dguꞌa le gun ga laꞌrúj chopl bunách. 35 Zaꞌa ni, gunaꞌ
ga laꞌdáꞌbagaꞌ xuzquëꞌ bunách, len laꞌdáꞌbagaꞌnu caꞌ xnaꞌcnu ngul. Lëzcaꞌ cni,
laꞌdáꞌbagaꞌnu yuguꞌ xtauꞌ zxiꞌnnu ngul zxoaꞌ lidxcnu. 36Cni gac, laꞌ diꞌa dzaz
quegac bunách lusacaꞌ ziꞌë lzaꞌquëꞌ.

37 ’Nu nadxíꞌir xuz xnëꞌi ca nadxíꞌi nedaꞌ, cutu nac lsacaꞌ nu naꞌ taꞌ nedaꞌ,
atiꞌ nu nadxíꞌir biꞌi bönniꞌ qui o biꞌi ngul qui ca nadxíꞌi nedaꞌ, cutu nac lsacaꞌ
nu naꞌ taꞌ nedaꞌ. 38Nu cusíꞌ lu nëꞌi gac ca tu bönniꞌ zajtë ́ꞌë lëꞌi yag cruz, len
taꞌ nedaꞌ, cutu nac lsacaꞌ nu naꞌ gaqui quiaꞌ nedaꞌ. 39Nu ruiꞌ ladxiꞌ gun chiꞌi
yöl‑laꞌ naꞌbán qui, unít lei, san nu unít yöl‑laꞌ naꞌbán qui le daꞌ nedaꞌ, ulá nu
naꞌ.

Yuguꞌ le ubiꞌë queëruꞌDios
40Gnëꞌ caꞌ Jesús:
―Nu gun lbiꞌiliꞌ ba laꞌn, nedaꞌ caꞌ gun ba laꞌn, atiꞌ nu naꞌ gun nedaꞌ ba laꞌn,

gun ba laꞌn caꞌ Dios Xuz nasölëꞌë nedaꞌ. 41Nu gun ba laꞌn bönniꞌ ruꞌë didzaꞌ
uláz queëꞌ Dios le ruꞌë didzaꞌ uláz queëꞌ Dios, huadel‑liꞌ nu naꞌ lu nëꞌë Dios
laꞌ leyz naꞌ gdél‑liꞌnëꞌ bönniꞌ ruꞌë didzaꞌ uláz queëꞌ Dios. Lëzcaꞌ cni, nu gun ba
laꞌn bönniꞌ tsahuiꞌ le naquëꞌ bönniꞌ tsahuiꞌ, huadel‑liꞌ nu naꞌ lu nëꞌë Dios laꞌ
leyz naꞌ gdél‑liꞌnëꞌ bönniꞌ tsahuiꞌ. 42Nútiꞌtëz nu unö ́dzj queëꞌ tu bö́nniꞌdauꞌ ni
tu zxbindauꞌz nis le naquëꞌ bönniꞌ usë́d quiaꞌ nedaꞌ, le nactë rëpaꞌ lbiꞌiliꞌ, cutu
unít le ral‑laꞌ siꞌ nu naꞌ lu nëꞌë Dios.

11
Taꞌdxinëꞌ ga zoëꞌ Jesús bönniꞌ nasölëꞌë Juan

1 Catiꞌ Jesús budx buzéjniꞌnëꞌ yuguꞌ bönniꞌ usë́d queëꞌ, buzë́ꞌë niꞌ, zijëꞌ
rajsëdnëꞌ bunách len rjenëꞌ lban yuguꞌ ladzgac bunách naꞌ.

2Niꞌ yuꞌë lidx guia Juan, bönniꞌ buquilëꞌ bunách nis, byönnëꞌ ca nacgac le
runëꞌ Jesús. Niꞌr Juan naꞌ bsölëꞌë chopëꞌ bönniꞌ daꞌquëꞌ lëꞌ, atiꞌ guladxinëꞌ ga
naꞌ zoëꞌ Jesús. 3Chopëꞌ ni gulanabnëꞌ Jesús, tëꞌ Lëꞌ:
―¿I nacuꞌ Liꞌ Cristo, Bönniꞌ naꞌ ral‑laꞌ gdxinëꞌ yödzlyú ni, o huaböztuꞌ dza

gdxinëꞌ yetúëꞌ bönniꞌ?
4Bubiꞌë didzaꞌ Jesús, rëꞌ lequëꞌ:
―Gul‑tséaj tsajtíxjöiꞌliꞌ‑nëꞌ Juan lë ni ryö ́niliꞌ len rléꞌiliꞌ. 5Gul‑tsjödxëꞌ ca rac,

tuꞌléꞌinëꞌ bönniꞌ bchul lauquëꞌ, atiꞌ tuꞌzë́ꞌë bönniꞌ cuguladë́ꞌ. Nuhuöacquëꞌ
bönniꞌ güiꞌcnëꞌ huëꞌ nudzuꞌ ruzö ́d, atiꞌ tuꞌyönnëꞌ bönniꞌ gulacödzuëꞌ.
Tuꞌbanquëꞌ bönniꞌ glatiëꞌ, atiꞌ rac lban qui didzaꞌ dxiꞌa laugac bunách yechiꞌ.
6Bicaꞌ ba bönniꞌ cugác chop ladxëꞌë, cu ubíj ladxëꞌë nedaꞌ.

7 Catiꞌ guluzë́ꞌë zhuöjquëꞌ bönniꞌ naꞌ daꞌquëꞌ Juan, niꞌr gzu lahuëꞌ Jesús
ruíꞌlenëꞌ bunách nacuáꞌ niꞌ didzaꞌ ca nac queëꞌ Juan naꞌ. Rëꞌ lequëꞌ:
―¿Bizxa gúꞌniliꞌ gléꞌiliꞌ catiꞌ niꞌ gyeajliꞌ lu latj caꞌz? ¿Naruꞌ gúꞌniliꞌ gléꞌiliꞌ‑nëꞌ

bönniꞌ naquëꞌ ca tu gui ruzéycj lei böꞌ reycj? 8 Chquiꞌ clëg, ¿bizxa gúꞌniliꞌ

gléꞌiliꞌ? ¿Naruꞌ gúꞌniliꞌ gléꞌiliꞌ‑nëꞌbönniꞌnacuëꞌ lariꞌdxíꞌadauꞌ? Nö́ziczliꞌnacuꞌë
lidxquëꞌ bönniꞌ taꞌná bëꞌë bönniꞌ nácuquëꞌ lariꞌ dxíꞌadauꞌ. 9 Yetú caꞌ, ¿bizxa
gúꞌniliꞌ gléꞌiliꞌ? ¿Naruꞌ gúꞌniliꞌ gléꞌiliꞌ‑nëꞌ bönniꞌ ruꞌë didzaꞌ uláz queëꞌDios? Caꞌ
nac, ráquidaꞌ. Rëpaꞌ lbiꞌiliꞌ, bléꞌiliꞌ‑nëꞌ bönniꞌ náctërëꞌ blau ca yezícaꞌrëꞌ bönniꞌ
gluꞌë didzaꞌ uláz queëꞌDios. 10Cni nac, le naquëꞌ Juan bönniꞌ naꞌ ruiꞌ didzaꞌ ca
nac queëꞌ le nayúj lu guich laꞌy, rna:
Byu, rsölaꞌa bönniꞌ gbaz quiaꞌ, nörëꞌ ca Liꞌ.
Lëꞌ upë́ꞌë nöz ga töduꞌ.
11Lenactë rëpaꞌ lbiꞌiliꞌ. Gdutëyödzlyúni, nutunuzoanacrblauca Juan, bönniꞌ
niꞌ buquilëꞌ bunách nis, san nu nac cuídiꞌdauꞌz ga rna bëꞌ Nu naꞌ zoa yehuaꞌ
yubá nactër blau ca Juan naꞌ.

12 ’Catiꞌniꞌ gzu lahuëꞌ buquilëꞌ bunáchnis Juan, ga rdxintë naꞌa dza, bayúdx
taꞌyázbunáchga rnabëꞌNunaꞌ zoayehuaꞌyubá, atiꞌnup tunzbayúdx taꞌdel‑liꞌ
lei. 13 Ga bdxintë dza naꞌ blëꞌë Juan, le rna bëꞌ zxba queëꞌ Moisés len le
guluzujëꞌ lu guich yúguꞌtë bönniꞌ gluꞌë didzaꞌ uláz queëꞌ Dios gluiꞌ didzaꞌ ca
rnabëꞌNunaꞌ zoayehuaꞌyubá. 14Chquiꞌ rë́ꞌniliꞌ siꞌ lunaꞌliꞌ lëni, ral‑laꞌgnö́ziliꞌ
JuannaꞌnaquëꞌElías,bönniꞌniꞌbëꞌëdidzaꞌulázqueëꞌDios, bönniꞌnaꞌDios gnëꞌ
ral‑laꞌ glaꞌ lahuëꞌ leyúbl dza ni zoaruꞌ naꞌa. 15Nu zoa nag len ryöni ral‑laꞌ uzë́
nag.

16 ’¿Bizxa usáquiꞌdaꞌ bunách nacuáꞌ dza ni zoaruꞌ naꞌa? Nacquëꞌ ca biꞌidauꞌ
taꞌböꞌbiꞌ lu yëꞌy. Zidzj tuꞌlídz lzaꞌcbiꞌ, 17 taꞌnabiꞌ: “Rucödxtuꞌ queëliꞌ gui. ¿Bizx
quië cutu ryaꞌliꞌ? Rul‑l yéchiꞌtuꞌ queëliꞌ. ¿Bizx quië cutu rbödx yéchiꞌliꞌ?” 18 Cni
nacliꞌ, le bidëꞌ Juan atiꞌ le cutu güiꞌ gdahuëꞌ ca ráguliꞌ lbiꞌiliꞌ, gnëliꞌ queëꞌ: “Tuꞌ
xöhuiꞌ dzag lëꞌ.” 19 Niꞌr bdxinaꞌ nedaꞌ, Bönniꞌ Nuhuöaquëꞌ Gdu Bunách, len
riꞌj rahuaꞌ, atiꞌ rnëliꞌ quiaꞌ: “Naquëꞌ bönniꞌ huágulëꞌë len bönniꞌ riꞌjëꞌ. Naquëꞌ
lzaꞌquëꞌ bönniꞌ uquízxj len yezicaꞌ huen dul‑laꞌ.” Yöl‑laꞌ rejniꞌi queëꞌ Dios nac
bëꞌ niꞌa qui le tun nup taꞌzíꞌ lu naꞌgac lei.

Le gac qui nu curún ca rna xtidzëꞌë Dios
20Niꞌr gzu lahuëꞌ Jesús ruzeynëꞌbach bunáchnacuáꞌ yödz gapniꞌbenëꞌ zian

yöl‑laꞌ huac, le cutuꞌbiꞌini ládxiꞌgac. 21Gudxëꞌ lequëꞌ:
―Bicaꞌ bayechiꞌ lbiꞌiliꞌ, bunách Corazín. Bicaꞌ bayechiꞌ lbiꞌiliꞌ, bunách

Betsaida. Laꞌnaruꞌ glac lu yödz Tiro len lu yödz Sidón yuguꞌ yöl‑laꞌ huac benaꞌ
ga zoaliꞌ, dza niꞌtël lubíꞌi ládxiꞌgac bunách Tiro len Sidón naꞌ, lacuëꞌ lariꞌ tëb
len ludxíëꞌ dö icjquëꞌ, le luluíꞌ tuꞌbíꞌi ládxiꞌgac bunách naꞌ. 22 Naꞌa, nedaꞌ
rëpaꞌ lbiꞌiliꞌ, catiꞌ gdxin dza gchuguëꞌ Dios quegac bunách, sacaꞌ quiꞌrliꞌ lbiꞌiliꞌ
ca laꞌzacaꞌ laꞌguíꞌi bunách Tiro len Sidón, nup naꞌ busnitiëꞌ Dios. 23 Lbiꞌiliꞌ,
bunách Capernaum, guc queëliꞌ ca bdxíntëliꞌ ga nu ryaz yehuaꞌ yubá. Huötjliꞌ
lu guiꞌ gabíl. Laꞌnaruꞌ glac lu yödz Sodoma yöl‑laꞌ huac benaꞌ ga zoaliꞌ, lugáꞌn
bunách yödz niꞌ ga rdxintë naꞌa dza. 24Naꞌa, nedaꞌ rëpaꞌ lbiꞌiliꞌ, catiꞌ gdxin dza
gchuguëꞌ Dios quegac bunách, sacaꞌ quiꞌrliꞌ lbiꞌiliꞌ ca laꞌzacaꞌ laꞌguíꞌi bunách
Sodoma naꞌ.

Rnëꞌ Jesús: “Gul‑dá ga zoaꞌ, uzíꞌ ládxiꞌliꞌ”
25Dza naꞌ bëꞌë didzaꞌ Jesús, rnëꞌ:
―Rguꞌa Liꞌ yöl‑laꞌ ba, Xuzaꞌ, nacuꞌ Xani yehuaꞌ yubá len Xani luyú ni, le

bucachuꞌu lë ni, cui laꞌléꞌinëꞌ lei bönniꞌ taꞌyéjniꞌnëꞌ, san buluiꞌinuꞌ lei nup
nacgaccabiꞌidauꞌ. 26Caꞌgac, Xuzaꞌ, le cnibdzag ladxuꞌuLiꞌ. 27Yúguꞌtënudödëꞌ
lu naꞌaXuzaꞌ. Nutunununbëꞌnedaꞌ, ZxiꞌnëꞌDios, san tuzëꞌDios Xuz, lennutu
nu nunbëꞌ Lëꞌ Dios Xuz, san tuzaꞌ nedaꞌ, Zxiꞌnëꞌ Dios, lencaꞌ nup naꞌ rëꞌndaꞌ
uluiꞌidaꞌ leygac Dios Xuz. 28 Gul‑dá ga zoaꞌ yúguꞌtëliꞌ rajxáquiꞌliꞌ le rúnteczliꞌ
dxin qui gdauꞌ, len nuaꞌliꞌ yuaꞌ ziꞌi quegac zxba qui gdauꞌ, atiꞌ nedaꞌ gunaꞌ
ga uzíꞌ ládxiꞌliꞌ. 29 Lu yöl‑laꞌ nöxj ladxiꞌ queëliꞌ gul‑gún xchinaꞌ, gacliꞌ ca bëdx

taꞌziꞌbaꞌ yuguꞌ quecbaꞌ. Gul‑së́d lu naꞌa nedaꞌ, le nacaꞌ nöxj ladxiꞌ len cuidiꞌ
ladxiꞌ, atiꞌ gdzöl queëliꞌ yöl‑laꞌ ruzíꞌ ladxiꞌ, le cuequi dxi ládxiꞌliꞌ. 30 Yuguꞌ naꞌ
uguꞌa lbiꞌiliꞌ, le nac le gna béꞌidaꞌ lbiꞌiliꞌ, cutu nac baníg, atiꞌ yuaꞌ uguꞌa lbiꞌiliꞌ
le nac le rusëddaꞌ, dzaꞌdauꞌz nac.

12
Bönniꞌ usë́d queëꞌ Jesús taꞌleycjëꞌ deu dza laꞌy

1Dza niꞌ, le nac dza laꞌy quequëꞌ bönniꞌ judío, gdödëꞌ Jesús gap dë yöl zxoaꞌ
xtil, atiꞌ taꞌdunëꞌ bönniꞌ usë ́d queëꞌ len gulazú lauquëꞌ taꞌleycjëꞌ deu ga dxia
zxoaꞌ xtil len tahuëꞌ zxoaꞌ xtil naꞌ. 2Catiꞌ gulaléꞌinëꞌ lë ni bönniꞌ gdauꞌ fariseo,
tëꞌ Jesús:
―Byutscaꞌ, tunëꞌ bönniꞌ usë ́d quiuꞌ le cural‑laꞌ gunruꞌ dza laꞌy.
3Niꞌr Jesús gudxëꞌ lequëꞌ:
―¿Naruꞌ cu nulábiniliꞌ lu guich laꞌy bi benëꞌ David catiꞌ gdunëꞌ atiꞌ guladún

caꞌ nup gulacuaꞌlen lëꞌ? 4Gyaziëꞌ lu yuꞌu queëꞌDios len gdahuëꞌ yuguꞌ yöt xtil
naguꞌuquëꞌ lu bcugu laꞌy, le cural‑laꞌ gahuëꞌ lëꞌ len cutu ral‑laꞌ lahuëꞌ bönniꞌ
gulacuáꞌlenëꞌ lëꞌ, san légaczëꞌ bxuz dë latj lahuëꞌ lei. 5 ¿Naruꞌ cu nulábiniliꞌ le
rna bëꞌ zxba queëꞌMoisés ca tunëꞌ bxuz yuguꞌ dza laꞌy? Tunëꞌ dxin löꞌa gdauꞌ
yuguꞌ dza laꞌy, len cutu taꞌbaguëꞌë zxguiaꞌ. 6Naꞌa, nedaꞌ rëpaꞌ lbiꞌiliꞌ, ni zoaꞌ
nedaꞌ, nacaꞌ bönniꞌ nacrëꞌ blau ca gdauꞌ. 7 Cutu réjniꞌliꞌ lë naꞌ nayúj lu guich
laꞌy, rna: “Rëꞌndaꞌ huechiꞌ ládxiꞌliꞌ lzaꞌliꞌ, len clëg gdö ́digacliꞌ‑baꞌ böaꞌ bëdxdauꞌ
ruzéguiꞌgacliꞌ‑baꞌ lu bcugu laꞌy quiaꞌ.” Laꞌnaruꞌ réjniꞌliꞌ lë ni, cutu gchúguliꞌ
quegac nup cutaꞌbagaꞌ zxguiaꞌ. 8 Caꞌ nac, le nacaꞌ Xani dza laꞌy nedaꞌ, Bönniꞌ
Nuhuöaquëꞌ Gdu Bunách.

Jesús ruúnëꞌ bönniꞌ narequiꞌ nëꞌë
9 Niꞌr buzë́ꞌë niꞌ Jesús, atiꞌ gyaziëꞌ lu yuꞌu ga tuꞌdubëꞌ tuꞌsëdëꞌ queëꞌ Dios

bönniꞌ judío. 10Lu yuꞌunaꞌ zoëꞌ tu bönniꞌnarequiꞌnëꞌë, atiꞌ le tëꞌnnëꞌ laꞌdzölnëꞌ
bi luquíëꞌ Jesús, qui lë ni naꞌ gulanabnëꞌ Lëꞌ bönniꞌ judío uná bëꞌ naꞌ, taꞌnë́ꞌ:
―¿I dë latj unruꞌ nu reꞌi catiꞌ nac dza laꞌy?
11Bubiꞌë didzaꞌ Jesús, rëꞌ lequëꞌ:
―Nubönniꞌnutsëꞌë ladjliꞌ, chquiꞌ zoabaꞌ tubaꞌ böꞌcuꞌ zxilaꞌ queëꞌ, len chquiꞌ

gbixbaꞌ lu yeru catiꞌ nac dza laꞌy, ¿naruꞌ cu tsajxönëꞌ‑baꞌ len tsajlijëꞌ‑baꞌ?
12 Záquiꞌtsquirnëꞌ tu bönniꞌ ca tubaꞌ böꞌcuꞌ zxilaꞌ. Qui lë ni naꞌ, dë latj gunruꞌ
quegac bunách le nac dxiꞌa catiꞌ nac dza laꞌy.

13Niꞌr Jesús gudxëꞌ bönniꞌ huëꞌ naꞌ:
―Bli naꞌu.
Catiꞌ bulí nëꞌë, laꞌ böactë dxiꞌa ca nac yetsláꞌa nëꞌë.
14Niꞌr gulurujëꞌ bönniꞌ gdauꞌ fariseo naꞌ atiꞌ glun xtídzaꞌquëꞌ ludöddëꞌ Jesús.
Le gnëꞌ bönniꞌ bëꞌë didzaꞌ uláz queëꞌDios ca ral‑laꞌ gac queëꞌ Jesús

15 Catiꞌ ráquibeꞌinëꞌ lë ni Jesús, buzë́ꞌë niꞌ, atiꞌ zjaclen Lëꞌ bunách zian.
Jesús bunëꞌ yúguꞌtë nup teꞌi ladj bunách naꞌ 16 len gna béꞌinëꞌ lequëꞌ cutu
laꞌguíxjöiꞌnëꞌ bunách nu naquëꞌ. 17 Cni gnëꞌ, quië butság lë naꞌ gnëꞌ Isaías,
bönniꞌ bëꞌë didzaꞌ uláz queëꞌ Dios, gnëꞌ:
18Gul‑yutscaꞌ, bönniꞌ ni naquëꞌ huen dxin quiaꞌ,
Nu naꞌ gröczaꞌ nedaꞌ.
Nadxiꞌidaꞌ Lëꞌ len rdzag ladxaꞌa Lëꞌ.
Uchiziaꞌ Lëꞌ Böꞌ Laꞌy.
Lëꞌ quíxjöiꞌnëꞌ yúguꞌtë bunách ca gunaꞌ,
Cuequi xbeydaꞌ lequëꞌ.
19Nutu nu tíl‑lenëꞌ didzaꞌ len cutu ulidzëꞌ zidzj,

Len nutu nu yöni chiꞌë ga nac ziꞌtuꞌ.
20Tu guidauꞌ zoa bö cutu quitsjëꞌ lei,
Atiꞌ guiꞌ chzoa ul, cutu usulëꞌ lei,
Catiꞌ uzoarëꞌ le nac tsahuiꞌ queëꞌ.
21Lun löz Lëꞌ yúguꞌtë bunách.

Bönniꞌ judío uná bëꞌ taꞌnë́ꞌ: “Dzag Jesús tuꞌ xöhuiꞌ”
22Niꞌr djuaꞌquëꞌ ga zoëꞌ Jesús tu bönniꞌ nachúl lahuëꞌ len curnë́ꞌ, le yuꞌu lëꞌ

böꞌ xöhuiꞌ, atiꞌ Jesús bunëꞌ bönniꞌnaꞌ. Cni guc, rléꞌinëꞌ len ruꞌë didzaꞌ bönniꞌnaꞌ
bchul lahuëꞌ len cugnë ́ꞌ. 23Qui lë ni naꞌ gulubani yúguꞌtë bunách nacuáꞌ niꞌ,
taꞌná:
―¿Naruꞌ nactsëꞌ Zxiꞌn Xsoëꞌ David bönniꞌ ni, Bönniꞌ naꞌ ral‑laꞌ guidëꞌ?
24Catiꞌ gulayönnëꞌ lë ni bönniꞌ gdauꞌ fariseo, taꞌnë ́ꞌ:
―Bönniꞌ ni rubijëꞌ yuguꞌ böꞌ xöhuiꞌ le dzag Lëꞌ Beelzebú tuꞌ xöhuiꞌ, xangac

böꞌ xöhuiꞌ naꞌ.
25Ráquibeꞌinëꞌ Jesús lë naꞌ taꞌzáꞌ ládxiꞌquëꞌ atiꞌ rëꞌ lequëꞌ:
―Gátiꞌtëz ga taꞌná bëꞌ bunách, chquiꞌ laꞌrúj chopl len laꞌdil‑len lzaꞌgac

bunách niꞌ, nit yöl‑laꞌ uná bëꞌ quequëꞌ. Lëzcaꞌ cni, chquiꞌ laꞌrúj chopl bunách
nacuáꞌ tu yödz o tu yuꞌu, len laꞌdíl‑l, cutu gac laꞌdíaꞌ bunách nacuáꞌ yödz naꞌ o
yuꞌu naꞌ. 26 Lëzcaꞌ cni, chquiꞌ ubíj laꞌ lzëꞌiz Satanás tuꞌ xöhuiꞌ, len laꞌdil‑len laꞌ
leygacz böꞌ xöhuiꞌ naꞌ, ¿nacxcz gac gdiaꞌ yöl‑laꞌ uná bëꞌ qui tuꞌ xöhuiꞌ? 27Rnaliꞌ
quiaꞌ rubijaꞌ yuguꞌ böꞌ xöhuiꞌ le dzag nedaꞌ Beelzebú tuꞌ xöhuiꞌ. Chquiꞌ runaꞌ
cni, ¿nuzxadzag nupdaꞌgac lbiꞌiliꞌ catiꞌ tuꞌbíjböꞌ xöhuiꞌ? Qui lë ni naꞌ le tunczëꞌ
nac bëꞌ nachíxiliꞌ. 28Naꞌa, chquiꞌ nedaꞌ rubijaꞌ yuguꞌ böꞌ xöhuiꞌ le zoalen nedaꞌ
yöl‑laꞌ huac queëꞌ Dios Böꞌ Laꞌy, le nactë chbdxin ga zoaliꞌ le rna bëꞌë Dios.

29 ’¿Naruꞌ huactsa nu bönniꞌ tsaziëꞌ lidxëꞌ bönniꞌ nal len cuijëꞌ yuguꞌ yöl‑laꞌ
tsahuiꞌ dzöꞌ lidxëꞌ chquiꞌ ziꞌal cutu gúguëꞌë bönniꞌ nal naꞌ? Niꞌr gac tsaziëꞌ
ulatjëꞌ lidxëꞌ bönniꞌ nal naꞌ.

30 ’Nu curún nedaꞌ tsazxö́n, rdáꞌbagaꞌ nedaꞌ, len nu curutúb tsazxö́n len
nedaꞌ, ruslás nu naꞌ.

31 ’Qui lëninaꞌ rëpaꞌ lbiꞌiliꞌ, canacyúguꞌtëdul‑laꞌ tunbunách lenyuguꞌdidzaꞌ
xöhuiꞌ taꞌná, unít lahuëꞌ lequëꞌDios, san nu bönniꞌ gnë ziꞌë queëꞌDios Böꞌ Laꞌy,
cutu caꞌ unít lahuëꞌ lëꞌ Dios. 32 Lëzcaꞌ cni, nu bönniꞌ gnëꞌ quiaꞌ nedaꞌ, Bönniꞌ
Nuhuöaquëꞌ Gdu Bunách, Dios unít lahuëꞌ lëꞌ, san nu bönniꞌ gnëꞌ queëꞌ Dios
Böꞌ Laꞌy, cutu caꞌ unít lahuëꞌ lëꞌ Dios. Cutu unít lahuëꞌ lëꞌ dza ni zoaruꞌ naꞌa,
len cutu unít lahuëꞌ lëꞌ dza ziꞌa zaꞌ.

Le runruꞌ nac bëꞌ le nacruꞌ
33Gnëꞌ caꞌ Jesús:
―Chquiꞌ nac dxiꞌa yag, cuia le nac dxiꞌa yag naꞌ, san chquiꞌ nac xöhuiꞌ yag,

cuia caꞌ le nac xöhuiꞌ. Cni nac, le rbia yag nac bëꞌ yag naꞌ. 34 Lbiꞌiliꞌ, diꞌa dza
quecbaꞌ bël sniaꞌ nacliꞌ. ¿Nacx gac güiꞌliꞌ dxiꞌa didzaꞌ, chquiꞌ nacliꞌ xöhuiꞌ? Ca
nac le taꞌzáꞌ ládxiꞌgac bunách, lëzcaꞌ cni tuiꞌ didzaꞌ. 35Didzaꞌ dxiꞌa ruꞌë bönniꞌ
dxiꞌa le yuꞌu icj ládxiꞌdauꞌhuëꞌ le nac dxiꞌa, san didzaꞌ cunác dxiꞌa ruꞌë bönniꞌ
huiaꞌdöꞌ le yuꞌu icj ládxiꞌdauꞌhuëꞌ le cunác dxiꞌa. 36Qui lë ni naꞌ rëpaꞌ lbiꞌiliꞌ,
catiꞌ gdxin dza gchuguëꞌ Dios quegac bunách, cuequi xbeynëꞌ bunách ca nac
yúguꞌtë didzaꞌ gulanazëꞌ caꞌ. 37 Ca nac didzaꞌ ruꞌu, cuequi xbeynëꞌ liꞌ, atiꞌ
urujuꞌ dxiꞌa o gbaguꞌu zxguiaꞌ niꞌa qui didzaꞌ naꞌ bëꞌu.

Taꞌnabnëꞌ Jesús gunëꞌ le gac bëꞌ nu naquëꞌ
38Niꞌr gulubiꞌë didzaꞌ yuguꞌ bönniꞌ gdauꞌ fariseo len bönniꞌ gdauꞌ tuꞌsëdi, tëꞌ

Jesús:
―Bönniꞌ Usëdi, rë́ꞌnituꞌ gléꞌituꞌ tu le gunuꞌ le gac bëꞌ dë lu naꞌu yöl‑laꞌ uná

bëꞌ.

39Bubiꞌë didzaꞌ Jesús, rëꞌ lequëꞌ:
―Taꞌnabnëꞌ nedaꞌ gunaꞌ tu le gac bëꞌ nu nacaꞌ bönniꞌ tuaꞌdöꞌ ni, cuzóa gdu

ládxiꞌquëꞌ. Cutu bi le gac bëꞌ laꞌléꞌinëꞌ, san tuz le nac bëꞌnaꞌ ca guc queëꞌ Jonás,
bönniꞌ bëꞌë didzaꞌuláz queëꞌDios. 40Ca naꞌ guc queëꞌ Jonásnaꞌ, bugaꞌnëꞌ lëꞌbaꞌ
böl zxön gdu tsonndza tsonn yël, lëzcaꞌ cni gac quiaꞌnedaꞌ, BönniꞌNuhuöaquëꞌ
Gdu Bunách, tsonn dza tsonn yël ugaꞌnaꞌ zxan yu. 41 Bönniꞌ gulacuꞌë yödz
Nínive laꞌyasëꞌ dza gchuguëꞌDios quegac bunách catiꞌ cuequi xbeynëꞌ bunách
dzani zoaruꞌnaꞌa, atiꞌ le glunëꞌuspagaꞌbunáchni zxguiaꞌ le gulubíꞌi ládxiꞌquëꞌ
bönniꞌNínive naꞌ catiꞌ niꞌ gdíxjöiꞌnëꞌ lequëꞌ Jonás xtidzëꞌë Dios, atiꞌ naꞌa zoaꞌ ni
nedaꞌ, len náctëraꞌ blau ca Jonás naꞌ. 42 Lëzcaꞌ cni, ngul niꞌ gna béꞌinu yödz
dë zacaꞌ ga rdöd gbidz beoꞌ ziag tsasnu dza gchuguëꞌ Dios quegac bunách
catiꞌ cuequi xbeynëꞌ bunách dza ni zoaruꞌ naꞌa, atiꞌ le bennu uspagaꞌ lequëꞌ
zxguiaꞌ, le brujnu ngul naꞌ ga nactër ziꞌtuꞌ quië yö́ninu didzaꞌ rejniꞌi bëꞌë
Salomón, atiꞌ naꞌa zoaꞌ ni nedaꞌ, len náctëraꞌ blau ca Salomón naꞌ.

Catiꞌ rudxín xlatj böꞌ xöhuiꞌ
43Gnëꞌ caꞌ Jesús:
―Catiꞌ r‑ruj böꞌ xöhuiꞌ yuꞌu bönniꞌ, rda gap nabídx, rguilj ga uzíꞌ ladxiꞌ.

Chquiꞌ cutu gdzöli ga naꞌ uzíꞌ ladxiꞌ, 44 niꞌr gna: “Huöjaꞌ xlatjaꞌ ga niꞌ brujaꞌ.”
Catiꞌudxínganiꞌbruj, tsajxacaꞌbönniꞌnaꞌ, naquëꞌ ca tuyuꞌunadách, lennalúa,
len chnabáꞌaquiënu tsajsóaniꞌ. 45Niꞌr tseaj, tsajxíꞌyegádxböꞌxöhuiꞌnácgactër
xöhuiꞌ ca lei, atiꞌ laꞌyáz yúguꞌtë, len laꞌcuáꞌ lu bönniꞌ naꞌ, atiꞌ ga udx huayáliꞌtër
ca gac queëꞌ bönniꞌnaꞌ ca guc queëꞌ ziꞌal. Lëzcaꞌ cni gac quegac bunách tuaꞌdöꞌ
ni.

Xnëꞌë Jesús len yuguꞌ bönniꞌ böchëꞌë
46 Catiꞌ niꞌ ruíꞌlenëꞌ bunách didzaꞌ ni Jesús, guladxinëꞌ niꞌ xnëꞌë Jesús len

yuguꞌ bönniꞌ böchëꞌë. Gulacuꞌë löꞌal len glëꞌnnëꞌ luíꞌlenëꞌ Jesús didzaꞌ. 47Niꞌr
gdíxjöiꞌnëꞌ Jesús tu bönniꞌ, rëꞌ Lëꞌ:
―Byutscaꞌ, nacuꞌë löꞌal xnaꞌu len yuguꞌ bönniꞌ böchuꞌu, tëꞌnnëꞌ luíꞌlenëꞌ Liꞌ

didzaꞌ.
48Bubiꞌë didzaꞌ Jesús, rëꞌ bönniꞌ naꞌ gdíxjöiꞌnëꞌ Lëꞌ cni, rnëꞌ:
―¿Nuzxa caz xnaꞌa len nupxcz bönniꞌ böchaꞌa?
49Niꞌr bulí nëꞌë, buluꞌë yuguꞌ bönniꞌ usë ́d queëꞌ, len rnëꞌ:
―Byutscaꞌ, bönniꞌ ni nacquëꞌ ca xnaꞌczaꞌ len bö ́chiꞌczaꞌ. 50Nútiꞌtëz nu run

ca rëꞌncznëꞌ Xuzaꞌ zoëꞌ yehuaꞌ yubá, nu ni nac biꞌi bö ́chiꞌczaꞌ, len biꞌi zanczaꞌ,
len xnaꞌczaꞌ.

13
Runëꞌ lsaquiꞌ Jesús ca nac qui bönniꞌ guz

1Laꞌ dza niꞌz brujëꞌ Jesús lu yuꞌu, atiꞌ yajchöꞌë raꞌ nis zxön. 2Le guladxín ga
zoëꞌ Jesús bunách zian, grenëꞌ tu lëꞌi bárcodauꞌ, len gröꞌë niꞌ, atiꞌ bunách zian
naꞌ gulacuáꞌ luyú bidx raꞌ nis zxön naꞌ. 3Niꞌr bë ́ꞌlenëꞌ lequëꞌ didzaꞌ Jesús, zian
le busëdnëꞌ lequëꞌ, yuguꞌ le benëꞌ lsaquiꞌ, rnëꞌ:
―Gul‑yutscaꞌ, brujëꞌbönniꞌguz, zjësiëꞌxseydauꞌ. 4Tsalniꞌzjësiëꞌ, glas raꞌnöz

laꞌgac xseydauꞌ naꞌ, atiꞌ guladxinbaꞌ bguindauꞌ, glëꞌjbaꞌ xseydauꞌ naꞌ. 5 Glas
luyúga röꞌ guiöjyelaꞌgac xseydauꞌnaꞌ, ga naꞌ curö ́ꞌ szxöniyu, atiꞌ laꞌ gulalentë,
le curö́ꞌ niꞌ szxöni yu. 6Niꞌr catiꞌ budzáꞌa, laꞌ gulacuadtë len gulabídx lë naꞌ
bësiëꞌ, le cunác ga lun luí. 7Gulalén ga gululén lba yötsiꞌ yelaꞌgac xseydauꞌ naꞌ
glas, atiꞌ gulazxö ́n lba yötsiꞌ naꞌ len gularöli lë naꞌ bësiëꞌ, glun ditj lei. 8Glas ga
nac luyúdxiꞌayelaꞌgac xseydauꞌnaꞌ, atiꞌ gulunö́dzj. Gulunö́dzj yetú gayuaꞌtër
caꞌ laꞌgac lë naꞌ bësiëꞌ. Gulunö́dzj yetsonnlalj caꞌ yelaꞌgac naꞌ, atiꞌ gulunö́dzj
yechí uruáꞌ caꞌ yelaꞌgac naꞌ. 9Nu zoa nag len ryöni, ral‑laꞌ uzë ́ nag.

Le tëꞌni lun le benëꞌ lsaquiꞌ Jesús
10Niꞌr guladxinëꞌ ga zoëꞌ Jesús bönniꞌ usë́d queëꞌ len gulanabnëꞌ Lëꞌ, taꞌnë́ꞌ:
―¿Bizx quië ruíꞌlenuꞌ bunách didzaꞌ yuguꞌ le runuꞌ lsaquiꞌ?
11Bubiꞌë didzaꞌ Jesús, rëꞌ lequëꞌ:
―Ruꞌë lbiꞌiliꞌ latj Dios tséjniꞌliꞌ le nagachiꞌ ca rna bëꞌë Lëꞌ yehuaꞌ yubá, san

cutu tëꞌni laꞌyejniꞌi bunách ni. 12 Nu dë qui, Dios unödzjëꞌ qui yelatiꞌ, atiꞌ
szxö́nitër gataꞌ qui, san nu cudë́ qui, laꞌz dui le dë qui gdua. 13 Qui lë ni
naꞌ ruíꞌlenaꞌ lequëꞌ didzaꞌ yuguꞌ le runaꞌ lsaquiꞌ, le tuꞌyúëꞌ san cutu taꞌléꞌinëꞌ.
Taꞌyönnëꞌ san cutu tuꞌzë́ nagquëꞌ len cutu taꞌyéjniꞌnëꞌ. 14Cni rac quequëꞌ quië
utság lë naꞌ gnëꞌ Isaías, bönniꞌ bëꞌë didzaꞌ uláz queëꞌ Dios, gnëꞌ:
Le nactë yö ́niliꞌ san cutu tséjniꞌliꞌ.
Uyuliꞌ gnaꞌliꞌ san cutu gléꞌiliꞌ,
15Le nazíd ládxiꞌdauꞌgac bunách ni,
Len cutu ryaz icj nagquëꞌ.
Nadzudiꞌ yöj lauquëꞌ,
Cui laꞌléꞌinëꞌ len yöj lauquëꞌ naꞌ.
Cutu luzë ́ nagquëꞌ
Len cutu luzejniꞌi ládxiꞌquëꞌ,
Len cutu luhuöaquëꞌ quiaꞌ nedaꞌ
Quië gac unaꞌ lequëꞌ.

16 Naꞌa, bicaꞌ ba lbiꞌiliꞌ, le rleꞌi yöj lauliꞌ len ryöni nagliꞌ. 17 Le nactë rëpaꞌ
lbiꞌiliꞌ, glëꞌnnëꞌ laꞌléꞌinëꞌ le rléꞌiliꞌ lbiꞌiliꞌ zian bönniꞌ gluꞌë didzaꞌulázqueëꞌDios
len yuguꞌ bönniꞌ tsahuiꞌ san cutu gulaléꞌinëꞌ lei. Glëꞌnnëꞌ laꞌyönnëꞌ le ryö́niliꞌ
lbiꞌiliꞌ san cutu gulayönnëꞌ lei.

Rusálj laꞌnëꞌ Jesús le benëꞌ lsaquiꞌ
18Gnëꞌ caꞌ Jesús:
―Gul‑zë́ nagliꞌ ca nac le benaꞌ lsaquiꞌ qui bönniꞌ guz. 19 Nútiꞌtëz nu ryöni

didzaꞌ ca rna bëꞌë Dios yehuaꞌ yubá len cutu rejniꞌi lei, rac qui didzaꞌ ryöninu
naꞌ ca guc qui xseydauꞌ naꞌ glas raꞌ nöz. Laꞌ zaꞌtë tuꞌ xöhuiꞌ len rugúa didzaꞌ
naꞌ gyuꞌu icj ládxiꞌdauꞌhuëꞌ bönniꞌ naꞌ. 20 Xseydauꞌ naꞌ glas luyú ga röꞌ guiöj
ruluíꞌ ca rac queëꞌ bönniꞌ ryönnëꞌ didzaꞌ naꞌ len laꞌ ruzëtë naguëꞌ lu yöl‑laꞌ
rudziji queëꞌ, 21 san ca naꞌ cutu rdiaꞌ xseydauꞌ naꞌ le cudë́ ga gun luí, lëzcaꞌ
cni rac queëꞌ bönniꞌ ni. Catiꞌ gdxin tu le usacaꞌ ziꞌ lëꞌ, atiꞌ laꞌbía ládxiꞌgac lëꞌ
bunách le nazíꞌ lu nëꞌë didzaꞌ naꞌ, laꞌ gactë chop ladxëꞌë. 22Xseydauꞌ naꞌ glas
ga naꞌ gululén lba yötsiꞌ ruluíꞌ ca rac queëꞌ bönniꞌ naꞌ ryönnëꞌ didzaꞌ naꞌ, san
ruiꞌ ladxëꞌë yuguꞌ le dë yödzlyúni, atiꞌnazíꞌyëꞌëbönniꞌnaꞌ, le ruiꞌ ladxëꞌë yuguꞌ
yöl‑laꞌ tsahuiꞌ qui. Yuguꞌ lë ni taꞌröli didzaꞌ naꞌ len tun ga cutu gun dxin lu icj
ládxiꞌdauꞌhuëꞌ. 23Xseydauꞌnaꞌglas luyúdxiꞌaruluíꞌ caracqueëꞌbönniꞌ ryönnëꞌ
didzaꞌ naꞌ len réjniꞌnëꞌ lei, atiꞌ run dxin didzaꞌ naꞌ lu icj ládxiꞌdauꞌhuëꞌ. Nacgac
laꞌgac bunách ca xseydauꞌ naꞌ gulunö́dzj yetú gayuaꞌtër caꞌ. Nacgac yelaꞌgac
bunách ca xseydauꞌnaꞌ gulunö́dzj yetsonnlalj caꞌ, atiꞌnacgac yelaꞌgac bunách
ca xseydauꞌ naꞌ gulunö́dzj yechí uruáꞌ caꞌ.

Guíxiꞌdauꞌ xöhuiꞌ naláꞌ ca nac yöl zxoaꞌ xtil
24Yetú le benëꞌ lsaquiꞌ Jesús, rëꞌ lequëꞌ:
―Cagac gagdxin le rnabëꞌëDios yehuaꞌyubánac cagucqui xseydauꞌdxiꞌa

guzëꞌ tu bönniꞌ ga nac laꞌ yël queëꞌ. 25Tsal naꞌ tasiëꞌ bönniꞌ nacuꞌë lidxëꞌ, bdxin
niꞌ tunucurleꞌi lëꞌdxiꞌa, atiꞌyjöz laꞌyëlqueëꞌxseyguíxiꞌdauꞌxöhuiꞌnaláꞌ canac
yöl zxoaꞌ xtil, atiꞌ böjëꞌ xlatjëꞌ. 26 Catiꞌ blen zxoaꞌ xtil naꞌ len gröꞌ deu qui, ga
naꞌ dxia xuiꞌi, niꞌr glac bëꞌ guíxiꞌdauꞌ xöhuiꞌ naꞌ. 27Niꞌr guladxinëꞌ bönniꞌ huen
dxin ga zoëꞌ bönniꞌ xan laꞌ yël naꞌ, len tëꞌ lëꞌ: “Xan, chquiꞌ guzuꞌ xseydauꞌ dxiꞌa

laꞌ yël quiuꞌ, ¿nacx guc gulalén guíxiꞌdauꞌ xöhuiꞌ naꞌ?” 28Gudxëꞌ lequëꞌ xan laꞌ
yëlnaꞌ, rnëꞌ: “Benëꞌ cni bönniꞌ curléꞌinëꞌnedaꞌdxiꞌa.” Niꞌr gulanabnëꞌ lëꞌhuen
dxin naꞌ, taꞌnë́ꞌ: “¿I rëꞌnnuꞌ tseajtuꞌ tsjöljtuꞌ guíxiꞌdauꞌ xöhuiꞌ naꞌ?” 29 Xanquëꞌ
rëꞌ lequëꞌ: “Cutu. Nazx caꞌ catiꞌ gládzuꞌliꞌ guíxiꞌdauꞌ xöhuiꞌ naꞌ, gládzuꞌlentëliꞌ
caꞌ yöl zxoaꞌ xtil. 30 Dxiꞌar gac güiꞌliꞌ latj laꞌzxöngar tsazxö́n catiꞌ gdxinr dza
tsajtubruꞌ lei, atiꞌ niꞌr gyëpaꞌ nup lutúb lei: Gul‑túb ziꞌal guíxiꞌdauꞌ xöhuiꞌ naꞌ
len gul‑gugaꞌ tsajxúndj hueaj quië uzéguiꞌruꞌ lei, atiꞌ niꞌr utubliꞌ zxoaꞌ xtil lu
yuꞌu quiaꞌ.”

Runëꞌ lsaquiꞌ Jesús ca nac qui xseymostaza
31Yetú le benëꞌ lsaquiꞌ Jesús, rëꞌ lequëꞌ:
―Ca gac ga gdxin le rna bëꞌë Dios yehuaꞌ yubá, gac ca rac qui tu xsey

mostaza, le guzëꞌ tu bönniꞌ ga nac laꞌ yël queëꞌ. 32 Le nactë nactër cuidiꞌ xsey
mostazanaꞌ ca yúguꞌtë xseydauꞌyezicaꞌ, san catiꞌ chnadúz, rzxöntër ca yúguꞌtë
guixiꞌ cuan len rac zxön ca nac tu yag, atiꞌ taꞌdxinbaꞌ bguindauꞌ tun lidxcbaꞌ
lu zxuzaꞌ nëꞌi.

Runëꞌ lsaquiꞌ Jesús qui xnëꞌi yöt xtil
33Yetú le benëꞌ lsaquiꞌ Jesús, rëꞌ lequëꞌ:
―Ca gac ga gdxin le rna bëꞌë Dios yehuaꞌ yubá gac ca le run xnëꞌi yöt xtil,

le buchíxinu ngul len tsonn lbix yöjz zxoaꞌ xtil, atiꞌ gyazx gdutë cua naꞌ.
Le rëꞌni gun le runëꞌ lsaquiꞌ Jesús

34 Yúguꞌtë lë ni benëꞌ lsaquiꞌ Jesús, bë ́ꞌlenëꞌ bunách nacuáꞌ niꞌ didzaꞌ, len
cutu bi didzaꞌ bë ́ꞌlenëꞌ lequëꞌ le cubenëꞌ lsaquiꞌ. 35 Cni benëꞌ quië butság lë
naꞌ buzujëꞌ lu guich bönniꞌ bëꞌë didzaꞌ uláz queëꞌ Dios, gnëꞌ:
Guꞌa didzaꞌ yuguꞌ le gunaꞌ lsaquiꞌ.
Gniaꞌ yuguꞌ le nagachiꞌ catiꞌ niꞌ gzu lau ziꞌa gutaꞌ yödzlyú.

Rguixjöꞌë Jesús le benëꞌ lsaquiꞌ qui guíxiꞌdauꞌ xöhuiꞌ naláꞌ ca nac yöl zxoaꞌ xtil
36Niꞌr buzeynëꞌ bunách nacuáꞌ niꞌ didzaꞌ Jesús, busölëꞌë lequëꞌ, atiꞌ gyaziëꞌ

yuꞌu. Niꞌr guladxinëꞌ ga zoëꞌ bönniꞌ usë́d queëꞌ len tëꞌ Lëꞌ:
―Gdixjöiꞌnetuꞌ le rëꞌni gna lë naꞌbenuꞌ lsaquiꞌqui guíxiꞌdauꞌ xöhuiꞌnaláꞌ ca

nac yöl zxoaꞌ xtil.
37Bubiꞌë didzaꞌ Jesús, rëꞌ lequëꞌ:
―Bönniꞌ razëꞌ xseydauꞌ dxiꞌa nacaꞌ nedaꞌ, Bönniꞌ Nuhuöaquëꞌ Gdu Bunách.

38 Laꞌ yël naꞌ nac yödzlyú ni, atiꞌ xseydauꞌ dxiꞌa naꞌ ruluíꞌ ca nacgac nup
nababgac ga rna bëꞌë Dios. Guíxiꞌdauꞌ xöhuiꞌ naꞌ naláꞌ ca nac yöl zxoaꞌ xtil
ruluíꞌ ca nacgac nup nacgac qui tuꞌ xöhuiꞌ. 39Nu naꞌ curleꞌi dxiꞌa xan laꞌ yël
naꞌ len yjöz guíxiꞌdauꞌ xöhuiꞌ naꞌ, tuꞌ xöhuiꞌcz nac. Dza lutubëꞌ naꞌ ruluíꞌ ca
gac dza udx qui yödzlyú ni, atiꞌ nup naꞌ tuꞌtúb nacgac gbaz laꞌy queëꞌ Dios.
40 Ca naꞌ guc, gulutubëꞌ guíxiꞌdauꞌ xöhuiꞌ naꞌ, len guluzéguiꞌë lei lu guiꞌ, lëzcaꞌ
cni gac catiꞌ udx qui yödzlyú ni. 41 Nedaꞌ, Bönniꞌ Nuhuöaquëꞌ Gdu Bunách,
gsö ́laꞌgacaꞌ‑nëꞌ gbaz laꞌy quiaꞌ, atiꞌ lubijëꞌ ga rna bëꞌë Dios yúguꞌtë nup tun ga
tundul‑laꞌ lzaꞌgac lencaꞌnup tuaꞌdöꞌ. 42Yuguꞌ gbaz laꞌynaꞌ laꞌguꞌë lu guiꞌ gabíl
yuguꞌbönniꞌ tuaꞌdöꞌnaꞌ. Niꞌ laꞌbödxëꞌ len lutíl‑l láyaꞌquëꞌ. 43Niꞌr laꞌyë́pyösyeníꞌ
bunách tsahuiꞌ, lacquëꞌ ca gbidz ga niꞌ rna bëꞌë Dios yehuaꞌ yubá. Nu zoa nag
len ryöni ral‑laꞌ uzë́ nag.

Runëꞌ lsaquiꞌ Jesús qui tu yöl‑laꞌ tsahuiꞌ nagachiꞌ
44Lëzcaꞌ cni benëꞌ lsaquiꞌ Jesús, rnëꞌ:
―Le rna bëꞌë Dios yehuaꞌ yubá nac ca tu yöl‑laꞌ tsahuiꞌ nagachiꞌ tu laꞌ yël.

Catiꞌ budzölnëꞌ lei tu bönniꞌ, bucachëꞌë lei leyúbl ga naꞌ bgachiꞌ, atiꞌ lu yöl‑laꞌ

rudziji queëꞌ gyijëꞌ, yjë́tiꞌë yúguꞌtë le dë queëꞌ atiꞌ guꞌuëꞌ laꞌ yël naꞌ quië gataꞌ
queëꞌ yöl‑laꞌ tsahuiꞌ naꞌ.

Runëꞌ lsaquiꞌ Jesús qui tu bga záquiꞌtsqui
45Gnëꞌ caꞌ Jesús:
―Ca ral‑laꞌ së ládxiꞌliꞌ le rna bëꞌë Dios yehuaꞌ yubá nac ca benëꞌ tu bönniꞌ

raꞌuëꞌ len ruútiꞌë, rguiljëꞌ yuguꞌ bga dxiꞌa. 46Catiꞌ bdzölnëꞌ tu bga záquiꞌtsqui,
gyijëꞌ, yjë́tiꞌë yúguꞌtë le dë queëꞌ, atiꞌ guꞌuëꞌ bga naꞌ.

Runëꞌ lsaquiꞌ Jesús qui tu yöxj böl
47Lëzcaꞌ cni gnëꞌ Jesús:
―Ca gac ga gdxin le rna bëꞌë Dios yehuaꞌ yubá, gac ca run tu yöxj böl le

taꞌchiljëꞌ bönniꞌ lu nis zxön, le rajxíꞌ zian böl gzaꞌa. 48 Catiꞌ chbdzaꞌ yöxj naꞌ,
gulubijëꞌ lei luyú bidx raꞌ nis zxön naꞌ, atiꞌ niꞌ gulaböꞌë len gulaguꞌë‑baꞌ lu
bdöꞌa yuguꞌ böl dxiꞌa, san yuguꞌ böl caꞌz, gularuꞌnëꞌ‑baꞌ. 49Lëzcaꞌ cni gac catiꞌ
udx qui yödzlyú ni. Laꞌrujëꞌ gbaz laꞌy queëꞌ Dios atiꞌ lubijëꞌ quizi bunách
tsahuiꞌ, lucuitiëꞌ lequëꞌ ladj bunách tuaꞌdöꞌ.

50 ’Niꞌr laꞌguꞌë lu guiꞌ gabíl bunách tuaꞌdöꞌ naꞌ. Niꞌ laꞌbödxëꞌ len lutíl‑l
láyaꞌquëꞌ.

Yöl‑laꞌ tsahuiꞌ le nac gul len le nac cub
51Niꞌr Jesús gnabnëꞌ yuguꞌ bönniꞌ usë́d queëꞌ, rnëꞌ:
―¿I réjniꞌliꞌ yúguꞌtë lë ni?
Gulubiꞌë didzaꞌ, tëꞌ Lëꞌ:
―Ja, Xan.
52 Jesús gudxëꞌ lequëꞌ:
―Catiꞌ chnazíꞌ lu nëꞌë bönniꞌ gdauꞌ usëdi le rna bëꞌë Dios yehuaꞌ yubá,

naquëꞌ ca bönniꞌ xan yuꞌu, rbijëꞌ ladj yöl‑laꞌ tsahuiꞌ queëꞌ le nac cub len le nac
gul, le nacgac dxiꞌa, ruziꞌë xbey.

Le benëꞌ Jesús yödzNazaret
53Catiꞌ budx benëꞌ yuguꞌ lsaquiꞌ ni Jesús, buzë́ꞌë niꞌ. 54Catiꞌ budxinëꞌ ladzëꞌ,

busëdnëꞌ bunách nacuáꞌ lu yuꞌu ga tuꞌdubëꞌ tuꞌsëdëꞌ queëꞌ Dios bönniꞌ judío,
atiꞌ gulubannëꞌ, taꞌnë́ꞌ:
―¿Gazxcz bzëdnëꞌ yöl‑laꞌ rejniꞌi ni bönniꞌ ni? ¿Nacxcz nac, runëꞌ yuguꞌ yöl‑laꞌ

huac ni? 55 Naquëꞌ bönniꞌ ni zxiꞌnëꞌ bönniꞌ bëdx yag, atiꞌ lënu María xnëꞌë.
Naquëꞌ bö́chiꞌquëꞌ Jacobo len José len Simón len Judas. 56Lëzcaꞌ nacuáꞌlennu
rëꞌu ni ngul zanëꞌ. ¿Gazxcz bzëdnëꞌ yúguꞌtë lë ni?

57Qui lë ni naꞌ glac chop ládxiꞌquëꞌ, gulucaꞌnëꞌ Lëꞌ. Niꞌr Jesús gudxëꞌ lequëꞌ:
―Tunba laꞌnbönniꞌ ruꞌëdidzaꞌulázqueëꞌDios yúguꞌtë bunách, san cutu tun

lëꞌ ba laꞌn bunách uládz queëꞌ len bunách nacuáꞌ lidxëꞌ.
58Qui lë ni naꞌ cutu benëꞌ Jesús niꞌ zian yöl‑laꞌ huac, le cutu taꞌyejlëꞌë Lëꞌ.

14
Ca guludöddëꞌ Juan, bönniꞌ buquilëꞌ bunách nis

1Lu dza niꞌ, byönnëꞌHerodes, bönniꞌ rna bëꞌë luyú Galilea, ca nacgac yöl‑laꞌ
huac runëꞌ Jesús. 2Herodes naꞌ gudxëꞌ yuguꞌ niꞌa nëꞌë, rnëꞌ:
―Bönniꞌ ni Juan, bönniꞌ buquilëꞌ bunách nis. Chbubanëꞌ lu yöl‑laꞌ gut. Qui

lë ni naꞌ dë lu nëꞌë yöl‑laꞌ huac zxön naꞌ.
3Cni gnëꞌHerodes le bsölëꞌë lëczëꞌ bönniꞌ gulazönëꞌ Juan len glúguëꞌë lëꞌ du

guia, atiꞌ gulaguꞌë lëꞌ lidx guia le gúꞌninu cni Herodías, ngul naꞌ gucnu ngul
queëꞌ Felipe, böchëꞌë Herodes naꞌ. 4Cni benëꞌHerodes, le gudxëꞌ lëꞌ Juan naꞌ:
“Cutu ral‑laꞌ sóalenuꞌ‑nu.”

5 Qui lë ni naꞌ guꞌnnëꞌ Herodes gdöddëꞌ Juan, san gúdxinëꞌ laꞌdáꞌbagaꞌ
lëꞌ bunách lu yödz niꞌ, le taqui bunách naquëꞌ Juan naꞌ bönniꞌ ruꞌë didzaꞌ
uláz queëꞌ Dios. 6 Niꞌr catiꞌ guc lni qui dza gyéꞌinëꞌ iz Herodes, brujbiꞌ biꞌi
ngul queënu Herodías naꞌ len byaꞌabiꞌ laugac nup nacuáꞌ lni naꞌ, atiꞌ bdzag
ladxëꞌë‑biꞌHerodes. 7Gzxiꞌ lu nëꞌë Herodes len benëꞌ tsutsu xtidzëꞌë unödzjëꞌ
queëbiꞌ bítiꞌtëz bi gnabbiꞌ lahuëꞌ. 8Le chnusë́dinu‑biꞌ ziꞌal xnaꞌbiꞌ, gudxbiꞌ lëꞌ:
―Benn quiaꞌ naꞌa tu lu zxigaꞌ zxön icjëꞌ Juan, bönniꞌ buquilëꞌ bunách nis.
9NiꞌrbuiꞌnnëꞌHerodes, san le chbenëꞌ tsutsuxtidzëꞌë, len legulayöni lëꞌnup

tiꞌj tágulen lëꞌ, qui lë ni naꞌ gna béꞌinëꞌnu tsajnö́dzj queëbiꞌ icjëꞌ Juannaꞌ. 10Cni
guc, bsölëꞌë nu tsajríx yenëꞌ Juan ga niꞌ yuꞌë lidx guia. 11 Bönniꞌ naꞌ nasölëꞌë
buꞌë icjëꞌ Juan naꞌ, yuꞌu lu zxigaꞌ zxön, atiꞌ bunödzjëꞌ lei queëbiꞌ biꞌi ngul naꞌ,
atiꞌ lëbiꞌ buaꞌbiꞌ lei queënu xnaꞌbiꞌ.

12Niꞌr guladxinëꞌniꞌbönniꞌguladë ́ꞌë Juannaꞌ, atiꞌguluúꞌë lëꞌ lengulucachëꞌë
lëꞌ. Gdöd niꞌ, yajtíxjöiꞌcnëꞌ Jesús ca glac lë ni.

Jesús rugahuëꞌ zianr ca chiʉ́n gayuáꞌ bunách
13Catiꞌ ráquibeꞌinëꞌ lë ni Jesús, buzë́ꞌë niꞌ, atiꞌ grenëꞌ tu lëꞌi bárcodauꞌ, zijëꞌ laꞌ

queëzëꞌ tu latj caꞌz. Catiꞌ gulayöni bunách tsijëꞌ niꞌ, gularujëꞌ yuguꞌ yödz niꞌ,
yjaquëꞌ ga niꞌ gdxinëꞌ, taꞌzëꞌi níꞌaquëꞌ. 14Catiꞌ burujëꞌ lëꞌi barco Jesús, bléꞌinëꞌ
nacuáꞌniꞌbunách zian, atiꞌbuechiꞌ ladxëꞌë lequëꞌ len bunëꞌnup teꞌi, nútsaꞌgac
ladjquëꞌ. 15 Catiꞌ chrdzöꞌ dza naꞌ, guladxinëꞌ ga zoëꞌ Jesús bönniꞌ usë́d queëꞌ,
len tëꞌ Lëꞌ:
―Chrdzöꞌ naꞌa, atiꞌ caꞌz nac latj ni. Busölaꞌ bunách ni tsjaquëꞌ gap dë

yödzdauꞌ quië laꞌuëꞌ bi lahuëꞌ.
16Niꞌr Jesús gudxëꞌ lequëꞌ:
―Cutu run bayúdx tsjaquëꞌ. Gul‑nö́dzj lbiꞌiliꞌ le lahuëꞌ.
17Niꞌr tëꞌ Lëꞌ:
―Gayuꞌz yöt xtil dë len chopzbaꞌ böl dëbaꞌ queëtuꞌ ni.
18 Jesús rëꞌ lequëꞌ:
―Gul‑dguáꞌ quiaꞌ ni.
19Niꞌr gna béꞌinëꞌ bunách naꞌ Jesús laꞌbö́ꞌ ga yuꞌu dacaꞌ. Gdöd naꞌ gdel‑lëꞌë

gayuꞌ yöt xtil naꞌ len chopbaꞌ böl naꞌ, atiꞌ bchis lahuëꞌ, ruyúëꞌ zacaꞌ yehuaꞌ
yubá. Gudxëꞌ Dios: “Xclenuꞌ.” Niꞌr buzxuzxjëꞌ yöt xtil naꞌ len budödëꞌ lei
lu naꞌquëꞌ bönniꞌ usë́d queëꞌ, atiꞌ lequëꞌ gulaguisiëꞌ lei laugac bunách zian
naꞌ. 20 Glahuëꞌ yúguꞌtëꞌ len guluhuöljnëꞌ. Niꞌr gulutubëꞌ bizxj nagaꞌngac len
guludzë ́ꞌë chinnu bdöꞌa. 21 Bönniꞌ niꞌ glahuëꞌ glaquëꞌ gdu chiʉń gayuꞌë, san
nutu nu blab yuguꞌ ngul len biꞌidauꞌ.

Jesús rzëꞌi niꞌë lu nis zxön
22Niꞌr laꞌ bentëꞌ Jesús ga gulabenëꞌ lëꞌi bárcodauꞌ bönniꞌ usë ́d queëꞌ, tsjaquëꞌ,

laꞌnörëꞌ lahuëꞌ, laꞌdödëꞌyetsláꞌanis zxönniꞌ, tsalnaꞌuzeynëꞌLëꞌbunáchnacuáꞌ
niꞌ didzaꞌ. 23Catiꞌ chnusölëꞌë bunáchnaꞌ Jesús, grenëꞌ ga nac tu lu guíꞌadauꞌ ga
niꞌ yajsóëꞌ tuzëꞌ. Niꞌ bulidzëꞌ Dios. Catiꞌ chgul, tuzëꞌ zoëꞌ niꞌ. 24 Bárcodauꞌ ga
naꞌ nacuꞌë bönniꞌ usë ́d queëꞌ rdöd gatsj lahuiꞌl nis zxön naꞌ, atiꞌ ryas bárcodauꞌ
naꞌ le ryas rdxia nis zxön naꞌ, le ruzagaꞌ barco naꞌ böꞌ reycj. 25Gdöd ladxiꞌ yël,
gbiguëꞌë Jesús gal‑laꞌ ga naꞌ nacuꞌë, rzëꞌi niꞌë lu nis zxön. 26 Catiꞌ gulaléꞌinëꞌ
Lëꞌ bönniꞌ usë́d queëꞌ, rzëꞌi niꞌë lu nis zxön, szxöni gulaböꞌë baguíꞌi le tádxinëꞌ.
Gulabödxyëꞌë, taꞌnë́ꞌ:
―Tu bxin naꞌ.
27Niꞌr Jesús laꞌ bulidztëꞌ lequëꞌ, rnëꞌ:
―Gul‑zxöni ládxiꞌliꞌ. Nedaꞌ ni. Cutu gádxiliꞌ.
28Niꞌr bubiꞌë didzaꞌ Pedro, rëꞌ Jesús:
―Xan, chquiꞌ nacuꞌ Liꞌ, gna beꞌi nedaꞌ guidaꞌ ga naꞌ zuꞌ lu nis.

29 Jesús gudxëꞌ lëꞌ:
―Gda.
Niꞌr bötjëꞌ Pedro lëꞌi bárcodauꞌ naꞌ len gzëꞌi niꞌë lu nis zxön, zijëꞌ ga naꞌ zoëꞌ

Jesús. 30Niꞌr catiꞌ bléꞌinëꞌ Pedro ca rutá nis böꞌ naꞌ reycj, gúdxinëꞌ. Niꞌr gzu
lahuëꞌ rötjëꞌ lu nis, atiꞌ grödxyëꞌë. Bulidzëꞌ Jesús, rnëꞌ:
―Xan, buslá nedaꞌ.
31 Jesús laꞌ bulitë nëꞌë. Buguel‑lëꞌë lëꞌ, len rëꞌ lëꞌ:
―Latiꞌz réjlëꞌu nedaꞌ. ¿Bizx quië guc chop ladxuꞌu?
32 Catiꞌ gulubenëꞌ lëꞌi bárcodauꞌ naꞌ, gröꞌ dxi böꞌ naꞌ reycj. 33 Niꞌr gulayíj

ládxiꞌquëꞌ Jesús bönniꞌ nacuꞌë lëꞌi bárcodauꞌ naꞌ, taꞌnë́ꞌ:
―Le nactë, Zxiꞌnëꞌ Dios nacuꞌ.
Jesús ruúnëꞌ bönniꞌ huëꞌ nacuꞌë Genesaret

34 Catiꞌ chguladödëꞌ yetsláꞌa nis zxön naꞌ, laꞌ guladxintëꞌ lu xyu yödz Gene-
saret. 35 Catiꞌ guluúnbëꞌë Jesús bönniꞌ yödz niꞌ, gulasölëꞌë didzaꞌ gdutë luyú
niꞌ, atiꞌ djuaꞌquëꞌ ga zoëꞌ Jesús yúguꞌtë nup teꞌi. 36 Glátaꞌyuëꞌ lahuëꞌ Jesús
guꞌë lequëꞌ latj laꞌganzëꞌ ruiꞌi lariꞌ nacuëꞌ, atiꞌ laꞌ guluhuöactë yúguꞌtë nup naꞌ
gulagán lariꞌ naꞌ.

15
Le tun ga cunacruꞌ dxiꞌa lahuëꞌDios

1 Niꞌr guladxinëꞌ ga zoëꞌ Jesús yuguꞌ bönniꞌ gdauꞌ fariseo len bönniꞌ gdauꞌ
tuꞌsëdi, narujquëꞌ Jerusalén, atiꞌ tëꞌ Jesús:

2―¿Bizx quië tunëꞌ bönniꞌ usë́d quiuꞌ le rdöd bëꞌi ca nac le nalë́biruꞌ runruꞌ
ca glunëꞌ xuz xtauꞌruꞌ? Cutu taꞌguíb naꞌquëꞌ ca nac qui gdauꞌ catiꞌ ziꞌa lahuëꞌ.

3Bubiꞌë didzaꞌ Jesús, gnabnëꞌ lequëꞌ, rnëꞌ:
―¿Bizx quië lbiꞌiliꞌ caꞌ rucaꞌnliꞌ caꞌz zxba queëꞌ Dios quië gunliꞌ le nalë́biliꞌ

runliꞌ? 4Cni nac, le gna béꞌinëꞌ lbiꞌiliꞌ Dios, gnëꞌ: “Ben ba laꞌn xuz xnaꞌu”, len
gnëꞌ caꞌ: “Nu gnë ziꞌ qui xuz xnëꞌi, tsaz gat nu naꞌ.” 5 San lbiꞌiliꞌ rnaliꞌ: “Chquiꞌ
nuguiëxuzxnëꞌi: Cutubi gacgunnaꞌquiuꞌ le chgzxiꞌ lunaꞌagunnaꞌqueëꞌDios
yúguꞌtë, 6 cutur bi ral‑laꞌ gun qui xuz xnëꞌi nu naꞌ.” Cni runliꞌ, rucaꞌnliꞌ caꞌz
le gna bëꞌë Dios, quië gunliꞌ le nalë́biliꞌ runliꞌ. 7 Lbiꞌiliꞌ, bönniꞌ ruluíꞌz tsahuiꞌ
cuinliꞌ, gdu gdíxjöꞌë ca nacliꞌ Isaías, bönniꞌ bëꞌë didzaꞌ uláz queëꞌ Dios, gnëꞌ:
8Bönniꞌ ni, lu rúꞌagaczëꞌ tunëꞌ nedaꞌ ba laꞌn,
Len clëg gdu ládxiꞌquëꞌ.
9Daduz nac le taꞌyíj ládxiꞌquëꞌ nedaꞌ
Le tuꞌsëdnëꞌ yuguꞌ le gulaná bëꞌ bunách.

10Niꞌr bulidzëꞌ bunách nacuáꞌ niꞌ Jesús, rëꞌ lequëꞌ:
―Gul‑zë́ nagliꞌ le gyëpaꞌ lbiꞌiliꞌ len gul‑tsejniꞌi. 11Clëg le ryaz ruꞌë bönniꞌ run

ga cunaquëꞌ dxiꞌa lahuëꞌ Dios, san le r‑ruj ruꞌë, lë ni run ga cunaquëꞌ dxiꞌa
lahuëꞌ Dios.

12Niꞌr gulabiguëꞌë ga zoëꞌ Jesús bönniꞌ usë ́d queëꞌ, len tëꞌ Lëꞌ:
―¿I nöznuꞌ gulaleynëꞌ bönniꞌ gdauꞌ fariseo catiꞌ gulayönnëꞌ didzaꞌ ni bëꞌu?
13Niꞌr bubiꞌë didzaꞌ Jesús, rëꞌ lequëꞌ:
―Yúguꞌtë le nadúz, le cuguzëꞌ Xuzaꞌ zoëꞌ yehuaꞌ yubá, huaduljgac gdu luí.

14Gul‑cáꞌn lequëꞌ. Chnachúl lauquëꞌ len taꞌchë́ꞌë nup nachúl laugac. Chquiꞌ
tu bönniꞌ lau chul gchëꞌë yetúëꞌ bönniꞌ lau chul, gropëꞌ laꞌbixëꞌ lu yeru.

15Niꞌr bubiꞌë didzaꞌ Pedro, rëꞌ Jesús:
―Bzejniꞌi netuꞌ lë ni runuꞌ lsaquiꞌ.
16 Jesús rëꞌ lequëꞌ:
―¿Naruꞌ cu réjniꞌtsaliꞌ caꞌ lbiꞌiliꞌ? 17 ¿Naruꞌ cu réjniꞌtsaliꞌ ryaz lëꞌruꞌ yúguꞌtë le

ryaz rúꞌaruꞌ, atiꞌ rurúj lëꞌruꞌ? 18Naꞌa, le r‑ruj rúꞌaliꞌ, lu icj ládxiꞌdauꞌliꞌ zaꞌ, atiꞌ

lë ni run ga cunacliꞌ dxiꞌa lahuëꞌ Dios. 19 Cni rac, le taꞌlén lu icj ládxiꞌdauꞌliꞌ
yuguꞌ le rzaꞌ ládxiꞌliꞌ le cunác, le lun ga gdö́diliꞌ bunách, len le lun ga quitsjliꞌ
zxba qui yöl‑laꞌ nutság naꞌ, len le cunác runliꞌ, len yuguꞌ le rzë ládxiꞌliꞌ cuanliꞌ,
len yuguꞌ le rnëliꞌ qui lzaꞌliꞌ le cunácz, len yuguꞌ le rnë xö́huiꞌliꞌ. 20Yuguꞌ le cni
tun ga cunaquëꞌdxiꞌa lahuëꞌDios tubönniꞌ, san chquiꞌ cunayárnëꞌë canacqui
gdauꞌ catiꞌ bi gahuëꞌ, cutu gun ga cunaquëꞌ dxiꞌa lahuëꞌ Dios.

Réjlëꞌnu Jesús ngul gzaꞌa
21Niꞌr buzë́ꞌë niꞌ Jesús, gyijëꞌ lu xyu yödz Tiro len yödz Sidón. 22Brujnu yödz

niꞌ tu ngul nababnu Canaán, atiꞌ bëꞌnu zidzj didzaꞌ, rënu Jesús:
―Xan, zxiꞌn xsoëꞌ David, buechiꞌ ladxiꞌ nedaꞌ. Biꞌi ngul quiaꞌ szxöni rzacaꞌ

rguiꞌbiꞌ le yuꞌu lëbiꞌ böꞌ xöhuiꞌ.
23Cutu bi didzaꞌ bubiꞌë Jesús. Niꞌr gulabiguëꞌë ga zoëꞌ bönniꞌ usë ́d queëꞌ, atiꞌ

glëꞌ Lëꞌ, taꞌnë́ꞌ:
―Busölaꞌ‑nu, le zaꞌnu cúdzuꞌruꞌ rbö́dxyaꞌanu.
24Niꞌr bubiꞌë didzaꞌ Jesús, rëꞌ‑nu:
―Dios nasölëꞌë nedaꞌ gáclenaꞌ bunách Israel, nacgac ca böꞌcuꞌ zxílaꞌdauꞌ

nanitcbaꞌ.
25Niꞌr gbígaꞌnu ga zoëꞌ Jesús ngul naꞌ len gyij ládxiꞌnu Lëꞌ, rënu Lëꞌ:
―Xan, guclen nedaꞌ.
26Bubiꞌë didzaꞌ Jesús, rnëꞌ:
―Cutu nac dxiꞌa uguaruꞌ yöt quecbiꞌ biꞌidauꞌ len chuꞌnruꞌ lei laucbaꞌ

bö ́ꞌcuꞌdauꞌ.
27Niꞌr rënu Jesús ngul naꞌ, rnanu:
―Ja, Xan, san tágubaꞌ bö́ꞌcuꞌdauꞌ naꞌ le bizxj tuꞌhuö́xj ga tagu xancbaꞌ.
28Niꞌr bubiꞌë didzaꞌ Jesús, rnëꞌ:
―Nguldauꞌ. Gdu nac ca réjlëꞌu nedaꞌ. Gac quiuꞌ ca rëꞌnnuꞌ.
Laꞌ niꞌz böáctëbiꞌ biꞌi nguldauꞌ queënu.
Jesús ruúnëꞌ zian nup teꞌi

29 Niꞌr buzë́ꞌë niꞌ Jesús len gdödëꞌ ga nac raꞌ nis zxön qui Galilea. Grenëꞌ
ga nac tu lu guíꞌadauꞌ, atiꞌ niꞌ gröꞌë. 30 Guladxín ga zoëꞌ Jesús bunách zian
djuaꞌquëꞌ nup cutaꞌzáꞌ len nup nachúl laugac, len nup cutaꞌnë́, len nup
narugu niꞌa naꞌgac, len zianr nup teꞌi, atiꞌ gulaguixjëꞌ lequëꞌ xniꞌë Jesús, atiꞌ
Lëꞌ bunëꞌ lequëꞌ. 31 Gulubani bunách niꞌ ca nac le benëꞌ Jesús, le gulaléꞌinëꞌ
tuꞌnë́ nup cugulanë́, atiꞌ nuhuöacgac nup grugu niꞌa naꞌgac, atiꞌ tuꞌzáꞌ nup
cugulazáꞌ, atiꞌ tuꞌleꞌi nup bchul laugac. Qui lë ni naꞌ gulaguꞌë yöl‑laꞌ ba Dios
quegac bunách Israel.

Jesús rugahuëꞌ zianr ca choaꞌ gayuáꞌ bunách
32Niꞌr Jesús bulidzëꞌ yuguꞌ bönniꞌ usë́d queëꞌ, len rëꞌ lequëꞌ:
―Ruhuechiꞌ ladxaꞌa bunách zian ni, le chguc tsonn dza záꞌclenëꞌ nedaꞌ len

cutu bi dë le lahuëꞌ. Cutu rëꞌndaꞌusö ́laꞌgacaꞌ‑nëꞌ tshuöjquëꞌ lidxquëꞌ taꞌdunzëꞌ
caꞌ, nazx caꞌ ludú ládxiꞌquëꞌ laꞌ nöz.

33Niꞌr tëꞌ Lëꞌ bönniꞌ usë́d queëꞌ, taꞌnë́ꞌ:
―¿Gazxcz gdzö ́lituꞌ yöt xtil zian lu latj caꞌz ni, le ugágutuꞌ bunách zian ni?
34Gnabnëꞌ lequëꞌ Jesús, rnëꞌ:
―¿Balx yöt xtil dë queëliꞌ?
Gulubiꞌë didzaꞌ, taꞌnë́ꞌ:
―Gadx, atiꞌ nababzbaꞌ böl cuidiꞌ dëbaꞌ queëtuꞌ ni.
35Niꞌr Jesús gna béꞌinëꞌ bunách zian naꞌ laꞌbö́ꞌ lu yu. 36 Gdel‑lëꞌë gadx yöt

xtil naꞌ len yuguꞌ böl naꞌ atiꞌ gudxëꞌ Dios: “Xclenuꞌ.” Niꞌr buzxuzxjëꞌ groptë
naꞌ len bunödzjëꞌ quequëꞌ bönniꞌ usë́d queëꞌ, atiꞌ lequëꞌ gulaguisiëꞌ laugac

bunách zian naꞌ. 37 Glahuëꞌ yúguꞌtëꞌ len guluhuöljnëꞌ. Gdöd niꞌ gulutubëꞌ le
bizxj nagaꞌngac, atiꞌ guludzë́ꞌë gadx bdöꞌa. 38Nacquëꞌ choaꞌ gayuꞌë bönniꞌ naꞌ
glahuëꞌ, sannutunublabyuguꞌngul lenbiꞌidauꞌ. 39Niꞌr Jesúsbusölëꞌëbunách
naꞌ tshuöjquëꞌ lidxquëꞌ, atiꞌ grenëꞌ lëꞌi bárcodauꞌ niꞌ, zijëꞌ lu xyu yödzMagdala.

16
Taꞌnabnëꞌ Jesús gunëꞌ tu le gac bëꞌ nuzxa naquëꞌ

1 Niꞌr guladxinëꞌ ga zoëꞌ Jesús yuguꞌ bönniꞌ gdauꞌ fariseo len yuguꞌ bönniꞌ
gdauꞌ saduceo quië laꞌzíꞌ bëꞌë Jesús, atiꞌ gulanabnëꞌ Lëꞌ gunëꞌ tu le gac bëꞌ ga
zaꞌ yöl‑laꞌ uná bëꞌ queëꞌ. 2Bubiꞌë didzaꞌ Jesús, rëꞌ lequëꞌ:
―Catiꞌ rdzöꞌ, rnaliꞌ cni: “Gun dxiꞌa cxö, le röꞌ böaj xna luzxbá.” 3 Catiꞌ nac

zildauꞌ, rnaliꞌ cni: “Cutu gun dxiꞌa naꞌa dza le röꞌ böaj xna len ruchúl luzxbá.”
Lbiꞌiliꞌ, bönniꞌ ruluíꞌz tsahuiꞌ cuinliꞌ. Rac gnë yaꞌaliꞌ nac gun luzxbá, san cutu
gac tséjniꞌliꞌ le rusëdi le tac dza ni zoaruꞌ naꞌa. 4 Bunách tuaꞌdöꞌ cuzóa gdu
ládxiꞌgac taꞌnabi nedaꞌ gunaꞌ tu le gac bëꞌ nu nacaꞌ, san cutu bi le gac bëꞌ
laꞌléꞌinëꞌ. Tuz lë naꞌ guc bëꞌ ca guc queëꞌ Jonás, bönniꞌ bëꞌë didzaꞌ uláz queëꞌ
Dios laꞌléꞌinëꞌ.
Niꞌr bucaꞌnëꞌ lequëꞌ Jesús, zhuöjëꞌ.
Le tuꞌsëdnëꞌ bönniꞌ gdauꞌ nac ca xnëꞌi yöt xtil

5 Catiꞌ guladxinëꞌ yetsláꞌa nis zxön niꞌ, gláquibeꞌinëꞌ bönniꞌ usë́d queëꞌ Jesús
glal ládxiꞌquëꞌ luꞌë le lahuëꞌ. 6Niꞌr Jesús gudxëꞌ lequëꞌ:
―Gul‑yutscaꞌ. Gul‑gún chiꞌi cuinliꞌqui le nac ca xnëꞌi yöt xtil quequëꞌbönniꞌ

gdauꞌ fariseo len quequëꞌ bönniꞌ gdauꞌ saduceo.
7Niꞌr laꞌ légaczëꞌ glun xtídzaꞌquëꞌ bönniꞌ usë ́d queëꞌ, taꞌnë́ꞌ:
―Rnëꞌ cni le cunuaꞌruꞌ yöt xtil.
8Ráquibeꞌinëꞌ lë ni Jesús, atiꞌ rëꞌ lequëꞌ:
―¿Bizxquië run xtídzaꞌliꞌ laꞌ lbiꞌizliꞌ le cunuaꞌliꞌ yöt xtil? Latiꞌz réjlëꞌliꞌnedaꞌ.

9 ¿Naruꞌ cu réjniꞌtsaliꞌ len cu rajnéytsaliꞌ ca guc quegac gayuꞌ yöt xtil niꞌ, lë
naꞌ glahuëꞌ chiʉń gayuꞌë bönniꞌ, atiꞌ tsca zian bdöꞌa butubliꞌ? 10 ¿Naruꞌ cu
rajnéytsaliꞌ caꞌ ca gucquegac gadxyötxtil niꞌ, lë naꞌglahuëꞌ choaꞌgayuꞌëbönniꞌ
atiꞌ tsca zian bdöꞌa butubliꞌ? 11 ¿Naruꞌ cu réjniꞌliꞌ? Cutu bëꞌa didzaꞌ qui yöt xtil
catiꞌ gudxaꞌ lbiꞌiliꞌ gun chiꞌi cuinliꞌ qui le nac ca xnëꞌi yöt xtil quequëꞌ bönniꞌ
gdauꞌ fariseo len quequëꞌ bönniꞌ gdauꞌ saduceo.

12Niꞌr gulayéjniꞌnëꞌ cutu gudxëꞌ lequëꞌ Jesús lun chiꞌi cuinquëꞌ qui xnëꞌi yöt
xtil, san ral‑laꞌ lun chiꞌi cuinquëꞌqui le tuꞌsëdnëꞌ yuguꞌbönniꞌ gdauꞌ fariseo len
yuguꞌ bönniꞌ gdauꞌ saduceo.

Pedro rnëꞌ Jesús naquëꞌ Cristo
13 Catiꞌ bdxinëꞌ Jesús lu xyu yödz Cesarea, ga naꞌ rna bëꞌë Filipo, gnabnëꞌ

yuguꞌ bönniꞌ usë ́d queëꞌ, rnëꞌ:
―¿Nacx taꞌná bunách nu nacaꞌ nedaꞌ, BönniꞌNuhuöaquëꞌ Gdu Bunách?
14Gulubiꞌë didzaꞌ, taꞌnë́ꞌ:
―Laꞌquëꞌ taꞌnë́ꞌ: “Juan nacuꞌ, bönniꞌ niꞌ buquilëꞌ bunách nis.” Yelaꞌquëꞌ

taꞌnë́ꞌ: “Elías nacuꞌ, bönniꞌ niꞌ bëꞌë didzaꞌ uláz queëꞌ Dios dza niꞌtë.” Yelaꞌquëꞌ
taꞌnë́ꞌ: “Jeremías nacuꞌ, o yetúëꞌ bönniꞌ bëꞌë didzaꞌ uláz queëꞌ Dios.”

15Niꞌr Jesús gudxëꞌ lequëꞌ:
―Nazxga lbiꞌiliꞌ, ¿nuzxa rnaliꞌ nacaꞌ nedaꞌ?
16Bubiꞌë didzaꞌ Simón Pedro, rëꞌ Lëꞌ:
―Liꞌ nacuꞌ Cristo, Zxiꞌnëꞌ Dios ban.
17Bubiꞌë didzaꞌ Jesús, rëꞌ lëꞌ:

―Bicaꞌ bauꞌ liꞌ, Simón, zxiꞌnëꞌ Jonás, le cutu buluiꞌinëꞌ liꞌ lë ni nu bönniꞌ, san
Xuzaꞌ zoëꞌ yehuaꞌ yubá buluiꞌinëꞌ liꞌ lë ni. 18Nedaꞌ rëpaꞌ liꞌ, liꞌ nacuꞌ Pedro, atiꞌ
lu guiöj ni ucuꞌa nup ludúb quiaꞌ, atiꞌ yöl‑laꞌ uná bëꞌ qui tuꞌ xöhuiꞌ cutu saquiꞌ
uzagaꞌ xnözquëꞌ. 19 Gunnaꞌ quiuꞌ yuguꞌ zxiꞌn guia qui latj ga rna bëꞌ Nu zoa
yehuaꞌ yubá. Le gna bëꞌu luyú ni, chgna bëꞌ caꞌNunaꞌ zoa yehuaꞌ yubá, atiꞌ le
guꞌu latj gac luyú ni, chbëꞌ latj gac lë naꞌNu naꞌ zoa niꞌ yehuaꞌ yubá.

20 Niꞌr Jesús gna béꞌinëꞌ yuguꞌ bönniꞌ usë́d queëꞌ nutu nu lëꞌë naquëꞌ Lëꞌ
Cristo.

Jesús rguíxjöꞌë ca ziꞌa ludöddëꞌ Lëꞌ
21 Laꞌ dza niꞌz gzu lahuëꞌ Jesús rguíxjöiꞌnëꞌ yuguꞌ bönniꞌ usë́d queëꞌ run

bayúdx tsijëꞌ Jerusalén, atiꞌ niꞌ lusacaꞌ ziꞌë Lëꞌ yuguꞌ bxuz uná bëꞌ len bönniꞌ
gul tuꞌzejniꞌi, len bönniꞌ gdauꞌ tuꞌsëdi, atiꞌ niꞌr ludöddëꞌ Lëꞌ, san catiꞌ gac tsonn
dza ubanëꞌ lu yöl‑laꞌ gut. 22Niꞌr quizi bchëꞌë Jesús Pedro len gzu lahuëꞌ rdil‑lëꞌ
Lëꞌ didzaꞌ, rnëꞌ:
―Xan, cutu guꞌë latj Dios. Cutu caꞌ gac quiuꞌ ca rnauꞌ.
23Niꞌr bueycjëꞌ Jesús, len rëꞌ Pedro:
―Bcuit ga zoaꞌ. Runuꞌ ca run Satanás, tuꞌ xöhuiꞌ. Runuꞌ ga gac chop ladxaꞌa

le cutu nac ca rzaꞌ ladxëꞌë Dios le rzaꞌ ladxuꞌu liꞌ, san ca taꞌzáꞌz ládxiꞌgac
bunách.

24Niꞌr Jesús gudxëꞌ yuguꞌ bönniꞌ usë́d queëꞌ, rnëꞌ:
―Chquiꞌ zoëꞌbönniꞌ rëꞌnnëꞌ tëꞌënedaꞌ, ral‑laꞌuzóëꞌ tslaꞌl yuguꞌ le rzë ladxëꞌë,

len gaquëꞌ ca tu bönniꞌ zijëꞌ zajtë ́ꞌë lëꞌi yag cruz, atiꞌ niꞌr gac tëꞌë nedaꞌ. 25Nu
bönniꞌ guëꞌnnëꞌ gun chiꞌë yöl‑laꞌ naꞌbán queëꞌ, unitiëꞌ lei, san bönniꞌ unitiëꞌ
yöl‑laꞌ naꞌbán queëꞌ le dëꞌë nedaꞌ, gataꞌ queëꞌ yöl‑laꞌ naꞌbán gdu. 26 ¿Bizxa
uziꞌtsëꞌ xbey bönniꞌ chquiꞌ utubëꞌ yúguꞌtë le dë yödzlyú ni san unitiëꞌ yöl‑laꞌ
naꞌbán gduqueëꞌ? ¿Bizxa caz gacunödzjëꞌbönniꞌquië gataꞌqueëꞌyöl‑laꞌnaꞌbán
gdu? 27Cni rniaꞌ, le huödaꞌ nedaꞌ, BönniꞌNuhuöaquëꞌ Gdu Bunách, dzag nedaꞌ
yöl‑laꞌyeníꞌqueëꞌXuzaꞌDios, lendzagquëꞌnedaꞌ gbaz laꞌyquiaꞌ. Niꞌr ubiꞌaqui
queë bunách tsca nac le nungac. 28 Le nactë rëpaꞌ lbiꞌiliꞌ: “Cutu caꞌ lat laꞌgac
nup nacuáꞌ ni catiꞌ laꞌleꞌir duná bëꞌa nedaꞌ, BönniꞌNuhuöaquëꞌ Gdu Bunách.”

17
Rdzaꞌ ca naláꞌ lahuëꞌ Jesús

1 Gdöd xop dza, Jesús gdel‑lëꞌë Pedro len Jacobo len Juan, böchëꞌë Jacobo
naꞌ, atiꞌ bchëꞌë lequëꞌ, yjaquëꞌ quizi ga nac tu lu guiꞌa sib. 2Niꞌ bdzaꞌ ca naláꞌ
lahuëꞌ Jesús lauquëꞌ. Gyëp yös yeníꞌ lahuëꞌ Jesús ca ruzeníꞌ gbidz, atiꞌ böac
chguichdauꞌz lariꞌ nacuëꞌ ca yeníꞌ. 3 Niꞌr gulaléꞌinëꞌ bönniꞌ usë́d queëꞌ naꞌ
buluíꞌ lauquëꞌMoisés len Elías, tuíꞌlenëꞌ Jesús didzaꞌ. 4Niꞌr Pedro rëꞌ Jesús:
―Xan, nac dxiꞌa zoaruꞌ ni. Chquiꞌ rëꞌnnuꞌ, gunaꞌ ni tsonn yuꞌu lágaꞌdauꞌ, tu

quiuꞌ, yetú queëꞌMoisés, len yetú queëꞌ Elías.
5Tsal niꞌ ruꞌë didzaꞌ ni Pedro, laꞌ gröꞌtë niꞌ tu böaj yeníꞌ le gzxoa lequëꞌ, atiꞌ

lu böaj naꞌ byön chiꞌi nu rna:
―Bönniꞌ ni Zxiꞌnczaꞌ. Nadxiꞌidaꞌ‑nëꞌ len rdzag ladxaꞌa Lëꞌ. Gul‑zë ́ nagliꞌ

didzaꞌ guꞌë.
6 Catiꞌ gulayönnëꞌ chiꞌi naꞌ bönniꞌ usë́d queëꞌ, guladzöꞌë guzruꞌal len gladxi

guladzöbnëꞌ. 7Niꞌr gbiguëꞌë Jesús ga naꞌ nacuꞌë, atiꞌ gdanëꞌ lequëꞌ, rnëꞌ:
―Gul‑tsás. Cutu gádxiliꞌ.
8Catiꞌ gulachís lauquëꞌ, guluyúëꞌ, nutur nu gulaléꞌinëꞌ, san tuzëꞌ Jesús.
9Catiꞌ niꞌ tuꞌdinniëꞌ lu guiꞌa naꞌ, gna béꞌinëꞌ lequëꞌ Jesús, rnëꞌ:
―Nutu nu guiëliꞌ ca guc lë ni bléꞌiliꞌ catiꞌ ubanraꞌ lu yöl‑laꞌ gut nedaꞌ, Bönniꞌ

Nuhuöaquëꞌ Gdu Bunách.

10Niꞌr gulanabnëꞌ Lëꞌ bönniꞌ usë ́d queëꞌ, taꞌnë́ꞌ:
―¿Bizx quië taꞌnë́ꞌ bönniꞌ gdauꞌ usëdi run bayúdx uluíꞌ lahuëꞌ Elías ziꞌal ca

uluíꞌ lahuëꞌ Cristo?
11Bubiꞌë didzaꞌ Jesús, rëꞌ lequëꞌ:
―Le nactë uluíꞌ lauczëꞌ ziꞌal Elías, len ucaꞌnëꞌ tsahuiꞌ yúguꞌtë. 12Nedaꞌ rëpaꞌ

lbiꞌiliꞌ: “Chbuluíꞌ lahuëꞌ Elías naꞌ, san cutu guluúnbëꞌë lëꞌ, atiꞌ yúguꞌtë ca rnaz
quequëꞌ glunëꞌ queëꞌ.” Lëzcaꞌ cni lunëꞌ quiaꞌ nedaꞌ, Bönniꞌ Nuhuöaquëꞌ Gdu
Bunách, lusacaꞌ ziꞌë nedaꞌ.

13 Niꞌr gulayéjniꞌnëꞌ bönniꞌ usë́d queëꞌ, bë́ꞌlenëꞌ lequëꞌ didzaꞌ Jesús ca guc
queëꞌ Juan, bönniꞌ naꞌ buquilëꞌ bunách nis.

Ruúnëꞌ‑biꞌ Jesús tubiꞌ biꞌi bönniꞌ réꞌibiꞌ xjutiꞌ
14Catiꞌguladxinëꞌganaꞌnacuáꞌbunáchzian, gbiguëꞌëgazoëꞌ Jesús tubönniꞌ,

atiꞌ buzechu zxibëꞌ lahuëꞌ Jesús 15 len rëꞌ Lëꞌ:
―Xan, buechiꞌ ladxiꞌ‑biꞌ biꞌi bö ́nniꞌdauꞌ quiaꞌ, le réꞌibiꞌ xjutiꞌ, len szxöni

rzacaꞌ rguiꞌbiꞌ, atiꞌ zian lzu rdzöꞌbiꞌ lu guiꞌ o lu nis. 16 Chdguꞌa‑biꞌ lauquëꞌ
bönniꞌ usë́d quiuꞌ san cutu guc luúnëꞌ‑biꞌ.

17Bubiꞌë didzaꞌ Jesús, rnëꞌ:
―Lbiꞌiliꞌ, bunách curéjlëꞌliꞌ len cunacliꞌ tsahuiꞌ. ¿Gácaꞌxtëcz ral‑laꞌ sóalenaꞌ

lbiꞌiliꞌ quië tséjlëꞌliꞌnedaꞌ? ¿Gácaꞌxtëcz ral‑laꞌ guaꞌ glenaꞌ queëliꞌ? Gul‑dguáꞌ‑biꞌ
quiaꞌ ni.

18Niꞌr Jesús buzeynëꞌ ba nadx böꞌ xöhuiꞌ naꞌ yuꞌu lëbiꞌ, atiꞌ laꞌ burujtë lëbiꞌ,
atiꞌ laꞌ naꞌz böáctëbiꞌ biꞌi bö ́nniꞌdauꞌ naꞌ.

19Niꞌr, quizi gulabiguëꞌë ga zoëꞌ Jesús bönniꞌ usë́d queëꞌ, atiꞌ gulanabnëꞌ Lëꞌ,
taꞌnë́ꞌ:
―¿Bizx quië naꞌ netuꞌ cutu guc ubijtuꞌ böꞌ xöhuiꞌ naꞌ?
20 Jesús rëꞌ lequëꞌ:
―Cutu gzxáquiꞌliꞌ le curéjlëꞌliꞌDios gdu ládxiꞌliꞌ. Le nactë rëpaꞌ lbiꞌiliꞌ, zal‑laꞌ

cuidiꞌz nac yöl‑laꞌ rejlëꞌ queëliꞌDios, nacz ca tu xseydauꞌmostaza, huac guiëliꞌ
guíꞌadauꞌni: “Bcuit ni len yajsóaniꞌl”, atiꞌ laꞌ gcuittë guíꞌadauꞌnaꞌ. Cutu bi zoa
le cugác gunliꞌ chquiꞌ réjlëꞌliꞌ Dios gdu ládxiꞌliꞌ. 21 Tu böꞌ xöhuiꞌ cni gac ubijliꞌ
tuz chquiꞌ ulidzliꞌ‑nëꞌ Dios, len gunliꞌ gubás.

Rguíxjöꞌë leyúbl Jesús ca ziꞌa ludöddëꞌ Lëꞌ
22Tsal niꞌ taꞌdë́ꞌ luyú Galilea, Jesús gudxëꞌ yuguꞌ bönniꞌ usë ́d queëꞌ, rnëꞌ:
―Zoa nu udö́d nedaꞌ, Bönniꞌ Nuhuöaquëꞌ Gdu Bunách, lu naꞌgac bunách.

23Ludöddëꞌ nedaꞌ, san catiꞌ gac tsonn dza Dios uspanëꞌ nedaꞌ.
Niꞌr guluhuiꞌnnëꞌ bönniꞌ usë́d queëꞌ.
Jesús rguizxj lazëꞌ qui gdauꞌ

24Catiꞌ guludxinëꞌCapernaum Jesús len yuguꞌbönniꞌusë́d queëꞌ, guladxinëꞌ
ga zoëꞌ Pedro bönniꞌ tuꞌquizxjëꞌ bunách lazgac qui gdauꞌ, atiꞌ tëꞌ Pedro:
―¿Naruꞌ cu quizxj lazëꞌ qui gdauꞌ bönniꞌ rusëdnëꞌ lbiꞌiliꞌ?
25Bubiꞌë didzaꞌ Pedro, rnëꞌ:
―Ja, huaguizxjëꞌ.
Catiꞌ buaziëꞌ Pedro lu yuꞌu, Jesús laꞌ bulidztëꞌ lëꞌ len rëꞌ lëꞌ:
―¿Nacx rusacaꞌ quiuꞌ, Simón? Bönniꞌ taꞌná bëꞌë luyú ni, ¿nupx tuꞌquizxjëꞌ le

rguizxj laz len lazxj qui yu? ¿Naruꞌ tuꞌquizxjëꞌ bunách uládz quequëꞌ o bunách
gzaꞌa?

26Bubiꞌë didzaꞌ Pedro, rëꞌ Lëꞌ:
―Bunách gzaꞌa tuꞌquizxjëꞌ.
Niꞌr Jesús rëꞌ lëꞌ:
―Qui lë ni naꞌ, cutu run bayúdx quizxj lazaꞌ qui gdauꞌ le nacaꞌ Zxiꞌnëꞌ Dios

ca naꞌ cutu bi taꞌguízxj nup nacgac bunách uládz qui nu naꞌ ruquízxj. 27Naꞌa,

quië nutu nu gun leyruꞌ, gyeaj raꞌ nis zxön, yajzál lu nis le rzönnuꞌ‑baꞌ böl, atiꞌ
böl cuijuꞌ‑baꞌ ziꞌal, gzxiꞌ‑baꞌ. Catiꞌ gsaljuꞌ rúꞌabaꞌ, niꞌ gdzö́linuꞌ tudumí lasdauꞌ.
Gzxiꞌ lei, atiꞌ gdizxj lazaꞌ len lazuꞌ.

18
¿Nuzxal gac blau?

1Laꞌ dza niꞌz guladxinëꞌ ga zoëꞌ Jesús bönniꞌ usë́d queëꞌ, atiꞌ gulanabnëꞌ Lëꞌ,
taꞌnë́ꞌ:
―¿Núzxalëꞌ bönniꞌ ni gaquëꞌ blau ga rna bëꞌë Dios yehuaꞌ yubá?
2 Bulidzëꞌ‑biꞌ Jesús tubiꞌ biꞌi bö́nniꞌdauꞌ, atiꞌ buzóëꞌ‑biꞌ gatsj lahuiꞌl ga naꞌ

nacuꞌë. 3Niꞌr rëꞌ lequëꞌ:
―Le nactë rëpaꞌ lbiꞌiliꞌ, chquiꞌ cuhuöacliꞌ ca naccbiꞌ biꞌidauꞌ, cutu caꞌ tsazliꞌ

ga niꞌ rna bëꞌë Dios yehuaꞌ yubá. 4Qui lë ni naꞌ, nútiꞌtëz nu gac nöxj ladxiꞌ len
huöac ca nacbiꞌ biꞌidauꞌ ni, nu ni gac blau ga niꞌ rna bëꞌë Dios yehuaꞌ yubá.
5Nútiꞌtëz nu gun ba laꞌn tubiꞌ biꞌidauꞌ cni le náquibiꞌ quiaꞌ, nédaꞌczaꞌ gun ba
laꞌn.

Le tun ga nu gun dul‑laꞌ
6Gnëꞌ caꞌ Jesús:
―Nu gun ga gunbiꞌ dul‑laꞌ tubiꞌ biꞌidauꞌ cni réjlëꞌbiꞌ nedaꞌ, dxiꞌar gac queëꞌ

bönniꞌ naꞌ laꞌnaruꞌ ugal‑lëꞌ guiöj ryë́tuni yag yenëꞌ, atiꞌ tsajsladzuꞌ cuinëꞌ lu
nis zxön. 7 Bicaꞌ bayechiꞌ bunách yödzlyú ni tun ga tunëꞌ dul‑laꞌ lzaꞌgac.
Nacuaꞌtecz le tun ga nu gun dul‑laꞌ, san bicaꞌ bayechiꞌ nu run ga nu gun
dul‑laꞌ.

8 ’Qui lë ni naꞌ, chquiꞌ gun ga gunuꞌ dul‑laꞌ naꞌu o niꞌu, bchugu lei, len gruꞌn
lei. Dxiꞌar gac quiuꞌ tsajtsaziuꞌ ga suꞌ gbanuꞌ curzaꞌu o narugu niꞌa naꞌu, len
clëg nacuáꞌ chop naꞌu len chop niꞌu atiꞌ tsajtsaziuꞌ lu guiꞌ gabíl le gatga ul.
9 Chquiꞌ gun ga gunuꞌ dul‑laꞌ yöj lauꞌ, gleaj lei len gruꞌn lei. Dxiꞌar gac quiuꞌ
tsajtsaziuꞌ ga suꞌ gbanuꞌ, zoa tuz yöj lauꞌ, len clëg nacuáꞌ chop yöj lauꞌ, atiꞌ
tsajtsaziuꞌ lu guiꞌ gabíl.

Le run lsaquiꞌ böꞌcuꞌ zxilaꞌ nanitbaꞌ
10Gnëꞌ caꞌ Jesús:
―Gul‑gún chiꞌi cuinliꞌ cui uzoaliꞌ‑biꞌ tslaꞌl nitubiꞌ biꞌidauꞌ cni. Nedaꞌ rëpaꞌ

lbiꞌiliꞌ, nacuáꞌteczëꞌ gbaz laꞌy tun chiꞌë lecbiꞌ lahuëꞌ Xuzaꞌ zoëꞌ yehuaꞌ yubá.
11Bidaꞌ ni nedaꞌ, BönniꞌNuhuöaquëꞌ Gdu Bunách, quië usláꞌ nu ni nanít.

12 ’¿Nacx runi lbiꞌiliꞌ? Nu bönniꞌ, nacuaꞌbaꞌ queëꞌ tu gayuáꞌ böꞌcuꞌ zxilaꞌ,
chquiꞌ nitbaꞌ tubaꞌ, ¿naruꞌ cu ucaꞌnëꞌ‑baꞌ taplalj yu chë ́nnabaꞌ naꞌ len tsijëꞌ gap
nac lu guiꞌa, tsajtiljëꞌ‑baꞌ böꞌcuꞌ zxílaꞌdauꞌnaꞌnanitbaꞌ? 13Chquiꞌ udzölnëꞌ‑baꞌ,
le nactë rëpaꞌ lbiꞌiliꞌ, udzijrnëꞌ queëbaꞌ böꞌcuꞌ zxílaꞌdauꞌ naꞌ ca gunëꞌ quecbaꞌ
yetaplalj yu chë ́nnabaꞌ niꞌ cutu gulanitbaꞌ. 14 Lëzcaꞌ cni, Xuzruꞌ Dios, zoëꞌ
yehuaꞌ yubá, cutu rëꞌnnëꞌ nitbiꞌ nitubiꞌ biꞌidauꞌ cni.

Ca ral‑laꞌ unít lauruꞌ böchiꞌ lzaꞌruꞌ
15Gnëꞌ caꞌ Jesús:
―Chquiꞌ guaꞌ döꞌ quiuꞌ böchiꞌ lzaꞌu, gyeajtscaꞌ, yajcáꞌnlenëꞌ tsahuiꞌ laꞌ

lbiꞌizliꞌ. Chquiꞌ uzë ́ naguëꞌ liꞌ, chbuguel‑luꞌu böchiꞌ lzaꞌu. 16 Chquiꞌ cutu
uzë ́ naguëꞌ xtidzuꞌu, bchëꞌë yetúëꞌ o yechopëꞌ bönniꞌ quië urúj li xtidzuꞌu
lauquëꞌ chop tsonnëꞌ bönniꞌ, nup gac lun lnaꞌ lau qui xtídzaꞌliꞌ. 17Chquiꞌ cutu
uzë ́ naguëꞌ xtídzaꞌquëꞌ, gudx caꞌ bunách tuꞌdúb tuꞌsë ́d queëꞌ Dios, len chquiꞌ
cutu uzë́ naguëꞌ xtídzaꞌgac bunách naꞌ, niꞌr gaquëꞌ quiuꞌ bönniꞌ naꞌ ca bönniꞌ
curejlëꞌë Dios len ca bönniꞌ ruquizxjëꞌ uláz qui yödz ziꞌtuꞌ.

18 ’Le nactë rëpaꞌ lbiꞌiliꞌ, yúguꞌtë le gna bëꞌliꞌ luyú ni, nac le chgna bëꞌë Dios
yehuaꞌ yubá, atiꞌ yúguꞌtë le güiꞌliꞌ latj luyú ni, nac le chbëꞌë latj Dios yehuaꞌ
yubá.

19 ’Lëzcaꞌ cni rëpaꞌ lbiꞌiliꞌ, chquiꞌ chopzliꞌ gun tuz xtídzaꞌliꞌ luyú ni ca nac tu
le gnábiliꞌ‑nëꞌ Dios, gunnëꞌ queëliꞌ lë naꞌ Xuzczaꞌ Dios, zoëꞌ yehuaꞌ yubá. 20Ga
nacuáꞌ chop tsonnnupni nudubgac quiaꞌnedaꞌ, zoaczaꞌnedaꞌ gatsj lahuiꞌl ga
naꞌ nacuꞌë.

21Niꞌr gbiguëꞌë Pedro ga zoëꞌ Jesús len gnabnëꞌ Lëꞌ, rnëꞌ:
―Xan, ¿bálaxtë lzu ral‑laꞌ unít lahuaꞌ böchiꞌ lzaꞌa, nu naꞌ ruaꞌ döꞌ quiaꞌ?

¿Naruꞌ gadx lzu?
22 Jesús rëꞌ lëꞌ:
―Nedaꞌ rëpaꞌ liꞌ, clëg gadx lzuz, san gdu tsonnlalj yu chi cöꞌ nac gadx lzu.
Le run lsaquiꞌ bönniꞌ huen dxin cutu bunít lahuëꞌ lzëꞌë

23Gnëꞌ caꞌ Jesús:
―Yetú caꞌ, ca gun Nu naꞌ rna bëꞌ yehuaꞌ yubá nac ca benëꞌ bönniꞌ rna

bëꞌë. Guꞌnnëꞌ ucáꞌnlenëꞌ tsahuiꞌ yuguꞌ bönniꞌ huen dxin queëꞌ. 24 Catiꞌ gzu
lahuëꞌ rucáꞌnlenëꞌ lequëꞌ tsahuiꞌ, djuaꞌquëꞌ ga zoëꞌ tu bönniꞌ ral‑lëꞌë queëꞌ zian
gayuáꞌ dumí. 25Le cutu guc quizxjëꞌ, gna bëꞌë xanëꞌ laꞌdaꞌu lëꞌ len ngul queëꞌ,
len yuguꞌ biꞌi queëꞌ, len yúguꞌtë le dë queëꞌ, atiꞌ niꞌr gazxj le ral‑lëꞌë queëꞌ
xanëꞌ naꞌ. 26 Niꞌr buzechu zxibëꞌ lahuëꞌ xanëꞌ huen dxin naꞌ len gnabnëꞌ
lëꞌ, rnëꞌ: “Xan, ben zxön ladxuꞌu nedaꞌ. Huaguizxjczaꞌ liꞌ yúguꞌtë.” 27 Niꞌr
xanëꞌ naꞌ buechiꞌ ladxëꞌë bönniꞌ huen dxin queëꞌ naꞌ, len bunít lahuëꞌ lëꞌ lë
naꞌ ral‑lëꞌë queëꞌ, atiꞌ busanëꞌ lëꞌ. 28 Catiꞌ burujëꞌ niꞌ bönniꞌ huen dxin naꞌ,
laꞌ yajtsagtëꞌ tu bönniꞌ rúnlenëꞌ lëꞌ tsazxö́n dxin, atiꞌ bönniꞌ naꞌ ral‑lëꞌë queëꞌ
látiꞌdauꞌz dumí. Niꞌr gzxönëꞌ lëꞌ len gzxöndjëꞌ yenëꞌ, rëꞌ lëꞌ: “Gdizxjtë lë naꞌ
ral‑luꞌu quiaꞌ.” 29Niꞌr buzechu zxibëꞌ lahuëꞌ lzëꞌë naꞌ len gnab yechëꞌë lahuëꞌ,
rnëꞌ: “Ben zxön ladxuꞌu nedaꞌ. Huaguizxjczaꞌ liꞌ yúguꞌtë.” 30 Cutu guꞌnnëꞌ
bönniꞌhuendxin naꞌ, atiꞌ yajluꞌë lëꞌ lidx guia dza quizxjrëꞌ lë naꞌ ral‑lëꞌë queëꞌ.
31Catiꞌ gulaléꞌinëꞌ lë ni yezícaꞌrëꞌ huen dxin, guluhuíꞌntsquinëꞌ niꞌa queëꞌ, atiꞌ
yajtíxjöiꞌcnëꞌ xanquëꞌ yúguꞌtë lë naꞌ guc. 32Niꞌr bulidzëꞌ bönniꞌ huen dxin naꞌ
xanquëꞌ, atiꞌ rëꞌ lëꞌ: “Liꞌ, huen dxin cunác tsahuiꞌ. Yúguꞌtë dumí naꞌ gul‑luꞌu
quiaꞌ bunít lahuaꞌ liꞌ. Busulaꞌ lë naꞌ gul‑luꞌu quiaꞌ le gnab yechuꞌu lahuaꞌ.
33 ¿Naruꞌ cu ral‑laꞌ huechiꞌ ladxuꞌu caꞌ lzaꞌu ca naꞌ benaꞌ quiuꞌ nedaꞌ, buechiꞌ
ladxaꞌa liꞌ?” 34Niꞌr gléytsquinëꞌ xanëꞌ len budödëꞌ lëꞌ lu naꞌgac nup lusacaꞌ ziꞌ
lëꞌ dza quizxjrëꞌ gdutë le ral‑lëꞌë queëꞌ.

35Niꞌr rnëꞌ Jesús:
―Lëzcaꞌ cni gunëꞌ queëliꞌ Xuzaꞌ zoëꞌ yehuaꞌ yubá chquiꞌ cutu unít lauliꞌ gdu

ládxiꞌliꞌ yuguꞌ böchiꞌ lzaꞌliꞌ.
19

Nup tuꞌláꞌa yöl‑laꞌ nutság naꞌ
1Catiꞌ budx bëꞌë yuguꞌ didzaꞌ ni Jesús, buzë́ꞌë luyú Galilea, atiꞌ bdxinëꞌ luyú

Judea le dë yetsláꞌa yegu Jordán zacaꞌ ga rlen gbidz. 2 Zjaclen Jesús bunách
zian, atiꞌ bunëꞌ lequëꞌ niꞌ.

3Niꞌr guladxinëꞌ ga zoëꞌ Jesús laꞌquëꞌbönniꞌ gdauꞌ fariseo quië laꞌzíꞌbëꞌë Lëꞌ,
atiꞌ gulanabnëꞌ Lëꞌ, taꞌnë́ꞌ:
―¿Naruꞌ dë latj bönniꞌ nutság nëꞌë usanëꞌ ngul queëꞌ niꞌa qui bítiꞌtëz bi rac?
4Bubiꞌë didzaꞌ Jesús, rëꞌ lequëꞌ:
―¿Naruꞌ cu nulábniliꞌ le nayúj lu guich laꞌy ca benëꞌ bunách Dios catiꞌ ziꞌa

benëꞌ yödzlyú, bönniꞌ len ngul benëꞌ lequëꞌ? 5 Cni gnëꞌ Dios: “Qui lë ni naꞌ,
ral‑laꞌ usanëꞌ xuz xnëꞌë bönniꞌ, atiꞌ tsaz tsajsóalenëꞌ‑nu ngul queëꞌ, atiꞌ gropëꞌ

naꞌ luhuöaquëꞌ tuz bunách.” 6 Cni nac, cutur nacquëꞌ chopëꞌ san tuz bunách
chnuhuöacquëꞌ. Qui lë ni naꞌ, cutu ral‑laꞌ lulë ́ꞌë bönniꞌ nup naꞌ benëꞌ tuz Dios.

7Niꞌr gulanabnëꞌ Jesús bönniꞌ gdauꞌ naꞌ, taꞌnë́ꞌ:
―¿Bizx quië naꞌ gna béꞌinëꞌ lequëꞌMoisés le ruiꞌ latj bönniꞌ unödzjëꞌ queënu

ngul queëꞌ tu guich le ruláꞌa yöl‑laꞌ nutság naꞌ, atiꞌ usanëꞌ‑nu ngul queëꞌ naꞌ?
8 Jesús rëꞌ lequëꞌ:
―CnibenëꞌMoisés le nazíd icj ládxiꞌdauꞌliꞌ, bennëꞌ lbiꞌiliꞌ latj usanliꞌ‑nungul

queëliꞌ, san catiꞌ gzu lau gutaꞌ gröꞌ yödzlyú, cutu guc cni. 9Nedaꞌ rëpaꞌ lbiꞌiliꞌ,
chquiꞌ usanëꞌ‑nu ngul queëꞌ bönniꞌ len cutu gdálennu bönniꞌ yubl, atiꞌ utság
náꞌlenëꞌ‑nungul yubl, gunëꞌdul‑laꞌ le rguitsj zxbaqui yöl‑laꞌnutságnaꞌ. Lëzcaꞌ
cni, chquiꞌ utság náꞌlenëꞌ‑nu ngul naꞌ nu bönniꞌ, nusanëꞌ‑nu bönniꞌ queënu,
gunëꞌ dul‑laꞌ le rguitsj zxba qui yöl‑laꞌ nutság naꞌ.

10Niꞌr tëꞌ Jesús bönniꞌ usë́d queëꞌ, taꞌnë́ꞌ:
―Chquiꞌ cni nac queëꞌ bönniꞌ zóalenëꞌ‑nu ngul queëꞌ, dxiꞌar gac queëꞌ

laꞌnaruꞌ cu gtsagcz nëꞌë, ugaꞌnëꞌ tuzëꞌ.
11Bubiꞌë didzaꞌ Jesús, rëꞌ lequëꞌ:
―Cutu gac laꞌzíꞌ lu naꞌgac didzaꞌ ni yúguꞌtë bunách, san nupz naꞌ Dios

ruzéjniꞌnëꞌ lequëꞌ. 12Nacuꞌë bönniꞌ cutu tuꞌtság náꞌlenquëꞌ ngul le cunacquëꞌ
gdu bönniꞌ byuꞌ, le glaljëꞌ caꞌ, atiꞌ yelaꞌquëꞌ bönniꞌ cutu tuꞌtság náꞌlenquëꞌ ngul
le guluzagaꞌxnözquëꞌbunách, atiꞌyelaꞌquëꞌbönniꞌ cutu tuꞌtságnáꞌlenquëꞌngul
quië gac lunëꞌ xchinëꞌDiosNu rna bëꞌ yehuaꞌ yubá. Nu saquiꞌ siꞌ lu nëꞌi didzaꞌ
ni ral‑laꞌ siꞌ lu nëꞌi lei.

Rulídz tsahuëꞌë‑biꞌ Jesús yuguꞌ biꞌidauꞌ
13Niꞌr djuaꞌcquëꞌ‑biꞌ ga zoëꞌ Jesús biꞌidauꞌ xuz xnaꞌcbiꞌ quië gxoa nëꞌë lecbiꞌ

len ulidzëꞌ Dios niꞌa quecbiꞌ, atiꞌ guluzaguëꞌë xnözquëꞌ bönniꞌ usë ́d queëꞌ.
14Niꞌr rëꞌ lequëꞌ Jesús, rnëꞌ:
―Gul‑güíꞌ‑biꞌ latj biꞌidauꞌ laꞌdxinbiꞌ ga zoaꞌ, len cutu uzágaꞌliꞌ xnözcbiꞌ, le

laꞌzíꞌ latj nup nacgac ca yuguꞌ biꞌidauꞌ cni ga niꞌ rna bëꞌë Dios yehuaꞌ yubá.
15Bxoa nëꞌë lecbiꞌ Jesús, atiꞌ niꞌr buzë́ꞌë niꞌ.
Bönniꞌ cuidiꞌ dë yöl‑laꞌ tsahuiꞌ queëꞌ

16Duyúëꞌ Jesús bönniꞌ ni zoëꞌ iz cuidiꞌ queëꞌ, len rëꞌ Lëꞌ:
―Bönniꞌ Usëdi gdu dxiꞌa. ¿Bizxa le nac dxiꞌa ral‑laꞌ gunaꞌ quië gdél‑liꞌdaꞌ

yöl‑laꞌ naꞌbán gdu?
17Bubiꞌë didzaꞌ Jesús, rëꞌ lëꞌ:
―¿I nöznuꞌ bizxa naꞌ rnauꞌ quiaꞌ, rnauꞌ nacaꞌ gdu dxiꞌa? Nutu nu bönniꞌ

naquëꞌ gdu dxiꞌa. Tuzëꞌ Dios naquëꞌ gdu dxiꞌa. Chquiꞌ rëꞌnnuꞌ gdél‑liꞌnuꞌ
yöl‑laꞌ naꞌbán gdu, ben ca rna bëꞌ zxba queëꞌ Dios.

18Niꞌr rëꞌ Jesús bönniꞌ naꞌ, rnëꞌ:
―¿Bizxal zxba naꞌ?
Jesús rëꞌ lëꞌ:
―Zxba naꞌ gna bëꞌëMoisés:

Cutu gdödnuꞌ bunách.
Cutu gunuꞌ dul‑laꞌ le rguitsj zxba qui yöl‑laꞌ nutság naꞌ.
Cutu cuanuꞌ.
Cutu gnëuꞌ qui lzaꞌu le cunácz.
19Ben ba laꞌn xuz xnaꞌu.
Bdxiꞌi böchiꞌ lzaꞌu ca nadxíꞌi cuinuꞌ.

20Gudxëꞌ Jesús bönniꞌ naꞌ ni zoëꞌ iz cuidiꞌ queëꞌ, rnëꞌ:
―Yúguꞌtë lë ni runaꞌ ga gdel‑laꞌ nacaꞌ biꞌidauꞌ. ¿Naruꞌ zoa yetú le ral‑laꞌ

gunaꞌ?
21 Jesús rëꞌ lëꞌ:

―Chquiꞌ rëꞌnnuꞌ gacuꞌ gdu tsahuiꞌ, gyeaj, yjëtiꞌ le dë quiuꞌ, atiꞌdumínaꞌ siꞌu,
bunö ́dzj quegac bunách yechiꞌ. Cni gataꞌ quiuꞌ yöl‑laꞌ tsahuiꞌ niꞌ yehuaꞌ yubá.
Niꞌr gda, gdaꞌ nedaꞌ.

22Catiꞌ byönnëꞌ didzaꞌni bönniꞌnaꞌni zoëꞌ iz cuidiꞌ queëꞌ, zhuöjëꞌ ruhuiꞌnnëꞌ
le dëtsca yöl‑laꞌ tsahuiꞌ queëꞌ.

23Niꞌr Jesús gudxëꞌ yuguꞌ bönniꞌ usë́d queëꞌ, rnëꞌ:
―Lenactë rëpaꞌ lbiꞌiliꞌ, banígnac tsaziëꞌ ga rnabëꞌëDios yehuaꞌyubábönniꞌ

dëyöl‑laꞌ tsahuiꞌqueëꞌ. 24Yetú caꞌ rëpaꞌ lbiꞌiliꞌ, nacrbaníg tsaziëꞌganiꞌ rnabëꞌë
Dios bönniꞌ dë yöl‑laꞌ tsahuiꞌ queëꞌ ca tödbaꞌ böaꞌ lu nag yötsiꞌ.

25Catiꞌ gulayönnëꞌ didzaꞌ ni bönniꞌ usë́d queëꞌ, gulubannëꞌ, taꞌnë́ꞌ:
―¿Nuzxa caz gac ulá, chquiꞌnuꞌ?
26Buyúëꞌ lequëꞌ Jesús len rëꞌ lequëꞌ:
―Cutu gac lun lë ni bunách, san Dios huac gunëꞌ yúguꞌtë.
27Niꞌr bubiꞌë didzaꞌ Pedro, rëꞌ Jesús:
―Byutscaꞌ, netuꞌ chbucaꞌntuꞌ yúguꞌtë len záꞌlentuꞌ Liꞌ. ¿Bizxar gataꞌ queëtuꞌ?
28 Jesús rëꞌ lequëꞌ:
―Le nactë rëpaꞌ lbiꞌiliꞌ, dza niꞌ catiꞌ ucúb yödzlyú atiꞌ cöꞌa gna bëꞌa nedaꞌ,

BönniꞌNuhuöaquëꞌGduBunách, ganiꞌgáctëraꞌblau, lëzcaꞌ lbiꞌiliꞌzáꞌlenliꞌnedaꞌ,
cöꞌliꞌ chinnu latj ga gna bëꞌliꞌ, cuequi xbeyliꞌ idxinnu cöꞌtë yödz quegac zxiꞌn
xsoëꞌ Israel. 29Nubönniꞌ rucaꞌnëꞌ lidxëꞌ, o yuguꞌböchëꞌë,oyuguꞌ zanëꞌ, o xuzëꞌ,
o xnëꞌë, o ngul queëꞌ, o yuguꞌ zxiꞌnëꞌ, o yuguꞌ laꞌ yël queëꞌ, quië gunëꞌ xchinaꞌ,
bönniꞌ ni siꞌ queëꞌ yetú gayuaꞌtër caꞌ, len gataꞌ caꞌ queëꞌ yöl‑laꞌ naꞌbán gdu.
30Zian nup naꞌa nacgac blau, caꞌz lugáꞌn, atiꞌ nup naꞌa nagaꞌngac caꞌz, hualác
blau.

20
Runëꞌ lsaquiꞌ Jesús ca tunëꞌ bönniꞌ huen dxin

1Gnëꞌ caꞌ Jesús:
―Ca gun Nu naꞌ rna bëꞌ yehuaꞌ yubá nac ca benëꞌ tu bönniꞌ xan yuꞌu.

Brujëꞌ zildauꞌ, yajtiljëꞌ bönniꞌ lunëꞌ dxin ga nac laꞌ yël queëꞌ ga naꞌ naduzgac
lba uva. 2 Catiꞌ chbugáꞌnlenëꞌ tsahuiꞌ yuguꞌ bönniꞌ huen dxin naꞌ, quizxjëꞌ
lequëꞌ tu dumí lazxj qui tu dza, bsölëꞌë lequëꞌ lunëꞌ dxin ga nac laꞌ yël queëꞌ.
3 Catiꞌ burujëꞌ gdu xsil, bléꞌinëꞌ yelaꞌquëꞌ bönniꞌ nacuaꞌzëꞌ caꞌ ga nac lu yëꞌy.
4 Rëꞌ lequëꞌ: “Gul‑tséaj caꞌ lbiꞌiliꞌ ga nac laꞌ yël quiaꞌ, atiꞌ quizxjaꞌ lbiꞌiliꞌ le
nac tsahuiꞌ.” Laꞌ yjactëꞌ caꞌ lequëꞌ. 5 Burujëꞌ leyúbl bönniꞌ xan yuꞌu naꞌ gdu
huagbídz, lencaꞌ gdu xhuö udzö́ꞌ len laꞌ tuz ca benëꞌ, bsölëꞌë laꞌ yël queëꞌ
yuguꞌ bönniꞌ yajxaquëꞌë niꞌ. 6 Burujëꞌ caꞌ catiꞌ niꞌ zoa yelátiꞌdauꞌz gbidz len
yajxaquëꞌë yelaꞌquëꞌbönniꞌnacuaꞌzëꞌ caꞌniꞌ, atiꞌ rëꞌ lequëꞌ: “¿Bizxquië zóatsaliꞌ
ni caꞌz gdu dza, cutu bi dxin runliꞌ?” 7 Tëꞌ lëꞌ bönniꞌ naꞌ, taꞌnë́ꞌ: “Nutu nu
benn xchintuꞌ.” Niꞌr rëꞌ lequëꞌ: “Gul‑tséaj caꞌ lbiꞌiliꞌ ga nac laꞌ yël quiaꞌ, atiꞌ
quizxjaꞌ lbiꞌiliꞌ le nac tsahuiꞌ.” 8 Catiꞌ chzoa gal, bönniꞌ xan laꞌ yël naꞌ rëꞌ
bönniꞌ yuꞌu lu nëꞌë dxin naꞌ, rnëꞌ: “Blidz‑quëꞌ bönniꞌ huen dxin naꞌ, atiꞌ guꞌu
lazxjquëꞌ, quizxjuꞌ ziꞌal bönniꞌnaꞌ guladxinëꞌ yajseytë. Udxnaꞌquizxjuꞌbönniꞌ
naꞌ guladxinëꞌ zíꞌatël.” 9 Niꞌr guladxinëꞌ bönniꞌ yjenquëꞌ dxin catiꞌ niꞌ zoa
yelátiꞌdauꞌz gbidz, len gulaziꞌë tu tuhueajquëꞌ dumí lazxj qui tu dza. 10 Catiꞌ
guladxinëꞌ bönniꞌ yjenquëꞌ dxin zíꞌatël, gláquinëꞌ huaziꞌquëꞌ yelatiꞌ, san lëzcaꞌ
gulaziꞌë tu tuhueajquëꞌdumí lazxj qui tu dza. 11Catiꞌ gulaziꞌë lei, gulanëtsquëꞌ
queëꞌ bönniꞌ xan yuꞌu naꞌ, 12 taꞌnë́ꞌ: “Bönniꞌ ni guladxinëꞌ ga yajseytë, tu chiꞌz
glunëꞌ dxin, len tuz ca gdizxjtsuꞌ lequëꞌ ca netuꞌ, atiꞌ netuꞌ ni bentuꞌ dxin gdu
dza, gúguitscatuꞌ gbidz.” 13Bubiꞌë didzaꞌ xan laꞌ yël naꞌ, rëꞌ tuëꞌ: “Böchaꞌa, cutu
bi runaꞌ quiuꞌ le cunác tsahuiꞌ. ¿Naruꞌ cu bugáꞌn tsáhuiꞌruꞌ siꞌu tu dumí lazxj

qui tu dza? 14 Gzxiꞌ lazxjuꞌ, len böaj lidxuꞌ. Nedaꞌ rëꞌndaꞌ quizxjaꞌ bönniꞌ ni
yjenëꞌ dxin ga yajseytë laꞌ leyz ca naꞌ rguizxjaꞌ liꞌ. 15 ¿Naruꞌ cu dë lu naꞌa gunaꞌ
ca rëꞌndaꞌ len yuguꞌ le naqui quiaꞌ? ¿Naruꞌ ruzxéꞌitsanuꞌ‑nëꞌ lzaꞌu le runnaꞌ
queëꞌ szxöni?” 16 Cni nac, laꞌquëꞌ bönniꞌ, tuꞌcáꞌn lequëꞌ caꞌz bunách, lacquëꞌ
blau, atiꞌ laꞌquëꞌ bönniꞌ, nacquëꞌ blau, lugaꞌnëꞌ caꞌz. Zian nup nulidzaꞌ, san
nabábz nup laꞌrögac.

Rguíxjöꞌë leyúbl Jesús ca ziꞌa ludöddëꞌ Lëꞌ
17Catiꞌ niꞌ yuꞌë nöz Jesús, zijëꞌ Jerusalén, bchëꞌë quizi idxínnutëꞌ bönniꞌ usë ́d

queëꞌ, len rëꞌ lequëꞌ:
18―Gul‑yutscaꞌ, rbenruꞌ zijruꞌ Jerusalén, atiꞌ niꞌ soa nu udö́d nedaꞌ, Bönniꞌ

Nuhuöaquëꞌ Gdu Bunách, lu naꞌquëꞌ bxuz uná bëꞌ len lu naꞌquëꞌ bönniꞌ gdauꞌ
tuꞌsëdi, atiꞌ laꞌchuguëꞌ quiaꞌ gatiaꞌ. 19 Ludödëꞌ nedaꞌ lu naꞌquëꞌ bönniꞌ gzaꞌa
quië lutitjëꞌ nedaꞌ. Laꞌguinëꞌ nedaꞌ len ludë́ꞌë nedaꞌ lëꞌi yag cruz, san catiꞌ gac
tsonn dza, Dios uspanëꞌ nedaꞌ lu yöl‑laꞌ gut.

Le gnábinu Jesús xnaꞌquëꞌ Jacobo len Juan
20Niꞌr bdxinnu ga zoëꞌ Jesús xnaꞌquëꞌ Jacobo len Juan, yuguꞌ zxiꞌnëꞌ Zebe-

deo, dzagquëꞌ‑nu chopëꞌ ni, atiꞌ buzechu zxibnu lahuëꞌ Jesús, len gnábinu Lëꞌ
tu le uzáꞌ ladxëꞌë queënu. 21 Jesús gnabnëꞌ‑nu, rnëꞌ:
―¿Bizxa rëꞌnnuꞌ?
Rënu Lëꞌ:
―Gna bëꞌ cöꞌbiꞌ tubiꞌ zxiꞌnaꞌni cuit lëꞌu yubél len yetubiꞌ cöꞌbiꞌ cuit lëꞌu yögl

ga niꞌ gna bëꞌu.
22Bubiꞌë didzaꞌ Jesús, rëꞌ lequëꞌ:
―Cutu nö́ziliꞌ le rnabliꞌ. ¿Naruꞌ huac guaꞌ glenliꞌ le sacaꞌ quiꞌa nedaꞌ, len

gdil‑liꞌ nis ca gdilaꞌ nedaꞌ nis, gatiaꞌ?
Tëꞌ Lëꞌ:
―Huactuꞌ.
23Niꞌr Jesús rëꞌ lequëꞌ:
―Lenactë le ral‑laꞌ sacaꞌquiꞌanedaꞌ, gac caꞌqueëliꞌ, len le ral‑laꞌgdilaꞌnedaꞌ

nis, gatiaꞌ, gdil‑liꞌ caꞌ nis lbiꞌiliꞌ, san quië cöꞌliꞌ cuit lëꞌa yubél o cuit lëꞌa yögl,
cutu dë lu naꞌa nu guꞌa qui, san gataꞌ quegac nup niꞌ chnupë ́ꞌë quegac Xuzaꞌ.

24 Catiꞌ gulayönnëꞌ lë ni yechíëꞌ bönniꞌ usë ́d queëꞌ Jesús, gulaleynëꞌ. 25Niꞌr
bulidzëꞌ lequëꞌ Jesús, rnëꞌ:
―Nö́ziczliꞌ ca tunëꞌ bönniꞌ taꞌná béꞌinëꞌ bunách gzaꞌa, rdödtë bëꞌi taꞌná

béꞌinëꞌ lequëꞌ, atiꞌ nup niꞌ nacgacr blau taꞌná beꞌi laꞌ lzaꞌgacz. 26 Cutu gac cni
queëliꞌ. Nútiꞌtëzl‑liꞌ lbiꞌiliꞌ nu rëꞌni gac zxön ga zoaliꞌ, nu ni ral‑laꞌ gun dxin
qui yezícaꞌrliꞌ. 27Lëzcaꞌ cni, nútiꞌtëzl‑liꞌ lbiꞌiliꞌ nu guëꞌni gac blau, ral‑laꞌ gac ca
bönniꞌ nadaꞌu qui yezícaꞌrliꞌ. 28 Lëzcaꞌ nedaꞌ, Bönniꞌ Nuhuöaquëꞌ Gdu Bunách,
bidaꞌni, clëgquië nu gun xchinaꞌ, san quië gunaꞌ xchingac bunách, len udödaꞌ
yöl‑laꞌ naꞌbán quiaꞌ, le quizxjdaꞌ quegac bunách zian quië lulá.

Ruúnëꞌ Jesús chopëꞌ bönniꞌ nachúl lauquëꞌ
29Catiꞌniꞌ tuꞌrujëꞌyödz Jericó, zjaclen Jesúsbunách zian. 30Nacuꞌëniꞌ chopëꞌ

bönniꞌ nachúl lauquëꞌ, röꞌquëꞌ raꞌ nöz. Catiꞌ gulayönnëꞌ rdödëꞌ niꞌ Jesús, gluꞌë
zidzj didzaꞌ, taꞌnë́ꞌ:
―Xan, zxiꞌn xsoëꞌ David, buechiꞌ ladxiꞌ netuꞌ.
31 Gulaná beꞌi lequëꞌ bunách zian nacuáꞌ niꞌ quië laꞌcuꞌë dxiz, san zidzjr

gluꞌë didzaꞌ, taꞌnë́ꞌ:
―Xan, zxiꞌn xsoëꞌ David, buechiꞌ ladxiꞌ netuꞌ.
32Niꞌr gzëꞌ rbözëꞌ Jesús, len bulidzëꞌ lequëꞌ, atiꞌ gnabnëꞌ lequëꞌ, rnëꞌ:
―¿Bizxa rë ́ꞌniliꞌ gunaꞌ queëliꞌ?
33Tëꞌ Jesús:

―Xan, rë ́ꞌnituꞌ gunuꞌ ga huöalj yöj lautuꞌ.
34Niꞌr buechiꞌ ladxëꞌë lequëꞌ Jesús len gdanëꞌ yöj lauquëꞌ. Laꞌ guluhuöaljtë

yöj lauquëꞌ, atiꞌ yjáclenëꞌ Jesús.

21
Ba zxön ryaziëꞌ Jesús yödz Jerusalén

1Catiꞌ guladxíngalëꞌ yödz Jerusalén, len niꞌ nacuꞌë ga dë yödz Betfagé ga naꞌ
zoaGuiꞌaGaRöꞌgac YagOlivo, niꞌr bsölëꞌë Jesús chopëꞌbönniꞌusë́d queëꞌ, 2 len
rëꞌ lequëꞌ:
―Gul‑tseajtscaꞌ yödzdauꞌ niꞌ ca dödl ga ni zoaruꞌ, atiꞌ laꞌ tsajxácaꞌtëliꞌ‑baꞌ

tubaꞌburrognaꞌnágaꞌbaꞌ, lendzag lëbaꞌ tubaꞌburrobyuꞌdauꞌ. Gul‑tsajsédx‑baꞌ
len gchëꞌliꞌ‑baꞌ quiaꞌ ni. 3 Chquiꞌ nu bi guië lbiꞌiliꞌ, gul‑guië ́ nu naꞌ: “Xanruꞌ
rquinnëꞌ‑baꞌ.” Niꞌr gsölëꞌë quiaꞌ lecbaꞌ.

4 Cni guc quië butság ca naꞌ buzujëꞌ lu guich bönniꞌ bëꞌë didzaꞌ uláz queëꞌ
Dios, gnëꞌ:
5Gul‑guië ́ nup nacuáꞌ yödz Sión,
Gul‑yutscaꞌ, zëꞌë queëliꞌ Bönniꞌ gna béꞌinëꞌ lbiꞌiliꞌ.
Lu yöl‑laꞌ nöxj ladxiꞌ queëꞌ dxiëꞌ‑baꞌ tubaꞌ burro.
Dxiëꞌ cúdzuꞌbaꞌ búrrodauꞌ nacbaꞌ zxiꞌnbaꞌ böaꞌ ruaꞌbaꞌ yuaꞌ.

6 Niꞌr yjaquëꞌ niꞌ bönniꞌ usë́d queëꞌ, atiꞌ glunëꞌ ca naꞌ gna béꞌinëꞌ lequëꞌ
Jesús. 7 Gulachë́ꞌë‑baꞌ burro gnaꞌ naꞌ len burro byuꞌdauꞌ naꞌ, atiꞌ guludxíëꞌ
cúdzuꞌcbaꞌ yuguꞌ lariꞌ guitsaꞌ quequëꞌ, atiꞌ lahui lariꞌ naꞌ gdxiëꞌ Jesús. 8Nacuáꞌ
caꞌniꞌ bunách zian, atiꞌ gulachílj laꞌnöz yuguꞌ lariꞌ taꞌxóa cúdzuꞌquëꞌ. Yelaꞌquëꞌ
guluchibëꞌ zin le guluzxóëꞌ ga nac laꞌ nöz. 9 Zidzj gluiꞌ didzaꞌ bunách naꞌ
nanörgac len nup naꞌ zjaclen Jesús, taꞌnë́ꞌ:
―Yöl‑laꞌ ba Lëꞌ, zxiꞌn xsoëꞌ David. Bicaꞌ ba nu ni zaꞌ niꞌa qui lëꞌ Xanruꞌ.

Yöl‑laꞌ ba Dios.
10 Catiꞌ gyaziëꞌ Jesús Jerusalén, glun rusbö ́ yúguꞌtë bunách lu yödz naꞌ, atiꞌ

zian nup glë lzaꞌgac, taꞌná:
―¿Nuzxa caz bönniꞌ ni?
11Yelaꞌgac bunách niꞌ taꞌná:
―Nu ni Jesús, bönniꞌ ruꞌë didzaꞌ uláz queëꞌ Dios, nac ladzëꞌ Nazaret luyú

Galilea.
Jesús rulatjëꞌ löꞌa gdauꞌ

12Catiꞌ gyaziëꞌ Jesús löꞌa gdauꞌqueëꞌDios, buláguëꞌëniꞌl yúguꞌtë nup tutiꞌ len
taꞌu ga nac löꞌa gdauꞌ naꞌ. Burixëꞌ caꞌ yuguꞌ blag quequëꞌ bönniꞌ tuꞌtsë́ꞌë dumí
yödz ziꞌtuꞌ, len yuguꞌ le taꞌböꞌi nup tutiꞌ budödauꞌ. 13Rëꞌ lequëꞌ:
―Nayúj lu guich laꞌy, rna: “Lidxaꞌ siꞌ lei, yuꞌu ga nu ulídz Dios”, san lbiꞌiliꞌ

chnunliꞌ ni ca nac bloj quegac gban.
14Catiꞌniꞌ zoëꞌ Jesúsnchil gdauꞌ, guladxinëꞌ ga naꞌ zoëꞌ laꞌquëꞌbönniꞌnachúl

lauquëꞌ lenbönniꞌ cutaꞌzë́ꞌë, atiꞌLëꞌbunëꞌ lequëꞌ. 15Gulaleynëꞌyuguꞌbxuzuná
bëꞌ lenbönniꞌgdauꞌ tuꞌsëdi catiꞌgulaléꞌinëꞌyuguꞌyöl‑laꞌhuacni runëꞌ Jesús, len
gulayönnëꞌ tuiꞌbiꞌ zidzj didzaꞌ biꞌidauꞌ ga nac nchil gdauꞌ, taꞌnabiꞌ:
―Bicaꞌ ba Lëꞌ, zxiꞌn xsoëꞌ David.
16Niꞌr tëꞌ Jesús:
―¿Naruꞌ cu ryönnuꞌ ca taꞌnabiꞌ biꞌi ni?
Bubiꞌë didzaꞌ Jesús, rnëꞌ:
―Ja, ryöndaꞌ. ¿Naruꞌ gatga nulábiniliꞌ le nayúj lu guich laꞌy cnicz ral‑laꞌ gac?

Cni rna: “Liꞌ benuꞌ ga glul‑lbiꞌ yöl‑laꞌ ba le nac gdu yuguꞌ biꞌi cuidiꞌ len yuguꞌ
biꞌidauꞌ niꞌ tádxiꞌbiꞌ.”

17Niꞌr bucaꞌnëꞌ lequëꞌ Jesús len burujëꞌ Jerusalén, atiꞌ gyijëꞌ Betania ga niꞌ
bugaꞌnëꞌ gdu yël.

Jesús rulídz ziꞌë yag higo
18Catiꞌ zaꞌ reníꞌ, atiꞌniꞌ zhuöjëꞌ Jesús Jerusalén, rdunëꞌ. 19Bléꞌinëꞌ tu yaghigo

zoa gal‑laꞌ cuiti nöz, atiꞌ gbiguëꞌë ga naꞌ zoa, san cutu bi bdzö́linëꞌ lu yag naꞌ.
Xlaguiꞌz dxia. Niꞌr Jesús gudxëꞌ lei:
―Cutur cuia le rbia quiuꞌ.
Laꞌ gbidxtë yag higo naꞌ. 20 Catiꞌ gulaléꞌinëꞌ lë ni bönniꞌ usë ́d queëꞌ,

gulubannëꞌ, atiꞌ gulanabnëꞌ Jesús, taꞌnë́ꞌ:
―¿Nacxcz guc, gbidxtë yag ni?
21Bubiꞌë didzaꞌ Jesús, rëꞌ lequëꞌ:
―Le nactë rëpaꞌ lbiꞌiliꞌ, chquiꞌ tséjlëꞌliꞌ Dios len cugác chop ládxiꞌliꞌ, clëgz

huac gunliꞌ canaꞌbenaꞌqui yagni, san chquiꞌ guiëliꞌ guiꞌani: “Bcuit len yajsóa
lu nis zxön”, gac ca naꞌ gnaliꞌ. 22 Lëzcaꞌ cni, yúguꞌtë le gnabliꞌ catiꞌ ulidzliꞌ‑nëꞌ
Dios, chquiꞌ huayéjlëꞌliꞌ gunnëꞌ queëliꞌ Dios, huaziꞌliꞌ lë naꞌ gnabliꞌ.

Yöl‑laꞌ uná bëꞌ dë lu nëꞌë Jesús
23 Niꞌr gyaziëꞌ Jesús nchil gdauꞌ, len tsal niꞌ rusëdnëꞌ bunách nacuáꞌ niꞌ,

guladxinëꞌ ga zoëꞌ yuguꞌ bxuz uná bëꞌ len bönniꞌ gul tuꞌzejniꞌi, atiꞌ gulanabnëꞌ
Jesús, taꞌnë́ꞌ:
―¿Bizxa yöl‑laꞌ uná bëꞌ dë lu naꞌu, runtsuꞌ yuguꞌ lë ni? ¿Nuzxa budö́d lu naꞌu

yöl‑laꞌ uná bëꞌ ni?
24Bubiꞌë didzaꞌ Jesús, rëꞌ lequëꞌ:
―Lëzcaꞌ nedaꞌ gnábtsquiꞌdaꞌ lbiꞌiliꞌ tu didzaꞌ. Chquiꞌ quíxjöiꞌliꞌ nedaꞌ ca nac,

nedaꞌ caꞌ gyëpaꞌ lbiꞌiliꞌ bizxa yöl‑laꞌ uná bëꞌ dë lu naꞌa runaꞌ cni. 25 ¿Nuzxa caz
bsölaꞌ Juan, buquilëꞌbunáchnis? ¿NaruꞌDios bsölëꞌë lëꞌ, o gulasölëꞌë lëꞌbönniꞌ?
Niꞌr gulazú lauquëꞌ bönniꞌ gdauꞌ naꞌ taꞌnë́ꞌ laꞌ légaczëꞌ:
―Chquiꞌ gnaruꞌ: Dios bsölëꞌë lëꞌ, laꞌ guiëtëꞌ rëꞌu: “¿Bizx quië cutu gyéjlëꞌliꞌ

lëꞌ?” 26 Naꞌa, chquiꞌ gnaruꞌ: Gulasölëꞌë lëꞌ bönniꞌ, rádxiruꞌ bunách lu yödz le
taꞌyejlëꞌë yúguꞌtëꞌ Juan naꞌ bëꞌë didzaꞌ uláz queëꞌ Dios.

27Qui lë ni naꞌ gulubiꞌë didzaꞌ, tëꞌ Jesús:
―Cutu nö́zituꞌ.
Jesús rëꞌ lequëꞌ:
―Nedaꞌ caꞌ, cutu gyëpaꞌ lbiꞌiliꞌ bizxa yöl‑laꞌ uná bëꞌ dë lu naꞌa runaꞌ lë ni.
Runëꞌ lsaquiꞌ Jesús ca nac quecbiꞌ chopbiꞌ biꞌi bönniꞌ queëꞌ tu bönniꞌ

28Niꞌr Jesús gudxëꞌ yuguꞌ bönniꞌ gdauꞌ naꞌ:
―¿Nacx runi lbiꞌiliꞌ? Zoëꞌ bönniꞌ nacuaꞌbiꞌ chopbiꞌ biꞌi bönniꞌ queëꞌ, atiꞌ

yjödxëꞌ‑biꞌ tubiꞌ biꞌi queëꞌ naꞌ, gnëꞌ: “Zxiꞌnaꞌ, gyeaj naꞌa tsjenuꞌ dxin ga nac
laꞌ yël quiaꞌ ga röꞌgac lba uva.” 29 Bubiꞌbiꞌ didzaꞌ biꞌi naꞌ, gudxbiꞌ‑nëꞌ: “Cutu
rëꞌndaꞌ tsijaꞌ.” Gdöd niꞌ bubíꞌi ládxiꞌbiꞌ atiꞌ yjenbiꞌ dxin. 30 Niꞌr bönniꞌ naꞌ
yjödxëꞌ‑biꞌ yetubiꞌ biꞌi queëꞌ naꞌ, len laꞌ leyz ca gnëꞌ, atiꞌ bubiꞌbiꞌ didzaꞌ biꞌi ni,
gudxbiꞌ‑nëꞌ: “Huac, Dad. Huayijaꞌ.” Cutu gyeajbiꞌbiꞌi ni. 31¿Núzxalbiꞌbiꞌi chop
ni benbiꞌ le bdzag ladxëꞌë xuzbiꞌ?
Gulubiꞌë didzaꞌ, tëꞌ Jesús:
―Biꞌi ziꞌal naꞌ.
Niꞌr Jesús rëꞌ lequëꞌ:
―Le nactë rëpaꞌ lbiꞌiliꞌ, laꞌnörëꞌ ca lbiꞌiliꞌ yuguꞌ bönniꞌ uquízxj tuaꞌdöꞌ len

yuguꞌ ngul udá dzag, laꞌyaziëꞌ ga niꞌ rna bëꞌë Dios. 32Cni gac, le bidëꞌ ga zoaliꞌ
Juan, bönniꞌ buquilëꞌ bunách nis, len busëdnëꞌ lbiꞌiliꞌ le nac tsahuiꞌ ca ral‑laꞌ
gunliꞌ, atiꞌ lbiꞌiliꞌ cutu gyéjlëꞌliꞌ lëꞌ, san gulayejlëꞌë lëꞌ yuguꞌ bönniꞌ uquízxj len
yuguꞌ ngul udá dzag. Zal‑laꞌ bléꞌiliꞌ lë ni, cutu bubíꞌi ládxiꞌliꞌ quië tséjlëꞌliꞌ lëꞌ.

Runëꞌ lsaquiꞌ Jesús ca nac quequëꞌ bönniꞌ huen dxin cunacquëꞌ tsahuiꞌ
33Gnëꞌ caꞌ Jesús:
―Gul‑zë́ nagliꞌ yetú le gunaꞌ lsaquiꞌ. Zoëꞌbönniꞌ xanyuꞌu, atiꞌbönniꞌni guzëꞌ

laꞌyëlqueëꞌyuguꞌ lbauva. Glequëꞌ liꞌaj qui lenbchöꞌnëꞌ lerui guiöj gagsiëꞌxisi
uva naꞌ. Benëꞌ caꞌ tu yuꞌu xtsaꞌ ga nu uyú gdutë laꞌ yël queëꞌ. Niꞌr budödëꞌ laꞌ
yël naꞌ lu naꞌquëꞌ bönniꞌ huen dxin, laꞌziꞌë quequëꞌ latiꞌ hueaj, atiꞌ gyijëꞌ yödz
ziꞌtuꞌ.

34 ’Catiꞌ chbdxin dza luchibëꞌ laꞌ yëlnaꞌ, bsölëꞌë bönniꞌ xan laꞌ yël laꞌquëꞌniꞌa
nëꞌë ga naꞌnacuꞌë bönniꞌhuen dxin niꞌ quië luziꞌë lu naꞌquëꞌuláz queëꞌ. 35Niꞌr
yuguꞌ bönniꞌ huen dxin naꞌ gulazönëꞌ yuguꞌ niꞌa nëꞌë naꞌ. Glunëꞌ huëꞌ tuëꞌ len
yetúëꞌ caꞌ guludöddëꞌ lëꞌ, len yetúëꞌ gululadxëꞌ lëꞌ guiöj. 36 Leyúbl bsölëꞌë caꞌ
yelaꞌquëꞌ niꞌa nëꞌë bönniꞌ xan laꞌ yël naꞌ, glaquëꞌ ziántërëꞌ ca nup naꞌ bsölëꞌë
ziꞌal, atiꞌ laꞌ tuz ca glunëꞌ quequëꞌ bönniꞌ huen dxin niꞌ.

37 ’Ga yajseytë, bsölëꞌë caꞌ zxiꞌnëꞌ ga naꞌ nacuꞌë. Gzaꞌ ladxëꞌë, rnëꞌ:
“Hualunëꞌ ba laꞌn biꞌi quiaꞌ.” 38 Catiꞌ gulaléꞌinëꞌ‑biꞌ zxiꞌnëꞌ bönniꞌ huen
dxin naꞌ, laꞌ gulanatëꞌ laꞌ légaczëꞌ: “Biꞌi ni gaqui queëbiꞌ laꞌ yël ni. Gul‑dá,
gdö ́diruꞌ‑biꞌ, atiꞌ gaqui queëruꞌ le ral‑laꞌ gaqui queëbiꞌ.” 39 Niꞌr gulazönëꞌ‑biꞌ,
atiꞌ gulubijëꞌ‑biꞌ niꞌl laꞌ yël ga naꞌ röꞌgac lba uva, atiꞌ niꞌ guludöddëꞌ‑biꞌ.

40Niꞌr Jesús gnabnëꞌ lequëꞌ, gnëꞌ:
―Catiꞌ udxinëꞌ bönniꞌ xan laꞌ yël naꞌ, ¿nacx gunëꞌ quequëꞌ bönniꞌ huen dxin

niꞌ?
41Gulubiꞌë didzaꞌ bönniꞌ gdauꞌ naꞌ, tëꞌ Jesús:
―Usnitiëꞌ bönniꞌ tuaꞌdöꞌ naꞌ, atiꞌ laꞌ yël queëꞌ naꞌ udödëꞌ lu naꞌquëꞌ yelaꞌquëꞌ

bönniꞌ huen dxin, bönniꞌ luꞌë lëꞌ uláz queëꞌ catiꞌ gdxin dza luchibëꞌ lei.
42Niꞌr gudxëꞌ lequëꞌ Jesús:
―¿Naruꞌ gatga nulábniliꞌ lë naꞌ nayúj lu guich laꞌy ca nac lë ni? Cni rna:

Guiöj naꞌ gularuꞌnëꞌ bönniꞌ tuꞌcuꞌë zöꞌö,
Laꞌ guiöj naꞌz chnac guiöj len zöꞌö.
Lëczëꞌ Xanruꞌ benëꞌ ga nac cni
Atiꞌ nac tu le run ga rubániruꞌ.
43Qui lë ni naꞌ rëpaꞌ lbiꞌiliꞌ, xlatjliꞌ ga naꞌ rna bëꞌë Dios gdua queëliꞌ len gataꞌ
quegac bunách lun ca ral‑laꞌ gun nu nadel‑liꞌ latj niꞌ. 44Nu gtup lu guiöj ni, laꞌ
cuinzi quitsj, atiꞌ chquiꞌ guiöj ni tsajbagaꞌ bönniꞌ, uzxúzxj lëꞌ.

45 Catiꞌ gulayönnëꞌ lë naꞌ benëꞌ lsaquiꞌ Jesús yuguꞌ bxuz uná bëꞌ len yuguꞌ
bönniꞌ gdauꞌ fariseo, táquibeꞌinëꞌ bëꞌë didzaꞌ Jesús ca nac quequëꞌ. 46Gulazú
gulaböꞌë laꞌzönëꞌ Jesús, san gládxinëꞌ bunách zian nacuáꞌ niꞌ le taꞌyejlëꞌ naquëꞌ
Jesús bönniꞌ ruꞌë didzaꞌ uláz queëꞌ Dios.

22
Runëꞌ lsaquiꞌ Jesús ca nac qui lni qui yöl‑laꞌ rutság naꞌ

1Leyúbl bë ́ꞌlenëꞌ lequëꞌ didzaꞌ Jesús, benëꞌ lsaquiꞌ, rnëꞌ:
2 ―Ca gac quegac nup laꞌyáz ga rna bëꞌë Dios yehuaꞌ yubá nac ca guc

quegac nup bulidzëꞌ bönniꞌ rna bëꞌë catiꞌ benëꞌ lni qui dza utság naꞌbiꞌ biꞌi
bönniꞌ queëꞌ. 3 Bsölëꞌë niꞌa nëꞌë tsajxiꞌquëꞌ nup naꞌ chnulidzëꞌ lid lni queëbiꞌ,
san cutu glëꞌnnëꞌ lidëꞌ. 4 Niꞌr bsölëꞌë yelaꞌquëꞌ niꞌa nëꞌë len gudxëꞌ lequëꞌ:
“Gul‑tsjödxtscaꞌ nup naꞌ chnulidzaꞌ, guiëliꞌ lequëꞌ: Gul‑yutscaꞌ, chnupáꞌa laꞌ
huagu. Chbudö́dcdaꞌ‑baꞌ yuguꞌ xpëdxaꞌ len yuguꞌ böaꞌ bëdx renniꞌ quiaꞌ.
Yúguꞌtë chnupáꞌa. Gul‑dá, soaruꞌ lni queëbiꞌ biꞌi quiaꞌ utság naꞌbiꞌ.” 5 Cutu
glunëꞌ lequëꞌ ba laꞌn bönniꞌ naꞌ yajlidzquëꞌ, atiꞌ yjaquëꞌ qui queëquëꞌ. Tuëꞌ
yjenëꞌdxin, len yetúëꞌ gyijëꞌ tsjöꞌu tsjë ́tiꞌë. 6Yelaꞌquëꞌ gulazönëꞌ yuguꞌniꞌanëꞌë
naꞌ, atiꞌ gluꞌë döꞌ quequëꞌ len guludödcdëꞌ lequëꞌ. 7 Catiꞌ byönnëꞌ lë ni bönniꞌ



SanMateo 22:8 39 SanMateo 22:29

naꞌ rna bëꞌë, gleynëꞌ len bsölëꞌë bönniꞌ queëꞌ rjaquëꞌ gdil‑l, guludödcdëꞌ bönniꞌ
gdödi bunách naꞌ, atiꞌ guluquel‑lëꞌë guiꞌ ladzquëꞌ. 8Niꞌr gudxëꞌ yuguꞌ niꞌa nëꞌë
bönniꞌnaꞌ rna bëꞌë, gnëꞌ: “Le nactë chnupáꞌa qui lni naꞌ, san bönniꞌniꞌbulidzaꞌ
lequëꞌ, cutu glaquëꞌ lsacaꞌ djaquëꞌ lni quiaꞌ. 9 Gul‑tseajtscaꞌ gap nac laꞌ nöz
len gul‑lídz yúguꞌtë nup tsajxácaꞌliꞌ niꞌ lid lni queëbiꞌ biꞌi quiaꞌ utság naꞌbiꞌ.”
10 Niꞌr gularujëꞌ niꞌa nëꞌë naꞌ, zjaquëꞌ gap nac laꞌ nöz, atiꞌ gulutubëꞌ yúguꞌtë
nup niꞌ yajxácaꞌquëꞌ, yuguꞌ bönniꞌ dxiꞌa len bönniꞌ tuaꞌdöꞌ, atiꞌ ga naꞌ rac lni
gdzaꞌr bunách.

11 ’Catiꞌ gyaziëꞌ bönniꞌ naꞌ rna bëꞌë quië uyúëꞌ nup niꞌ nudubgac, niꞌ bléꞌinëꞌ
tu bönniꞌ cutu nacuëꞌ lariꞌ dxiꞌa le bunödzjëꞌ quequëꞌ bönniꞌ nacuꞌë lni naꞌ.
12 Niꞌr gudxëꞌ bönniꞌ naꞌ: “Böchaꞌa, ¿zoatsuꞌ ni len cutu nacuꞌ lariꞌ dxiꞌa
bunödzjaꞌ quegac nup nacuáꞌ lni?” Bönniꞌ naꞌ buséyj ruꞌë. 13 Niꞌr gudxëꞌ
nup naꞌ tun xchinëꞌ bönniꞌ naꞌ rna bëꞌë, gnëꞌ: “Gul‑gugaꞌ niꞌa nëꞌë bönniꞌ ni.
Gul‑tsajchúꞌn‑nëꞌ niꞌl ga naꞌ röꞌ chul. Niꞌ cödxëꞌ len utíl‑l layëꞌë, lu yöl‑laꞌ
ruhuiꞌni queëꞌ.”

14Niꞌr Jesús gudxëꞌ lequëꞌ:
―Zian nup nulidzaꞌ, san nabábz nup laꞌrögac.
Didzaꞌ bëꞌë Jesús ca nac le rguizxj lazruꞌ

15Niꞌr guluzë́ꞌë niꞌ bönniꞌ gdauꞌ fariseo naꞌ, atiꞌ glun xtídzaꞌquëꞌ lunëꞌ ga bi
gnëꞌ Jesúsquië gac luquíëꞌLëꞌ. 16Quië lunëꞌ cni, gulasölëꞌëgazoëꞌ Jesús laꞌquëꞌ
bönniꞌ daꞌquëꞌ lequëꞌ len bönniꞌ daꞌquëꞌHerodes, nup naꞌ glë Jesús:
―Bönniꞌ Usëdi, nö́zituꞌ ruꞌu didzaꞌ Liꞌ catëz nac len nac gdutë li ca rusëdnuꞌ

le naqui queëꞌDios, len cutu ruiꞌ ladxuꞌu le taꞌná quiuꞌ bunách, le cutu rbequi
xbeynuꞌ bunách ca nac le taꞌnáz bunách naꞌ. 17Gdixjöiꞌ netuꞌ. ¿Nacx runi liꞌ? ¿I
run bayúdx o cutu run bayúdx quizxj laztuꞌ queëꞌ César, bönniꞌ yödz ziꞌtuꞌ naꞌ
rna béꞌinëꞌ rëꞌu?

18Ráquibeꞌinëꞌ Jesús tëꞌnnëꞌ lubijëꞌ Lëꞌ didzaꞌ, atiꞌ gudxëꞌ lequëꞌ:
―Lbiꞌiliꞌ, bönniꞌ ruluíꞌz tsahuiꞌ cuinliꞌ, ¿bizx quië ruiꞌliꞌ didzaꞌ le ruzóa nedaꞌ

raꞌ guiꞌa? 19Gul‑luíꞌi nedaꞌ dumí le rguizxj lazliꞌ.
Niꞌr gululuiꞌinëꞌ Lëꞌ tu dumí yödz Roma. 20 Jesús gnabnëꞌ lequëꞌ, rnëꞌ:
―¿Nuzxa lahui zoa ni, len nuzxa lei zoa lëꞌi dumí ni?
21Tëꞌ Lëꞌ:
―Queëꞌ César naꞌ.
Niꞌr Jesús gudxëꞌ lequëꞌ:
―Gul‑quizxjëꞌ César le naqui queëꞌ César, atiꞌ Dios le naqui queëꞌ Dios.
22 Catiꞌ gulayönnëꞌ lë ni, gulubannëꞌ ca nac didzaꞌ dxiꞌa bubiꞌë Jesús, atiꞌ

gulucaꞌnëꞌ Lëꞌ, zhuöjctëꞌ.
Taꞌnabi yudxnëꞌ Jesús ca ral‑laꞌ lubán nup chnatgac

23 Laꞌ dza niꞌz guladxinëꞌ ga zoëꞌ Jesús bönniꞌ gdauꞌ saduceo, nup naꞌ taꞌná
cutu lubán nup chnatgac, atiꞌ gulanabnëꞌ Jesús, 24 taꞌnë́ꞌ:
―BönniꞌUsëdi,Moisés gnëꞌ: “Chquiꞌ gatiëꞌbönniꞌ zoanungul queëꞌ, lennutu

nu biꞌi queëꞌ zoabiꞌ, niꞌr biꞌi böchëꞌë bönniꞌ naꞌ ral‑laꞌ utság náꞌlenbiꞌ‑nu ngul
queëꞌ, cui nit diꞌa dza queëꞌbönniꞌbö ́chiꞌbiꞌnaꞌ.” 25Gulacuaꞌbiꞌ ga zoatuꞌ gadx
biꞌi bönniꞌ nac bö ́chiꞌcbiꞌ. Biꞌi ziꞌal naꞌ butság náꞌlenbiꞌ‑nu ngul, atiꞌ gúttëbiꞌ.
Le nutu nu biꞌi queëbiꞌ zoabiꞌ, biꞌi buróp naꞌ butság náꞌlenbiꞌ‑nu ngul uzë ́b
queëbiꞌ biꞌi bö́chiꞌbiꞌ naꞌ. 26Lëzcaꞌ cni guc queëbiꞌ biꞌi buróp naꞌ, lencaꞌ queëbiꞌ
biꞌi bunn, len laꞌ tuz ca guc quecbiꞌ igádxtëbiꞌ, glatbiꞌ yúguꞌtëbiꞌ. 27Ga budxtë
gutnu caꞌ ngul naꞌ. 28Catiꞌ gdxin dza lubán nup chnatgac, ¿núzxalbiꞌ biꞌi gadx
niꞌ gáquinu queëbiꞌ ngul naꞌ, le gulutság náꞌlenbiꞌ‑nu ngul naꞌ yúguꞌtëbiꞌ?

29Niꞌr bubiꞌë didzaꞌ Jesús, rëꞌ lequëꞌ:

―Nachíxitsquiliꞌ lbiꞌiliꞌ le curéjniꞌliꞌ le nayúj lu guich laꞌy, len le cunúnbëꞌliꞌ
yöl‑laꞌ huac queëꞌ Dios. 30 Catiꞌ gdxin dza lubán nup chnatgac, cutur gac
yöl‑laꞌ rzoalen ngul, len cutu lutság naꞌquëꞌ, san lacquëꞌ ca nacquëꞌ gbaz laꞌy
queëꞌ Dios nacuꞌë yehuaꞌ yubá. 31 Ca naꞌ ral‑laꞌ lubán nup chnatgac, ¿naruꞌ
cu nulábiniliꞌ lë naꞌ gudxczëꞌ lbiꞌiliꞌ Dios? 32Cni gnëꞌ: “Nedaꞌ nacaꞌ Dios queëꞌ
Abraham len Dios queëꞌ Isaac, len Dios queëꞌ Jacob.” Dios naꞌ cutu naquëꞌ
Dios quegac nup natgac tsaz, san naquëꞌ Dios quequëꞌ bönniꞌ ni nabanquëꞌ
zal‑laꞌ glatiëꞌ.

33 Catiꞌ gulayöni didzaꞌ ni bunách nacuáꞌ niꞌ, gulubannëꞌ ca nac lë naꞌ
rusëdnëꞌ lequëꞌ Jesús.

Zxba queëꞌDios le nac blau
34 Catiꞌ gláquibeꞌinëꞌ bönniꞌ gdauꞌ fariseo ca benëꞌ Jesús, buseyjëꞌ rúꞌaquëꞌ

bönniꞌ gdauꞌ saduceo, niꞌr guludubëꞌ yúguꞌtëꞌ. 35 Tuëꞌ bönniꞌ nutsëꞌë ladjquëꞌ
len nazëdëꞌ zxba queëꞌMoisés, guꞌnnëꞌ siꞌ bëꞌë Jesús. 36Qui lë ni naꞌ gnabnëꞌ
Jesús, rnëꞌ:
―Bönniꞌ Usëdi, ¿bizxal zxba queëꞌ Dios nac blau?
37 Jesús rëꞌ lëꞌ:
―Gdxiꞌinuꞌ Xanuꞌ Dios gdu ladxuꞌu, len gdu icj ládxiꞌdaꞌu, lencaꞌ len gdu

yöl‑laꞌ rejniꞌi quiuꞌ. 38Zxba ni nac blau len nactër zxön. 39Zxba naꞌnac buróp,
laꞌ tuz ca nac, len cni rna: “Gdxiꞌinuꞌ böchiꞌ lzaꞌu ca nadxíꞌi cuinuꞌ.” 40 Chop
zxba ni nac ga zön yúguꞌtë le rna bëꞌ zxba queëꞌDios, len yúguꞌtë le gulusëdnëꞌ
bönniꞌ gluꞌë didzaꞌ uláz queëꞌ Dios.

¿Nuzxa zxiꞌn naquëꞌ Cristo?
41 Tsal niꞌ nacuꞌë tsazxö́n bönniꞌ gdauꞌ fariseo naꞌ, Jesús gnabnëꞌ lequëꞌ,

42 rnëꞌ:
―¿Nacx runi lbiꞌiliꞌ queëꞌ Bönniꞌ naꞌ lëꞌ Cristo? ¿Nuzxa zxiꞌn naquëꞌ?
Gulubiꞌë didzaꞌ, taꞌnë́ꞌ:
―Zxiꞌn xsoëꞌ David naquëꞌ.
43Niꞌr Jesús rëꞌ lequëꞌ:
―¿Bizx quië naꞌ lëczëꞌ David bulidzëꞌ Lëꞌ, gnëꞌ: “Xanaꞌ”? Cni gnëꞌ catiꞌ niꞌ

bëꞌë didzaꞌ uláz queëꞌ Dios Böꞌ Laꞌy, gnëꞌ:
44Xanruꞌ Dios gudxëꞌ Xanaꞌ:
“Gröꞌ cuit lëꞌa yubél,
Catiꞌ gunraꞌ ga luzechu zxibgac lauꞌ nup cutaꞌleꞌi Liꞌ dxiꞌa.”
45 Chquiꞌ David naꞌ rnëꞌ queëꞌ naquëꞌ Xanëꞌ, ¿nacxcz nac, rnaliꞌ naquëꞌ zxiꞌn
xsoëꞌ David?

46Nutunugucubíꞌi didzaꞌ, atiꞌgagzu laudzanaꞌ, nuturnuburuguibi gnabi
Lëꞌ.

23
Jesús ruquíëꞌ yuguꞌ bönniꞌ gdauꞌ

1 Niꞌr Jesús bë́ꞌlenëꞌ bunách nacuáꞌ niꞌ len yuguꞌ bönniꞌ usë́d queëꞌ didzaꞌ.
2Rëꞌ lequëꞌ:
―Nuhuazquëꞌ xlatjëꞌ Moisés, tuꞌsëdnëꞌ bunách yuguꞌ bönniꞌ gdauꞌ fariseo

len bönniꞌ gdauꞌ tuꞌsëdi. 3Qui lë ni naꞌ, gul‑gún yúguꞌtë le lëꞌ lbiꞌiliꞌ, san cutu
gunliꞌ lbiꞌiliꞌ canaꞌ tunëꞌ lequëꞌ, le tu le taꞌnë́ꞌ lenyetú le tunëꞌ. 4Le taꞌnábéꞌinëꞌ
bunách nac ca tu yuaꞌ ziꞌi le cusaquiꞌ nu guaꞌ, atiꞌ tuꞌguꞌë lei yen zxichjgac
bunách, san lequëꞌ cutu tëꞌnnëꞌ lustsáꞌlenquëꞌ lei, clëg len tuz xbönniꞌ naꞌquëꞌ.
5Yúguꞌtë le tunëꞌ, tunëꞌ quië laꞌleꞌi lequëꞌ bunách, le tunëꞌ zxön le túguëꞌë yen
naꞌquëꞌ len raꞌ xgaquëꞌ ga naꞌnuzujquëꞌ tu le nayúj lu guich laꞌy, len tuꞌtunnëꞌ
luzx lariꞌ nácuquëꞌ. 6 Tëꞌnnëꞌ laꞌböꞌë ga nac latj blau ga naꞌ tuꞌdubëꞌ tahuëꞌ,

lencaꞌ ga naꞌ nac latj blau lu yuꞌu ga tuꞌdubëꞌ tuꞌsëdëꞌ queëꞌ Dios. 7Lëzcaꞌ cni,
tëꞌnnëꞌ lugáp lequëꞌ didzaꞌ ba zxön bunách gap nac laugac bunách, len tëꞌnnëꞌ
lë lequëꞌ: “Padiux, bönniꞌ usëdi.”

8 ’San lbiꞌiliꞌ, cutu ral‑laꞌgunliꞌganuguië lbiꞌiliꞌ: “Bönniꞌusëdi”, le zoa tuzNu
nac BönniꞌUsëdi queëliꞌ, nedaꞌ, Cristo, atiꞌ yúguꞌtëliꞌ nacliꞌ bö ́chiꞌliꞌ tuliꞌ yetuliꞌ.
9Nutu nu guiëliꞌ luyú ni, cu gnaliꞌ: “Xuz”, le zoa tuz Nu nac Xuzliꞌ, zoëꞌ yehuaꞌ
yubá. 10Cutu gunliꞌ ga nu guië lbiꞌiliꞌ: “Xan”, le zoa tuz Nu nac Xanliꞌ, nedaꞌ,
Cristo. 11Nunutsaꞌ ladjliꞌnurunxchinliꞌyezícaꞌrliꞌ, nuni gactërblauga zoaliꞌ.
12Chquiꞌ nu uzóa cuini latj blau, caꞌz ugáꞌn nu naꞌ, san nu nac nöxj ladxiꞌ, gac
blau.

13 ’Bicaꞌbayechiꞌ lbiꞌiliꞌ, bönniꞌ gdauꞌusëdi lencaꞌ lbiꞌiliꞌ, bönniꞌ gdauꞌ fariseo,
bönniꞌ ruluíꞌz tsahuiꞌ cuinliꞌ. Ruzágaꞌliꞌ nöz zjaclen bunách laꞌdxín ga niꞌ rna
bëꞌë Dios yehuaꞌ yubá. Laꞌ lbiꞌizliꞌ cutu saquiꞌ tsazliꞌ, len cutu ruiꞌliꞌ latj laꞌyáz
nup tëꞌni laꞌyáz.

14 ’Bicaꞌbayechiꞌ lbiꞌiliꞌ, bönniꞌ gdauꞌusëdi lencaꞌ lbiꞌiliꞌ, bönniꞌ gdauꞌ fariseo,
bönniꞌ ruluíꞌz tsahuiꞌ cuinliꞌ. Rgualiꞌ lidxcnu ngul uzëbdauꞌ, len quië uluíꞌz
tsahuiꞌ cuinliꞌ, xtsey rulidzliꞌ‑nëꞌ Dios. Qui lë ni naꞌ, zxöntër le grugu queëliꞌ
sacaꞌ quiꞌliꞌ.

15 ’Bicaꞌbayechiꞌ lbiꞌiliꞌ, bönniꞌ gdauꞌusëdi lencaꞌ lbiꞌiliꞌ, bönniꞌ gdauꞌ fariseo,
bönniꞌ ruluíꞌz tsahuiꞌ cuinliꞌ. Rdödliꞌ gdu lu nis zxön len gdu yödzlyú ni
quië gunliꞌ ga tsej ladxëꞌë Dios tsazxö́n len lbiꞌiliꞌ tu bönniꞌ, len catiꞌ niꞌ
chgzxáquiꞌliꞌ‑nëꞌ, runliꞌ ga nabágaꞌrëꞌ zxguiaꞌ ca lbiꞌiliꞌ, tsajtsuꞌë lu guiꞌ gabíl.

16 ’Bicaꞌ bayechiꞌ lbiꞌiliꞌ. Nachúl lauliꞌ atiꞌ rë ́ꞌniliꞌ uluiꞌiliꞌ nöz bunách. Cni
nac queëliꞌ le rnaliꞌ: “Chquiꞌ bi rziꞌ lu nëꞌë bönniꞌ, rneynëꞌ gdauꞌ, cutu run
bayúdx, san chquiꞌ gneynëꞌ oro dzöꞌ gdauꞌ, bayúdx gun.” 17 Lbiꞌiliꞌ, bönniꞌ lau
chul len cutaꞌyejniꞌi. ¿Bizxal nacr blau? ¿Naruꞌ oro naꞌ o gdauꞌ le run laꞌy oro
naꞌ? 18 Lëzcaꞌ cni rnaliꞌ: “Chquiꞌ gneynëꞌ bcugu laꞌy bönniꞌ, cutu gun bayúdx,
san chquiꞌ gneynëꞌ gun zxoa lahui, bayúdx gun.” 19Lbiꞌiliꞌ, nazidliꞌ lennachúl
lauliꞌ. ¿Bizxal nacr blau? ¿Naruꞌ gun zxoa lahuiz o bcugu laꞌy naꞌ run laꞌy gun
naꞌ? 20Qui lëni naꞌ, chquiꞌ rneynëꞌbcugu laꞌybönniꞌ, rneynëꞌ lei lencaꞌyúguꞌtë
le dë lahuiz. 21Lëzcaꞌ cni, chquiꞌ rneynëꞌ gdauꞌ bönniꞌ, rneynëꞌ lei lencaꞌ Dios,
nunczëꞌ xlatjëꞌ niꞌ. 22 Lëzcaꞌ cni, chquiꞌ rneynëꞌ yehuaꞌ yubá bönniꞌ, rneynëꞌ
latj ga röꞌë rna bëꞌë Dios, lencaꞌ Lëczëꞌ Dios röꞌë niꞌ.

23 ’Bicaꞌbayechiꞌ lbiꞌiliꞌ, bönniꞌ gdauꞌusëdi lencaꞌ lbiꞌiliꞌ, bönniꞌ gdauꞌ fariseo,
bönniꞌ ruluíꞌz tsahuiꞌ cuinliꞌ. Cni nac queëliꞌ le rguizxjliꞌ qui gdauꞌ tu cuia
tsa tu chi cuia le rziꞌliꞌ qui xhueaj len qui guixiꞌ anís len qui comino laꞌ
huagu, san rucaꞌnliꞌ le nacr blau le rna bëꞌ zxba queëꞌDios, cutu runliꞌ le nac
tsahuiꞌ, len cutu ruhuechiꞌ ládxiꞌliꞌ lzaꞌliꞌ, len cutu réjlëꞌliꞌ‑nëꞌ Dios. Yuguꞌ lë
ni run bayúdx gunliꞌ len lëz cutu ucaꞌnliꞌ yezicaꞌ lë naꞌ runliꞌ, rguizxjliꞌ qui
gdauꞌ. 24 Lbiꞌiliꞌ, nachúl lauliꞌ len rë ́ꞌniliꞌ uluiꞌiliꞌ nöz bunách. Ca naꞌ runliꞌ
nac ca rudödliꞌbdzadzdauꞌ le riꞌjliꞌ, rubíjgacliꞌ‑baꞌbö́ꞌyudauꞌ, san riꞌjliꞌ‑baꞌböaꞌ
taꞌbíëꞌ‑baꞌ bönniꞌ.

25 ’Bicaꞌbayechiꞌ lbiꞌiliꞌ, bönniꞌ gdauꞌusëdi lencaꞌ lbiꞌiliꞌ, bönniꞌ gdauꞌ fariseo,
bönniꞌ ruluíꞌz tsahuiꞌ cuinliꞌ. Nacliꞌ ca zxígaꞌdauꞌ ríꞌijiliꞌ len yöꞌön ráhuiliꞌ.
Rguibliꞌ le nuaꞌ cuit lëꞌi, san icj ládxiꞌdauꞌliꞌ nadzëꞌir yuguꞌ le rbanliꞌ len yuguꞌ
le cunác tsahuiꞌ runliꞌ. 26 Lbiꞌiliꞌ, bönniꞌ gdauꞌ fariseo lau chul. Ziꞌal gul‑quíb
le nuaꞌ lu zxígaꞌdauꞌ len lu yöꞌön, gacliꞌ dxiꞌa lu icj ládxiꞌdauꞌliꞌ, quië gacliꞌ caꞌ
dxiꞌa cuit lëꞌliꞌ.

27 ’Bicaꞌ bayechiꞌ lbiꞌiliꞌ, bönniꞌ gdauꞌ usëdi, lencaꞌ lbiꞌiliꞌ, bönniꞌ gdauꞌ
fariseo, bönniꞌ ruluíꞌz tsahuiꞌcuinliꞌ. Cninacqueëliꞌ lenacliꞌ cayerubaquegac
nup chnatgac, le nacgac chguichdauꞌz cuit lëꞌi, len le nactë lach nalaꞌgac, san
nadzë ́ꞌigac dxit quegac nup chnatgac lencaꞌ yúguꞌtë le zgut. 28Lëzcaꞌ cni nacliꞌ

lbiꞌiliꞌ. Le nactë lahuiz ruluíꞌ cuinliꞌ tsahuiꞌ laugac bunách, san icj ládxiꞌdauꞌliꞌ
nadzëꞌiz yuguꞌ le ruluíꞌz tsahuiꞌ cuini, len le cunác runliꞌ.

29 ’Bicaꞌbayechiꞌ lbiꞌiliꞌ, bönniꞌ gdauꞌusëdi lencaꞌ lbiꞌiliꞌ, bönniꞌ gdauꞌ fariseo,
bönniꞌ ruluíꞌz tsahuiꞌ cuinliꞌ. Ruchisliꞌ lguitj qui ba gap nagáchiꞌquëꞌ bönniꞌ
gluꞌë didzaꞌ uláz queëꞌ Dios, len ruiꞌliꞌ lguitj gap nagáchiꞌgac bunách tsahuiꞌ.
30Lëzcaꞌ cni rnaliꞌ: “Laꞌnaruꞌ zoatuꞌ dza niꞌtë catiꞌ gulacuꞌë xuz xtauꞌtuꞌ, cutu
guntuꞌ lequëꞌ tsazxö́n catiꞌ guludödcdëꞌ bönniꞌ gluꞌë didzaꞌ uláz queëꞌ Dios.”
31 Le rnaliꞌ cni, laꞌ lbiꞌizliꞌ runliꞌ lnaꞌ lau nacliꞌ zxiꞌn xsoagac nup niꞌ guludödi
bönniꞌ gluꞌë didzaꞌ uláz queëꞌDios. 32Cni nac, gdu ruspagaꞌ cuinliꞌ zxguiaꞌ naꞌ
gulabaguëꞌë xuz xtauꞌliꞌ.

33 ’Lbiꞌiliꞌ, nacliꞌ ca yuguꞌ bël sniaꞌ len diꞌa dza quegac bël sniaꞌ. ¿Nacxcz
ulaliꞌ lu le usacaꞌ ziꞌ lbiꞌiliꞌ lu guiꞌ gabíl? 34Qui lë ni naꞌ, nedaꞌ gsölaꞌa queëliꞌ
bönniꞌ luꞌëdidzaꞌulázqueëꞌDios, lencaꞌbönniꞌ taꞌyejniꞌi, lenyuguꞌbönniꞌusëdi.
Yuguꞌbönniꞌni, laꞌquëꞌ gdö ́diliꞌ, len yelaꞌquëꞌudaꞌliꞌ lëꞌi yag cruz, len yelaꞌquëꞌ
quinliꞌ gapnac lu yuꞌuga rudubliꞌ rusëdliꞌqueëꞌDios, lenulagliꞌ lequëꞌ tu yetú
yödz. 35Cni gac, gbágaꞌliꞌ lbiꞌiliꞌ zxguiaꞌ qui yúguꞌtë rön quequëꞌ bönniꞌ tsahuiꞌ
le glalj luyú, gagdel‑laꞌnubudödiAbel, bönniꞌ tsahuiꞌ, ga rdxintënupguludödi
Zacarías, zxiꞌnëꞌBerequías,bönniꞌnaꞌbudö́diliꞌ‑nëꞌgatsj lahuiꞌl gadëgdauꞌ len
ga dë bcugu laꞌy ga naꞌ tuꞌzéguiꞌquëꞌ‑baꞌ lahuëꞌ Dios böaꞌ bëdxdauꞌ. 36Le nactë
rëpaꞌ lbiꞌiliꞌ, yúguꞌtë lë ni laꞌbagaꞌ bunách nacuáꞌ dza ni zoaruꞌ naꞌa.

Jesús rbödxëꞌ niꞌa qui yödz Jerusalén
37Lëzcaꞌ cni gnëꞌ Jesús:
―Jerusalén, Jerusalén, lbiꞌiliꞌ naꞌ rudö́digacliꞌ‑nëꞌ bönniꞌ tuꞌë didzaꞌ uláz

queëꞌ Dios len ruládxiꞌgacliꞌ guiöj nup nasölëꞌë queëliꞌ Dios. Zian lzu guꞌndaꞌ
utubaꞌ lbiꞌiliꞌquiaꞌ, ca runbaꞌ yjëd, rutubbaꞌ zxan xilbaꞌ zxíꞌnbaꞌdauꞌ, san cutu
gúꞌniliꞌ. 38Gul‑yutscaꞌ, caꞌz ugáꞌn yuꞌu lidxliꞌ. 39 Cni gac, le rëpaꞌ lbiꞌiliꞌ, naꞌa
su lau cutur gléꞌiliꞌ nedaꞌ catiꞌ gnarliꞌ: “Laꞌy naquëꞌ bönniꞌ naꞌ zëꞌë uláz queëꞌ
Xanruꞌ.”

24
Rguíxjöꞌë Jesús ca ziꞌa luquindjëꞌ gdauꞌ

1 Brujëꞌ nchil gdauꞌ Jesús, len tsal niꞌ ruzë ́ꞌë niꞌ, gulabiguëꞌë ga zoëꞌ bönniꞌ
usë ́d queëꞌ, atiꞌ gululuiꞌinëꞌ Lëꞌ ca nacgac zöꞌö naguꞌugac liꞌaj gdauꞌ. 2Bubiꞌë
didzaꞌ Jesús, rëꞌ lequëꞌ:
―¿Rléꞌitsaliꞌ yúguꞌtë lë ni? Le nactë rëpaꞌ lbiꞌiliꞌ, cutu caꞌ ugáꞌn ni guiöj

nabagaꞌ lzëꞌi, le cugguíndj.
Le lac bëꞌ chzoa gdxin dza udx qui yödzlyú

3 Catiꞌ niꞌ röꞌë Jesús ga nac lu Guiꞌa Ga Röꞌgac Yag Olivo, guladxinëꞌ bönniꞌ
usë ́d queëꞌ ga naꞌ zoëꞌ queëzëꞌ, len tëꞌ Lëꞌ:
―Gdixjöiꞌ netuꞌ, ¿batx lac lë ni, len bizxa gac bëꞌ dza huöduꞌ len dza udx qui

yödzlyú ni?
4Niꞌr bubiꞌë didzaꞌ Jesús, rëꞌ lequëꞌ:
―Gul‑yú qui nadxi nu siꞌ yeꞌi lbiꞌiliꞌ 5 le djaquëꞌ zian bönniꞌ, siꞌ laquëꞌ ca leaꞌ

nedaꞌ. Laꞌnë́ꞌ nacquëꞌ Cristo, len laꞌzíꞌ yéꞌinëꞌ bunách zian. 6Huayö́niliꞌ rac
gdil‑l len le ruiꞌdidzaꞌqui gdil‑l, sancutuguni lbiꞌiliꞌbaníg, le ral‑laꞌ lacyúguꞌtë
lë ni, le cutu rdxini dzaudx catiꞌ lacr lëni. 7Til‑l tu yödz len yetúyödz, atiꞌ tu ga
nu rna bëꞌ len yetú ga nu rna bëꞌ. Latsj guidzhuë ́ꞌ zxön len gac gbin, atiꞌ zian
latj saꞌ rtit. 8Yúguꞌtë lë ni nacgac le laꞌzú lau yuguꞌ le laꞌzacaꞌ laꞌguíꞌi bunách.

9 ’Niꞌr ludö ́d lbiꞌiliꞌ bunách lu naꞌ nu usacaꞌ ziꞌ lbiꞌiliꞌ. Luzóa lbiꞌiliꞌ tslaꞌl
yúguꞌtë bunách le daꞌliꞌ nedaꞌ, len ludöddëꞌ laꞌliꞌ lbiꞌiliꞌ. 10 Catiꞌ gac cni, gac

chop ládxiꞌgac zian bunách, lucáꞌn nedaꞌ, len udö́d tu yetú lzëꞌi, len tu yetú
uzóa lzëꞌi tslaꞌl. 11Niꞌr luluíꞌ lauquëꞌ zian bönniꞌ taꞌzíꞌ yëꞌë, luluíꞌ cuinquëꞌ ca
bönniꞌ tuꞌë didzaꞌ uláz queëꞌ Dios, len laꞌzíꞌ yéꞌinëꞌ zian bunách. 12 Szxöni luaꞌ
döꞌ bunách, atiꞌ qui lë ni naꞌ cutur laꞌdxíꞌi böchiꞌ lzaꞌgac. 13Nu gaqui tsaz queëꞌ
Dios ga gdxintë dza udx, nu ni ulá. 14Gdu yödzlyú gac lban qui didzaꞌ dxiꞌa ca
rna bëꞌë Dios quië gac lnaꞌ lau qui laugac yúguꞌtë bunách gzaꞌa, atiꞌ niꞌr gdxin
dza udx.

15-16 ’Nu uláb lë ni ral‑laꞌ uzejniꞌi ladxiꞌ. Gnëꞌ Daniel, bönniꞌ bëꞌë didzaꞌ
uláz queëꞌ Dios, gnëꞌ: “Tsaz latj laꞌy queëꞌ Dios le curléꞌinëꞌ Dios dxiꞌa, lë naꞌ
rusnít.” Catiꞌ gléꞌiliꞌ gac cni, niꞌr nup nacuáꞌ luyú Judea ral‑laꞌ tsajzxundjgac
zacaꞌ guíꞌadauꞌ. 17Nudxia cjuꞌul cutu gal‑laꞌhuötj tsajxíꞌ bi dë qui lu yuꞌu, san
ral‑laꞌ gzxundjtë. 18Nuzoa ladj guixiꞌ, cutu gal‑laꞌhuöj tsajxíꞌ lariꞌqui. 19Bicaꞌ
bayechiꞌ ngul ziꞌa luzoanu biꞌidauꞌ quecnu, lencaꞌ ngul niꞌ tuꞌgádxiꞌnu‑biꞌ
biꞌidauꞌ quecnu catiꞌ gdxin dza niꞌ. 20 Gul‑lidzëꞌ Dios gnábiliꞌ‑nëꞌ cui gdxin
dza niꞌ gzxundjliꞌ catiꞌ rac beoꞌ ziag o catiꞌ nac dza laꞌy, 21 le laꞌzacaꞌ laꞌguiꞌitër
bunách dza niꞌ ca gulazacaꞌ gulaguíꞌi bunách dza niꞌtë catiꞌ ziꞌa gutaꞌ gröꞌ
yödzlyú, ga rdxintë naꞌa dza, len clëg dza ziꞌa zaꞌ cutu laꞌzacaꞌ laꞌguíꞌi cni.
22 Catiꞌ gdxin dza niꞌ, chquiꞌ Dios cutu cuequi lahuëꞌ quequëꞌ, nutu nu ulá,
san cuequi lahuëꞌ quequëꞌ dza niꞌ, gáclenëꞌ nup gröczëꞌ Lëꞌ.

23 ’Niꞌr cutu tséjlëꞌliꞌ chquiꞌ nu gdxin queëliꞌ, len guië lbiꞌiliꞌ: “Gul‑yutscaꞌ,
ni zoëꞌ Cristo”, o gna: “Niꞌ zoëꞌ.” 24 Luluíꞌ lauquëꞌ zian bönniꞌ taꞌzíꞌ yëꞌë, laꞌnë́ꞌ
nacquëꞌ Cristo, o laꞌnë́ꞌ tuꞌë didzaꞌ uláz queëꞌ Dios. Lunëꞌ le lac bëꞌ len le lun
ga lubani bunách, atiꞌ laꞌzíꞌ yéꞌinëꞌ nup gröczëꞌ Dios chquiꞌ hualaꞌzáquiꞌnëꞌ.
25Gul‑yutscaꞌ, chgudxczaꞌ lbiꞌiliꞌ yúguꞌtë lë ni zíꞌatël ca ziꞌa lac. 26Qui lë ni naꞌ,
cutu grujliꞌ chquiꞌ laꞌdxín queëliꞌ nup lë lbiꞌiliꞌ: “Gul‑yutscaꞌ, niꞌ zoëꞌ Cristo lu
latj caꞌz.” Lëzcaꞌ cni, cutu tséjlëꞌliꞌ chquiꞌ laꞌná: “Gul‑yutscaꞌ, luyuꞌuzoëꞌ.” 27Ca
naꞌ rac catiꞌ ryëp yös ga rlen gbidz, len ruzeníꞌ ga rbia gbidz, lëzcaꞌ cni gac catiꞌ
huödaꞌnedaꞌ, BönniꞌNuhuöaquëꞌGduBunách. 28Lactë cni, canaꞌ taꞌnábunách:
“Gátiꞌtëz ga dë tu le nat, niꞌ ludubczbaꞌ bëchláb.”

Ca gac catiꞌ huödëꞌ BönniꞌNuhuöaquëꞌGdu Bunách
29Gnëꞌ caꞌ Jesús:
―Töd yuguꞌ dza niꞌ catiꞌ laꞌzacaꞌ laꞌguíꞌi cni bunách, gchul gbidz, atiꞌ beoꞌ

cutu gunn yeníꞌ qui. Laꞌguindjbaꞌ bölj luzxbá, atiꞌ laꞌzxíz le nalaꞌgac luzxbá
dë yöl‑laꞌ huac quegac. 30 Niꞌr glaꞌ lahui luzxbá le gac bëꞌ huödaꞌ nedaꞌ,
BönniꞌNuhuöaquëꞌ Gdu Bunách, atiꞌ laꞌbö ́dx yechiꞌ yúguꞌtë bunách yödzlyú ni,
catiꞌ laꞌleꞌi nedaꞌ, Bönniꞌ Nuhuöaquëꞌ Gdu Bunách, zuzáꞌa lu böaj luzxbá, dë
lu naꞌa yöl‑laꞌ uná bëꞌ zxön len yöl‑laꞌ yeníꞌ. 31Niꞌr gsö́laꞌgacaꞌ‑nëꞌ gbaz laꞌy
quiaꞌ. Lucödxëꞌ zidzj trompeta, atiꞌ lutubëꞌnupnabö ́aꞌquiaꞌ, nacuáꞌgdap laꞌtë
yödzlyú len yúguꞌtë latj zxan luzxbá.

32 ’Gul‑zejniꞌi ládxiꞌliꞌ le rusëdi lbiꞌiliꞌ le rac qui yag higo. Catiꞌ taꞌlén zxuzaꞌ
nëꞌi huëꞌndauꞌ len chrubía xlaguiꞌ yuldauꞌ, nö́ziliꞌ chzoa gdxin dza gba.
33Lëzcaꞌ cni, catiꞌ gléꞌiliꞌ tac yúguꞌtë lë ni, gnö́ziliꞌ chzoa gdxin dza udx naꞌ len
chrdzag lahui. 34 Le nactë rëpaꞌ lbiꞌiliꞌ, yúguꞌtë lë ni lac zíꞌatël ca lat bunách
nacuáꞌ dza niꞌ. 35Huadö ́d quegac luzxbá len luyú ni, san yuguꞌ xtidzaꞌa cutu
laꞌdö́d caꞌz.

36 ’Catiꞌ gdxin dza niꞌ nutu nu nözi. Cutu nözcnëꞌ gbaz laꞌy queëꞌDios nacuꞌë
yehuaꞌ yubá len cutu nözdaꞌ nedaꞌ, Zxiꞌnëꞌ Dios, san tuzëꞌ Dios Xuz nöznëꞌ.

37 ’Ca naꞌ guc dza niꞌ catiꞌniꞌ zoëꞌNoé, lëzcaꞌ cni gac catiꞌhuödaꞌnedaꞌ, Bönniꞌ
Nuhuöaquëꞌ Gdu Bunách. 38 Yuguꞌ dza niꞌ zíꞌatël ca ziꞌa gdxin nis guiöj le
busnít yödzlyú, gliꞌj glahuëꞌ, gulutságnaꞌquëꞌ len guludödëꞌ zxiꞌnquëꞌ lu yöl‑laꞌ
rutság naꞌ ga bdxintë dza gyaziëꞌ Noé lëꞌi barco zxön niꞌ benëꞌ, 39 len cutu



SanMateo 24:40 44 SanMateo 25:14

gláquibeꞌinëꞌ catiꞌ bdxintë nis guiöj le busnít yödzlyú atiꞌ gulanitiëꞌ yúguꞌtëꞌ.
Lëzcaꞌ cni gac catiꞌ ziꞌa huödaꞌ nedaꞌ, Bönniꞌ Nuhuöaquëꞌ Gdu Bunách, nutu
nu gáquibeꞌi. 40 Dza huödaꞌ laꞌcuꞌë chopëꞌ bönniꞌ ladj guixiꞌ. Tuëꞌ uchëꞌa‑nëꞌ
quiaꞌ atiꞌ yetúëꞌ ucaꞌnaꞌ‑nëꞌ. 41Laꞌcuaꞌnu chopnu ngul nacuaꞌnu huëtu. Tunu
uchëꞌa‑nu quiaꞌ, atiꞌ yetunu ucaꞌnaꞌ‑nu.

42 ’Gul‑spán ládxiꞌliꞌ le cutu nö́ziliꞌ bizxa dza huödaꞌ nedaꞌ, Xanliꞌ. 43Naꞌa,
gul‑tsejniꞌi lë ni. Laꞌnaruꞌ nöznëꞌ xan yuꞌu bizxa dza guidëꞌ gban, huanë́ꞌë yël
lencutuguꞌë latj nuquidj zöꞌöquië cuan ledzöꞌ lidxëꞌ. 44Qui lëninaꞌ, gul‑spán
ládxiꞌliꞌ caꞌ lbiꞌiliꞌ, le huödaꞌ nedaꞌ, BönniꞌNuhuöaquëꞌGdu Bunách, tu dza cutu
nuzóa icjliꞌ.

Bönniꞌ huen dxin gdu len bönniꞌ huen dxin cunaquëꞌ gdu
45Gnëꞌ caꞌ Jesús:
―¿Nuzxa caz bönniꞌ huen dxin naquëꞌ gdu len réjniꞌnëꞌ, bönniꞌ huen dxin

naꞌ, xanëꞌ cuꞌë lu nëꞌë bunách nacuáꞌ lidxëꞌ quië guꞌë le lágugac catiꞌ gdxin
dza? 46 Bicaꞌ ba bönniꞌ huen dxin naꞌ naquëꞌ gdu, bönniꞌ naꞌ, catiꞌ udxinëꞌ
xanëꞌ, duxaquëꞌ lëꞌ cni runëꞌ le nudödëꞌ xanëꞌ lu nëꞌë. 47 Le nactë rëpaꞌ
lbiꞌiliꞌ, yúguꞌtë le dë queëꞌ xanëꞌ, udödëꞌ lu nëꞌë bönniꞌ huen dxin naꞌ runëꞌ
cni. 48 Chquiꞌ huöaquëꞌ huiaꞌdöꞌ bönniꞌ huen dxin queëꞌ len saꞌ ladxëꞌë, gnëꞌ:
“Huadzeynëꞌ xanaꞌ, cutu huödtëꞌ”, 49 len chquiꞌ su lahuëꞌ gundëꞌ ziꞌ bönniꞌ
túnlenëꞌ lëꞌ tsazxö́n dxin, len su lahuëꞌ caꞌ guiꞌj gágulenëꞌ nup taꞌzudxi, 50niꞌr
huödëꞌ xanëꞌ bönniꞌ huen dxin naꞌ tu dza catiꞌ cuzóëꞌ rbözëꞌ o tu yël cutu
ráquinëꞌ. 51Niꞌr xanëꞌnaꞌusacaꞌ ziꞌtsquëꞌbönniꞌhuendxinnaꞌ len gunëꞌ ga gac
queëꞌ ca naꞌ ral‑laꞌ gac quegac nup tuꞌluíꞌz tsahuiꞌ cuingac. Niꞌr cödx yechëꞌë
len utíl‑l layëꞌë.

25
Runëꞌ lsaquiꞌ Jesús ca nac quecbiꞌ chibiꞌ biꞌi ngul raꞌbandauꞌ

1Gnëꞌ caꞌ Jesús:
―Ca gac quegac nup ral‑laꞌ laꞌyáz ga rna bëꞌë Dios yehuaꞌ yubá nac ca

guc quecbiꞌ chibiꞌ biꞌi ngul raꞌbandauꞌ. Gulaziꞌbiꞌ le nuaꞌgac guiꞌ quecbiꞌ, atiꞌ
gularujbiꞌ tsajtsagcbiꞌ bönniꞌ utság nëꞌë. 2Gáyuꞌbiꞌ naccbiꞌ biꞌi cutaꞌyejniꞌi san
yegáyuꞌbiꞌ nasínaꞌcbiꞌ. 3Gulaziꞌbiꞌ le nuaꞌgac guiꞌ quecbiꞌ biꞌi ngul cutaꞌyejniꞌi
naꞌ san cutu gluaꞌbiꞌ yelatiꞌ za regui. 4Gluaꞌbiꞌ za regui lu bö ́gaꞌdauꞌ quecbiꞌ
biꞌi sinaꞌ naꞌ len le nuaꞌgac guiꞌ quecbiꞌ. 5 Le gdzeynëꞌ bönniꞌ utság nëꞌë,
gdöd yël laucbiꞌ len glástëbiꞌ. 6 Catiꞌ bdxin gdu ladxiꞌ yël, byön chiꞌi nu rnë
zidzj, rna: “Chzëꞌë bönniꞌ utság nëꞌë. Gul‑rúj tsajtsagliꞌ‑nëꞌ.” 7Niꞌr gulayasbiꞌ
yúguꞌtëbiꞌ biꞌi ngul naꞌ, atiꞌ gulupaꞌbiꞌ le nuaꞌgac guiꞌ quecbiꞌ. 8Gluiꞌbiꞌ didzaꞌ
biꞌi cutaꞌyejniꞌi naꞌ, glëbiꞌ yuguꞌ biꞌi sinaꞌ naꞌ: “Gul‑gúnn queëtuꞌ látiꞌdauꞌ za
regui queëliꞌ le tuꞌúl le nuaꞌgac guiꞌ queëtuꞌ ni.” 9 Gulubiꞌibiꞌ didzaꞌ biꞌi sinaꞌ
naꞌ, gulanabiꞌ: “Cutu gac, le cutu bi ugáꞌn queëtuꞌ len queëliꞌ. Gul‑tsejtscaꞌ ga
rdaꞌu za regui, tsjö ́ꞌuliꞌ queëliꞌ.” 10 Tsal niꞌ zjacbiꞌ zajxiꞌcbiꞌ lei, bdxinëꞌ bönniꞌ
utságnëꞌë. Gulayázlentëbiꞌ lëꞌ ganaꞌ rac lni qui utságnaꞌbiꞌi naꞌnacuaꞌbiꞌ sinaꞌ
taꞌbözbiꞌ lëꞌ, atiꞌ laꞌ gyeyjtë yuꞌu. 11Gdöd niꞌ guladxinbiꞌ niꞌ yezícaꞌrbiꞌ biꞌi ngul
raꞌbandauꞌ naꞌ, atiꞌ gululidzbiꞌ‑nëꞌ, gulanabiꞌ: “Xan, Xan, bsalj queëtuꞌ.” 12Lëꞌ
bubiꞌë didzaꞌ, rnëꞌ: “Le nactë rëpaꞌ lbiꞌiliꞌ, cutu núnbëꞌa lbiꞌiliꞌ.”

13Niꞌr Jesús gudxëꞌ lequëꞌ:
―Gul‑spán ládxiꞌliꞌ, le cutu nö́ziliꞌ bizxa dza o bizxa yël huödaꞌ nedaꞌ, Bönniꞌ

Nuhuöaquëꞌ Gdu Bunách.
Runëꞌ lsaquiꞌ Jesús ca nac qui dumí zacaꞌ

14Gnëꞌ caꞌ Jesús:

―Ca gun Nu naꞌ rna bëꞌ yehuaꞌ yubá nac ca benëꞌ tu bönniꞌ, chzoa tsijëꞌ
ziꞌtuꞌ. Bulidzëꞌ yuguꞌ bönniꞌ huen dxin queëꞌ len gluꞌë lu naꞌquëꞌ yuguꞌ le dë
queëꞌ.

15 ’Tuëꞌ bönniꞌ huen dxin naꞌ, gluꞌë lu nëꞌë gayuꞌ dumí zacaꞌ, len yetúëꞌ gluꞌë
lu nëꞌë chop dumí zacaꞌ. Yetúëꞌ gluꞌë caꞌ lu nëꞌë tu dumí zacaꞌ. Tu tuëꞌ gluꞌë lu
naꞌquëꞌ tsca hueaj le laꞌzáquiꞌnëꞌ. Niꞌr laꞌ gzaꞌatëꞌ ga nac ziꞌtuꞌ. 16Gyijëꞌ bönniꞌ
huen dxin naꞌ gzxiꞌë gayuꞌ dumí zacaꞌ naꞌ, len yajtíljlenëꞌ lei yegayuꞌ dumí
zacaꞌ. 17 Lëzcaꞌ cni, bönniꞌ naꞌ gzxiꞌë chop dumí naꞌ, yajtíljlenëꞌ lei yechóp caꞌ.
18Bönniꞌ naꞌ gzxiꞌë tu dumí gyijëꞌ len yajchöꞌnëꞌ lu yu, atiꞌ lu yu niꞌ bucachëꞌë
dumí queëꞌ xanëꞌ.

19 ’Catiꞌ chgdzey, budxinëꞌ xanquëꞌ bönniꞌ huen dxin naꞌ, atiꞌ bugáꞌnlenëꞌ
lequëꞌ tsahuiꞌ. 20 Ga gzu lau bdxintëꞌ bönniꞌ naꞌ gzxiꞌë gayuꞌ dumí zacaꞌ naꞌ,
len zunuꞌë yegayuꞌ dumí caꞌ, atiꞌ rëꞌ xanëꞌ: “Xan, gayuꞌ dumí gluꞌu lu naꞌa. Ni
dë yegayuꞌ dumí caꞌ yajtíljlenaꞌ lei.” 21Xanëꞌnaꞌ rëꞌ lëꞌ: “Nac dxiꞌa. Nacuꞌhuen
dxin gdu. Tsáhuiꞌdauꞌbenuꞌ catiꞌni dë lunaꞌu látiꞌdauꞌz. Naꞌa szxö́nitër cuꞌa lu
naꞌu. Gyazga zoaꞌ, udzíjilennuꞌnedaꞌ.” 22Gdödniꞌbdxinëꞌ caꞌbönniꞌhuendxin
naꞌ gzxiꞌë chop dumí zacaꞌ, rnëꞌ: “Xan, chop dumí gluꞌu lu naꞌa. Ni dë yechóp
dumí caꞌ yajtíljlenaꞌ lei.” 23Niꞌr xanëꞌ naꞌ rëꞌ lëꞌ: “Nac dxiꞌa. Nacuꞌ huen dxin
gdu. Tsáhuiꞌdauꞌ benuꞌ catiꞌ ni dë lu naꞌu látiꞌdauꞌz. Naꞌa, szxö́nitër cuꞌa lu
naꞌu. Gyaz ga zoaꞌ, udzíjilennuꞌ nedaꞌ.” 24 Niꞌr catiꞌ bdxinëꞌ bönniꞌ huen dxin
naꞌ gzxiꞌë tu dumí zacaꞌ naꞌ, rnëꞌ: “Xan, nözdaꞌ nacuꞌ bönniꞌ bizxj, le rlapuꞌ ga
cutu guzuꞌ, len rutubuꞌ ga cutu bchiljuꞌ. 25Qui lë ni naꞌ gúdxidaꞌ liꞌ, atiꞌ gyijaꞌ,
yajcachaꞌa dumí quiuꞌ lu yu. Ni dë naꞌa le naqui quiuꞌ.” 26Niꞌr bubiꞌë didzaꞌ
xanëꞌ, rëꞌ lëꞌ: “Nacuꞌ huen dxin cunác tsahuiꞌ len zxhuëd. Nözcznuꞌ rlapaꞌ ga
cutuguzaꞌ len rutubaꞌga cutubchiljaꞌ. 27Qui lëninaꞌ, dxiꞌargacquiuꞌ laꞌnaruꞌ
bunödzjuꞌ dumí quiaꞌ lu naꞌquëꞌ bönniꞌ lugunëꞌ lei dxin, laꞌguíljlenëꞌ lei yelatiꞌ,
quië catiꞌhuödaꞌnedaꞌ, uziꞌa lenaquiquiaꞌ len icji caꞌ.” 28Niꞌr xanëꞌnaꞌgudxëꞌ
nup nacuáꞌ niꞌ: “Gul‑cúa dumí naꞌ dë lu nëꞌë bönniꞌ ni, len gul‑cúꞌu lu nëꞌë
bönniꞌnaꞌ dë queëꞌ chi dumí.” 29Nútiꞌtëznu rugún dxiꞌa dxin le dë qui, zoa nu
unö ́dzj queëꞌ yelatiꞌ, atiꞌ gataꞌ queëꞌ szxöni, san nu naꞌ cutu rugún dxiꞌa dxin
le dë qui, laꞌz dui le dë qui gdua. 30Naꞌa, bönniꞌ huen dxin cunác tsahuiꞌ ni,
gul‑tsajchúꞌn‑nëꞌ niꞌl ga nac chul. Niꞌ cödx yechëꞌë len utíl‑l layëꞌë.

Cristo cuequi xbeynëꞌ bunách
31Gnëꞌ caꞌ Jesús:
―Catiꞌ niꞌ huödaꞌ nedaꞌ, Bönniꞌ Nuhuöaquëꞌ Gdu Bunách, duná bëꞌa, atiꞌ

dzagquëꞌnedaꞌyúguꞌtë gbaz laꞌyquiaꞌ, niꞌr cöꞌa latj tsahuiꞌquiaꞌ, ganaꞌ cuequi
xbeydaꞌ bunách. 32 Ludúb dëra lahuaꞌ nedaꞌ bunách yödzlyú ni, atiꞌ ucuꞌa
lequëꞌ tslaꞌa hueaj ca runëꞌ bönniꞌ uyú böꞌcuꞌ zxilaꞌ, rucuꞌë‑baꞌ tslaꞌa hueajbaꞌ
yuguꞌ chivo len yuguꞌ böꞌcuꞌ zxilaꞌ. 33Yuguꞌ böꞌcuꞌ zxilaꞌ naꞌ ucuꞌë‑baꞌ cuit lëꞌë
yubél, atiꞌ yuguꞌ chivo naꞌ ucuꞌë‑baꞌ cuit lëꞌë yögl. 34 Niꞌr, nedaꞌ, bönniꞌ uná
bëꞌ, gyëpaꞌ nup nacuáꞌ cuit lëꞌa yubél, gniaꞌ: “Gul‑dá ga zoaꞌ, lbiꞌiliꞌ bubijëꞌ
lbiꞌiliꞌquizi queëꞌXuzaꞌ. Naqui queëliꞌ latj ga naꞌ rnabëꞌë, lë naꞌbupë ́ꞌë queëliꞌ
dza niꞌtë catiꞌ niꞌ benëꞌ yödzlyú. 35 Cni naqui queëliꞌ le gdunaꞌ, atiꞌ bennliꞌ
le gdahuaꞌ. Gbidxaꞌ nis, atiꞌ bennliꞌ le guꞌa. Gucaꞌ ca bönniꞌ rda ziꞌtuꞌ, atiꞌ
gluꞌliꞌ nedaꞌ lidxliꞌ. 36Byadzj le gacuaꞌ, atiꞌ bugáculiꞌ nedaꞌ le ráculiꞌ. Güiꞌidaꞌ,
atiꞌ duyuliꞌ nedaꞌ. Gyuꞌa lidx guia, atiꞌ duyuliꞌ nedaꞌ.” 37 Niꞌr lubiꞌë didzaꞌ
bönniꞌ tsahuiꞌ naꞌ, lëꞌ nedaꞌ: “Xan, ¿batx bléꞌituꞌ Liꞌ gdunuꞌ atiꞌ bugágutuꞌ Liꞌ?
¿Batx gbidxuꞌ atiꞌ benntuꞌ le guꞌu? 38 ¿Batx bléꞌituꞌ Liꞌ gdauꞌ ziꞌtuꞌ atiꞌ gluꞌtuꞌ
Liꞌ lidxtuꞌ? ¿Batx byadzj le gacuꞌ atiꞌ bugácutuꞌ Liꞌ le rácutuꞌ? 39 ¿Batx bléꞌituꞌ Liꞌ
güiꞌinuꞌogyuꞌu lidxguiaatiꞌduyutuꞌLiꞌ?” 40Ubiꞌadidzaꞌnedaꞌ, bönniꞌunábëꞌ,

gyëpaꞌ lequëꞌ: “Le nactë rëpaꞌ lbiꞌiliꞌ, le benliꞌ cni queëꞌ nu bönniꞌ bö ́chaꞌadauꞌ
ni, zal‑laꞌ naquëꞌ bönniꞌ caꞌz, quiaꞌ nédaꞌczaꞌ benliꞌ caꞌ.”

41 ’Niꞌr gyëpaꞌ nup nacuáꞌ cuit lëꞌa yögl, gniaꞌ: “Gul‑cuít ga zoaꞌ, lbiꞌiliꞌ naꞌ
nabágaꞌliꞌ zxguiaꞌ, tsajtsazliꞌ lu guiꞌ cutu ul, lë naꞌ bupë́ꞌë Dios qui tuꞌ xöhuiꞌ
len quegac gbaz daꞌgac lei. 42 Cni gac queëliꞌ le gdunaꞌ, atiꞌ cutu bennliꞌ le
gahuaꞌ. Gbidxaꞌ nis, atiꞌ cutu bennliꞌ le guiꞌjaꞌ. 43Gucaꞌ ca bönniꞌ rda ziꞌtuꞌ, atiꞌ
cutu gluꞌliꞌ nedaꞌ lidxliꞌ. Byadzj le gacuaꞌ, atiꞌ cutu bugáculiꞌ nedaꞌ le ráculiꞌ.
Güiꞌidaꞌ lencaꞌ gyuꞌa lidx guia, atiꞌ cutu duyuliꞌ nedaꞌ.” 44 Niꞌr laꞌná caꞌ nup
naꞌ, lë nedaꞌ: “Xan, ¿batx bléꞌituꞌ Liꞌ gdunuꞌ, o gbidxuꞌ, o gucuꞌ ca bönniꞌ rda
ziꞌtuꞌ, o byadzj le gacuꞌ, o güiꞌinuꞌ, o gyuꞌu lidx guia, atiꞌ cutu gúclentuꞌ Liꞌ?”
45Niꞌr ubiꞌa didzaꞌ nedaꞌ, bönniꞌ uná bëꞌ, gyëpaꞌ lequëꞌ: “Le nactë rëpaꞌ lbiꞌiliꞌ,
le cutubi benliꞌqui tununutsaꞌ ladj nupnacuáꞌni, zal‑laꞌnac caꞌznunaꞌ, cutu
bi benliꞌ quiaꞌ nedaꞌ.” 46Niꞌr bunách tuaꞌdöꞌ naꞌ laꞌ tsajtsázgactë ga niꞌ laꞌzacaꞌ
laꞌguiꞌitecz, san bunách tsahuiꞌ niꞌ gataꞌ yöl‑laꞌ naꞌbán gdu quegac.

26
Tun xtídzaꞌquëꞌ bönniꞌ gdauꞌ laꞌzönëꞌ Jesús

1Catiꞌbudxbëꞌë yuguꞌdidzaꞌni Jesús, gudxëꞌ yuguꞌbönniꞌusë́d queëꞌ, 2rnëꞌ:
―Nö́ziczliꞌ yechóp dza gdxin Lni Pascua, atiꞌ dza naꞌ nedaꞌ, Bönniꞌ

NuhuöaquëꞌGduBunách, ludödëꞌnedaꞌ lu naꞌgacnup ludáꞌnedaꞌ lëꞌi yag cruz.
3Niꞌr guladxinëꞌ yuguꞌ bxuz uná bëꞌ len bönniꞌ gdauꞌ tuꞌsëdi len bönniꞌ gul

tuꞌzéjniꞌnëꞌ bunách judío, guludubëꞌ ga nac löꞌa lidx bxuz blau, lëꞌ Caifás. 4Niꞌ
glun xtídzaꞌquëꞌ laꞌzönëꞌ Jesús, lu yöl‑laꞌ rziꞌ yëꞌ quequëꞌ, quië ludöddëꞌ Lëꞌ.
5Taꞌnë́ꞌ:
―Cutu gunruꞌ lë ni dza lni, qui nadxi lun rusbö ́ bunách.
Ngul rguꞌnu le rlaꞌ zxix icjëꞌ Jesús

6 Catiꞌ niꞌ zoëꞌ Jesús lu yödz Betania lu yuꞌu lidxëꞌ Simón, bönniꞌ naꞌ güiꞌinëꞌ
huëꞌ nudzuꞌ ruzö ́d, 7 bdxinnu cúdzuꞌlëꞌ Jesús tu ngul, nuaꞌnu tu bö ́gaꞌdauꞌ
náquini guiöj zacaꞌ, len yudz tu le rlaꞌ zxix le zacaꞌ szxöni, atiꞌ gluꞌnu lei icjëꞌ
Jesús catiꞌ niꞌ röꞌë rahuëꞌ. 8 Catiꞌ gulaléꞌinëꞌ lë ni bönniꞌ usë́d queëꞌ Jesús,
gulaleynëꞌ, taꞌnë́ꞌ:
―¿Bizx quië raqui ditj lë ni? 9 Guc nu gutiꞌ lë ni len siꞌ dumí zian quië

gáclenruꞌ bunách yechiꞌ.
10Catiꞌ byönnëꞌ lë ni Jesús, rëꞌ lequëꞌ:
―¿Bizx quië rnëliꞌ queënu ngul ni? Dxiꞌa nac le bennu quiaꞌ.

11 Laꞌcuáꞌlentecz lbiꞌiliꞌ bunách yechiꞌ, san nedaꞌ cutu ugáꞌnlenteczaꞌ libiꞌliꞌ.
12 Le bennu ngul ni, gluꞌnu nedaꞌ le rlaꞌ zxix ni, nac le rupaꞌnu nedaꞌ quië
dza ggachaꞌa yeru ba. 13Le nactë rëpaꞌ lbiꞌiliꞌ, gátiꞌtëz yödzlyú ga gac lban qui
didzaꞌ dxiꞌa ni, lëzcaꞌ laꞌguixjöꞌ bunách le bennu quiaꞌ ngul ni quië nu tsajnéy
lënu.

Rziꞌ lu nëꞌë Judas udödëꞌ Jesús lu naꞌquëꞌ bönniꞌ taꞌná bëꞌë
14 Niꞌr gyijëꞌ ga naꞌ nacuꞌë bxuz uná bëꞌ Judas Iscariote, bönniꞌ dzaguëꞌ

chinnuëꞌ naꞌ daꞌquëꞌ Jesús, 15 len gudxëꞌ lequëꞌ:
―¿Bizxa gunnliꞌ quiaꞌ chquiꞌ nedaꞌ udödaꞌ‑nëꞌ Jesús lu naꞌliꞌ?
Gulugáꞌnlenëꞌ lëꞌ tsahuiꞌ luꞌë lëꞌ chi uruáꞌ dumí plata. 16 Niꞌr gzu lahuëꞌ

Judas naꞌ rzu rböꞌë udödëꞌ Jesús lu naꞌquëꞌ.
Le ráguruꞌ rusáꞌ ládxiꞌruꞌ ca gutiëꞌ Xanruꞌ

17 Catiꞌ nac dza rzu lau lni quequëꞌ bönniꞌ judío catiꞌ tahuëꞌ yöt xtil cunazíꞌ
xnëꞌi, gulabiguëꞌë ga zoëꞌ Jesús bönniꞌ usë́d queëꞌ len tëꞌ Lëꞌ:

―¿Gazx rëꞌnnuꞌ tsajpaꞌtuꞌ queëruꞌ gáguruꞌ‑baꞌ böꞌcuꞌ zxílaꞌdauꞌ dzöꞌ Lni
Pascua?

18 Jesús rëꞌ lequëꞌ:
―Gul‑tseajtscaꞌ yödzniꞌ ga naꞌ zoëꞌ tu bönniꞌ len gul‑guië́ꞌë: “Bönniꞌ rusëdnëꞌ

netuꞌ rnëꞌ: Chzaꞌ gal‑laꞌ dza quiaꞌ. Lu yuꞌu lidxuꞌ gágulengacaꞌ‑nëꞌ bönniꞌ usë ́d
quiaꞌ böꞌcuꞌ zxílaꞌdauꞌ dzöꞌ Lni Pascua.”

19Niꞌr glunëꞌ bönniꞌ usë́d queëꞌ ca naꞌ gna béꞌinëꞌ lequëꞌ Jesús, atiꞌ gulupë ́ꞌë
niꞌ le lahuëꞌ dzöꞌ Lni Pascua.

20 Catiꞌ chgdzöꞌ dza naꞌ, Jesús grö ́ꞌlenëꞌ idxínnutëꞌ bönniꞌ usë ́d queëꞌ tahuëꞌ.
21Tsal niꞌ tahuëꞌ, Jesús rëꞌ lequëꞌ:
―Le nactë rëpaꞌ lbiꞌiliꞌ, tu nu nutsaꞌ ladjliꞌ ni udö́d nedaꞌ.
22Niꞌr guluhuiꞌni ládxiꞌquëꞌ, len gulanabnëꞌ Jesús tu tuzëꞌ, taꞌnë́ꞌ:
―Xan, ¿naruꞌ nedaꞌ?
23Bubiꞌë didzaꞌ Jesús, rnëꞌ:
―Bönniꞌ ni rnëꞌ nëꞌë tsazxö́n len naꞌa lu yöꞌön, bönniꞌ ni udödëꞌ nedaꞌ. 24Le

nactë nedaꞌ, Bönniꞌ Nuhuöaquëꞌ Gdu Bunách, huayijaꞌ ga gatiaꞌ ca naꞌ nayúj
lu guich laꞌy ca ral‑laꞌ gac quiaꞌ, san bicaꞌ bayechiꞌ nu naꞌ udö ́d nedaꞌ gatiaꞌ.
Dxiꞌar gac queëꞌ bönniꞌ naꞌ laꞌ cuguljëꞌ.

25Niꞌr bubiꞌë didzaꞌ Judas, bönniꞌ naꞌ udödëꞌ Jesús, rnëꞌ:
―Bönniꞌ Usëdi, ¿naruꞌ nedaꞌ?
Jesús rëꞌ lëꞌ:
―Ja, liꞌ naꞌ.
26 Tsal niꞌ tahuëꞌ, gdel‑lëꞌë yöt xtil Jesús len gudxëꞌ Dios: “Xclenuꞌ.” Niꞌr

buzxuzxjëꞌ lei len bunödzjëꞌ quequëꞌ bönniꞌ usë́d queëꞌ, rnëꞌ:
―Gul‑síꞌ, gul‑gagu. Lë ni le nayáꞌ nabanaꞌ. Ca benaꞌ qui yöt xtil ni ruluíꞌ ca

gac qui gdu ca nayáꞌ nabanaꞌ.
27Gdel‑lëꞌë caꞌ tu zxígaꞌdauꞌ len gudxëꞌ Dios: “Xclenuꞌ.” Niꞌr bunödzjëꞌ caꞌ

quequëꞌ, rnëꞌ:
―Gul‑guiꞌaj yúguꞌtëliꞌ. 28Lë ni ruluíꞌ ca nac xchönaꞌ le run tsutsu didzaꞌ cub

rucáꞌn tsahuiꞌ. Xchönaꞌ naꞌ glalj niꞌa quegac bunách zian quië gac unít lahuëꞌ
Dios yuguꞌ dul‑laꞌ nabágaꞌquëꞌ. 29Rëpaꞌ caꞌ lbiꞌiliꞌ, cutur guiꞌjaꞌ xisi le rbia lba
uva ni catiꞌ gdxinr dza niꞌ guíꞌjlenaꞌ lbiꞌiliꞌ tu le cub ga niꞌ rna bëꞌë Xuzaꞌ.

Jesús rnëꞌ gnëꞌ Pedro cutu nunbëꞌë Jesús
30 Catiꞌ budx glul‑lëꞌ yöl‑laꞌ ba queëꞌ Dios, yjaquëꞌ lu Guiꞌa Ga Röꞌgac Yag

Olivo. 31Niꞌr Jesús rëꞌ lequëꞌ:
―Yúguꞌtëliꞌ gac chop ládxiꞌliꞌ, ucaꞌnliꞌ nedaꞌ naꞌa dzöꞌ ni, le nayúj lu guich

laꞌy ca gac quiaꞌ, rna: “Gunaꞌ ga gatiëꞌ Bönniꞌ Uyú Böꞌcuꞌ Zxilaꞌ, atiꞌ láslasbaꞌ
böꞌcuꞌ zxilaꞌ naꞌ.” 32 Catiꞌ ubanaꞌ lu yöl‑laꞌ gut, niꞌr tsijaꞌ tsajnöraꞌ lauliꞌ zacaꞌ
luyú Galilea.

33Niꞌr bubiꞌë didzaꞌ Pedro, rëꞌ Jesús:
―Zal‑laꞌ lac chop ládxiꞌquëꞌ, lucaꞌnëꞌ Liꞌ yúguꞌtëꞌ, nedaꞌ cutu gac chop

ladxaꞌa, cutu ucaꞌnaꞌ Liꞌ.
34 Jesús gudxëꞌ lëꞌ:
―Le nactë rëpaꞌ liꞌ, naꞌa dzöꞌ ni, catiꞌ ziꞌa cödxlbaꞌ zxiꞌn druz, liꞌ chgnauꞌ

tsonn lzu cutu núnbëꞌu nedaꞌ.
35Niꞌr Pedro gudxëꞌ Jesús:
―Zal‑laꞌ gátlenteaꞌ Liꞌ, cutu caꞌ gniaꞌ cutu núnbëꞌa Liꞌ.
Lëzcaꞌ cni gulanë́ꞌ yúguꞌtë bönniꞌ usë ́d queëꞌ.
Jesús rulidzëꞌDios laꞌ yëlGetsemaní

36Niꞌr Jesúsbdxínlenëꞌ lequëꞌ laꞌyëlGetsemaní, atiꞌgudxëꞌyuguꞌbönniꞌusë ́d
queëꞌ naꞌ, rnëꞌ:

―Gul‑cöꞌtscaꞌ ni tsal tsijaꞌ yelatiꞌ niꞌl, tsajlidzaꞌ‑nëꞌ Dios.
37 Jesús bchëꞌë Pedro len gropëꞌ zxiꞌnëꞌ Zebedeo, atiꞌ gzu lahuëꞌ ruhuiꞌnnëꞌ

len rsëbi ladxëꞌë. 38Niꞌr Jesús gudxëꞌ lequëꞌ:
―Ruhuiꞌni ladxaꞌa lenhuatczaꞌ lu yöl‑laꞌ rsëbi ladxiꞌ. Gul‑gáꞌnni len gul‑náꞌ

yël tsazxö́n len nedaꞌ.
39 Gdödëꞌ Jesús yelátiꞌdauꞌ niꞌl, atiꞌ niꞌ byechuëꞌ. Butság lahuëꞌ lyu len

bulidzëꞌ Dios, gnëꞌ:
―Xuzaꞌ, chquiꞌ huac, ben ga cugún bayúdx sacaꞌ quiꞌa lë ni, san clëg ca

rëꞌndaꞌ nedaꞌ, san ca rëꞌnnuꞌ Liꞌ gunuꞌ.
40 Catiꞌ budxinëꞌ Jesús ga naꞌ nacuꞌë bönniꞌ usë́d queëꞌ, yajxaquëꞌë lequëꞌ

tasiëꞌ, atiꞌ rëꞌ Pedro:
―¿Naruꞌ cu guctsa gnáꞌlenuꞌ nedaꞌ tsazxö́n yël tu chiꞌitëz? 41 Gul‑náꞌ yël

len gul‑lidzëꞌ Dios gnábiliꞌ‑nëꞌ gáclenëꞌ lbiꞌiliꞌ, cui güiꞌliꞌ latj siꞌ bëꞌ lbiꞌiliꞌ le
xöhuiꞌ Satanás tuꞌ xöhuiꞌ. Böꞌnacczliꞌnasínaꞌtecz, san lu yöl‑laꞌbunáchzqueëliꞌ
nacuídiꞌliꞌ.

42Niꞌr gyijëꞌ Jesús le buróp lzu len bulidzëꞌ Dios, rnëꞌ:
―Xuz, chquiꞌ cugác gunuꞌ ga cutu sacaꞌ quiꞌa lë ni, ben ca rdzag ladxuꞌu Liꞌ.
43Catiꞌ böjëꞌ, leyúbl duxaquëꞌë lequëꞌ tasiëꞌ le nadö ́dr yël yöj lauquëꞌ. 44Niꞌr

bucaꞌnëꞌ lequëꞌ Jesús, atiꞌ gyijëꞌ leyúbl len bulidzëꞌDios le bunn lzu, len tuz ca
gnëꞌ ziꞌal rnëꞌ. 45Leyúbl böjëꞌ ga naꞌ nacuꞌë bönniꞌ usë́d queëꞌ len rëꞌ lequëꞌ:
―¿Rástsaliꞌ naꞌa, len ruziꞌtsa ládxiꞌliꞌ? Gul‑yutscaꞌ, chbudzág lau. Nedaꞌ,

Bönniꞌ Nuhuöaquëꞌ Gdu Bunách, chnadödaꞌ lu naꞌquëꞌ bönniꞌ dul‑laꞌ.
46Gul‑tsás, huayejruꞌ. Gul‑yutscaꞌ, chbdxinëꞌ ni bönniꞌ naꞌ rudödëꞌ nedaꞌ.

Taꞌchë́ꞌë Jesús nadzunëꞌ
47 Tsal niꞌ ruꞌë didzaꞌ ni Jesús, laꞌ bdxintëꞌ niꞌ Judas, bönniꞌ nabáblenëꞌ

idxínnutëꞌ naꞌ, atiꞌ dzagquëꞌ lëꞌ bönniꞌ zian, nuaꞌquëꞌ guia tuchiꞌ len yuguꞌ
yagdauꞌ. Nasö́laꞌquëꞌ lequëꞌ yuguꞌ bxuz uná bëꞌ len bönniꞌ gul tuꞌzéjniꞌnëꞌ
bunách judío. 48 Judas, bönniꞌ naꞌ rudödëꞌ Jesús, chbuluiꞌinëꞌ lequëꞌ tu le gunëꞌ
le gac bëꞌ nu nac Jesús, gnëꞌ:
―Bönniꞌ naꞌ utság lahuaꞌ‑nëꞌ, Lëꞌ naꞌ Jesús. Gul‑sönëꞌ.
49Niꞌr gbiguëꞌë Judas ga naꞌ zoëꞌ Jesús, rnëꞌ:
―Padiux, Bönniꞌ Usëdi.
Niꞌr laꞌ butság lautëꞌ Lëꞌ. 50 Jesús rëꞌ lëꞌ:
―Böchaꞌa, ¿bizxa huen zaꞌu ni?
Niꞌr gulabiguëꞌë bönniꞌnaꞌ, gulazönëꞌ Jesús. 51Gleycjëꞌ guia tuchiꞌ queëꞌ tuëꞌ

bönniꞌ dzaguëꞌ Jesús len benëꞌ huëꞌ, bchuguëꞌ guid naguëꞌ huen dxin queëꞌ
bxuz blau. 52 Jesús gudxëꞌ lëꞌ:
―Bugúꞌ lidx, guia tuchiꞌ quiuꞌ naꞌ. Yúguꞌtë nup tuꞌdiꞌini guia tuchiꞌ, lu guia

tuchiꞌ lat. 53 ¿Naruꞌ cu nöznuꞌ huac ulidzaꞌ Xuzaꞌ, atiꞌ Lëꞌ laꞌ gsö ́laꞌtëꞌ quiaꞌ
ziantër ca chinnu cöꞌ gbaz laꞌy le nac zian gayuꞌë tu cöꞌ hueaj? 54Chquiꞌ gunaꞌ
cni, ¿nacx gac utság le nayúj lu guich laꞌy, rna cni ral‑laꞌ gac quiaꞌ?

55Niꞌr Jesús gudxëꞌ yuguꞌ bönniꞌ niꞌ:
―¿Brújtsaliꞌ nuaꞌliꞌ guia tuchiꞌ len yagdauꞌ quië sönliꞌ nedaꞌ ca runliꞌ

rzönliꞌ‑nëꞌ gban? Yuguꞌ dza gröꞌa lauliꞌ ga nac nchil gdauꞌ busë ́dgacdaꞌ
bunách, san cutu gzxönliꞌ nedaꞌ. 56 Rac cni yúguꞌtë lë ni quië utság le nayúj
lu guich laꞌy, ca naꞌ gulanë́ꞌ bönniꞌ gluꞌë didzaꞌ uláz queëꞌ Dios.
Niꞌr gulucaꞌnëꞌ Jesús yúguꞌtë bönniꞌ usë́d queëꞌ, len guluzxundjëꞌ niꞌ.
Rdxinëꞌ Jesús lauquëꞌ bönniꞌ gdauꞌ

57Niꞌr gulachë́ꞌë Jesús bönniꞌ naꞌ zönquëꞌ Lëꞌ, guladxinëꞌ lahuëꞌ Caifás, bxuz
blau, ganiꞌnudubquëꞌ caꞌbönniꞌ gdauꞌ tuꞌsëdi lenbönniꞌ gul tuꞌzejniꞌi. 58Pedro

nauzëꞌ Jesús ziꞌtuꞌ ziꞌtuꞌz, len bdxinëꞌ ga nac löꞌa lidx bxuz blau naꞌ, quië
gléꞌinëꞌ nacx utsaguëꞌ Jesús.

59Guluguiljëꞌ nu uquí Jesús yuguꞌ bxuz uná bëꞌ len bönniꞌ gul tuꞌzejniꞌi len
bönniꞌ gdauꞌ taꞌbequi xbey, zal‑laꞌ siꞌ yëꞌë bönniꞌ naꞌ, quië gac laꞌchuguëꞌ queëꞌ
gatiëꞌ. 60 Cutu bi guludzölnëꞌ zal‑laꞌ guladxinëꞌ bönniꞌ zian len gulanë́ꞌ queëꞌ
le cunácz. Ga budxtë guladxinëꞌ chopëꞌ bönniꞌ, atiꞌ lu yöl‑laꞌ rziꞌ yëꞌ quequëꞌ
gulanë ́ꞌ queëꞌ, 61 taꞌnë́ꞌ:
―Bönniꞌ ni gnëꞌ: “Huac uquindjaꞌ gdauꞌ queëꞌ Dios, atiꞌ tsonn dzaz uchisaꞌ

lei.”
62Niꞌr gyasëꞌ gzuinëꞌ bxuz blau naꞌ, len rëꞌ Jesús:
―¿Naruꞌ cu rubiꞌtsuꞌ didzaꞌ? ¿Bizxa caz lë ni taꞌnë ́ꞌ quiuꞌ bönniꞌ ni?
63 Jesús cutu bi gnëꞌ. Niꞌr bxuz blau gudxëꞌ Lëꞌ:
―Niꞌa queëꞌ Xanruꞌ Dios ban rna béꞌidaꞌ Liꞌ quíxjöꞌu le nacz. Gdixjöiꞌ netuꞌ

chquiꞌ nacuꞌ Liꞌ Cristo, Zxiꞌnëꞌ Dios.
64 Jesús rëꞌ lëꞌ:
―Ca naꞌ rnauꞌ nacaꞌ. Le nactë rëpaꞌ lbiꞌiliꞌ, gléꞌiliꞌ nedaꞌ, Bönniꞌ Nuhuöaquëꞌ

GduBunách, röꞌacuit lëꞌëyubélDios, ganiꞌdë lunaꞌayöl‑laꞌunábëꞌ, lenguidaꞌ
lu böaj luzxbá, gdxinaꞌ ga zoaliꞌ.

65Niꞌr lu yöl‑laꞌ rley queëꞌ bchözëꞌ lariꞌ nacuëꞌ bxuz blau, rnëꞌ:
―Gnë ziꞌë queëꞌ Dios bönniꞌ ni. ¿Nuzxar naquíniruꞌ nu gnë queëꞌ bönniꞌ ni?

Chbyö́niczliꞌ didzaꞌ xöhuiꞌ bëꞌë. 66 ¿Nacx runi lbiꞌiliꞌ?
Gulubiꞌë didzaꞌ, gulanë ́ꞌ:
―Nabaguëꞌë zxguiaꞌ gatiëꞌ.
67 Niꞌr guluchijëꞌ zxönaꞌ lahuëꞌ Jesús len gluꞌë döꞌ queëꞌ. Gulagapëꞌë ruꞌë

Jesús yelaꞌquëꞌ, 68 tëꞌ Lëꞌ:
―¿Nactsuꞌ Liꞌ Cristo? Gnë́yaꞌatscaꞌ naꞌa, ¿nuzxa naꞌ gdap Liꞌ?
Pedro rnëꞌ: “Cutu núnbëꞌa‑nëꞌ Jesús”

69Tsalniꞌglac lënaꞌ, löꞌal röꞌëPedro, atiꞌbdxinnuganaꞌ zoëꞌ tunungulhuen
dxin, rnanu:
―Lëzcaꞌ liꞌ gdálenuꞌ Jesús, bönniꞌ Galilea naꞌ.
70Gdáꞌbaguëꞌë Pedro laugac bunách nacuáꞌ niꞌ, rnëꞌ:
―Cutu nözdaꞌ nuzxa qui naꞌ ruꞌu didzaꞌ.
71 Catiꞌ brujëꞌ Pedro ga nu ryaz löꞌa, bléꞌinu‑nëꞌ yetunu ngul, atiꞌ gudxnu

nup nacuáꞌ niꞌ:
―Bönniꞌ ni gdálenëꞌ caꞌ Jesús, bönniꞌNazaret naꞌ.
72Leyúbl gdáꞌbaguëꞌë Pedro len gneynëꞌ Dios, rnëꞌ:
―Cutu caꞌ núnbëꞌa‑nëꞌ bönniꞌ ni.
73Yelátiꞌdauꞌz gdzey, gulabigaꞌ ga naꞌ zoëꞌ Pedro nup nacuáꞌ niꞌ, len tëꞌ lëꞌ:
―Le nactë liꞌ nunuꞌ caꞌ tsazxö́n lequëꞌ le nac bëꞌu yöl‑laꞌ ruiꞌz quiuꞌ didzaꞌ.
74Niꞌr gzu lahuëꞌ Pedro rudxía döꞌ cuinëꞌ len rneynëꞌ Dios, rnëꞌ:
―Cutu caꞌ núnbëꞌa‑nëꞌ bönniꞌ ni.
Laꞌ naꞌz grö ́dxtëbaꞌ zxiꞌn druz. 75 Niꞌr yajneynëꞌ Pedro didzaꞌ gudxëꞌ lëꞌ

Jesús, gnëꞌ: “Catiꞌ ziꞌa cödxlbaꞌ zxiꞌn druz, tsonn lzu chgnauꞌ cutu núnbëꞌu
nedaꞌ”, atiꞌ burujëꞌ niꞌ Pedro len grödx yéchiꞌtsquëꞌ.

27
Tuꞌdödëꞌ Jesús lu nëꞌë Pilato

1 Catiꞌ zaꞌ reníꞌ dza naꞌ, glun xtídzaꞌquëꞌ yúguꞌtë bxuz uná bëꞌ len bönniꞌ
gul tuꞌzéjniꞌnëꞌ bönniꞌ judío quië ludöddëꞌ Jesús. 2Gulachë́ꞌë Jesús náguëꞌë atiꞌ
guludödëꞌ Lëꞌ lu nëꞌë Poncio Pilato, bönniꞌ rna bëꞌë.

Ratiëꞌ Judas

3 Catiꞌ chnö ́zinëꞌ Judas, bönniꞌ naꞌ budödëꞌ Jesús lu naꞌquëꞌ bönniꞌ gdauꞌ,
narugu queëꞌ Jesús gatiëꞌ, buiꞌnnëꞌ, atiꞌ yjuꞌë chi uruáꞌ dumí plata naꞌ lu
naꞌquëꞌ bxuz uná bëꞌ len yuguꞌ bönniꞌ gul naꞌ. 4Rëꞌ lequëꞌ Judas:
―Benaꞌ dul‑laꞌ le budödaꞌ‑nëꞌ bönniꞌ tsahuiꞌ gatiëꞌ.
Niꞌr tëꞌ lëꞌ:
―Cutu gun ga cöꞌtuꞌ baguíꞌi lë ni. Le benczuꞌ liꞌ naꞌ.
5Niꞌr gruꞌnëꞌ Judas yuguꞌ dumí plata naꞌ ga nac nchil gdauꞌ atiꞌ buzë́ꞌë niꞌ,

yajsí yenëꞌ.
6Guluziꞌë yuguꞌ dumí plata naꞌ bxuz uná bëꞌ, taꞌnë́ꞌ:
―Cutu gunn cuꞌruꞌ dumí ni ga rguꞌruꞌ dumí gun, le nac lazxjëꞌ bönniꞌ gdödi

bunách.
7 Niꞌr glun xtídzaꞌquëꞌ, atiꞌ gláꞌuinëꞌ dumí naꞌ tu laꞌ yël queëꞌ bönniꞌ huen

röꞌö quië gac ga laꞌgachëꞌë bönniꞌ gzaꞌa. 8 Qui lë ni naꞌ, ga rdxintë naꞌa dza
nazíꞌ lei latj naꞌ, Laꞌ Yël Rön. 9Cni guc, butság lë naꞌ gnëꞌ Jeremías, bönniꞌ bëꞌë
didzaꞌ uláz queëꞌ Dios, gnëꞌ: “Gulaguel‑lëꞌë chi uruáꞌ dumí plata naꞌ, tsca le
gulasáquiꞌnëꞌ Lëꞌ bönniꞌ Israel, 10 atiꞌ dumí naꞌ gláꞌuinëꞌ laꞌ yël queëꞌ bönniꞌ
huen röꞌö. Lë ni buluiꞌinëꞌ nedaꞌ Xanaꞌ.”

Rdxinëꞌ Jesús lahuëꞌ Pilato
11Catiꞌ guluschinëꞌ Jesús lahuëꞌ Pilato, bönniꞌ rna bëꞌë naꞌ, bönniꞌni gnabnëꞌ

Jesús, rëꞌ Lëꞌ:
―¿I nacuꞌ Liꞌ Bönniꞌ gna béꞌinëꞌ bönniꞌ judío?
Jesús rëꞌ lëꞌ:
―Le nacz rnauꞌ.
12 Catiꞌ guluquíëꞌ Jesús yuguꞌ bxuz uná bëꞌ len bönniꞌ gul tuꞌzejniꞌi, cutu bi

didzaꞌ bubiꞌë Jesús. 13Niꞌr Pilato rëꞌ Jesús:
―¿Naruꞌ cu ryö ́ntsanuꞌ cátiꞌga zian le taꞌnë́ꞌ quiuꞌ?
14 Jesús cutu bi didzaꞌ bubiꞌë. Cni guc, bubannëꞌ bönniꞌ naꞌ rna bëꞌë.
R‑rugu queëꞌ Jesús gatiëꞌ

15Catiꞌ nac dza Lni Pascua naꞌ, dëcz tu le runëꞌ Pilato, bönniꞌ naꞌ rna bëꞌë, ca
taꞌnábbunách rusanëꞌ tuëꞌbönniꞌyuꞌë lidx guia, nútiꞌtëznu tëꞌniusanëꞌ. 16Dza
naꞌ yuꞌë lidx guia niꞌ bönniꞌ nabaguëꞌë zxguiaꞌ, lëꞌ Barrabás. 17 Catiꞌ guludúb
niꞌ bunách zian naꞌ, gnabnëꞌ lequëꞌ Pilato, rnëꞌ:
―¿Núzxalëꞌ rë ́ꞌniliꞌ usanaꞌ queëliꞌ? ¿Naruꞌ Barrabás o Jesús, Bönniꞌ naꞌ lëꞌ

Cristo?
18 Cni gnëꞌ Pilato le ráquibeꞌinëꞌ guludödëꞌ Jesús lu nëꞌë bönniꞌ gdauꞌ le

tuꞌzxéꞌinëꞌ Lëꞌ.
19Tsal niꞌ röꞌëPilato ganaꞌ rbequi xbeynëꞌ, bsö́laꞌnunu tsjödx lëꞌngul queëꞌ,

rna:
―Cutubi gunuꞌqueëꞌbönniꞌ tsahuiꞌni, le szxöni gúdxidaꞌ gdyël lu yëlbëchcál

le nac queëꞌ Lëꞌ.
20 Gulagúꞌu yöl‑lëꞌë bunách zian niꞌ yuguꞌ bxuz uná bëꞌ len bönniꞌ gul

tuꞌzejniꞌi, quië laꞌnabi Pilato usanëꞌ Barrabás naꞌ atiꞌ gdöddëꞌ Jesús. 21Leyúbl
bëꞌë didzaꞌ bönniꞌ naꞌ rna bëꞌë, rëꞌ lequëꞌ:
―¿Núzxalëꞌ chopëꞌ ni rë ́ꞌniliꞌ usanaꞌ‑nëꞌ queëliꞌ?
Gulanë́ꞌ:
―Barrabás.
22Niꞌr Pilato gnabnëꞌ lequëꞌ, rnëꞌ:
―¿Nacx gunaꞌ queëꞌ Jesús, bönniꞌ naꞌ lëꞌ Cristo?
Yúguꞌtëꞌ taꞌnë́ꞌ:
―Bdëꞌë lëꞌi yag cruz.
23Niꞌr bönniꞌ naꞌ rna bëꞌë rëꞌ lequëꞌ:
―¿Bizxa le cunác benëꞌ?

Zidzjr gluꞌë didzaꞌ, taꞌnë́ꞌ:
―Bdëꞌë lëꞌi yag cruz.
24 Catiꞌ ráquibeꞌinëꞌ Pilato cutu bruj xtidzëꞌë, san glunr rusbö ́ bunách, niꞌr

gdel‑lëꞌë nis len gdib nëꞌë lauquëꞌ, rnëꞌ:
―Cutu bi zxguiaꞌ nabagaꞌa nedaꞌ niꞌa qui yöl‑laꞌ gut queëꞌ bönniꞌ tsahuiꞌ ni.

Le gunczliꞌ lbiꞌiliꞌ lë ni.
25Gulubíꞌi didzaꞌ yúguꞌtë bunách niꞌ, taꞌná:
―Yöl‑laꞌ gut queëꞌ bönniꞌ ni gbágaꞌtuꞌ netuꞌ len laꞌbagaꞌ caꞌ zxiꞌntuꞌ.
26 Caꞌ guc, Pilato busanëꞌ quequëꞌ Barrabás naꞌ. Niꞌr gna béꞌinëꞌ bönniꞌ

rjaquëꞌ gdil‑l laꞌguinëꞌ Jesús, atiꞌ gdöd niꞌ budödëꞌ Lëꞌ lu naꞌquëꞌ quië ludë́ꞌë
Lëꞌ lëꞌi yag cruz.

27 Gulachë́ꞌë Jesús lu yuꞌu yúlahuiꞌ nazíꞌ lei pretorio bönniꞌ rjaquëꞌ gdil‑l
nacuꞌë lu nëꞌë bönniꞌ naꞌ rna bëꞌë, atiꞌ niꞌ gulutubëꞌ ga naꞌ zoëꞌ Jesús yúguꞌtë
bönniꞌ rjaquëꞌ gdil‑l nacuꞌë niꞌ. 28 Niꞌr gulagǘëꞌ lariꞌ nacuëꞌ Jesús len gulu-
gacuëꞌ Lëꞌ tu lariꞌ xna, ca rácugac nup taꞌná bëꞌ. 29 Guludxíëꞌ icjëꞌ tu breguiꞌ
zxuzaꞌnëꞌi yag yötsiꞌ len guluzóëꞌ tu guidauꞌ lu nëꞌë yubél le ruluíꞌ ca tu xuyág
qui bönniꞌ yúlahuiꞌ. Niꞌr guluzechu zxibquëꞌ lahuëꞌ len gulutitjëꞌ Lëꞌ, taꞌnë ́ꞌ:
―Bicaꞌ zxön Liꞌ, rna béꞌinuꞌ bönniꞌ judío.
30 Niꞌr guluchijëꞌ Lëꞌ zxönaꞌ, atiꞌ guluguel‑lëꞌë gui naꞌ len gulaguinëꞌ icjëꞌ.

31 Gdöd gulutitjëꞌ Jesús, gulugǘëꞌ lariꞌ naꞌ nacuëꞌ, atiꞌ gulugacuëꞌ Lëꞌ lariꞌ
queëczëꞌ. Niꞌr gulachë́ꞌë Lëꞌ quië tsajdaꞌquëꞌ Lëꞌ lëꞌi yag cruz.

Tuꞌdë ́ꞌë Jesús lëꞌi yag cruz
32Catiꞌniꞌ gularujëꞌ, yajxácaꞌquëꞌ Simón,bönniꞌCirene, atiꞌ glunëꞌ gabiꞌë yag

cruz queëꞌ Jesús.
33Catiꞌ guladxinëꞌ latj nazíꞌ lei Gólgota, le rna lu didzaꞌ xidzaꞌ, Latj Qui Bögaꞌ

Icjruꞌ, 34niꞌ guluguiꞌjëꞌ Jesús nup zi nutsiꞌi zxágalaꞌabaꞌ böaꞌ guixiꞌ. Catiꞌ buxíꞌ
ruꞌë lei Jesús, cutu guꞌnnëꞌ guiꞌjëꞌ.

35Catiꞌ chnudaꞌquëꞌLëꞌ lëꞌi yag cruz, gulaguisiëꞌ lariꞌnacuëꞌ, len guluquitjëꞌ
lahui le gac bëꞌ núzxalëꞌ gaqui queëꞌ. Cni guc, butság lë naꞌ gnëꞌ bönniꞌ bëꞌë
didzaꞌ uláz queëꞌ Dios, gnëꞌ: “Gulaguisiëꞌ lariꞌ nacuaꞌ len guluquitjëꞌ lahui
le gac bëꞌ.” 36 Niꞌr gulaböꞌë niꞌ, tuꞌyúëꞌ Jesús. 37 Lëzcaꞌ guluzóëꞌ lëꞌi yag cruz
icjlëꞌ Jesús tu didzaꞌ rguixjöꞌ le nabaguëꞌë, rna cni: “Bönniꞌ ni Jesús, Bönniꞌ rna
béꞌinëꞌ bunách judío.”

38 Ga niꞌ dëꞌë Jesús, niꞌ guludë́ꞌë caꞌ lë́ꞌigac yag cruz chopëꞌ gban. Tuëꞌ
guludë ́ꞌë cuit lëꞌë yubél, len yetúëꞌ naꞌ cuit lëꞌë yögl. 39 Guladödëꞌ niꞌ bönniꞌ
gululídz ziꞌë Jesús len gulutá icjquëꞌ, tuꞌtitjëꞌ Lëꞌ, 40 taꞌnë́ꞌ:
―Ja, Liꞌ naꞌ uquindjuꞌ gdauꞌ atiꞌ tsonn dzaz caꞌ uchistsuꞌ lei. Buslá cuinuꞌ

naꞌa chquiꞌ nacuꞌ Liꞌ Zxiꞌnëꞌ Dios. Bötjtscaꞌ lëꞌi yag cruz naꞌ.
41 Lëzcaꞌ cni gulutitjëꞌ Lëꞌ yuguꞌ bxuz uná bëꞌ len bönniꞌ gdauꞌ tuꞌsëdi len

yuguꞌ bönniꞌ gdauꞌ fariseo, len bönniꞌ gul tuꞌzejniꞌi, taꞌnë́ꞌ:
42―Yuguꞌ nu yubl buslë́ꞌ bönniꞌ ni, san cutu gac uslá cuinëꞌ. Chquiꞌ naquëꞌ

bönniꞌ gnabéꞌinëꞌbunách Israel, huötjtsquëꞌnaꞌa lëꞌi yag cruz, atiꞌ tséjlëꞌtuꞌLëꞌ.
43 Lëꞌ buzxöni ladxëꞌë Dios. Dios uslaczëꞌ Lëꞌ naꞌa chquiꞌ rëꞌnnëꞌ Lëꞌ, le gnëꞌ:
“Zxiꞌnëꞌ Dios nacaꞌ.”

44 Lëzcaꞌ cni gululídz ziꞌë Lëꞌ gban naꞌ daꞌquëꞌ lë́ꞌigac yag cruz ga niꞌ dëꞌë
Jesús.

Ratiëꞌ Jesús
45 Catiꞌ bdxin huagbídz, bchul gdutë yödzlyú ga bdxintë gdu rdöd xhuö.

46Gdu rdöd xhuö naꞌ, bëꞌë zidzj didzaꞌ Jesús, rnëꞌ:
―Elí, Elí, ¿lama sabactani?

Didzaꞌ ni rna lu didzaꞌ xidzaꞌ: “Dios quiaꞌ, Dios quiaꞌ, ¿bizx quië nubíj
ladxuꞌu nedaꞌ?”

47Catiꞌ gulayöni didzaꞌ ni nup nacuáꞌ niꞌ, taꞌná:
―Bönniꞌ ni rulidzëꞌ Elías, bönniꞌ niꞌ bëꞌë didzaꞌ uláz queëꞌ Dios.
48 Laꞌ gxítiꞌtëꞌ tuëꞌ bönniꞌ nutsëꞌë ladjquëꞌ len gdel‑lëꞌë tu le blul rzxup nis,

atiꞌ buxúpinëꞌ lei nup zi len buzóëꞌ lei lu gui, atiꞌ butsaguëꞌ lei ruꞌë Jesús quië
xupëꞌ. 49Niꞌr yelaꞌquëꞌ bönniꞌ niꞌ taꞌnë́ꞌ:
―Glözgar. Uyútscaꞌruꞌ chquiꞌ huidëꞌ Elías uslë́ꞌ Lëꞌ.
50 Leyúbl grödxyëꞌë zidzj Jesús atiꞌ burujtë böꞌ nacczëꞌ, guttëꞌ. 51 Laꞌ naꞌz

brö ́zaꞌtë lariꞌ nal‑laꞌ lu gdauꞌ, bruj chopl le gdel‑laꞌ icjl ga bdxintë xniꞌi. Niꞌr
gtit luyú len gulaláꞌa guiöj. 52Gulayálj yeru ba quegac nup chnatgac, bönniꞌ
niꞌ gulayejlëꞌë Dios, atiꞌ gulubanëꞌ bönniꞌ naꞌ. 53Gdöd bubanëꞌ Jesús, gulurujëꞌ
yeru ba quequëꞌ bönniꞌ naꞌ len gulayaziëꞌ yödz laꞌy Jerusalén, ga niꞌ gulaleꞌi
lequëꞌ bunách zian.

54 Niꞌr catiꞌ gulaléꞌinëꞌ gtit luyú len lë naꞌ glac, gládxinëꞌ bönniꞌ niꞌ nacuꞌë
lu nëꞌë bönniꞌ rjaquëꞌ gdil‑l lencaꞌ bönniꞌ rjaquëꞌ gdil‑l nacuáꞌlenëꞌ lëꞌ tuꞌyúëꞌ
Jesús, taꞌnë́ꞌ:
―Le nactë bönniꞌ ni guquëꞌ Zxiꞌnëꞌ Dios.
55 Ziꞌtuꞌz gulacuaꞌnu niꞌ ngul zian tuꞌyunu Jesús, ngul naꞌ guladálennu

Jesús catiꞌ niꞌ buzë́ꞌë luyú Galilea, atiꞌ glunnu xchinëꞌ, gulaguꞌnu le glahuëꞌ.
56Nútsaꞌcnu caꞌ ladjcnuMaríaMagdalena lenMaría, xnaꞌquëꞌ Jacobo len José,
atiꞌ zoanu caꞌ niꞌ xnaꞌquëꞌ zxiꞌnëꞌ Zebedeo.

Taꞌguꞌë Jesús yeru ba nadj lëꞌi guiꞌa guiöj
57 Catiꞌ chrdzöꞌ dza naꞌ, bdxinëꞌ niꞌ José, bönniꞌ Arimatea, bönniꞌ dë yöl‑laꞌ

tsahuiꞌ queëꞌ, len dëꞌë caꞌ Jesús. 58 Yajyúëꞌ Pilato bönniꞌ ni len gnabëꞌ latj
uꞌë Jesús. Niꞌr Pilato gna bëꞌë lunödzjëꞌ queëꞌ Jesús. 59 Gzxiꞌë Lëꞌ José len
buchö ́linëꞌ Lëꞌ tu lariꞌ dxiꞌa. 60 Niꞌr gluꞌë Lëꞌ yeru ba cub queëꞌ le naguidjëꞌ
lëꞌi guiꞌa guiöj. Budë́ꞌë tu guiöj blag zxön ga nu ryaz yeru ba naꞌ atiꞌ zhuöjëꞌ.
61Gulacuaꞌnu niꞌ María Magdalena len yetunu María caꞌ, röꞌcnu raꞌ yeru ba
naꞌ.

Tun chiꞌë ba queëꞌ Jesús bönniꞌ rjaquëꞌ gdil‑l
62 Catiꞌ zaꞌ reníꞌ yetú dza, gdöd gulupë́ꞌë qui dza laꞌy quequëꞌ bönniꞌ judío,

guludubëꞌ ga zoëꞌ Pilato yuguꞌ bxuz uná bëꞌ len yuguꞌ bönniꞌ gdauꞌ fariseo.
63Tëꞌ Pilato:
―Bönniꞌ, rajneytuꞌ bi gnëꞌ bönniꞌ rziꞌ yëꞌ naꞌ, catiꞌ niꞌ zoëꞌ nabanëꞌ, gnëꞌ:

“Catiꞌ gac tsonndzaubanaꞌ lu yöl‑laꞌ gut.” 64Qui lë ni naꞌ gnabeꞌi nup lun chiꞌi
ba niꞌ ga gdxintë dza bunn, cui djaquëꞌ chdzöꞌl bönniꞌ usë ́d queëꞌ lubijëꞌ Lëꞌ.
Niꞌr lëꞌ bunách: “Bubanëꞌ Jesús lu yöl‑laꞌ gut.” Chquiꞌ cni gac, didzaꞌ cunácz
luꞌë guntër huiaꞌdöꞌ ca ben didzaꞌ cunácz naꞌ gluꞌë ziꞌal.

65Pilato gudxëꞌ lequëꞌ:
―Ni nacuꞌë bönniꞌ rjaquëꞌ gdil‑l. Gul‑chë́ꞌë queëliꞌ. Gul‑tséaj, gul‑gún chiꞌi

yeru ba naꞌ tsca sáquiꞌliꞌ gunliꞌ.
66Niꞌr yjaquëꞌ niꞌ len guluseyjëꞌ dxiꞌa yeru ba naꞌ, len guludë́ꞌë lëꞌi guiöj naꞌ

tu le gac bëꞌ chquiꞌ gsalj, atiꞌ gulucaꞌnëꞌ niꞌ bönniꞌ rjaquëꞌ gdil‑l lun chiꞌë lei.
28

Rubanëꞌ Jesús lu yöl‑laꞌ gut
1 Catiꞌ chgdöd dza laꞌy quequëꞌ bönniꞌ judío, len chzaꞌ reníꞌ dza domingo,

yajyucnu yeru ba queëꞌ JesúsMaríaMagdalena len yetunuMaría naꞌ. 2Tsalz
gtit luyú. Cni guc, le bötjëꞌ tuëꞌ gbaz laꞌy queëꞌ Xanruꞌ narujëꞌ yehuaꞌ yubá.
Bdxinëꞌ raꞌ yeru ba naꞌ atiꞌ gduëꞌ guiöj blag zxön naꞌ len gröꞌë lu guiöj naꞌ.

3Naláꞌ lahui gbaz laꞌy naꞌ ca yös yeníꞌ, atiꞌ zxílaꞌdauꞌz nac lariꞌ nacuëꞌ. 4 Catiꞌ
gulaléꞌinëꞌ lëꞌ bönniꞌ naꞌ rjaquëꞌ gdil‑l tun chiꞌë yeru ba naꞌ, gládxinëꞌ lëꞌ len
gulazxiziëꞌ. Guladzöꞌë lu yu, glaquëꞌ ca bönniꞌ nat. 5Niꞌr gbaz laꞌy naꞌ gudxëꞌ
yuguꞌ ngul naꞌ, rnëꞌ:
―Cutu gádxiliꞌ. Nözdaꞌ ruguiljliꞌ‑nëꞌ Jesús, bönniꞌ naꞌ guludë́ꞌë Lëꞌ lëꞌi yag

cruz. 6 Cutu zoëꞌ ni le chbubanëꞌ ca naꞌ chgnaczëꞌ Lëꞌ. Gul‑dá, uyuliꞌ ga niꞌ
gutëꞌ Xanruꞌ. 7 Gul‑tséaj naꞌa, gul‑tsjö ́dx‑quëꞌ bönniꞌ usë́d queëꞌ chbubanëꞌ
Jesús lu yöl‑laꞌ gut, atiꞌnaꞌaLëczëꞌnörëꞌ lauliꞌ zacaꞌ luyúGalilea. Niꞌuléꞌiliꞌ‑nëꞌ.
Chgudxaꞌ lbiꞌiliꞌ le gluꞌë Dios lu naꞌa.

8 Niꞌr laꞌ guluzáꞌtënu raꞌ yeru ba naꞌ, tádxinu len tuꞌdzíjinu, atiꞌ jaréluꞌcnu
zjacnu zajtíxjöiꞌcnuyuguꞌbönniꞌusë ́dqueëꞌ. 9Tsal niꞌ zjacnu, yajtsaguëꞌ lecnu
Jesús, len rëꞌ lecnu:
―Padiux.
Niꞌr gulabígaꞌnu ga zoëꞌ Jesús len gulunídaꞌnu niꞌë. Gulayíj ládxiꞌcnu Lëꞌ.

10Niꞌr Jesús rëꞌ lecnu:
―Cutu gádxiliꞌ. Gul‑tséaj, gul‑tsajtixjöiꞌ‑cnëꞌ böchaꞌa tsjaquëꞌ zacaꞌ luyú

Galilea, atiꞌ niꞌ luléꞌinëꞌ nedaꞌ.
Le gulaguíxjöꞌë bönniꞌ rjaquëꞌ gdil‑l

11 Tsal niꞌ zjacnu ngul naꞌ, guludxinëꞌ lu yödz niꞌ bönniꞌ naꞌ rjaquëꞌ gdil‑l
glun chiꞌë yeru ba naꞌ, atiꞌ gulaguíxjöiꞌnëꞌ yuguꞌ bxuz uná bëꞌ yúguꞌtë lë naꞌ
glac. 12Catiꞌ chgulutubëꞌ bönniꞌ gul tuꞌzejniꞌi, glun xtídzaꞌquëꞌ. Niꞌr dumí zian
gulunödzjëꞌ quequëꞌ bönniꞌ naꞌ rjaquëꞌ gdil‑l. 13Tëꞌ lequëꞌ:
―Cni gnaliꞌ: “Guladxinëꞌ chdzöꞌl bönniꞌ usë́d queëꞌ len gulubijëꞌ Lëꞌ tsal niꞌ

rastuꞌ.” 14Chquiꞌ huayönnëꞌ lë ni bönniꞌ rna bëꞌë, netuꞌ uzéjniꞌtuꞌ lëꞌ len guntuꞌ
ga cutu bi gunëꞌ queëliꞌ.

15 Niꞌr gulaziꞌë dumí naꞌ bönniꞌ naꞌ rjaquëꞌ gdil‑l atiꞌ yjenquëꞌ ca naꞌ
chnazëdquëꞌ. Cni guc, tuꞌzë́ꞌ didzaꞌ ni bönniꞌ judío ga rdxintë naꞌa dza.

Jesús rsölëꞌë yuguꞌ bönniꞌ gbaz queëꞌ
16Niꞌr yjaquëꞌ luyú Galilea idxineajtëꞌ bönniꞌ usë́d queëꞌ Jesús, atiꞌ guladx-

inëꞌ lu guíꞌadauꞌ naꞌ chbuluiꞌinëꞌ lequëꞌ Jesús. 17Catiꞌ gululéꞌinëꞌ Jesús, gulayíj
ládxiꞌquëꞌ Lëꞌ, san laꞌquëꞌ glac chop ládxiꞌquëꞌ. 18 Niꞌr gbiguëꞌë Jesús ga naꞌ
nacuꞌë, len rëꞌ lequëꞌ:
―Dios chnudödëꞌ lu naꞌa yúguꞌtë yöl‑laꞌ uná bëꞌ yehuaꞌ yubá len luyú ni.

19 Qui lë ni naꞌ, gul‑tséaj, gul‑tsajsëdi yúguꞌtë bunách gzaꞌa gdutë yödzlyú.
Gul‑quíl lequëꞌ nis, ugunliꞌ dxin lëꞌ Dios Xuz, len lëꞌ Dios Zxiꞌn, len lëꞌ Dios
Böꞌ Laꞌy. 20Gul‑sëdi lequëꞌ lunëꞌ yúguꞌtë lë naꞌ gna béꞌidaꞌ lbiꞌiliꞌ. Gul‑yutscaꞌ,
nédaꞌczaꞌ zóalenaꞌ lbiꞌiliꞌ yúguꞌtë dza ga gdxinr dza udx qui yödzlyú. Caꞌ gac.

DIDZAꞌDXIꞌABUZUJËꞌ LUGUICH SAN
MARCOS

Lban benëꞌ Juan, bönniꞌ buquilëꞌ bunách nis
1Cni gzu lau didzaꞌ dxiꞌa ca guc queëꞌ Jesucristo, Zxiꞌnëꞌ Dios.
2Butság lë naꞌ buzujëꞌ lu guich Isaías, bönniꞌ bëꞌë didzaꞌ uláz queëꞌ Dios, le

gnëꞌ Dios:
Byutscaꞌ. Rsölaꞌa bönniꞌ gbaz quiaꞌ, nörëꞌ Lauꞌ.
Lëꞌ upë́ꞌë nöz ga töduꞌ.
3Yön chiꞌë bönniꞌ ulidzëꞌ zidzj lu latj caꞌz, gnëꞌ:
“Gul‑páꞌ nöz gdxin queëliꞌ Xanruꞌ.
Gul‑bíj li yuguꞌ nöz las tödëꞌ.”
4Lë ni butság, le ruquilëꞌ bunáchnis Juan lu latj caꞌz, len runëꞌ lban quië laꞌdíl
bunách nis, bönniꞌ naꞌ gulubíꞌi ládxiꞌquëꞌ quië unít lahuëꞌ Dios ca nac dul‑laꞌ
nabágaꞌquëꞌ. 5Gularúj bunách zian yúguꞌtë yödz luyú Judea lencaꞌ Jerusalén,
yjaquëꞌ ganaꞌ zoëꞌ Juan, atiꞌ Juannaꞌbuquilëꞌ lequëꞌnis lu yegu Jordán, bönniꞌ
naꞌ gulaxóalëpëꞌ dul‑laꞌ nabágaꞌquëꞌ.

6 Nacuëꞌ Juan lariꞌ náquini lítsaꞌbaꞌ böaꞌ len tu pan guid núguëꞌë lëꞌë.
Rahuëꞌ‑baꞌ böchiꞌzú len riꞌjëꞌ le zxix qui bözdauꞌ. 7Runëꞌ lban Juan, rnëꞌ:
―Ziꞌa zëꞌë bönniꞌ töd naꞌa, naprëꞌ yöl‑laꞌ uná bëꞌ ca nedaꞌ. Cutu nacaꞌ nedaꞌ

lsacaꞌ yechuaꞌ, gleycjaꞌ lölëꞌ nudë́ꞌë. 8Nedaꞌ ruquilaꞌ lbiꞌiliꞌ nis, san Lëꞌ gunëꞌ
le ruluíꞌz yöl‑laꞌ rdil nis ni, uchiziëꞌ lbiꞌiliꞌ Dios Böꞌ Laꞌy.

Rdilëꞌ Jesús nis
9Tu dza niꞌ brujëꞌ Jesús yödzNazaret luyú Galilea, atiꞌ buquilëꞌ Lëꞌ nis Juan

naꞌ lu yegu Jordán. 10Catiꞌburujëꞌ lu nis Jesús, laꞌnaꞌz bléꞌinëꞌ gyalj luzxbá len
ruhuötjëꞌ Dios Böꞌ Laꞌy, ruluíꞌ cuinëꞌ ca budödauꞌ, dusóalenëꞌ Lëꞌ. 11Byön chiꞌi
nu ruiꞌ didzaꞌ yehuaꞌ yubá, rna:
―Liꞌ nacuꞌ Zxiꞌnaꞌ. Nadxiꞌidaꞌ Liꞌ len rdzag ladxaꞌa Liꞌ.
Rëꞌni tuꞌ xöhuiꞌ ugáp Jesús dul‑laꞌ

12Niꞌr bayúdx bchëꞌë Jesús lu latj caꞌz Dios Böꞌ Laꞌy. 13Choaꞌ dza gzoëꞌ Jesús
latj caꞌz naꞌ, atiꞌ guꞌni Satanás tuꞌ xöhuiꞌ ugáp Jesús dul‑laꞌ. Gzoëꞌ Jesús ga
niꞌ taꞌdabaꞌ böaꞌ guixiꞌ dzöꞌbaꞌ guíꞌadauꞌ. Gláclenëꞌ Jesús gbaz laꞌy queëꞌ Dios,
gulaguꞌë le gdahuëꞌ.

Rusëdnëꞌ bunách Jesús luyú Galilea
14Gdöd gulaguꞌë Juan naꞌ lidx guia, zijëꞌ Jesús luyú Galilea. Runëꞌ lban niꞌ

qui didzaꞌ dxiꞌa ca rna bëꞌë Dios. 15Cni rnëꞌ:
―Chbdxin dza. Chzoa duná bëꞌë ni Dios. Gul‑bíꞌi ládxiꞌliꞌ len gul‑tsejlëꞌ

didzaꞌ dxiꞌa ni.
Rulidzëꞌ Jesús tapëꞌ bönniꞌ uzö́n böl

16Tsalniꞌ rdëꞌ Jesús raꞌnis zxönquiGalilea, bléꞌinëꞌSimón lenAndrés,bönniꞌ
böchëꞌë Simón naꞌ. Nacquëꞌ uzö ́n böl len taꞌchiljëꞌ yöxj böl quequëꞌ lu nis naꞌ.
17Gudxëꞌ lequëꞌ Jesús, rnëꞌ:
―Gul‑dutáꞌ nedaꞌ, atiꞌ gunaꞌ ga gchëꞌliꞌ quiaꞌ bunách, gunliꞌ ca runliꞌ

rzönliꞌ‑baꞌ böl.
18Laꞌ gulucaꞌntëꞌ yöxj quequëꞌ, zjáclenëꞌ Jesús.
19Gdödëꞌ Jesús yelátiꞌdauꞌ niꞌl atiꞌ niꞌ bléꞌinëꞌ Jacobo len Juan, yuguꞌ zxiꞌnëꞌ

Zebedeo, nacuꞌë lëꞌi bárcodauꞌ quequëꞌ, tuꞌúnëꞌ yöxj böl quequëꞌ. 20 Laꞌ

bulidztëꞌ lequëꞌ Jesús, atiꞌ gulucaꞌnëꞌ xuzquëꞌ Zebedeo, dzaguëꞌ yuguꞌ huen
dxin queëꞌ lëꞌi bárcodauꞌ naꞌ, atiꞌ zjáclenëꞌ Jesús.

Tu bönniꞌ yuꞌu lëꞌ böꞌ xöhuiꞌ
21Guladxinëꞌ yödz Capernaum Jesús len bönniꞌ daꞌquëꞌ Lëꞌ. Catiꞌ niꞌ nac dza

laꞌy quequëꞌ bönniꞌ judío, gyaziëꞌ Jesús yuꞌu ga tuꞌdubëꞌ tuꞌsëdëꞌ queëꞌ Dios
bönniꞌ judío, atiꞌ niꞌ gzu lahuëꞌ rusëdnëꞌ nup nudubgac niꞌ. 22Gulubannëꞌ ca
naꞌ rusëdnëꞌ Jesús, le rusëdnëꞌ ca runëꞌbönniꞌdë lu nëꞌë len clëg ca tunëꞌbönniꞌ
gdauꞌusëdi. 23Zoatëꞌ caꞌniꞌ lu yuꞌu ganaꞌ tuꞌdubëꞌ tuꞌsëdëꞌqueëꞌDios tu bönniꞌ
yuꞌu lëꞌ böꞌ xöhuiꞌ, atiꞌ grödxyëꞌë bönniꞌ naꞌ, 24 rnëꞌ:
―¿Bizxa rál‑laꞌtuꞌ quiuꞌ, Jesús, bönniꞌ Nazaret? ¿Zaꞌtsuꞌ usnitiuꞌ netuꞌ?

Núnbëꞌa Liꞌ, nacuꞌ Bönniꞌ Laꞌy queëꞌ Dios.
25Buzeynëꞌ lei ba nadx Jesús, rnëꞌ:
―Bseyj ruꞌu len burúj lu bönniꞌ ni.
26Niꞌr buxiztsca bönniꞌ naꞌ yuꞌu lëꞌ böꞌ xöhuiꞌ naꞌ, atiꞌ grödxyaꞌa zidzj, len laꞌ

burujtë. 27Gulubannëꞌ yúguꞌtë bönniꞌ nacuꞌë niꞌ, atiꞌ gulanabi lzaꞌquëꞌ, taꞌnë́ꞌ:
―¿Bizxa caz lë ni? ¿Naruꞌ nactsa zxba cub? Len yöl‑laꞌ uná bëꞌ rna béꞌinëꞌ

yuguꞌ böꞌ xöhuiꞌ, atiꞌ tun ca rnëꞌ.
28Laꞌ gzëtë didzaꞌ qui yöl‑laꞌ huac queëꞌ Jesús, gulayöni bunách gdutë luyú

Galilea naꞌ.
Ruúnëꞌ Jesús xnaꞌnu ngul queëꞌ Pedro

29 Niꞌr burujëꞌ Jesús lu yuꞌu ga naꞌ tuꞌdubëꞌ tuꞌsëdëꞌ queëꞌ Dios, len laꞌ
gyéajlentëꞌ Jacobo len Juan, guladxinëꞌ lidxquëꞌ Simón len Andrés. 30Niꞌ dënu
xnaꞌnu ngul queëꞌ Pedro, yuꞌunu tu xla. Laꞌ gulaguíxjöiꞌtenëꞌ Jesús ca rac
queënu. 31Niꞌr gbiguëꞌë Jesús, atiꞌ gdel‑lëꞌë naꞌnu, bchisëꞌ‑nu. Laꞌ burujtë tu
xla naꞌ yuꞌunu, atiꞌ bupaꞌnu le glahuëꞌ.

Ruúnëꞌ Jesús zian nup teꞌi
32Catiꞌ chrdzöꞌ, ca gdxia gbidz, laꞌ djuáꞌgactëꞌ ga zoëꞌ Jesús yúguꞌtë nup teꞌi

len bönniꞌ yuꞌu lequëꞌ böꞌ xöhuiꞌ. 33Gulaguír ga nu ryaz yuꞌu ga naꞌ zoëꞌ Jesús
yúguꞌtë bunách lu yödz. 34 Jesús bunëꞌ zian nup teꞌi, nac zian guidzhuë ́ꞌ téꞌinëꞌ.
Bubijëꞌ caꞌ zian böꞌ xöhuiꞌ yuꞌugac bunách naꞌ. Cutu bëꞌë latj laꞌnë́ böꞌ xöhuiꞌ
naꞌ le núnbëꞌgac LëꞌNu naquëꞌ.

Runëꞌ lban Jesús luyú Galilea
35 Zíꞌadauꞌ gyasëꞌ Jesús, niꞌ nac chul. Brujëꞌ yödz naꞌ, zijëꞌ tu latj caꞌz, atiꞌ

niꞌ bulidzëꞌ Dios. 36 Zajtiljquëꞌ Jesús Simón len nup nacuaꞌlen lëꞌ. 37 Catiꞌ
yajxácaꞌquëꞌ Lëꞌ, tëꞌ Lëꞌ:
―Tuꞌguílj Liꞌ yúguꞌtë bunách.
38Niꞌr gudxëꞌ lequëꞌ Jesús, rnëꞌ:
―Huayejruꞌ yuguꞌ dzag yödz, quië gunaꞌ caꞌ lban niꞌ. Qui lë ni naꞌ brujaꞌ.
39 Cni guc, gdödëꞌ Jesús gdu luyú Galilea, runëꞌ lban lu yuꞌu gap tuꞌdubëꞌ

tuꞌsëdëꞌ queëꞌ Dios bönniꞌ judío len rubijëꞌ böꞌ xöhuiꞌ yuꞌugac bunách.
Bönniꞌ réꞌinëꞌ huëꞌ nudzuꞌ ruzö ́d

40Bdxinëꞌ ga zoëꞌ Jesúsbönniꞌ réꞌinëꞌhuëꞌnudzuꞌ ruzö ́d. Buzechu zxibëꞌ len
gútaꞌyuëꞌ lahuëꞌ, rnëꞌ:
―Chquiꞌ rëꞌnnuꞌ, huac unuꞌ nedaꞌ.
41Buechiꞌ ladxëꞌë lëꞌ Jesús. Bulí nëꞌë, gdanëꞌ lëꞌ len gudxëꞌ lëꞌ:
―Rëꞌndaꞌ. Chnuhuöacuꞌ.
42 Ca gnëꞌ caꞌ, laꞌ bunittë huëꞌ réꞌinëꞌ, böaquëꞌ dxíꞌadauꞌ. 43 Niꞌr buzeynëꞌ

bach bönniꞌ naꞌ Jesús len laꞌ busö́laꞌtëꞌ lëꞌ. 44Cni gudxëꞌ lëꞌ:

―Nutu nu guiꞌu ca benaꞌ quiuꞌ, san gyeaj, yajluíꞌ cuinuꞌ lahuëꞌ bxuz, len
yajnö ́dzjquië leböacnuꞌ liꞌquigdauꞌ canaꞌgnabëꞌëMoisés, lënaꞌuluíꞌi bunách
chnuhuöacuꞌ.

45Burujëꞌ bönniꞌ ni len gzu lahuëꞌ rguíxjöiꞌnëꞌ bunách zian ca guc queëꞌ. Le
buzë́ꞌ didzaꞌ ni, cutur guc tsaziëꞌ yalj lulu nitú lu yödz Jesús, san gzoazëꞌ niꞌl
gap nac lu latj caꞌz. Ga niꞌ zoëꞌ Jesús guladxín lahuëꞌ bunách yúguꞌtë yödz.

2
Bönniꞌ réꞌinëꞌ huëꞌ nacuꞌnëꞌ bin

1Catiꞌ chgdöd chop tsonndza, buaziëꞌ Jesús yödzCapernaum, atiꞌ gzë didzaꞌ
zoëꞌ yuꞌu. 2 Laꞌ guludubtë bunách zian ga naꞌ zoëꞌ Jesús, ga bdxintë cutur
gzxaquiꞌ laꞌcuꞌë niꞌ, ni raꞌ yuꞌu, atiꞌ Jesús benëꞌ lban qui xtidzëꞌë lauquëꞌ. 3Niꞌr
guladxinëꞌ ga naꞌ zoëꞌ Jesús tapëꞌ bönniꞌ, nuaꞌquëꞌ tu bönniꞌ huëꞌ nacuꞌnëꞌ
bin. 4 Cutu guc laꞌdxinëꞌ lahuëꞌ Jesús le nacuáꞌ niꞌ bunách zian. Qui lë ni
naꞌ gulasaljëꞌ cjuꞌu ca dödl ga zoëꞌ Jesús. Catiꞌ budx guludxíëꞌ yeru naꞌ, niꞌ
guluzötjëꞌ le deynëꞌ bönniꞌ huëꞌ naꞌ. 5 Catiꞌ gúquibeꞌinëꞌ Jesús ca naꞌ taꞌyejlëꞌë
Lëꞌ, gudxëꞌ bönniꞌ huëꞌ naꞌ:
―Zxiꞌnaꞌ, chbunít lahuaꞌ liꞌ ca nac dul‑laꞌ nabaguꞌu.
6Röꞌquëꞌ niꞌ laꞌquëꞌ bönniꞌ gdauꞌ usëdi, taꞌzáꞌ ládxiꞌquëꞌ, taꞌnë́ꞌ: 7 “¿Bizx quië

ruꞌë cni didzaꞌ bönniꞌ ni? Rucaꞌnëꞌ caꞌz Dios. Nutu nu bönniꞌ gac unít lahuëꞌ
dul‑laꞌ. TuzëꞌDios gac gunëꞌ lë ni.” 8Laꞌ gúquibeꞌitenëꞌ Jesús le taꞌzáꞌ ládxiꞌquëꞌ,
atiꞌ gudxëꞌ lequëꞌ:
―¿Bizx quië rzaꞌ ládxiꞌliꞌ cni? 9 Cutu nac baníg nu guiëz bönniꞌ huëꞌ ni

chbunít lau dul‑laꞌ nabaguëꞌë, san nac baníg nu gun ga huöasëꞌ len uꞌë le
deynëꞌ len uzëꞌi niꞌë. 10Gunaꞌ le gac bëꞌnedaꞌ, BönniꞌNuhuöaquëꞌGduBunách,
dë lu naꞌa luyú ni unít lahuaꞌ dul‑laꞌ nabágaꞌgac bunách.
Niꞌr Jesús gudxëꞌ bönniꞌ huëꞌ naꞌ:
11―Liꞌ rëpaꞌ: “Gyas. Buaꞌ le deynuꞌ len böaj lidxuꞌ.”
12Laꞌ gyastëꞌ bönniꞌ huëꞌ naꞌ, buꞌë le gútiꞌnëꞌ len burujëꞌ laugac yúguꞌtë nup

nacuáꞌ niꞌ. Gulubannëꞌ yúguꞌtëꞌ len gulaguꞌë Dios yöl‑laꞌ ba, taꞌnë́ꞌ:
―Gatga rléꞌinituꞌ le cni.
Jesús rulidzëꞌ Leví

13Burujëꞌ yödz Capernaumnaꞌ Jesús, gdödëꞌ leyúbl raꞌ nis zxön. Guludúb ga
zoëꞌ Jesúsbunách zian, atiꞌLëꞌbusëdnëꞌ lequëꞌ. 14Catiꞌ rdödëꞌniꞌ Jesús, bléꞌinëꞌ
Leví, zxiꞌnëꞌ Alfeo, röꞌë ga ruquizxjëꞌ uláz qui yödz ziꞌtuꞌ. Jesús gudxëꞌ lëꞌ:
―Gdaꞌ nedaꞌ.
Laꞌ gyastëꞌ Leví naꞌ, zéajlenëꞌ Jesús.
15 Gdöd guc lë ni, röꞌë Jesús rahuëꞌ lu yuꞌu lidxëꞌ Leví naꞌ, atiꞌ rö́ꞌlenquëꞌ

tsazxö́n Jesús len yuguꞌ bönniꞌ usë́d queëꞌ zian bönniꞌ uquízxj len yelaꞌquëꞌ
bönniꞌ caꞌz. Cni guc, le rjaclen Jesús bunách zian. 16Catiꞌ gulaléꞌinëꞌ Lëꞌ bönniꞌ
gdauꞌ tuꞌsëdi len yuguꞌbönniꞌ gdauꞌ fariseo, röꞌë rágulenëꞌ tsazxö́n yuguꞌbönniꞌ
uquízxj len yelaꞌquëꞌ bönniꞌ caꞌz, glëꞌ yuguꞌ bönniꞌ usë́d queëꞌ Jesús, taꞌnë́ꞌ:
―¿Bizxa caz runtsëꞌ? Riꞌj rágulenëꞌ yuguꞌ bönniꞌ uquízxj len yelaꞌquëꞌ bönniꞌ

dul‑laꞌ.
17Byönnëꞌ Jesús didzaꞌ ni tuꞌë len gudxëꞌ lequëꞌ:
―Cutu naquínigac nu un bunách nup nacuáꞌ dxiꞌa, san nup teꞌi naquínigac

nu un bunách. Zaꞌa nedaꞌ, clëg dulídzgacaꞌ bunách tsahuiꞌ, san rulídzgacaꞌ
bunách dul‑laꞌ quië lubíꞌi ládxiꞌgac.

Ruꞌë Jesús didzaꞌ qui yöl‑laꞌ run gubás
18Tu dza niꞌ tunëꞌ gubás bönniꞌ daꞌquëꞌ Juan len bönniꞌ daꞌquëꞌ yuguꞌ bönniꞌ

gdauꞌ fariseo, atiꞌ guladxín ga zoëꞌ Jesús nup gulanabi Lëꞌ, taꞌná:

―¿Bizx quië tunëꞌ gubás bönniꞌ daꞌquëꞌ Juan len bönniꞌ daꞌquëꞌ yuguꞌ bönniꞌ
gdauꞌ fariseo, san bönniꞌ daꞌquëꞌ Liꞌ cutu tunëꞌ gubás?

19Bubiꞌë didzaꞌ Jesús, rëꞌ lequëꞌ:
―¿Naruꞌ ráquitsaliꞌ lun gubás nup nacuáꞌ lni queëꞌ bönniꞌ utság nëꞌë tsal niꞌ

zóalenëꞌ lequëꞌ bönniꞌ naꞌ utság nëꞌë? Tsal niꞌ zóalenëꞌ lequëꞌ bönniꞌ naꞌ utság
nëꞌë, cutu gac lunëꞌ gubás. 20Gdxin dza catiꞌ gduëꞌ bönniꞌ naꞌ utság nëꞌë, cutur
sóalenëꞌ lequëꞌ, atiꞌ dza niꞌr lunëꞌ gubás.

21 ’Nutu nu bönniꞌ udë́ꞌë tu lariꞌ cubdauꞌ lu lariꞌ chnatë ́b, le uxúꞌn lariꞌ cub
naꞌ len huachözaꞌ lariꞌ tëb naꞌ, atiꞌ huarözaꞌr lariꞌ tëb naꞌ. 22Lëzcaꞌ cni nutu nu
bönniꞌ quëꞌë xisi uva cub lu röꞌö bidx náquini guid, le gal xisi uva cub naꞌ len
uláꞌa röꞌö bidx naꞌ náquini guid, atiꞌ glalj xisi uva naꞌ len gac ditj röꞌö náquini
guid. Xisi uva cub lu röꞌö náquini guid cub ral‑laꞌ caꞌaruꞌ.

Taꞌleycjëꞌ deu dza laꞌy bönniꞌ daꞌquëꞌ Jesús
23 Tu dza laꞌy quequëꞌ bönniꞌ judío, gdödëꞌ Jesús gap dë yöl zxoaꞌ xtil, atiꞌ

bönniꞌ usë́d queëꞌ gulazú lauquëꞌ taꞌleycjëꞌ deu ga dxia zxoaꞌ xtil. 24Niꞌr glëꞌ
Jesús bönniꞌ gdauꞌ fariseo, taꞌnë ́ꞌ:
―Byutscaꞌ. ¿Bizx quië tunëꞌ bönniꞌ daꞌquëꞌ Liꞌ le cutu ral‑laꞌ gunruꞌ dza laꞌy?
25 Jesús gudxëꞌ lequëꞌ:
―¿Naruꞌ cu nulábniliꞌ ca benëꞌ David catiꞌ gdunëꞌ? Byadzj le lahuëꞌ, lëꞌ len

nup nacuaꞌlen lëꞌ 26 atiꞌ gyaziëꞌ lu yuꞌu queëꞌ Dios catiꞌ niꞌ naquëꞌ bxuz blau
Abiatar, len gdahuëꞌ yöt xtil tuꞌcuꞌë lahuëꞌ Dios, lë naꞌ cutu dë latj nu gagu,
san tuz bxuz dë latj lahuëꞌ lei. Bëꞌë caꞌ le lahuëꞌ bönniꞌ nacuáꞌlenëꞌ lëꞌ.

27Niꞌr Jesús gudxëꞌ lequëꞌ:
―Diosbenëꞌdza laꞌyquië luzíꞌxbeybunách, clëgbenëꞌbunáchquië lunchiꞌi

dza laꞌy. 28Qui lë ni naꞌ, nedaꞌ, BönniꞌNuhuöaquëꞌGduBunách, nacaꞌXani dza
laꞌy.

3
Ruúnëꞌ Jesús bönniꞌ narequiꞌ nëꞌë

1Leyúbl gyaziëꞌ Jesús tu lu yuꞌu ga tuꞌdubëꞌ tuꞌsëdëꞌ queëꞌ Dios bönniꞌ judío,
atiꞌ zoëꞌ caꞌ niꞌ bönniꞌ narequiꞌ nëꞌë. 2Tuꞌyúëꞌ Jesús bönniꞌ gdauꞌ niꞌ chquiꞌ unëꞌ
bönniꞌ naꞌ dza laꞌy, le tëꞌnnëꞌ luquíëꞌ Lëꞌ. 3Niꞌr gudxëꞌ bönniꞌ naꞌ narequiꞌ nëꞌë
Jesús, rnëꞌ:
―Gyas len gzui laugac bunách ni.
4Gnabnëꞌ bunách niꞌ Jesús, rnëꞌ:
―¿Naruꞌdë latj gunruꞌ lenacdxiꞌa catiꞌnacdza laꞌyogunruꞌ le cunác? ¿Naruꞌ

dë latj gunruꞌ ga laꞌdel‑liꞌ yöl‑laꞌ naꞌbán bunách o usnitruꞌ lei?
Gulacuáꞌ dxiz bunách niꞌ. 5Niꞌr len yöl‑laꞌ rley queëꞌ, buyúëꞌ Jesús bunách

naꞌ nacuáꞌ gdu cuitiëꞌ, ruhuiꞌnnëꞌ le nacquëꞌ zid ladxiꞌ. Gudxëꞌ bönniꞌ naꞌ
narequiꞌ nëꞌë, rnëꞌ:
―Bli naꞌu.
Niꞌr bulí nëꞌë bönniꞌ naꞌ atiꞌ böactë dxíꞌadauꞌ nëꞌë. 6 Niꞌr gulurujëꞌ bönniꞌ

gdauꞌ fariseo atiꞌ laꞌ gluntëꞌ tsazxö́n didzaꞌ len bönniꞌ daꞌquëꞌHerodes bi lunëꞌ
queëꞌ Jesús, quië ludöddëꞌ Lëꞌ.

Tuꞌdúb raꞌ nis zxön bunách zian
7 Buzë ́ꞌë niꞌ Jesús tsazxö́n len bönniꞌ daꞌquëꞌ Lëꞌ, bdxinëꞌ raꞌ nis zxön, atiꞌ

zjaclen Lëꞌ bunách zian narujgac luyú Galilea len luyú Judea. 8Guladxín caꞌ
ga zoëꞌ Jesús bunách zian narujgac Jerusalén len luyú Idumea len yetsláꞌa
yegu Jordán len yödz nacuáꞌ gdu zbiꞌil ga nacuáꞌ yödz Tiro len yödz Sidón. Cni
glunëꞌ, le gulayönnëꞌ ca nac yuguꞌ le zxön runëꞌ Jesús. 9 Qui lë ni naꞌ Jesús
gna béꞌinëꞌ bönniꞌ daꞌquëꞌ Lëꞌ lucö ́zteczëꞌ tu bárcodauꞌ ga gac cuenëꞌ, cui luquí

lutsútsj Lëꞌ bunách zian naꞌ. 10 Cni guc, le chbunëꞌ zian nup teꞌi, atiꞌ gulaguír
ga zoëꞌbunách ziannaꞌquië laꞌgánLëꞌ. 11Catiꞌ gulaleꞌi Jesúsböꞌ xöhuiꞌ yuꞌugac
bunách, guludxigaꞌ xniꞌë Jesús bunách naꞌ yuꞌugac, len gulabödxyaꞌa, taꞌná:
―Nacuꞌ Liꞌ Zxiꞌnëꞌ Dios.
12Buzeynëꞌ ba nadx böꞌ xöhuiꞌ naꞌ Jesús, cui laꞌguixjöꞌ nu naquëꞌ Lëꞌ.
Rböëꞌ Jesús chinnu bönniꞌ lacquëꞌ gbaz queëꞌ

13Niꞌr grenëꞌ Jesús tu lu guíꞌadauꞌ, atiꞌ niꞌ bulidzëꞌ nup rëꞌnnëꞌ. Gulabiguëꞌë
gdu cuitiëꞌ bönniꞌ ni. 14 Bucuꞌë chinnuëꞌ bönniꞌ ni Jesús, quië laꞌcuáꞌlenëꞌ Lëꞌ
lenquië gsölëꞌë lequëꞌ tsjenquëꞌ lban. 15Budödëꞌ lu naꞌquëꞌ yöl‑laꞌhuac luúnëꞌ
nup teꞌi len lubijëꞌ böꞌ xöhuiꞌ yuꞌugac bunách. 16Cni nacgac laquëꞌ:
Simón, (nuzóëꞌ Jesús yetú lëꞌ, Pedro),
17 Jacobo,
Juan, (bönniꞌ böchëꞌë Jacobo, atiꞌ nacquëꞌ zxiꞌnëꞌ Zebedeo. Chopëꞌ ni, Jesús

buzóëꞌ yetú laquëꞌ, Boanerges, le rna lu didzaꞌ xidzaꞌ: “Bönniꞌ sniaꞌ ca
gziuꞌ”),

18Andrés,
Felipe,
Bartolomé,
Mateo,
Tomás,
Jacobo, (zxiꞌnëꞌ Alfeo),
Tadeo,
Simón, (bönniꞌ ruiꞌ ladxëꞌë yödz queëꞌ),
19 Judas Iscariote, (bönniꞌ udödëꞌ Jesús lu naꞌquëꞌ bönniꞌ ludöddëꞌ Lëꞌ).

Taꞌnë́ꞌ: dzag Jesús tuꞌ xöhuiꞌ
Gdödniꞌ guludxinëꞌ tu luyuꞌu Jesús lenbönniꞌdaꞌquëꞌLëꞌ. 20Leyúbl gulaguír

ga zoëꞌ Jesús bunách zian, atiꞌ cutur gutaꞌ latj lahuëꞌ yöt Jesús len bönniꞌ naꞌ
daꞌquëꞌ Lëꞌ. 21Catiꞌ gulayönnëꞌ ca rac queëꞌ Jesús diꞌa dza queëꞌ, guladxinëꞌniꞌ
quië luchë́ꞌë Lëꞌ, taꞌnë́ꞌ: “Rchixi icjëꞌ.”

22Lëzcaꞌ cni gulanë́ꞌ queëꞌ bönniꞌ gdauꞌ usëdi, narujquëꞌ Jerusalén, taꞌnë́ꞌ:
―Dzag Lëꞌ Beelzebú, xangac böꞌ xöhuiꞌ, atiꞌ len yöl‑laꞌ uná bëꞌ qui rubijëꞌ

yuguꞌ böꞌ xöhuiꞌ.
23Niꞌr bulidzëꞌ bönniꞌ gdauꞌ tuꞌsëdi naꞌ Jesús, len benëꞌ lsaquiꞌ, rnëꞌ:
―¿Naruꞌ ubijtsa laꞌ cuinzi Satanás tuꞌ xöhuiꞌ? 24 Chquiꞌ laꞌrúj chopl bunách

tu yödz, len laꞌdil‑len lzaꞌgac, cutu gac gdiaꞌ yödz naꞌ. 25Lëzcaꞌ cni chquiꞌ laꞌrúj
chopl bunách nacuáꞌ tu yuꞌu, len laꞌdil‑len lzaꞌgac, cutu gac laꞌdíaꞌ bunách
nacuáꞌ yuꞌu naꞌ. 26 Qui lë ni naꞌ, chquiꞌ táꞌbagaꞌ lzëꞌi Satanás tuꞌ xöhuiꞌ,
narujgac chopl böꞌ xöhuiꞌ atiꞌ cutu gac gdiaꞌ yöl‑laꞌ uná bëꞌ qui, san chzoa udx
qui.

27 ’Nutu nu gac tsaz lidxëꞌ tu bönniꞌ nal len cuiaj yöl‑laꞌ tsahuiꞌ queëꞌ chquiꞌ
cutu gáguëꞌë ziꞌal bönniꞌ nal naꞌ, atiꞌ niꞌr sáquiꞌnëꞌ cuijëꞌ le dzöꞌ lidxëꞌ.

28 ’Le nactë rëpaꞌ lbiꞌiliꞌ: Dios gac unít lahuëꞌ bunách ca nac yúguꞌtë dul‑laꞌ
nabágaꞌgac len ca nac yúguꞌtë didzaꞌ xöhuiꞌ taꞌná, 29 san nútiꞌtëz nu gnë xöhuiꞌ
queëꞌDios BöꞌLaꞌy, gatga unít lahuëꞌnunaꞌDios. Tsaz nabagaꞌ zxguiaꞌnunaꞌ.

30 Cni gnëꞌ Jesús le taꞌnë́ꞌ queëꞌ bönniꞌ gdauꞌ usëdi naꞌ, taꞌnë́ꞌ: “Dzag Lëꞌ tuꞌ
xöhuiꞌ.”

Nu nac xnëꞌë Jesús len bönniꞌ böchëꞌë
31Niꞌr guladxinëꞌ ga zoëꞌ Jesús yuguꞌ bönniꞌ böchëꞌë lencaꞌ xnëꞌë. Gulacuꞌë

löꞌal len gulasölëꞌë nu tsajlídz Jesús. 32Glë Jesús bunách zian naꞌ röꞌgac cuitiëꞌ,
taꞌnë́ꞌ:
―Nacuꞌë löꞌal yuguꞌ bönniꞌ böchuꞌu lencaꞌ xnaꞌu, tuꞌlidzëꞌ Liꞌ.

33Bubiꞌë didzaꞌ Jesús, gudxëꞌ lequëꞌ:
―¿Nuzxa caz naꞌ xnaꞌa, len nupxcz bönniꞌ böchaꞌa?
34Niꞌr buyúëꞌ nup naꞌ röꞌgac gdu cuitiëꞌ, rnëꞌ:
―Gul‑yutscaꞌ. Nup ni nacgac ca xnaꞌa len yuguꞌ bönniꞌ böchaꞌa. 35Nu run

ca rëꞌnnëꞌ Dios, nu ni nac ca biꞌi böchaꞌa len biꞌi zanaꞌ lencaꞌ xnaꞌa.

4
Runëꞌ lsaquiꞌ Jesús ca nac queëꞌ bönniꞌ guz

1 Leyúbl gzu lahuëꞌ Jesús rusëdnëꞌ bunách ga nac raꞌ nis zxön. Guludúb ga
zoëꞌ bunách zian atiꞌ grenëꞌ Jesús tu lëꞌi bárcodauꞌ zxoa lu nis naꞌ, len gröꞌë niꞌ,
atiꞌyúguꞌtë bunáchnaꞌ gulacuáꞌ luyú raꞌnis naꞌ. 2Zian le busëdnëꞌ lequëꞌ Jesús,
benëꞌ lsaquiꞌ. Tsal niꞌ rusëdnëꞌ lequëꞌ, rnëꞌ:

3 ―Gul‑zë́ nagliꞌ didzaꞌ ni. Brujëꞌ bönniꞌ guz, zjësiëꞌ xseydauꞌ. 4 Tsal niꞌ
rusiëꞌ, glas raꞌ nöz laꞌgac xseydauꞌ naꞌ, atiꞌ guladxinbaꞌ bguindauꞌ, glëꞌjbaꞌ lei.
5Glas ga röꞌ guiöj ga cutu röꞌ szxöni yu yelaꞌgac xseydauꞌ naꞌ. Bayö́n gulalén
xseydauꞌ naꞌ le cutu röꞌ szxöni yu. 6 Niꞌr catiꞌ blen gbidz, buquexuꞌ lei, atiꞌ
gbidx, le cutu nun luí ga rëꞌ. 7Glas ga tuꞌlén lba yötsiꞌ yelaꞌgac xseydauꞌ naꞌ.
Catiꞌ gulalén xseydauꞌ naꞌ, gululén caꞌ lba yötsiꞌ naꞌ len gularöli lei, atiꞌ cutu
bi bunö́dzj lë naꞌ bësiëꞌ. 8 Glas ga nac luyú dxiꞌa yelaꞌgac xseydauꞌ naꞌ, atiꞌ
gulazxö ́n len xtsaꞌ raꞌ gulabö ́ꞌ. Gulunö ́dzj lë naꞌ bësiëꞌ. Tu dxiguꞌ xseydauꞌ naꞌ
bësiëꞌ bunö ́dzj yechí uruáꞌ xseydauꞌ caꞌ. Yetú bunö́dzj yetsonnlalj caꞌ atiꞌ yetú
naꞌ bunö ́dzj yetú gayuáꞌ caꞌ.

9Niꞌr gudxëꞌ lequëꞌ Jesús, rnëꞌ:
―Nu zoa nag len ryöni ral‑laꞌ uzë ́ nag.
Rguíxjöꞌë Jesús bizx quië runëꞌ lsaquiꞌ

10 Catiꞌ chbugaꞌnëꞌ tuzëꞌ Jesús, guladxín ga zoëꞌ nup daꞌgac Lëꞌ, nungac
tsazxö́n idxínnutëꞌ bönniꞌ usë́d queëꞌ atiꞌ gulanabnëꞌ Lëꞌ bi rëꞌni gna lë naꞌ
benëꞌ lsaquiꞌ. 11Gudxëꞌ lequëꞌ Jesús, rnëꞌ:
―Lbiꞌiliꞌ nadél‑liꞌliꞌ tséjniꞌliꞌ le nagachiꞌ ca rna bëꞌë Dios, san nup naꞌ

cunacgac tuz len rëꞌu, yúguꞌtë ruíꞌlenaꞌ lequëꞌ didzaꞌ yuguꞌ le runaꞌ lsaquiꞌ.
12 Cni runaꞌ quië utság lë naꞌ nayúj lu guich laꞌy, rna: “Luyúëꞌ len cutu
laꞌléꞌinëꞌ. Luzë ́ nagquëꞌ len cutu laꞌyéjniꞌnëꞌ len cutu lubíꞌi ládxiꞌquëꞌ quië gac
unít lahuaꞌ lequëꞌ ca nac dul‑laꞌ nabágaꞌquëꞌ.”

Rusálj laꞌnëꞌ Jesús le benëꞌ lsaquiꞌ
13Gudxëꞌ caꞌ bönniꞌ daꞌquëꞌ Lëꞌ Jesús, rnëꞌ:
―¿Naruꞌ cu réjniꞌtsaliꞌ lë naꞌ benaꞌ lsaquiꞌ? ¿Nacxcz gac tséjniꞌliꞌ yezicaꞌ le

gunaꞌ lsaquiꞌ? 14Naquëꞌnuruzë́ didzaꞌbönniꞌguznaꞌ. 15Nacgac laꞌgacbunách
ca xseydauꞌ naꞌ glas raꞌ nöz. Taꞌyönnëꞌ xtidzëꞌë Dios, len ca taꞌyönznëꞌ caꞌ, laꞌ
zaꞌtë Satanás tuꞌ xöhuiꞌ, rgua didzaꞌ naꞌ bdxin lu icj ládxiꞌdauꞌquëꞌ. 16Nacgac
yelaꞌgac bunách ca xseydauꞌ naꞌ glas ga röꞌ guiöj. Taꞌyönnëꞌ didzaꞌ naꞌ atiꞌ lu
yöl‑laꞌ rudziji quequëꞌ taꞌziꞌë lei. 17 Cutu ryaz icj ládxiꞌdauꞌquëꞌ atiꞌ tu chiꞌz
taꞌdë́ꞌë lei. Catiꞌ bi rac quequëꞌ o zoa nu rbia ladxiꞌ lequëꞌ le taꞌdë ́ꞌë didzaꞌ
naꞌ, laꞌ tuꞌhuöatë ládxiꞌquëꞌ. 18 Nacgac yelaꞌgac bunách ca xseydauꞌ naꞌ glas
ga naꞌ tuꞌlén lba yötsiꞌ. Taꞌyönnëꞌ didzaꞌ naꞌ 19 san tuiꞌ ládxiꞌquëꞌ le nacgac qui
yödzlyúni. Nazíꞌ yéꞌicnëꞌ le nadxiꞌicnëꞌ yuguꞌ yöl‑laꞌ tsahuiꞌ len taꞌzë́ ládxiꞌquëꞌ
yuguꞌ le dë. Taꞌyáz icj ládxiꞌdauꞌquëꞌ yúguꞌtë lë ni len tuꞌsnít didzaꞌnaꞌ, cui gun
dxin lu icj ládxiꞌdauꞌquëꞌ. 20Nacgac yelaꞌgac bunách ca xseydauꞌ naꞌ glas ga
nac luyú dxiꞌa. Taꞌyönnëꞌ didzaꞌ naꞌ len taꞌzíꞌ lu naꞌquëꞌ lei, atiꞌ run dxin lu
icj ládxiꞌdauꞌquëꞌ. Nacgac laꞌgac bunách cni ca xseydauꞌ naꞌ gulunö́dzj yechí

uruáꞌ hueaj. Nacgac yelaꞌgac ca xseydauꞌ naꞌ gulunö́dzj yetsonnlalj caꞌ, atiꞌ
nacgac yelaꞌgac bunách ca xseydauꞌ naꞌ gulunö́dzj yetú gayuáꞌ caꞌ.

Runëꞌ lsaquiꞌ Jesús qui tu le runn yeníꞌ
21Gudxëꞌ caꞌ bönniꞌ daꞌquëꞌ Lëꞌ Jesús, rnëꞌ:
―¿Naruꞌ rgál‑laꞌruꞌ guiꞌ atiꞌ rudúsiꞌruꞌ lei tu guiꞌn o rguꞌruꞌ lei zxani le

rátiꞌruꞌ? Cutu caꞌ runruꞌ cni san ruzoaruꞌ guiꞌ ga nac xtsaꞌ ga gunn yeníꞌ.
22 Yúguꞌtë le nagachiꞌ glaꞌ lahui atiꞌ yúguꞌtë le rac balánz laꞌrúj ga lnaꞌ. 23Nu
zoa nag len ryöni ral‑laꞌ uzë́ nag.

24Gudxëꞌ caꞌ lequëꞌ:
―Gul‑güíꞌ ládxiꞌliꞌ le ryö ́niliꞌ. Ca nac le rurixliꞌ, laꞌ leyz urixëꞌ queëliꞌ Dios

atiꞌ gunnëꞌ queëliꞌ yelatiꞌ. 25Nu dë qui, guꞌë qui yelatiꞌ, san nu cudë́ qui, laꞌz
dui le dë qui, gdua.

Runëꞌ lsaquiꞌ Jesús ca rzxön zxoaꞌ xtil
26Gnëꞌ caꞌ Jesús:
―Ca rac ni le rna bëꞌë Dios nac ca rac catiꞌ ruchijëꞌ zxoaꞌ xtil lu yu bönniꞌ.

27 Chdzöꞌl rasiëꞌ len ryasëꞌ catiꞌ zaꞌ reníꞌ. Taꞌlén zxoaꞌ xtil naꞌ len taꞌzxö́n san
cutu nöznëꞌ lëꞌnacx rac taꞌzxö ́n. 28Laꞌ cuinzi luyúnaꞌ ruxö ́n le naduzgac luyú
naꞌ, ziꞌal xyazi, niꞌr zaꞌ deu qui, len töd naꞌ cuia xuiꞌi nal lu deu qui. 29 Catiꞌ
chnal xuiꞌi, laꞌ tseajtëꞌ tsajchuguëꞌ deu naꞌ le chbdxin dza uziꞌë xuiꞌi.

Runëꞌ lsaquiꞌ Jesús ca rac qui xseymostaza
30Gnëꞌ caꞌ Jesús:
―¿Bizxa caz gnaruꞌ ca rac ni le rna bëꞌë Dios? ¿Bizxa gunruꞌ lsaquiꞌ ca rac?

31 Rac ca rac qui tu xseydauꞌ mostaza. Catiꞌ ryaz luyú nac xseydauꞌ nactër
cuídiꞌ ca yúguꞌtë xseydauꞌ dzöꞌ luyú, 32 san catiꞌ chnadúz, rlen len rzxöntër
ca yúguꞌtë guixiꞌ cuan röꞌgac luyú. Tsca run yanaꞌ zxuzaꞌ nëꞌi, gac laꞌdxinbaꞌ
bguindauꞌ ludxía lidxcbaꞌ lu zxul qui.

Ca rugunëꞌ dxin Jesús le runëꞌ lsaquiꞌ
33 Cni guc, busëdnëꞌ lequëꞌ Jesús, len zianr caꞌ le benëꞌ lsaquiꞌ tsca guc

laꞌyéjniꞌnëꞌ. 34 Yúguꞌtë didzaꞌ bë́ꞌlenëꞌ bunách benëꞌ lsaquiꞌ atiꞌ yúguꞌtë didzaꞌ
ni busálj laꞌnëꞌ, buzéjniꞌnëꞌ légaczëꞌ bönniꞌ usë́d queëꞌ.

Jesús rbequi dxiëꞌ böꞌ bdunuꞌ
35Laꞌ dza naꞌz, catiꞌ gdzöꞌ, Jesús gudxëꞌ bönniꞌ daꞌquëꞌ Lëꞌ, rnëꞌ:
―Tö́dtscaꞌruꞌ yetsláꞌa nis zxön ni.
36 Niꞌr buláꞌalenëꞌ bunách zian nacuáꞌ niꞌ, atiꞌ gulusë ́ꞌë bárcodauꞌ ga naꞌ

chzoazëꞌ Jesús. Gulacuáꞌ caꞌ niꞌ yelaꞌgac bárcodauꞌ zjaclen lequëꞌ. 37 Gzu lau
reycj böꞌ bdunuꞌ lu nis naꞌ, atiꞌ gdaꞌa nis lëꞌi bárcodauꞌ naꞌ. Caꞌ guc, zeaj rdzaꞌ
nis lëꞌi bárcodauꞌ naꞌ. 38Dëꞌ rasiëꞌ Jesús lu xcugüëꞌ ga nac xtsaꞌl lëꞌi bárcodauꞌ
naꞌ, atiꞌ guluspanëꞌ Lëꞌ, tëꞌ Lëꞌ:
―Bönniꞌ Usëdi. ¿Naruꞌ cu ruiꞌ ládxiꞌtsuꞌ netuꞌ? Huatcztuꞌ lu nis ni.
39Niꞌr gyasëꞌ Jesús, len gna béꞌinëꞌ böꞌ naꞌ reycj, gnëꞌ:
―Cuꞌu bö.
Gudxëꞌ caꞌ nis naꞌ, gnëꞌ:
―Dxiz gzoa.
Gröꞌ dxi böꞌ naꞌ gyeycj len gzoa dxi lu nis zxön naꞌ. 40 Niꞌr gudxëꞌ bönniꞌ

daꞌquëꞌ Lëꞌ Jesús, rnëꞌ:
―¿Bizx quië radxi rdzö ́biliꞌ cni? ¿Naruꞌ cu réjlëꞌliꞌ Dios?
41Niꞌ tádxinëꞌ glë lzaꞌquëꞌ tuëꞌ yetúëꞌ:
―¿Nuzxa caz bönniꞌ ni? Tun ca rna xtidzëꞌë böꞌ reycj len nis zxön.

5
BönniꞌGadara yuꞌu lëꞌ böꞌ xöhuiꞌ

1 Niꞌr guladxinëꞌ Jesús len bönniꞌ daꞌquëꞌ Lëꞌ yetsláꞌa nis zxön ga nac lu
xyugac bunáchGadara. 2Catiꞌ burujëꞌ Jesús lëꞌi bárcodauꞌ naꞌ, laꞌ dutsagtëꞌ Lëꞌ
tu bönniꞌ r‑rujëꞌ bloj ga nacuáꞌ yeru ba. Bönniꞌ ni yuꞌu lëꞌ böꞌ xöhuiꞌ, 3 len nun
xlatjëꞌ ga naꞌ nacuáꞌ yeru ba. Nutu nu guc gugaꞌ bönniꞌ naꞌ, len clëg len du
guia. 4Zian lzu guluzóëꞌ breguiꞌ guia yen nëꞌë len niꞌë len glúguëꞌë lëꞌ du guia.
Yuguꞌ du guia naꞌ bulë́ꞌë atiꞌ breguiꞌ guia naꞌ buzxuzxjëꞌ. Cutu rzáquiꞌnëꞌ nu
bönniꞌ gna béꞌinëꞌ lëꞌ. 5Rdáteczëꞌ rbödxyëꞌë rël len të dza ga naꞌnacuáꞌ yeru ba
len gap nac lu guíꞌadauꞌ, run huëꞌ cuinëꞌ yuguꞌ lu guiöj dzöꞌ niꞌ. 6Catiꞌ bléꞌinëꞌ
zëꞌë ziꞌtuꞌ Jesús, jaréluꞌë gyijëꞌ ga naꞌ zëꞌë Jesús, atiꞌ buzechu zxibëꞌ lahuëꞌ Lëꞌ.
7Bëꞌë zidzj didzaꞌ, rëꞌ Jesús:
―¿Bizxa ral‑laꞌa quiuꞌ Jesús, Zxiꞌnëꞌ Dios náctërëꞌ blau? Niꞌa queëꞌ Xanruꞌ

Dios rátaꞌyuaꞌ lauꞌ, cutu usacaꞌ ziꞌu nedaꞌ.
8Cni gnëꞌ le chgudxëꞌ böꞌ xöhuiꞌ naꞌ Jesús:
―Liꞌ, böꞌ xöhuiꞌ, burúj lu bönniꞌ ni.
9 Jesús gnabnëꞌ lei, rnëꞌ:
―¿Bi leuꞌ?
Bubíꞌi didzaꞌ lei, gudx Lëꞌ:
―Le Zian leaꞌ le nac ziantuꞌ.
10 Gnab yechiꞌ Jesús cui gsölëꞌë yuguꞌ böꞌ xöhuiꞌ naꞌ ziꞌtuꞌ luyú niꞌ.

11Nacuaꞌbaꞌ lu guíꞌadauꞌ niꞌz cuch zian, taꞌdabaꞌ tágubaꞌ niꞌ. 12Gulanáb yechiꞌ
Jesús böꞌ xöhuiꞌ naꞌ, taꞌná:
―Bsölaꞌ netuꞌ ga niꞌ dzöꞌbaꞌ cuch zian. Bëꞌ netuꞌ latj tsajtsúꞌugactuꞌ‑baꞌ.
13Laꞌ bëꞌtëꞌ leygac latj Jesús atiꞌ gularúj böꞌ xöhuiꞌnaꞌ, yajtsuꞌugac cuch zian

naꞌ, atiꞌ gulaxítiꞌbaꞌ cuch zian naꞌ, yajbixcbaꞌ ga nac raꞌ guiꞌa, yajtsuꞌucbaꞌ nis
zxön. Lu nis zxön naꞌ gulayë ́pibaꞌ nis, glatbaꞌ, len naccbaꞌ ca galj gayuaꞌbaꞌ.

14Niꞌr gulazxúndj nup niꞌ glun chiꞌi cuch zian naꞌ, yajtíxjöiꞌcnëꞌ bunách lu
yödzniꞌ lencaꞌbunáchnacuáꞌ ladj guixiꞌniꞌ. Gularújbunách lu yödz, zajyuquëꞌ
bizxa naꞌ guc niꞌ. 15Catiꞌ guladxinëꞌ ga niꞌ zoëꞌ Jesús, gulaléꞌinëꞌbönniꞌnaꞌ ziꞌal
yuꞌugac lëꞌ böꞌ xöhuiꞌ. Bönniꞌ ni röꞌë niꞌ, nacuëꞌ lariꞌ len zoëꞌ dxíꞌadauꞌ, atiꞌ
gladxi bunách naꞌ. 16Nup naꞌ gulaleꞌi le benëꞌ Jesús gulaguixjöiꞌ bunách naꞌ
gularúj lu yödz ca naꞌ guc queëꞌ bönniꞌ naꞌ ziꞌal yuꞌugac lëꞌ böꞌ xöhuiꞌ, lencaꞌ ca
guc quecbaꞌ cuch naꞌ. 17Niꞌr gulazú laugac bunách zian naꞌ táꞌtaꞌyuëꞌ lahuëꞌ
Jesús urujëꞌ lu xyuquëꞌ.

18Catiꞌbubenëꞌ Jesús lëꞌi bárcodauꞌ, bönniꞌnaꞌ ziꞌal yuꞌugac lëꞌböꞌxöhuiꞌ zian,
gútaꞌyuëꞌ lahuëꞌ Jesús guꞌë lëꞌ latj tséajlenëꞌ Lëꞌ. 19 Jesús cutu bëꞌë lëꞌ latj, san
gudxëꞌ lëꞌ:
―Böaj lidxuꞌ. Yajtixjöiꞌ yuguꞌ diꞌa dza quiuꞌ yuguꞌ le zxön benaꞌ quiuꞌ nedaꞌ,

nacaꞌ Xanuꞌ, len ca benaꞌ buechiꞌ ladxaꞌa liꞌ.
20 Zhuöjëꞌ bönniꞌ naꞌ, ruzë ́ꞌ didzaꞌ yuguꞌ yödz Decápolis ca nacgac le zxön

benëꞌ queëꞌ Jesús, atiꞌ gulubani yúguꞌtë bunách nacuáꞌ yuguꞌ yödz niꞌ.
Biꞌi ngul queëꞌ Jairo len ngul gdannu lariꞌ nacuëꞌ Jesús

21Catiꞌ budxinëꞌ Jesús yetsláꞌa nis zxön naꞌ, niꞌr guludúb bunách zian ga naꞌ
zoëꞌ raꞌ nis zxön. 22 Bidëꞌ caꞌ ga zoëꞌ Jesús bönniꞌ lëꞌ Jairo, bönniꞌ rna bëꞌë lu
yuꞌu ga tuꞌdubëꞌ tuꞌsëdëꞌ queëꞌ Dios bönniꞌ judío. Catiꞌ bléꞌinëꞌ Jesús, buzechu
zxibëꞌ lahuëꞌ 23 len szxöni gútaꞌyuëꞌ lahuëꞌ, rnëꞌ:
―Chraqui gatbiꞌ biꞌi nguldauꞌ quiaꞌ. Gda gxoa naꞌu lëbiꞌ quië huöacbiꞌ len

cui gatbiꞌ.
24 Zéajlenëꞌ lëꞌ Jesús, atiꞌ zjaclen Jesús bunách zian, tuꞌquír Lëꞌ. 25 Zoanu caꞌ

niꞌ ngul, chnac chinnu iz réꞌinu, cutu ruhuíꞌi rön queënu qui huëꞌ quégaccznu

ngul. 26 Szxöni chgzxacaꞌ gdiꞌnu lu naꞌquëꞌ zian bönniꞌ tuꞌún bunách. Daduz
chbutönu dëra le dë queënu, cutu bi guclen lënu, san ryaliꞌ queënu. 27 Catiꞌ
byö́ninu tuiꞌ didzaꞌ bunách ca nac queëꞌ Jesús, gdödnu ladjl bunách zian naꞌ,
bdxinnu zacaꞌ cúdzuꞌlëꞌ Jesús len gdannu lariꞌ nacuëꞌ. 28Cni bennu le rnanu:
“Chquiꞌ canzaꞌ le nacuëꞌ, huöacaꞌ.” 29 Laꞌ buiꞌtë rön queënu atiꞌ ráquibeꞌinu
chböacnu qui le guc queënu.

30 Laꞌ gúquibeꞌitenëꞌ Jesús ben dxin yöl‑laꞌ huac queëꞌ, atiꞌ bueycjëꞌ, ruyúëꞌ
bunách zian naꞌ, rnëꞌ:
―¿Nuzxa naꞌ gdan nedaꞌ?
31Niꞌr tëꞌ Lëꞌ bönniꞌ daꞌquëꞌ Lëꞌ, taꞌnë́ꞌ:
―Rléꞌicznuꞌbunách zianni tuꞌquírLiꞌ, len rnatsuꞌ: “¿Nuzxanaꞌ gdannedaꞌ?”
32Ruyúëꞌ Jesús gdu cuitiëꞌ quië gléꞌinëꞌ nuzxa naꞌ gdan Lëꞌ. 33Niꞌr gbígaꞌnu

lahuëꞌ ngul naꞌ, rádxinu len rzxiznu le chnö ́zinu bi naꞌ guc queënu, atiꞌ
buzechu zxibnu lahuëꞌ Jesús, len gudxnu Lëꞌ gdutë le nacz. 34 Jesús rëꞌ‑nu:
―Nguldauꞌ. Chböacuꞌ le réjlëꞌu nedaꞌ. Böaj lidxuꞌ gdu ladxuꞌu. Tsaz

nuhuöacuꞌ qui le guc quiuꞌ.
35 Tsal niꞌ ruꞌë cni didzaꞌ Jesús, guladxín niꞌ nup narujgac lidxëꞌ bönniꞌ naꞌ

rna bëꞌë lu yuꞌu ga tuꞌdubëꞌ tuꞌsëdëꞌ queëꞌ Dios, len tëꞌ bönniꞌ naꞌ:
―Chgutbiꞌ biꞌi nguldauꞌ quiuꞌ. Cutur upizxjnuꞌ Bönniꞌ Usëdi.
36Cutu bëꞌ ladxëꞌë Jesús lë naꞌ taꞌnë́ꞌ, atiꞌ gudxëꞌ bönniꞌ uná bëꞌ naꞌ, rnëꞌ:
―Cutu gádxinuꞌ. Gyéjlëꞌzëꞌ Dios.
37 Cutu bëꞌë latj Jesús tsjaclen Lëꞌ yezicaꞌr bunách, san légaczëꞌ Pedro len

Jacobo, len Juan, böchëꞌë Jacobo naꞌ. 38Catiꞌ bdxinëꞌ lidxëꞌ bönniꞌ naꞌ rna bëꞌë
ga tuꞌdubëꞌ tuꞌsëdëꞌ queëꞌ Dios, bléꞌinëꞌ rac rusbö ́ lencaꞌ nup niꞌ taꞌbö́dx len
nup taꞌbö́dx yechiꞌ. 39Gyaziëꞌ Jesús len gudxëꞌ lequëꞌ:
―¿Bizx quië runliꞌ rusbö ́ len rbödxliꞌ cni? Cutu natbiꞌ biꞌi nguldauꞌ ni.

Raszbiꞌ naꞌ.
40 Niꞌr gulutitjëꞌ Jesús san Lëꞌ bubijëꞌ niꞌl yúguꞌtë bunách naꞌ atiꞌ bchëꞌë

xuz xnaꞌbiꞌ biꞌi nguldauꞌ naꞌ lencaꞌ nup nacuaꞌlen Lëꞌ, gyaziëꞌ ga naꞌ dëbiꞌ.
41Gdel‑lëꞌë naꞌbiꞌ biꞌi nguldauꞌ naꞌ len gudxëꞌ‑biꞌ:
―Talita, cumi.
Didzaꞌ ni rna lu didzaꞌ xidzaꞌ: “Biꞌi nguldauꞌ. Gyas.” 42 Laꞌ gyástëbiꞌ biꞌi

nguldauꞌ naꞌ len buzéꞌibiꞌ. Chyuꞌubiꞌ chinnu iz. Gulubani nup nacuáꞌ niꞌ.
43Niꞌr Jesús gna béꞌinëꞌ lequëꞌ nutu nu laꞌguíxjöiꞌnëꞌ lë naꞌ guc. Gudxëꞌ lequëꞌ:
―Gul‑güíꞌ le gágubiꞌ biꞌi nguldauꞌ ni.

6
Rudxinëꞌ JesúsNazaret, le nac ladzëꞌ

1Buzë ́ꞌë niꞌ Jesús, budxinëꞌ ladzëꞌ, atiꞌ yjáclenëꞌ Lëꞌ bönniꞌ daꞌquëꞌ Lëꞌ. 2Catiꞌ
bdxin dza laꞌy quequëꞌ bönniꞌ judío, gzu lahuëꞌ rusëdnëꞌ bunách Jesús ga naꞌ
tuꞌdubëꞌ tuꞌsëdëꞌqueëꞌDios. Gulacuáꞌniꞌbunách zian taꞌyöniLëꞌ. Gulubannëꞌ,
taꞌnë́ꞌ:
―¿Gazxcz bzëdnëꞌ yuguꞌ lë ni bönniꞌ ni? ¿Bizxa caz yöl‑laꞌ rejniꞌi ni

nadél‑liꞌnëꞌ? ¿Nacxcz runëꞌ le nacgac bëꞌ naꞌ zaꞌc yehuaꞌ yubá? 3Naquëꞌ bönniꞌ
ni bëdx yag naꞌ, zxiꞌnnu María. Naquëꞌ bö́chiꞌquëꞌ Jacobo len José len Judas
len Simón. Nacuáꞌlennu caꞌ rëꞌu ngul zanëꞌ.
Qui lë ni naꞌ gulucaꞌnëꞌ Lëꞌ caꞌz. 4Niꞌr gudxëꞌ lequëꞌ Jesús, rnëꞌ:
―Gátiꞌtëz tunëꞌ ba laꞌn nu bönniꞌ ruꞌë didzaꞌ uláz queëꞌ Dios, san cutu tun

Lëꞌ ba laꞌn bunách uládz queëꞌ len bunách diꞌa dza queëꞌ len bunách nacuáꞌ
lidxëꞌ.

5 Qui lë ni naꞌ cutu guc gunëꞌ niꞌ Jesús nitú yöl‑laꞌ huac zxön. Tuz bunëꞌ
nabábzbunách teꞌi, bxoanëꞌë lequëꞌ. 6Bubannëꞌ Jesús le cutaꞌyejlëꞌëLëꞌ. Gdöd
naꞌ gdödëꞌ yuguꞌ yödzdauꞌ nacuáꞌ zbiꞌil, rusëdnëꞌ bunách niꞌ.

Rsölëꞌë Jesús bönniꞌ daꞌquëꞌ Lëꞌ tsjenquëꞌ lban
7Niꞌrbulidzëꞌ Jesús idxínnutëꞌbönniꞌdaꞌquëꞌLëꞌ lengzu lahuëꞌ rsölëꞌë lequëꞌ

chop hueajquëꞌ. Budödëꞌ lu naꞌquëꞌ yöl‑laꞌ uná bëꞌ lubijëꞌ böꞌ xöhuiꞌ yuꞌugac
bunách. 8Gna béꞌinëꞌ lequëꞌ cutu bi luꞌë laꞌ nöz, ni yöxj, ni yöt, ni dumí cutu
laꞌguꞌë bzud quequëꞌ, san tuz xuyagdauꞌ luꞌë. 9Ral‑laꞌ ludë́ꞌë lölquëꞌ, san clëg
chop lariꞌ luxóa yenquëꞌ. 10Gudxëꞌ caꞌ lequëꞌ:
―Gátiꞌtëz ga tsazliꞌ tu yuꞌu, gul‑zóa yuꞌu naꞌ catiꞌ uzaꞌrliꞌ yödz naꞌ. 11Chquiꞌ

tsazliꞌ tu yödz ga cutu lun lbiꞌiliꞌ ba laꞌn bunách lu yödz naꞌ, len cutu luzë ́
nagquëꞌ xtídzaꞌliꞌ, gul‑rúj niꞌ len gul‑quíndj bëchtö daꞌ lalabliꞌ. Lë ni gac bëꞌ
nabágaꞌquëꞌ zxguiaꞌ. Le nactë rëpaꞌ lbiꞌiliꞌ, catiꞌ gdxin dza gchuguëꞌ Dios
quegac bunách, laꞌzacaꞌ laꞌguíꞌir bunách lu yödz naꞌ ca laꞌzacaꞌ laꞌguíꞌi bunách
Sodoma len Gomorra, yuguꞌ yödz naꞌ busnitiëꞌ Dios.

12 Niꞌr gularujëꞌ bönniꞌ daꞌquëꞌ Lëꞌ, yjenquëꞌ lban ca ral‑laꞌ lubíꞌi ládxiꞌgac
bunách. 13 Gulubijëꞌ caꞌ zian böꞌ xöhuiꞌ yuꞌugac bunách. Gulaguꞌë le za zian
nup teꞌi, guluúnëꞌ lequëꞌ.

Ca guludöddëꞌ Juan, bönniꞌ buquilëꞌ bunách nis
14 Byönnëꞌ Herodes, bönniꞌ rna bëꞌë, ca nac le runëꞌ Jesús, le rzë didzaꞌ

gátiꞌtëz qui yöl‑laꞌ huac queëꞌ Jesús. Laꞌgac bunách taꞌná:
―Chbubanëꞌ lu yöl‑laꞌ gut Juan, bönniꞌ niꞌ buquilëꞌ bunách nis. Qui lë ni naꞌ

napëꞌ yöl‑laꞌ huac runëꞌ yuguꞌ lë ni.
15Yelaꞌgac bunách taꞌná:
―Naquëꞌ Elías, bönniꞌ bëꞌë didzaꞌ uláz queëꞌ Dios.
Yelaꞌgac bunách taꞌná:
―Naquëꞌ bönniꞌ ruꞌë didzaꞌ uláz queëꞌ Dios ca glaquëꞌ bönniꞌ dza niꞌtë gluꞌë

didzaꞌ uláz queëꞌ.
16Catiꞌ byönnëꞌHerodes yuguꞌ lë ni, gnëꞌ:
―Naquëꞌ Juan, bönniꞌ naꞌ brixaꞌ yenëꞌ. Chbubanëꞌ lu yöl‑laꞌ gut.
17 Cni gnëꞌ Herodes le bsölëꞌë lëczëꞌ nup yajxöngac Juan naꞌ, glúguëꞌë lëꞌ du

guia lu yuꞌu lidx guia. Cni benëꞌHerodes le rleynu‑nëꞌ JuannaꞌHerodías,ngul
naꞌ gucnungul queëꞌ Felipe, böchëꞌëHerodes naꞌ. Herodes gduëꞌ‑nuHerodías
naꞌ, len butság náꞌlenëꞌ‑nu. 18 Juan naꞌ gudxëꞌHerodes:
―Cutu ral‑laꞌ sóalenuꞌ‑nu ngul queëꞌ böchuꞌu.
19Qui lë ni naꞌ gzu gröꞌnuHerodías, gúꞌninubi gunnuqueëꞌ Juan, le gúꞌninu

gdö ́dinu lëꞌ, san cutu bi gzxáquiꞌnu 20 le rádxinëꞌ Juan Herodes, le nözcznëꞌ
naquëꞌ Juan naꞌ tsahuiꞌ len laꞌy. Qui lë ni naꞌ ben chiꞌë lëꞌ len buzë́ naguëꞌ lëꞌ
gdu ladxëꞌë zal‑laꞌ lë naꞌ rnëꞌ Juan ben ga gröꞌë baguíꞌi Herodes naꞌ. 21Niꞌr
bdxin tu dza gzxáquiꞌnu Herodías naꞌ, nac dza runëꞌ lni Herodes qui dza
gyéꞌinëꞌ iz. Bupë ́ꞌë le liꞌj lahuëꞌ bönniꞌ dë lu naꞌquëꞌ uláz queëꞌ len bönniꞌ
nacuꞌë lu naꞌquëꞌ bönniꞌ rjaquëꞌ gdil‑l lencaꞌ bönniꞌ nacquëꞌ blau luyú Galilea.
22 Gyazbiꞌ biꞌi ngul queënu Herodías ga naꞌ tiꞌj tahuëꞌ len byaꞌabiꞌ lauquëꞌ.
Bdzag ladxëꞌë Herodes ca runbiꞌ, len guladzág ládxiꞌgac caꞌ nup tëꞌj tágulen
lëꞌ. Niꞌr gudxëꞌ‑biꞌ biꞌi ngul naꞌHerodes, gnëꞌ:
―Gnab bi rëꞌnnuꞌ gunnaꞌ quiuꞌ, atiꞌ gunaꞌ caꞌ.
23Benëꞌ tsutsu xtidzëꞌë, gudxëꞌ‑biꞌ:
―Niꞌa queëꞌ Xanruꞌ Dios gunnaꞌ quiuꞌ bítiꞌtëz bi gnabuꞌ ga gdxintë gatsj ga

rna bëꞌa.
24Burujbiꞌ lëbiꞌ, gudxbiꞌ xnaꞌbiꞌ:

―¿Bizxa gnabtsaꞌ?
Lënu gudxnu‑biꞌ:
―Icjëꞌ Juan, bönniꞌ buquilëꞌ bunách nis, gnabuꞌ.
25Laꞌ buáztëbiꞌ ga naꞌ zoëꞌHerodes, rëbiꞌ‑nëꞌ:
―Rëꞌndaꞌgxuꞌquiaꞌnaꞌa luzxigaꞌzxön icjëꞌ Juan, bönniꞌnaꞌbuquilëꞌbunách

nis.
26Niꞌr buiꞌnnëꞌHerodes, san le gneynëꞌDios, len le gulayöni caꞌ nup tágulen

lëꞌ, cutu guꞌnnëꞌ nit xtidzëꞌë naꞌ gzxiꞌ lu nëꞌë queëbiꞌ. 27Herodes laꞌ bsö́laꞌtëꞌ
bönniꞌ rijëꞌ gdil‑l zoëꞌ run chiꞌë, gna béꞌinëꞌ lëꞌ tsajxiꞌë icjëꞌ Juan. 28 Gyijëꞌ
lidx guia bönniꞌ naꞌ rijëꞌ gdil‑l, yajrixëꞌ yen Juan naꞌ, atiꞌ buꞌë icjëꞌ, nuxóëꞌ lei
lu zxigaꞌ zxön. Budödëꞌ lei lu naꞌbiꞌ biꞌi ngul naꞌ, atiꞌ lëbiꞌ bunödzjbiꞌ queënu
xnaꞌbiꞌ lei.

29Catiꞌ gulayönnëꞌ didzaꞌ chguc lë naꞌ bönniꞌ daꞌquëꞌ Juan naꞌ, guladxinëꞌniꞌ
len guluúꞌë lëꞌ, yajcáchiꞌquëꞌ lëꞌ yeru ba.

Rugahuëꞌ Jesús zianr ca chiʉ́n gayuáꞌ bunách
30Gdöd niꞌ guludubëꞌ ga zoëꞌ Jesús bönniꞌ gbaz queëꞌ, len gulaguíxjöiꞌnëꞌ Lëꞌ

yúguꞌtë le glunëꞌ len yuguꞌ le gulusëdnëꞌ bunách. 31 Nacuáꞌ niꞌ bunách zian,
nup zaꞌc len nup zjac, ga bdxintë cutur dë latj lahuëꞌ yöt Jesús len bönniꞌ
daꞌquëꞌ Lëꞌ. Qui lë ni naꞌ gudxëꞌ lequëꞌ Jesús, rnëꞌ:
―Gul‑dá. Huayeajczruꞌ ga nac latj caꞌz, uzíꞌ ládxiꞌruꞌ tu chiꞌi.
32 Laꞌ légaczëꞌ yjaquëꞌ tu lëꞌi bárcodauꞌ, guladxinëꞌ tu latj caꞌz. 33 Gulaleꞌi

lequëꞌ zjaquëꞌ niꞌ bunách zian len núnbëꞌgac Jesús. Qui lë ni naꞌ jaréluꞌquëꞌ
yjaquëꞌ niꞌ bönniꞌ yúguꞌtë yödz niꞌ, gulazëꞌi níꞌaquëꞌ, atiꞌ guladxinëꞌ niꞌ zíꞌatël
ca Jesús len yuguꞌ bönniꞌ daꞌquëꞌ Lëꞌ. 34 Catiꞌ burujëꞌ Jesús lëꞌi bárcodauꞌ
naꞌ, bléꞌinëꞌ bunách zian naꞌ atiꞌ buechiꞌ ladxëꞌë lequëꞌ le nacquëꞌ ca böꞌcuꞌ
zxílaꞌdauꞌ cuzóa nu uyú lecbaꞌ. Gzu lahuëꞌ zian le rusëdnëꞌ lequëꞌ. 35 Catiꞌ
chrdzöꞌ dza naꞌ, guladxinëꞌ ga zoëꞌ Jesús bönniꞌ daꞌquëꞌ Lëꞌ, tëꞌ Lëꞌ:
―Chrdzöꞌ atiꞌ latj caꞌz nac ni. 36Bsölaꞌ bunách zian ni tsjac yuguꞌ yuꞌudauꞌ

len yuguꞌ yödzdauꞌ nacuáꞌ zbiꞌil, tsjö́ꞌugac yöt, le cutu bi dë ni le lahuëꞌ.
37Bubiꞌë didzaꞌ Jesús, gudxëꞌ lequëꞌ:
―Gul‑güíꞌ le lahuëꞌ lbiꞌiczliꞌ.
Glëꞌ Lëꞌ:
―¿Naruꞌ tsjö́ꞌutsatuꞌ yöt xtil lazxjruꞌ qui gdu xunuꞌ beoꞌ, atiꞌ güiꞌtuꞌ lahuëꞌ?
38 Jesús gudxëꞌ lequëꞌ:
―¿Balx yöt xtil dë queëliꞌ? Gul‑tsajyutscaꞌ.
Catiꞌ chnözcnëꞌ, tëꞌ Lëꞌ:
―Gayuꞌz yöt xtil dë, len chopzbaꞌ böl dëbaꞌ.
39Niꞌr gna bëꞌë Jesús lunëꞌ ga laꞌbö ́ꞌ bunách zian naꞌ, laꞌcuꞌë tu cuia huea-

jquëꞌ ga nac lachiꞌ lu dacaꞌ. 40Gulacuꞌë tu cuia hueajquëꞌ, tu gayuáꞌhueajquëꞌ
len chiʉń hueajquëꞌ. 41Niꞌr gdel‑lëꞌë Jesús igáyuꞌtë yöt xtil naꞌ len gropbaꞌ böl
naꞌ. Buyúëꞌ zacaꞌ luzxbá len gudxëꞌ Dios: “Xclenuꞌ.” Niꞌr buzxuzxjëꞌ yöt xtil
naꞌ len bëꞌë quequëꞌ bönniꞌ usë ́d queëꞌ quië laꞌguisiëꞌ quegac bunách zian naꞌ.
Gdisiëꞌ caꞌ gróptëbaꞌ böl naꞌ quequëꞌ yúguꞌtë bönniꞌ naꞌ. 42Glahuëꞌ yúguꞌtëꞌ len
guluhuöljnëꞌ. 43Niꞌr gulutubëꞌ le bizxj qui yöt xtil naꞌ len quecbaꞌ böl, chinnu
bdöꞌa guludzë ́ꞌë. 44Glaquëꞌ ca chiʉń gayuꞌë bönniꞌ naꞌ glahuëꞌ.

Rzëꞌi niꞌë Jesús lu nis zxön
45 Laꞌ bentëꞌ Jesús ga gulabenëꞌ lëꞌi bárcodauꞌ bönniꞌ daꞌquëꞌ Lëꞌ, laꞌnörëꞌ

lahuëꞌ, laꞌdödëꞌ lu nis zxön naꞌ, laꞌdxinëꞌ lu yödz Betsaida, tsal niꞌ Lëꞌ ruzeynëꞌ
bunách zian naꞌ didzaꞌ. 46 Catiꞌ chbudx buzeynëꞌ lequëꞌ didzaꞌ, gyijëꞌ tu lu
guíꞌadauꞌ, atiꞌ niꞌ bulidzëꞌ Dios. 47 Catiꞌ chgul, zeaj bárcodauꞌ naꞌ gatsj lahuiꞌ
nis zxön, atiꞌ zoëꞌ Jesús tuzëꞌ luyúbidxnaꞌ. 48Bléꞌinëꞌ lequëꞌ Jesús,baníg tuꞌsë ́ꞌë

bárcodauꞌ naꞌ le reycj böꞌ zaꞌ ga naꞌ taꞌdödëꞌ. Gdöd ladxiꞌ yël bdxinëꞌ Jesús ga
naꞌ nacuꞌë, rzëꞌi niꞌë lu nis zxön naꞌ, atiꞌ guꞌnnëꞌ tödzëꞌ ga naꞌ nacuꞌë. 49 Catiꞌ
gulaléꞌinëꞌ Lëꞌ rzëꞌi niꞌë lu nis zxön, gláquinëꞌ bxin naꞌ, len gulabödxyëꞌë 50 le
gulaléꞌinëꞌ Lëꞌ yúguꞌtëꞌ len gladxi guladzöbnëꞌ. Niꞌr laꞌ bulidztëꞌ lequëꞌ Jesús,
rnëꞌ:
―Gul‑típ ládxiꞌliꞌ. Nédaꞌczaꞌ. Cutu gádxiliꞌ.
51 Grenëꞌ Jesús lëꞌi bárcodauꞌ ga naꞌ nacuꞌë, atiꞌ gröꞌ dxi böꞌ naꞌ reycj, atiꞌ

lequëꞌ gulaníttsquinëꞌ gulubannëꞌ. 52 Cutu taꞌyéjniꞌninëꞌ le ruluíꞌ lë naꞌ benëꞌ
Jesús qui yöt xtil naꞌ. Niꞌ nac zid icj ládxiꞌdauꞌquëꞌ.

Ruúnëꞌ Jesús nup teꞌi yödzGenesaret
53Guladödëꞌ yetsláꞌa nis zxön Jesús len bönniꞌ daꞌquëꞌ Lëꞌ, guladxinëꞌ ga nac

lu xyugac bunách Genesaret. Guludxiguëꞌë bárcodauꞌ luyú bidx niꞌ. 54 Catiꞌ
gulurujëꞌ lëꞌi bárcodauꞌnaꞌ, laꞌguluúnbëꞌtë Jesúsbunáchniꞌ. 55Gulaxitiꞌbunách
naꞌ, yjac yúguꞌtë yödzdauꞌ gdu zbiꞌil len gulazú lauquëꞌ djuaꞌquëꞌ ga zoëꞌ Jesús
yúguꞌtë nup teꞌi, zxoagac yuguꞌ le deycni, atiꞌ guladxinëꞌ gátiꞌtëz taꞌyönnëꞌ zoëꞌ
Jesús. 56 Gátiꞌtëz ga rdödëꞌ Jesús, yuguꞌ lu yödzdauꞌ len yuguꞌ yödz zxön len
yuguꞌ yuꞌudauꞌ, tuꞌcuꞌë gapnac laꞌnöz len gapnac lu yëꞌynup teꞌi quequëꞌ, len
táꞌtaꞌyuëꞌ lahuëꞌ Jesús guꞌë lequëꞌ latj laꞌganzëꞌ tuiꞌi lariꞌ nacuëꞌ. Guluhuöactë
dxíꞌadauꞌ yúguꞌtë nup naꞌ gulagán lariꞌ naꞌ nacuëꞌ.

7
Le tun ga cunacgac dxiꞌa bunách lahuëꞌDios

1Niꞌr guludubëꞌ ga zoëꞌ Jesús laꞌquëꞌ bönniꞌ gdauꞌ fariseo len laꞌquëꞌ bönniꞌ
gdauꞌusëdi,narujquëꞌ Jerusalén. 2Bönniꞌgdauꞌnigulaléꞌinëꞌbönniꞌusë ́dqueëꞌ
Jesús tahuëꞌ yöt, cunadxíꞌagac naꞌquëꞌ, lë naꞌ rna: cutu nayargac ca nalëbcnëꞌ
tunëꞌ. Qui lëninaꞌ gulanë ́ꞌquequëꞌ. 3Tunëꞌbönniꞌ gdauꞌ fariseonaꞌ lenyezicaꞌ
bunách judío ca glëbcnëꞌ glunëꞌ xuz xtauꞌquëꞌ, len chquiꞌ cutu taꞌguíb naꞌquëꞌ
zian lzu ca naꞌ nalëbcnëꞌ tunëꞌ, cutu caꞌ tahuëꞌ. 4 Catiꞌ tuꞌdxinëꞌ rjö́ꞌuquëꞌ lu
yëꞌy, chquiꞌ cutu taꞌguibëꞌ lë naꞌ ca nalëbcnëꞌ tunëꞌ, cutu caꞌ tahuëꞌ. Zianr caꞌ
tunëꞌ, yuguꞌ le nalëbcnëꞌ tunëꞌ, taꞌguibëꞌ zxigaꞌ yöꞌön, len yuguꞌ zxigaꞌ guia, len
yuguꞌ le tátiꞌnëꞌ. 5Qui lë ni naꞌ gulanabnëꞌ Jesús yuguꞌ bönniꞌ gdauꞌ fariseo len
bönniꞌ gdauꞌ tuꞌsëdi, taꞌnë́ꞌ:
―¿Naruꞌ cutu tunëꞌ bönniꞌ usë́d quiuꞌ ca glëbcnëꞌ glunëꞌ xuz xtauꞌruꞌ, san

tahuëꞌ yöt cunadxíꞌagac naꞌquëꞌ?
6Bubiꞌë didzaꞌ Jesús, rëꞌ lequëꞌ:
―Lbiꞌiliꞌ, bönniꞌ ruluíꞌz tsahuiꞌ cuinliꞌ. Nactë le gdíxjöꞌë queëliꞌ Isaías, bönniꞌ

niꞌ bëꞌë didzaꞌ uláz queëꞌ Dios. Buzujëꞌ lu guich, gnëꞌ:
Bunách ni, len rúꞌagacz tun nedaꞌ ba laꞌn,
Clëg gdu ládxiꞌgac.
7Daduz nac yöl‑laꞌ ba taꞌguꞌë nedaꞌ
Le tuꞌsëdnëꞌ le taꞌná bëꞌ bunách,
Clëg zxba quiaꞌ.
8Cni nac, le rucaꞌnliꞌ le gna bëꞌë Dios, atiꞌ runliꞌ yuguꞌ le nazíꞌ láhuiliꞌ lu naꞌgac
bunách.

9Gudxëꞌ caꞌ lequëꞌ:
―Gdu rucaꞌnliꞌ caꞌz le gna bëꞌë Dios quië gunliꞌ ca nac le nalë́biliꞌ runliꞌ.

10Moisés gnëꞌ cni: “Ben ba laꞌn xuz xnaꞌu.” Gnëꞌ caꞌ: “Nu ulídz ziꞌ xuz o xnëꞌi,
gul‑dö ́ditë nu naꞌ.” 11 Lbiꞌiliꞌ rnaliꞌ cni: “Chquiꞌ nu bönniꞌ guiëꞌ xuzëꞌ o xnëꞌë:
‘Cutu gac bi gunnaꞌ queëliꞌ, le nac Corbán’, le rna lu didzaꞌ xidzaꞌ: ‘Le nuzóaꞌ
quizi queëꞌ Dios’,” 12 niꞌr rnaliꞌ: “Cutu run bayúdx bi gunëꞌ quegac xuz xnëꞌë

bönniꞌnaꞌ.” 13Cni nac, rucaꞌnliꞌ caꞌz xtidzëꞌëDios quië gunliꞌ le nalë́biliꞌ runliꞌ,
yuguꞌ le rudödliꞌ lu naꞌgac zxiꞌn xsoaliꞌ. Zianr caꞌ le cni runliꞌ.

14Niꞌr Jesús bulidzëꞌ bunách zian naꞌ nacuáꞌ niꞌ, rëꞌ lequëꞌ:
―Gul‑zë́ nagliꞌ didzaꞌ guꞌa, yúguꞌtëliꞌ, len gul‑tsejniꞌi. 15 Cutu bi dë le ryaz

bönniꞌ le gac gun ga cunaquëꞌ dxiꞌa lahuëꞌ Dios, san le r‑ruj lëꞌ, lë ni gac gun
ga cunaquëꞌ dxiꞌa lahuëꞌ Dios. 16Chquiꞌ zoa nagliꞌ quië yö ́niliꞌ, gul‑zë ́ nagliꞌ.

17Catiꞌ buláꞌalenëꞌ bunách zian naꞌ Jesús len gyaziëꞌ tu yuꞌu, gulanabnëꞌ Lëꞌ
bönniꞌ usë́d queëꞌ ca nac lë naꞌ benëꞌ lsaquiꞌ. 18 Jesús gudxëꞌ lequëꞌ:
―¿Ryadzjtsa caꞌ queëliꞌ yöl‑laꞌ rejniꞌi? ¿Naruꞌ cu réjniꞌiliꞌ, yúguꞌtë le ryaz

bönniꞌ, cutu gac gun ga cunaquëꞌ dxiꞌa lahuëꞌ Dios? 19 Nac cni le cutu ryaz
icj ládxiꞌdauꞌhuëꞌ, san lëꞌëzëꞌ ryaz, len rurúj lëꞌë.
Le gnëꞌ cni Jesús, buluiꞌinëꞌ rëꞌu nac dxiꞌa yúguꞌtë le riꞌj ráguruꞌ. 20Gnëꞌ caꞌ

Jesús:
―Le r‑ruj bönniꞌ run ga cunaquëꞌ dxiꞌa lahuëꞌ Dios. 21 Cni nac, le taꞌrúj icj

ládxiꞌdauꞌquëꞌ bönniꞌ yuguꞌ le taꞌzáꞌ ládxiꞌquëꞌ le nac xöhuiꞌ, yuguꞌ le tun ga
tunëꞌ dul‑laꞌ taꞌguitsjëꞌ zxba qui yöl‑laꞌ nutság naꞌ len yuguꞌ le cunác. Tun ga
tuꞌdöddëꞌ bunách 22 len taꞌbanëꞌ, len taꞌzë́ ládxiꞌquëꞌ le dë qui lzaꞌquëꞌ, len tuꞌë
döꞌ, len taꞌzíꞌyëꞌë, len tuꞌzxë́ꞌë, len taꞌnë́ꞌqui lzaꞌquëꞌ, len tunbazxön cuinquëꞌ,
len tunëꞌ le cunözi. 23 Yúguꞌtë le xöhuiꞌ cni taꞌrúj icj ládxiꞌdauꞌhuëꞌ bönniꞌ len
tun ga cunaquëꞌ dxiꞌa lahuëꞌ Dios.

Réjlëꞌnu Jesús ngul gzaꞌa
24 Buzë́ꞌë niꞌ Jesús, bdxinëꞌ gal‑laꞌ ga nacuáꞌ yödz Tiro len yödz Sidón. Niꞌ

gyaziëꞌ tu yuꞌu len guꞌnnëꞌ nutu nu gnözi, san cutu caꞌ guc ucachiꞌ cuinëꞌ.
25Byö́ninudidzaꞌ rzë canacqueëꞌ Jesúsngul, zoabiꞌbiꞌi nguldauꞌqueënu, yuꞌu
lëbiꞌ böꞌ xöhuiꞌ, atiꞌ laꞌ bídtënu ga zoëꞌ Jesús, len buzechu zxibnu xniꞌë. 26Ngul
ni cutu nacnu judío, san nababnu bunách Sirofenicia. Gútaꞌyunu lahuëꞌ Jesús
ubijëꞌböꞌ xöhuiꞌnaꞌ yuꞌu‑biꞌbiꞌi nguldauꞌqueënu. 27Niꞌr gudxëꞌ‑nu Jesús, rnëꞌ:
―Bëꞌ latj luhuö ́lj ziꞌal nup nacgac ca zxiꞌn xan yuꞌu, le cutu nac dxiꞌa

uguaruꞌ yöt quecbiꞌ biꞌi naꞌ len chuꞌnruꞌ lei laucbaꞌ bö́ꞌcuꞌdauꞌ.
28Bubiꞌinu didzaꞌ ngul naꞌ, gudxnu Jesús:
―Ja, Xan, san yuguꞌ bö ́ꞌcuꞌdauꞌ nacuaꞌbaꞌ zxani ga tágubiꞌ, tágubaꞌ le bizxj

tuꞌhuö́xj ga naꞌ tágubiꞌ.
29Niꞌr gudxëꞌ‑nu Jesús, rnëꞌ:
―Le gnauꞌ cni, huac huöjuꞌ. Chburúj böꞌ xöhuiꞌ naꞌ gyuꞌu‑biꞌ biꞌi nguldauꞌ

quiuꞌ.
30 Catiꞌ budxinnu lidxnu, bléꞌinu‑biꞌ biꞌi nguldauꞌ queënu naꞌ, dëbiꞌ lu daꞌa

len chnurúj böꞌ xöhuiꞌ naꞌ gyuꞌu lëbiꞌ.
Jesús ruúnëꞌ bönniꞌ nacödzuëꞌ len curnë ́ꞌ

31 Burujëꞌ Jesús latj naꞌ nabáb yödz Tiro atiꞌ gdödëꞌ gap dë yödz Sidón len
yuguꞌ yödz Decápolis, bdxinëꞌ raꞌ nis zxön qui Galilea. 32 Bunách niꞌ djuaꞌgac
ga zoëꞌ Jesús tuëꞌ bönniꞌ nacödzuëꞌ len curnë́ꞌ, táꞌtaꞌyuëꞌ lahuëꞌ Jesús gxoa nëꞌë
lëꞌ. 33Bubijëꞌ lëꞌ tslaꞌl Jesús ladj bunáchnaꞌ, atiꞌ bnëꞌë xbönniꞌnëꞌë yeru naguëꞌ
bönniꞌ naꞌ. Gruꞌnëꞌ zxö́naꞌdauꞌ len gdanëꞌ ludxëꞌë. 34Niꞌr buyúëꞌ luzxbál len
gnë ladxëꞌë, rnëꞌ:
―Efata.
Didzaꞌ hebreo ni rna lu didzaꞌ xidzaꞌ: “Gyalj”.
35Laꞌböaljtënaguëꞌ len laꞌbuguitjtë ludxëꞌë, gnëtëꞌdxíꞌadauꞌ. 36Gnabéꞌinëꞌ

lequëꞌ Jesús nutu nu lëꞌ caꞌ, san tsca gna béꞌinëꞌ lequëꞌ, guluzë́tërëꞌ caꞌ didzaꞌ
qui lë naꞌ benëꞌ. 37Gulubannëꞌ, taꞌnë ́ꞌ:

―Dxíꞌadauꞌ runëꞌ yúguꞌtë. Runëꞌ ga tuꞌyöni nup glac cödzu len ga tuꞌhuíꞌ
didzaꞌ nup cugúc laꞌnë́.

8
Rugahuëꞌ Jesús zianr ca choaꞌ gayuáꞌ bunách

1Yuguꞌ dza niꞌz guludúb ga zoëꞌ Jesús bunách zian. Le cudë́ le lahuëꞌ, Jesús
bulidzëꞌ bönniꞌ usë́d queëꞌ len bë́ꞌlenëꞌ lequëꞌ didzaꞌ. 2Gudxëꞌ lequëꞌ:
―Ruhuechiꞌ ladxaꞌa bunách zian ni le chnac tsonn dza nacuáꞌlenëꞌ nedaꞌ

ni len cutu dë le lahuëꞌ. 3 Chquiꞌ usölaꞌa lequëꞌ lidxquëꞌ taꞌdunzëꞌ caꞌ,
hualaꞌcuídiꞌnëꞌ laꞌ nöz, le zaꞌquëꞌ ziꞌtuꞌ laꞌquëꞌ.

4Gulubiꞌë didzaꞌ bönniꞌ usë́d queëꞌ, tëꞌ Lëꞌ:
―¿Bizxa ugágutsaruꞌ bunách guizx yu ni, ga ni nac latj caꞌz?
5Gnabnëꞌ lequëꞌ Jesús, rnëꞌ:
―¿Balx yöt xtil dë queëliꞌ?
Tëꞌ Lëꞌ:
―Gadxz.
6 Niꞌr gna béꞌinëꞌ bunách zian naꞌ Jesús laꞌbö́ꞌ lyu. Gdel‑lëꞌë gadx yöt xtil

naꞌ atiꞌ gudxëꞌ Dios: “Xclenuꞌ.” Niꞌr buzxuzxjëꞌ leygac len bëꞌë quequëꞌ
bönniꞌ usë́d queëꞌ quië laꞌguisiëꞌ laugac bunách zian naꞌ. 7 Gutaꞌ caꞌ que-
quëꞌ tu chopbaꞌ böl cuidiꞌ. Jesús gudxëꞌ Dios: “Xclenuꞌ”, atiꞌ gna béꞌinëꞌ
lequëꞌ laꞌguisiëꞌ lecbaꞌ caꞌ laugac bunách. 8 Glahuëꞌ yúguꞌtë bönniꞌ naꞌ len
guluhuöljnëꞌ. Niꞌr gulutubëꞌ le bizxj nagaꞌngac, atiꞌ guladzáꞌ gdu gadx bdöꞌa.
9Bönniꞌnaꞌ glahuëꞌ glaquëꞌ gdu ca choaꞌ gayuꞌë. Jesús busölëꞌë lequëꞌ lidxquëꞌ
10 atiꞌ grenëꞌ lëꞌi bárcodauꞌ tsazxö́n len yuguꞌ bönniꞌ usë ́d queëꞌ, guladxinëꞌ lu
xyugac bunách Dalmanuta.

Taꞌnabnëꞌ Jesús gunëꞌ tu le gac bëꞌ nuzxa naquëꞌ
11 Niꞌr guladxinëꞌ ga zoëꞌ Jesús bönniꞌ gdauꞌ fariseo len gulazú lauquëꞌ

taꞌdíl‑lenëꞌ Lëꞌ didzaꞌ. Glëꞌnnëꞌ laꞌzíꞌ bëꞌë Jesús. Qui lë ni naꞌ gulanabnëꞌ Lëꞌ
gunëꞌ tu le nac bëꞌ zaꞌ yehuaꞌ yubá. 12Gnëtsca ladxëꞌë Jesús, rnëꞌ:
―¿Bizx quië taꞌnábitsa nedaꞌ bunách ni gunaꞌ tu le nac bëꞌ zaꞌ yehuaꞌ yubá?

Le nactë rëpaꞌ lbiꞌiliꞌ, cutu caꞌ gléꞌiliꞌ nitú le nac bëꞌ zaꞌ yehuaꞌ yubá.
13Niꞌr buláꞌalenëꞌ lequëꞌ, bubenëꞌ lëꞌi bárcodauꞌ len zijëꞌ yetsláꞌa nis zxön.
Le tuꞌsëdnëꞌ bönniꞌ gdauꞌ nac ca xnëꞌi yöt xtil

14Glal ládxiꞌquëꞌ bönniꞌ usë ́d queëꞌ Jesús luꞌë bi lahuëꞌ atiꞌ tuz yöt xtil dë lëꞌi
bárcodauꞌ naꞌ. 15Niꞌr buzéjniꞌnëꞌ lequëꞌ Jesús, rnëꞌ:
―Gul‑sácaꞌtscaꞌ queëliꞌ. Gul‑gún chiꞌi cuinliꞌ cui siꞌliꞌ le nac ca xnëꞌi yöt xtil

quequëꞌ bönniꞌ gdauꞌ fariseo len queëꞌHerodes.
16Gulazú lauquëꞌ tuꞌë didzaꞌ bönniꞌ usë ́d queëꞌ laꞌ légaczëꞌ, taꞌnë́ꞌ:
―Gnëꞌ cni le cudë́ yöt xtil gáguruꞌ.
17Ráquibeꞌinëꞌ Jesús le taꞌnë́ꞌ, atiꞌ rëꞌ lequëꞌ:
―¿Bizx quië ruiꞌliꞌ cni didzaꞌ le cudë́ yöt xtil gáguruꞌ? ¿Naruꞌ cu réjniꞌtsaliꞌ len

cu ráquibeꞌitsaliꞌ? ¿Ni nactsa zid icj ládxiꞌdauꞌliꞌ? 18 ¿Zoatsa yöj lauliꞌ len cutu
rléꞌiliꞌ, len zoatsa guidnagliꞌ len cutu ryö ́niliꞌ? ¿Naruꞌ cu rajnéytsaliꞌ? 19Catiꞌniꞌ
buzxuzxjaꞌ gayuꞌ yöt xtil atiꞌ glahuëꞌ chiʉń gayuꞌë bönniꞌ, ¿balx bdöꞌa budzaꞌliꞌ
le bizxj butubliꞌ?
Gulanë́ꞌ:
―Chinnu.
20Gnëꞌ caꞌ Jesús:
―Catiꞌ niꞌ buzxuzxjaꞌ gadx yöt xtil atiꞌ glagu choaꞌ gayuáꞌ bunách, ¿balx

bdöꞌa budzaꞌliꞌ le bizxj butubliꞌ?
Gulanë́ꞌ:

―Gadx.
21Niꞌr Jesús gudxëꞌ lequëꞌ:
―¿Naruꞌ cu réjniꞌtsaliꞌ naꞌa, bëꞌa didzaꞌ qui le tuꞌsëdnëꞌ bönniꞌ naꞌ?
Jesús ruúnëꞌ bönniꞌ Betsaida nachúl lahuëꞌ

22 Catiꞌ guladxinëꞌ yödz Betsaida Jesús len bönniꞌ daꞌquëꞌ Lëꞌ, guladxín ga
zoëꞌ Jesús nup djuaꞌgac queëꞌ tu bönniꞌ nachúl lahuëꞌ, táꞌtaꞌyuëꞌ lahuëꞌ canëꞌ
bönniꞌ naꞌ. 23 Jesús gdel‑lëꞌë nëꞌë bönniꞌ naꞌ nachúl lahuëꞌ, atiꞌ bchëꞌë lëꞌ niꞌl raꞌ
yödz. Niꞌ bdxiëꞌ zxönaꞌ yöj lahuëꞌ len bxoa nëꞌë lëꞌ. Niꞌr gnabnëꞌ lëꞌ, rnëꞌ:
―¿Ba rléꞌinuꞌ latiꞌ?
24Buyúëꞌ bönniꞌ naꞌ nachúl lahuëꞌ, rnëꞌ:
―Rléꞌigacdaꞌ bunách, nalaꞌgac ca yuguꞌ yag, san taꞌdá bunách naꞌ.
25Leyúbl bxoa nëꞌë yöj lahuëꞌ Jesús, atiꞌ buyutsquëꞌ bönniꞌnaꞌnachúl lahuëꞌ

atiꞌ böactë dxíꞌadauꞌ yöj lahuëꞌ. Naꞌa rléꞌinëꞌ dxíꞌadauꞌ yúguꞌtë. 26 Niꞌr Jesús
busölëꞌë lëꞌ lidxëꞌ, rnëꞌ:
―Cutu tsajdöduꞌ lahuiꞌ yödz, len nutu nu guiꞌu caꞌ lu yödz ni.
Rnëꞌ Pedro Jesús naquëꞌ Cristo

27 Gdöd naꞌ, guluzë ́ꞌë niꞌ Jesús len yuguꞌ bönniꞌ usë́d queëꞌ, guladödëꞌ
yödzdauꞌ nababgac Cesarea, ga naꞌ rna bëꞌë Filipo. Tsal niꞌ yuꞌuquëꞌ nöz, Jesús
gnabi yudxëꞌ bönniꞌ usë́d queëꞌ, rnëꞌ:
―¿Bizxa taꞌná quiaꞌ bunách nu nacaꞌ?
28Gulubiꞌë didzaꞌ, taꞌnë́ꞌ:
―Taꞌná laꞌgac bunách nacuꞌ Juan, bönniꞌ buquilëꞌ bunách nis. Taꞌná

yelaꞌgac nacuꞌElías, bönniꞌniꞌbëꞌë didzaꞌulázqueëꞌDios. Taꞌná yelaꞌgac nacuꞌ
yetúëꞌ bönniꞌ bëꞌë didzaꞌ uláz queëꞌ Dios dza niꞌtë.

29Niꞌr gnabnëꞌ lequëꞌ Jesús, rnëꞌ:
―Nazx lbiꞌiliꞌ, ¿bizxa rnaliꞌ quiaꞌ nu nacaꞌ?
Bubiꞌë didzaꞌ Pedro, rnëꞌ:
―Liꞌ nacuꞌ Cristo.
30Niꞌr gna béꞌinëꞌ lequëꞌ Jesús nutu nu laꞌguíxjöiꞌnëꞌ nu naquëꞌ.
Rguíxjöꞌë Jesús ca ziꞌa ludöddëꞌ Lëꞌ

31Niꞌr gzu lahuëꞌ Jesús rusëdnëꞌ bönniꞌ daꞌquëꞌ Lëꞌ, rnëꞌ:
―Run bayúdx sacaꞌ quiꞌa nedaꞌ, Bönniꞌ Nuhuöaquëꞌ Gdu Bunách. Luzóëꞌ

nedaꞌ tslaꞌl bönniꞌ gul tuꞌzejniꞌi len yuguꞌ bxuz uná bëꞌ len bönniꞌ gdauꞌ tuꞌsëdi.
Ludöddëꞌ nedaꞌ, san catiꞌ gac tsonn dza ubanaꞌ.

32 Yalj lulu bë ́ꞌlenëꞌ lequëꞌ didzaꞌ ni. Niꞌr bchëꞌë Jesús tslaꞌl Pedro len gzu
lahuëꞌ rdil‑lëꞌ Lëꞌ didzaꞌ. 33Bueycjëꞌ Jesús, buyúëꞌ yezícaꞌrëꞌ bönniꞌ usë́d queëꞌ,
atiꞌ buzeynëꞌ bach Pedro, rnëꞌ:
―Bcuit ga zoaꞌ. Nacuꞌ ca Satanás, tuꞌ xöhuiꞌ. Le rzaꞌ ladxuꞌu cutu nac queëꞌ

Dios, san ca taꞌzáꞌ ládxiꞌgac bunách nac.
34Niꞌr Jesús bulidzëꞌ yuguꞌ bönniꞌ usë́d queëꞌ lencaꞌ bunách nacuáꞌ niꞌ, len

gudxëꞌ lequëꞌ:
―Chquiꞌ rëꞌnnëꞌ tëꞌë nedaꞌ bönniꞌ, ral‑laꞌ uzóëꞌ tslaꞌl le rëꞌncznëꞌ bönniꞌ naꞌ,

len gaquëꞌ ca bönniꞌ zijëꞌ zajtë ́ꞌë lëꞌi yag cruz, atiꞌ niꞌr huac tëꞌë nedaꞌ. 35Nu
bönniꞌ ruiꞌtsca ladxëꞌë yöl‑laꞌ naꞌbán queëꞌ, unitiëꞌ lei, san nu bönniꞌ unitiëꞌ
yöl‑laꞌ naꞌbán queëꞌ le dëꞌë nedaꞌ o le dëꞌë didzaꞌ dxiꞌa quiaꞌ, uguel‑lëꞌë bönniꞌ
ni yöl‑laꞌ naꞌbán queëꞌ. 36 ¿Naruꞌ uziꞌtsëꞌ xbey bönniꞌ chquiꞌ utubëꞌ yúguꞌtë le
dë yödzlyú ni, san unít cuinëꞌ? 37Cutu bi gac unödzjëꞌ bönniꞌ le huöaꞌui cuinëꞌ.
38 Chquiꞌ zoëꞌ bönniꞌ rutuiꞌnëꞌ nedaꞌ len xtidzaꞌa laugac bunách ni nucaꞌngac
Dios len tun dul‑laꞌ, lëzcaꞌ cni nedaꞌ, Bönniꞌ Nuhuöaquëꞌ Gdu Bunách, utuiꞌdaꞌ
bönniꞌ naꞌ catiꞌ guídlenaꞌ yöl‑laꞌ yeníꞌ queëꞌ Xuzaꞌ, dzagquëꞌ nedaꞌ gbaz laꞌy.

9
1Gudxëꞌ caꞌ lequëꞌ Jesús, rnëꞌ:
―Le nactë rëpaꞌ lbiꞌiliꞌ, nacuáꞌ ni nup cutu lat catiꞌ laꞌleꞌir duná bëꞌë luyú ni

Dios, glaꞌ lahui yöl‑laꞌ uná bëꞌ zxön queëꞌ.
Rdzaꞌ ca rnaꞌ lahuëꞌ Jesús

2 Catiꞌ chguc xop dza, Jesús bchëꞌë Pedro len Jacobo len Juan, atiꞌ légaczëꞌ
yjaquëꞌ tu lu guiꞌa sib. Niꞌbdzaꞌ ca rnaꞌ lahuëꞌ Jesús lauquëꞌ yonnëꞌnaꞌ. 3Gyëp
yös yeníꞌ lariꞌnacuëꞌ Jesús, guc chguichdauꞌz. Zxílaꞌdauꞌz guc, nutunu raꞌ lariꞌ
yödzlyú ni gac gun chguichdauꞌz ca guc lariꞌ naꞌ. 4Gululuíꞌ lauquëꞌ Elías len
Moisés, tuíꞌlenëꞌ Jesús didzaꞌ. 5Niꞌr Pedro gudxëꞌ Jesús:
―Bönniꞌ Usëdi, bicaꞌ ba rëꞌu zoaruꞌ ni. Gúntscaꞌtuꞌ tsonn yuꞌu lágaꞌdauꞌ, tu

quiuꞌ, yetú queëꞌMoisés, len yetú queëꞌ Elías.
6Cni gnëꞌPedro le cutunöznëꞌPedrobi naꞌ rnëꞌ, le tádxinëꞌbönniꞌusë́d queëꞌ

Jesús naꞌ. 7Niꞌr gröꞌ böaj gluꞌu zxul lequëꞌ, len byön chiꞌi nu ruiꞌ didzaꞌ lu böaj
naꞌ, rna:
―Bönniꞌ ni Zxiꞌnaꞌ. Nadxiꞌidaꞌ Lëꞌ. Gul‑zë ́ nagliꞌ Lëꞌ.
8Laꞌ guluyutëꞌ san cutur nu taꞌléꞌinëꞌ. Tuzëꞌ Jesús zóalenëꞌ lequëꞌ.
9Tsal niꞌ yuꞌuquëꞌ nöz, tuꞌdinniëꞌ guiꞌa sib naꞌ, gna béꞌinëꞌ lequëꞌ Jesús nutu

nu lëꞌ caꞌ, lë naꞌ gulaléꞌinëꞌ, catiꞌ ubanrëꞌ lu yöl‑laꞌ gut Lëꞌ, Bönniꞌ Nuhuöaquëꞌ
Gdu Bunách. 10 Qui lë ni naꞌ gulagúꞌz icjquëꞌ didzaꞌ ni bëꞌë, atiꞌ laꞌ légaczëꞌ
taꞌnabi yudxi lzaꞌquëꞌ bizxa rëꞌni gna didzaꞌ naꞌ bëꞌë: ubanëꞌ lu yöl‑laꞌ gut.
11Gulanabnëꞌ Jesús, taꞌnë́ꞌ:
―¿Bizx quië taꞌnë́ꞌ bönniꞌ gdauꞌ usëdi run bayúdx guidëꞌ Elías ziꞌal ca guidëꞌ

Cristo?
12Bubiꞌë didzaꞌ Jesús, rnëꞌ:
―Le nactë guidëꞌ ziꞌal Elías len ucuꞌë yúguꞌtë ca ral‑laꞌ gac. Naꞌa, ¿bizx quië

nayúj lu guich lë naꞌ rna runbayúdx sacaꞌquiꞌë szxöniBönniꞌNuhuöaquëꞌGdu
Bunách, atiꞌ lucáꞌn Lëꞌ caꞌz bunách? 13 Rëpaꞌ lbiꞌiliꞌ: Chbidëꞌ Elías, atiꞌ glunëꞌ
queëꞌ tsca glëꞌnnëꞌ, tsca nayúj lu guich laꞌy ca ral‑laꞌ gac queëꞌ.

Ruúnëꞌ‑biꞌ Jesús biꞌi bönniꞌ yuꞌu lëbiꞌ böꞌ xöhuiꞌ
14 Catiꞌ niꞌ guludxinëꞌ Jesús len bönniꞌ dzagquëꞌ Lëꞌ ga naꞌ nacuꞌë yezícaꞌrëꞌ

bönniꞌ usë́d queëꞌ Jesús, gulaléꞌinëꞌ nacuáꞌ niꞌ bunách zian, atiꞌ taꞌdíl‑lenëꞌ
yuguꞌ bönniꞌ usë́d queëꞌ naꞌ didzaꞌ bönniꞌ gdauꞌ tuꞌsëdi. 15 Catiꞌ gulaleꞌi Jesús
bunách zian naꞌ, gulubannëꞌ len jaréluꞌquëꞌ zaꞌquëꞌ ga naꞌ zëꞌë, djödxquëꞌ Lëꞌ:
―Padiux.
16Niꞌr gnabnëꞌ bönniꞌ usë́d queëꞌ naꞌ Jesús, rnëꞌ:
―¿Bizxa didzaꞌ naꞌ rdíl‑lenliꞌ lequëꞌ?
17Bubiꞌë didzaꞌ bönniꞌ nutsëꞌë ladj bunách zian naꞌ, rnëꞌ:
―BönniꞌUsëdi,nachëꞌa‑biꞌ quiuꞌni biꞌi bö ́nniꞌdauꞌ quiaꞌ, yuꞌu lëbiꞌ böꞌ xöhuiꞌ

run ga curnëbiꞌ. 18Catiꞌ ryuꞌu lëbiꞌ böꞌ xöhuiꞌ naꞌ, ruríx rutúl lëbiꞌ lyu, atiꞌ rbia
bdxinaꞌ zidiꞌ rúꞌabiꞌ len rutíl‑l láyaꞌbiꞌ. Qui lë ni naꞌ zeaj rdxitbiꞌ. Gnabcdaꞌ‑nëꞌ
bönniꞌ usë́d quiuꞌ lubijëꞌ böꞌ xöhuiꞌ naꞌ, san cutu gulazáquiꞌnëꞌ.

19Bubiꞌë didzaꞌ Jesús, rnëꞌ:
―Lbiꞌiliꞌ, curéjlëꞌliꞌ. ¿Gácaꞌxtëcz ral‑laꞌ sóalenaꞌ lbiꞌiliꞌ? ¿Gácaꞌxtëcz ral‑laꞌguaꞌ

glenaꞌ queëliꞌ? Gul‑dguáꞌ‑biꞌ quiaꞌ ni.
20Djuaꞌquëꞌ‑biꞌ ga naꞌ zoëꞌ. Catiꞌ bleꞌi Jesús böꞌ xöhuiꞌ naꞌ, laꞌ buxiztë lëbiꞌ.

Gdzöꞌbiꞌ lyu, atiꞌbrix butúl lëbiꞌ, len gdxia bdxinaꞌ zidiꞌ rúꞌabiꞌ. 21Niꞌr gnabnëꞌ
xuzbiꞌ biꞌi naꞌ Jesús, rnëꞌ:
―¿Gacaꞌx chguc rac cni queëbiꞌ?
Rnëꞌ xuzbiꞌ naꞌ:

―Niꞌ náctëbiꞌ biꞌidauꞌ réꞌibiꞌ cni. 22Zian lzu r‑ruꞌn lëbiꞌ lu guiꞌ len lu nis quië
gdödi lëbiꞌ. Qui lë ni naꞌ, chquiꞌ racuꞌ latiꞌ, buechiꞌ ladxiꞌ netuꞌ, gáclenuꞌ netuꞌ.

23 Jesús gudxëꞌ lëꞌ:
―Chquiꞌ huac tséjlëꞌu, yúguꞌtë huac chquiꞌ tséjlëꞌu Dios.
24Laꞌ bëꞌtëꞌ zidzj didzaꞌ xuzbiꞌ biꞌi naꞌ, rnëꞌ:
―Réjlëꞌa. Guclen nedaꞌ quië tséjlëꞌraꞌ Lëꞌ.
25Catiꞌ bléꞌinëꞌ Jesús zaꞌc bunách zian, tuꞌquí tuꞌtsútsj Lëꞌ, buzeynëꞌ ba nadx

böꞌ xöhuiꞌ, rëꞌ lei:
―Liꞌ, böꞌ xöhuiꞌ runuꞌ ga curnë́ len curyöni bunách, rna béꞌidaꞌ liꞌ urujuꞌ lu

biꞌi ni, len cutur tsuꞌu lëbiꞌ.
26Grödxyaꞌaböꞌxöhuiꞌnaꞌ, atiꞌbrix butultsca lëbiꞌ lenburujtë,bucáꞌnbiꞌi naꞌ

ca biꞌi natcz. Caꞌ nac, gluiꞌ didzaꞌ zian bunách niꞌ, taꞌná:
―Chnatbiꞌ.
27Niꞌr gdel‑lëꞌë naꞌbiꞌ Jesús, buchisëꞌ‑biꞌ atiꞌ gzuibiꞌ biꞌi naꞌ.
28Niꞌr gyaziëꞌ Jesús tu yuꞌu, atiꞌ laꞌ légaczëꞌ gulanabnëꞌLëꞌ bönniꞌusë́d queëꞌ,

taꞌnë́ꞌ:
―¿Bizx quië cutu guc ubijtuꞌ böꞌ xöhuiꞌ naꞌ netuꞌ?
29 Jesús gudxëꞌ lequëꞌ:
―Cutugacubijliꞌcaꞌzböꞌxöhuiꞌcni, san tuzchquiꞌulidzliꞌ‑nëꞌDios lengunliꞌ

gubás.
Rguíxjöꞌë leyúbl Jesús ca ziꞌa ludöddëꞌ Lëꞌ

30Catiꞌ guluzë́ꞌë niꞌ Jesús len bönniꞌdaꞌquëꞌLëꞌ, guladödëꞌ luyúGalilea. Cutu
rëꞌnnëꞌ Jesús nu gnözi ga naꞌ zoëꞌ 31 le rusëdnëꞌ yuguꞌ bönniꞌ usë́d queëꞌ, rëꞌ
lequëꞌ:
―Ludödëꞌnedaꞌ, BönniꞌNuhuöaquëꞌGduBunách, lu naꞌquëꞌ bönniꞌ ludöddëꞌ

nedaꞌ, san töd gatiaꞌ, catiꞌ gac tsonn dza ubanaꞌ.
32 Cutu gulayéjniꞌnëꞌ didzaꞌ ni rëꞌ lequëꞌ, atiꞌ le tádxinëꞌ, cutu bi gulanabnëꞌ

Lëꞌ.
Nu nac blau

33Niꞌr guladxinëꞌ yödz Capernaum Jesús len bönniꞌ daꞌquëꞌ Lëꞌ, len tsal niꞌ
nacuꞌë lu yuꞌu, Jesús gnabnëꞌ lequëꞌ, rnëꞌ:
―¿Bizxa didzaꞌ naꞌ rdil‑len lzaꞌliꞌ catiꞌ niꞌ yuꞌuliꞌ nöz?
34Lequëꞌ guluséyj rúꞌaquëꞌ, le taꞌdil‑len lzaꞌquëꞌ didzaꞌ laꞌ nöz niꞌ núzxalquëꞌ

gaquëꞌbönniꞌblau. 35Niꞌr gröꞌë Jesús len bulidzëꞌ idxínnutëꞌbönniꞌusë́d queëꞌ,
rëꞌ lequëꞌ:
―Nu rëꞌni gac blau ral‑laꞌ gac ca tu bönniꞌ cuidiꞌz lencaꞌ ca niꞌa naꞌliꞌ

yúguꞌtëliꞌ.
36 Niꞌr gdel‑lëꞌë‑biꞌ tubiꞌ biꞌidauꞌ Jesús len buzóëꞌ‑biꞌ gatsj lahuiꞌl ga naꞌ

nacuꞌë. Niꞌ runidëꞌ‑biꞌ, rëꞌ lequëꞌ:
37―Nu bönniꞌ siꞌ lu nëꞌë tu biꞌidauꞌ cni le náquibiꞌ quiaꞌ, siꞌ lu nëꞌë caꞌ nedaꞌ,

atiꞌ nu bönniꞌ siꞌ lu nëꞌë nedaꞌ, clëg nedaꞌz siꞌ lu nëꞌë, san siꞌ lu nëꞌë caꞌ Xuzaꞌ,
nasölëꞌë nedaꞌ.

Nu curdáꞌbagaꞌ rëꞌu, raclen rëꞌu
38Niꞌr Juan gudxëꞌ Jesús:
―BönniꞌUsëdi, bléꞌituꞌ‑nëꞌ bönniꞌ rubijëꞌ yuguꞌ böꞌ xöhuiꞌ, rugunëꞌ dxin lauꞌ.

Gna béꞌituꞌ lëꞌ cutur gunëꞌ caꞌ, le cutu dëꞌë rëꞌu.
39Niꞌr Jesús gudxëꞌ lëꞌ:
―Cutu gna béꞌiliꞌ lëꞌ, le chquiꞌ zoëꞌ bönniꞌ runëꞌ tu yöl‑laꞌ huac zaꞌ yehuaꞌ

yubá, rugunëꞌ dxin laꞌ nedaꞌ, cutu caꞌ gac gnë ziꞌë quiaꞌ bönniꞌ naꞌ. 40 Cni
nac, nu curdáꞌbagaꞌ rëꞌu, raclen rëꞌu nu naꞌ. 41 Nútiꞌtëz nu gunn queëliꞌ tu
zxígaꞌdauꞌ nis guiꞌjliꞌ le daꞌliꞌ nedaꞌ, Cristo, siꞌcz le ral‑laꞌ siꞌ nu naꞌ.

Zoa banádx queëruꞌ gunruꞌ ga nu gun dul‑laꞌ
42Gnëꞌ caꞌ Jesús:
―Nútiꞌtëznugungagunbiꞌdul‑laꞌ tubiꞌbiꞌidauꞌ cni réjlëꞌbiꞌnedaꞌ, dxiꞌargac

nu ugal‑laꞌ guich ryëtu yag yeni nu naꞌ, len tsajchúꞌn lëꞌ lu nis zxön. 43Chquiꞌ
tu naꞌu gun ga gunuꞌ dul‑laꞌ, bchugu lei. Dxiꞌar gac quiuꞌ tsajtsaziuꞌ ga suꞌ
gbanuꞌ zoa tuz naꞌu, clëg zoa chop naꞌu, atiꞌ tsajtsaziuꞌ lu guiꞌ gabíl, ga niꞌ
cutu ul guiꞌ qui. 44 Latj niꞌ cutu latbaꞌ bzugaꞌ yuꞌucbaꞌ nup tsajcuáꞌ niꞌ, atiꞌ
guiꞌ naꞌ cutu caꞌ ul. 45 Lëzcaꞌ cni, chquiꞌ tu niꞌu gun ga gunuꞌ dul‑laꞌ, bchugu
lei. Dxiꞌar gac quiuꞌ, tsajtsaziuꞌ ga suꞌ gbanuꞌ zoa tuz niꞌu, clëg zoa chop niꞌu,
atiꞌ tsajtsaziuꞌ lu guiꞌ gabíl, ga niꞌ cutu ul guiꞌ qui. 46Latj niꞌ cutu latbaꞌ bzugaꞌ
yuꞌucbaꞌnup tsajcuáꞌniꞌ, atiꞌ guiꞌnaꞌ cutu caꞌul. 47Lëzcaꞌ cni, chquiꞌ tu yöj lauꞌ
gun ga gunuꞌ dul‑laꞌ, gleaj lei. Dxiꞌar gac quiuꞌ tsajtsaziuꞌ ga rna bëꞌë Dios zoa
tuz yöj lauꞌ, clëg zoa chop yöj lauꞌ, atiꞌ tsajtsaziuꞌ lu guiꞌ gabíl. 48Latj niꞌ cutu
latbaꞌ bzugaꞌ yuꞌucbaꞌ nup tsajcuáꞌ niꞌ, atiꞌ guiꞌ naꞌ cutu caꞌ ul.

49 ’Ruxiꞌiruꞌbëlaꞌzödiꞌ, rugál‑laꞌruꞌ lei raꞌguiꞌ, cui gacditj. Lëni rusëdi rëꞌuca
luhuöác dxiꞌa yúguꞌtë bunách. Lëzcaꞌ cni, rëꞌnnëꞌ Dios gzxiꞌi zödiꞌ yúguꞌtë böaꞌ
bëdxdauꞌ tuꞌzéguiꞌquëꞌ‑baꞌ lu bcugu laꞌy queëꞌ. 50Dxiꞌa nac zödiꞌ, san chquiꞌ nit
yöl‑laꞌ snaꞌ qui, ¿nacx úniruꞌ lei snaꞌ? Gul‑gác laꞌ lbiꞌizliꞌ ca zödiꞌ dxiꞌa, soaliꞌ
dxíꞌadauꞌ tuliꞌ len yetuliꞌ.

10
Rusëdnëꞌ Jesús qui nu ruláꞌ yöl‑laꞌ nutság naꞌ

1 Buzë ́ꞌë Jesús yödz Capernaum, gyijëꞌ luyú Judea len gdödëꞌ yetsláꞌa yegu
Jordán zacaꞌ ga rlen gbidz. Niꞌ guludúb leyúbl ga zoëꞌ bunách zian, atiꞌ leyúbl
busëdnëꞌ lequëꞌ ca runczëꞌ. 2Niꞌr guladxinëꞌ ga zoëꞌ Jesús bönniꞌ gdauꞌ fariseo,
tëꞌnnëꞌ lunëꞌ ga bi gnëꞌ Jesús quië gac luquíëꞌ Lëꞌ. Gulanabnëꞌ Lëꞌ, taꞌnë́ꞌ:
―¿I dë latj bönniꞌ nutság nëꞌë usanëꞌ‑nu ngul queëꞌ?
3Bubiꞌë didzaꞌ Jesús, rnëꞌ:
―¿Bizxa gna béꞌinëꞌ lbiꞌiliꞌMoisés?
4Gulanë ́ꞌ:
―Moisés bëꞌë latj bönniꞌ uzujëꞌ lu guich le rna ruláꞌalenëꞌ‑nu, atiꞌ niꞌr

usanëꞌ‑nu ngul queëꞌ naꞌ.
5Bubiꞌë didzaꞌ Jesús, rnëꞌ:
―Gna béꞌinëꞌ lbiꞌiliꞌ cni Moisés le nac zid icj ládxiꞌdauꞌliꞌ, 6 san catiꞌ gzu lau

gutaꞌ yödzlyú, bönniꞌ len ngul Dios benëꞌ lequëꞌ. 7Gnëꞌ: “Qui lë ni naꞌ ucaꞌnëꞌ
xuz xnëꞌë bönniꞌ, tsajsóalenëꞌ‑nu ngul queëꞌ 8 atiꞌ chopëꞌ ni luhuöaquëꞌ ca tuz
bunách.” Qui lë ni naꞌ cutur nacquëꞌ chopëꞌ san tuz chnacquëꞌ. 9Qui lë ni naꞌ
caꞌ, nu nac bunách cutu ral‑laꞌ uláꞌa nup naꞌ chnutsaguëꞌ Dios.

10 Catiꞌ guluyaziëꞌ yuꞌu, gulanabi yudxëꞌ Jesús bönniꞌ usë́d queëꞌ ca nac
didzaꞌ naꞌ bëꞌë. 11 Jesús gudxëꞌ lequëꞌ:
―Nútiꞌtëz bönniꞌ uláꞌalenëꞌ‑nu ngul queëꞌ len utság náꞌlenëꞌ‑nu ngul yubl,

runëꞌ dul‑laꞌ le rguitsj zxba qui yöl‑laꞌ nutság naꞌ le ruspaguëꞌë‑nu dul‑laꞌ
ngul naꞌ gzóalenëꞌ‑nu ziꞌal. 12Lëzcaꞌ cni chquiꞌ usannu‑nëꞌ bönniꞌ queënu ngul
nutság náꞌlennu lëꞌ, len siꞌnu‑nëꞌ bönniꞌ yubl, runnu caꞌ dul‑laꞌ le rguitsj zxba
qui yöl‑laꞌ nutság naꞌ.

Rulídz tsahuëꞌë‑biꞌ Jesús yuguꞌ biꞌidauꞌ
13 Niꞌr guladxín ga zoëꞌ Jesús bunách djuaꞌgac biꞌidauꞌ quegac, tëꞌni gxoa

nëꞌë lecbiꞌ, atiꞌ gulazú lauquëꞌ bönniꞌ usë́d queëꞌ Jesús taꞌdíl‑l dídzaꞌquëꞌ nup
naꞌ djuaꞌgac lecbiꞌ. 14Catiꞌ bléꞌinëꞌ lë ni Jesús, gleynëꞌ len gudxëꞌ lequëꞌ:

―Gul‑güíꞌ‑cbiꞌ latj biꞌidauꞌ laꞌdxinbiꞌ quiaꞌ. Cutu uzágaꞌgacliꞌ‑biꞌ, le gataꞌ
quegac nupnacgac ca biꞌidauꞌni, latj ga rna bëꞌëDios. 15Le nactë rëpaꞌ lbiꞌiliꞌ:
Nu cusíꞌ lu nëꞌi le rna bëꞌë Dios ca runbiꞌ biꞌidauꞌ, cutu caꞌ tsaz ga niꞌ rna bëꞌë.

16 Niꞌr bunidëꞌ‑biꞌ yuguꞌ biꞌidauꞌ naꞌ Jesús, bxoa nëꞌë lecbiꞌ len bulídz
tsahuëꞌë‑biꞌ.

Bönniꞌ cuidiꞌ rléꞌinëꞌ yöl‑laꞌ tsahuiꞌ
17Catiꞌ buꞌë nöz Jesús, jaréluꞌë bidëꞌ bönniꞌ, buzechu zxibëꞌ lahuëꞌ Jesús len

gnabnëꞌ Lëꞌ, rnëꞌ:
―Bönniꞌ Usëdi gdu dxiꞌa, ¿nacx gunaꞌ quië gdél‑liꞌdaꞌ yöl‑laꞌ naꞌbán gdu?
18 Jesús gudxëꞌ lëꞌ:
―¿Bizx quië ruꞌu quiaꞌ didzaꞌ, rnauꞌ: “Gdu dxiꞌa”? Nutu nu bönniꞌ naquëꞌ

gdu dxiꞌa. Tuzëꞌ Dios naquëꞌ gdu dxiꞌa. 19 Chnözcznuꞌ yuguꞌ le gna bëꞌë Dios,
gnëꞌ:
Cutu gunuꞌ dul‑laꞌ le rguitsj zxba qui yöl‑laꞌ nutság naꞌ.
Cutu gdödduꞌ bunách.
Cutu cuanuꞌ.
Cutu gneuꞌ qui lzaꞌu le cunácz.
Cutu ucachiꞌ lanuꞌ.
Ben ba laꞌn xuz xnaꞌu.

20Bubiꞌë didzaꞌ bönniꞌ naꞌ, rëꞌ Jesús:
―Bönniꞌ Usëdi, yúguꞌtë lë ni runczaꞌ catiꞌ niꞌ nacteaꞌ biꞌidauꞌ.
21Len yöl‑laꞌ dxiꞌi ladxiꞌ queëꞌ, buyúëꞌ lëꞌ Jesús, rnëꞌ:
―Tu le ryadzj quiuꞌ. Gyeaj, yjëtiꞌ yúguꞌtë le dë quiuꞌ len bnödzj quegac

bunáchyechiꞌ lënaꞌ siꞌu, atiꞌgataꞌquiuꞌyöl‑laꞌ tsahuiꞌyehuaꞌyubá. Niꞌrhuöduꞌ
quiaꞌ, gacuꞌ ca bönniꞌ zijëꞌ zajtë ́ꞌë lëꞌi yag cruz, atiꞌ taꞌu nedaꞌ.

22 Catiꞌ byönnëꞌ didzaꞌ ni, buiꞌnnëꞌ atiꞌ zhuöjëꞌ rsëbi ladxëꞌë le dëtsca queëꞌ
yöl‑laꞌ tsahuiꞌ.

23Niꞌr buyúëꞌ Jesús gdu cuitiëꞌ len gudxëꞌ yuguꞌ bönniꞌ usë́d queëꞌ:
―Baníg nac laꞌyáz ga rna bëꞌë Dios nup taꞌleꞌi yöl‑laꞌ tsahuiꞌ.
24 Gulubannëꞌ bönniꞌ usë́d queëꞌ ca nac xtidzëꞌë atiꞌ leyúbl Jesús gudxëꞌ

lequëꞌ:
―Lbiꞌiliꞌ, zxíꞌnaꞌdauꞌ, baníg nac laꞌyaziëꞌ ga rna bëꞌë Dios bönniꞌ tuꞌzxöni

ládxiꞌquëꞌ yöl‑laꞌ tsahuiꞌ quequëꞌ. 25 Nacr baníg tsaziëꞌ ga rna bëꞌë Dios nu
bönniꞌ rléꞌinëꞌ yöl‑laꞌ tsahuiꞌ, ca tödbaꞌ böaꞌ lu nag yötsiꞌ.

26Catiꞌ gulayönnëꞌ didzaꞌ ni, gulubántërnëꞌ caꞌ, taꞌnë́ꞌ laꞌ légaczëꞌ:
―¿Nuzxa caz gac ulá, chquiꞌnuꞌ?
27Buyúëꞌ lequëꞌ Jesús, rnëꞌ:
―Cutu gac gun lë ni bunách, san huaquëꞌ Dios, le rzáquiꞌnëꞌ Dios yúguꞌtë.
28Niꞌr Pedro gudxëꞌ Lëꞌ:
―Xan, netuꞌ nucaꞌntuꞌ yúguꞌtë len daꞌtuꞌ Liꞌ.
29Bubiꞌë didzaꞌ Jesús, rnëꞌ:
―Le nactë rëpaꞌ lbiꞌiliꞌ, nu bönniꞌ ucaꞌnëꞌ lidxëꞌ, o böchëꞌë, o zanëꞌ, o xuzëꞌ,

o xnëꞌë, o ngul queëꞌ, o yuguꞌ zxiꞌnëꞌ, o xyuëꞌ, le runëꞌ xchinaꞌ o le runëꞌ lban
qui didzaꞌ dxiꞌa quiaꞌ, 30bönniꞌ ni huazíꞌ queëꞌ yetú gayuaꞌtër caꞌ dza ni zoaruꞌ
naꞌa, yuguꞌ lidxëꞌ, lenyuguꞌböchëꞌë, lenyuguꞌ zanëꞌ, lenyuguꞌxnëꞌë, lenyuguꞌ
zxiꞌnëꞌ, len yuguꞌ xyuëꞌ, lencaꞌ yuguꞌ le laꞌbía ládxiꞌgac lëꞌ bunách, atiꞌ yödzlyú
ziꞌa zaꞌ, gataꞌyöl‑laꞌnaꞌbán gduqueëꞌ. 31Ziannupnacgacblaunaꞌa, lac cuidiꞌz
niꞌ, atiꞌ nup nacgac cuidiꞌz naꞌa, lac blau niꞌ.

Leyúbl rguíxjöꞌë Jesús ca ziꞌa ludöddëꞌ Lëꞌ
32 Catiꞌ niꞌ yuꞌuquëꞌ nöz, taꞌbenëꞌ zjaquëꞌ Jerusalén, nanörëꞌ Jesús lauquëꞌ

bönniꞌ usë́d queëꞌ. Nanitcnëꞌ len lu yöl‑laꞌ radxiz zjáclenëꞌ Lëꞌ. Leyúbl bchëꞌë

quizi idxínnutëꞌ naꞌ Jesús. Gzu lahuëꞌ ruíꞌlenëꞌ lequëꞌ didzaꞌ ca nac le ral‑laꞌ
gac queëꞌ, 33 rnëꞌ:
―Rléꞌiczliꞌ rbenruꞌ zijruꞌ Jerusalén ga niꞌ soa nu udö́d nedaꞌ, Bönniꞌ

Nuhuöaquëꞌ Gdu Bunách, lu naꞌgac bxuz uná bëꞌ len lu naꞌquëꞌ bönniꞌ gdauꞌ
tuꞌsëdi. Laꞌchuguëꞌ quiaꞌ gatiaꞌ, len ludödëꞌ nedaꞌ lu naꞌquëꞌ bönniꞌ gzaꞌa.
34 Lutitjëꞌ nedaꞌ bönniꞌ naꞌ len lundëꞌ nedaꞌ ziꞌ. Luchijëꞌ nedaꞌ zxönaꞌ. Niꞌr
ludöddëꞌ nedaꞌ, san catiꞌ gac tsonn dza ubanaꞌ lu yöl‑laꞌ gut.

Taꞌnabnëꞌ Jesús Jacobo len Juan bi gunëꞌ quequëꞌ
35Niꞌr gulabiguëꞌë lahuëꞌ Jesús Jacobo len Juan, zxiꞌnëꞌ Zebedeo, len tëꞌ Lëꞌ:
―Bönniꞌ Usëdi, rë ́ꞌnituꞌ gunuꞌ queëtuꞌ le gnabtuꞌ.
36 Jesús gudxëꞌ lequëꞌ:
―¿Bizxa rë ́ꞌniliꞌ gunaꞌ queëliꞌ?
37Glëꞌ Lëꞌ:
―Catiꞌ gdxin dza cöꞌu ga gna bëꞌu, ben ga cöꞌtuꞌ tutuꞌ cuitiuꞌ yubél len

yetutuꞌ cuitiuꞌ yögl.
38Niꞌr Jesús gudxëꞌ lequëꞌ:
―Cutu nö́ziliꞌ bi rnabliꞌ. ¿Naruꞌ huac siꞌliꞌ le ral‑laꞌ siꞌa nedaꞌ, le nac le sacaꞌ

quiꞌa? ¿Naruꞌ huac gdil‑liꞌ nis ca gdilaꞌ nedaꞌ nis, gatiaꞌ?
39Gulubiꞌë didzaꞌ, taꞌnë́ꞌ:
―Huactuꞌ.
Jesús gudxëꞌ lequëꞌ:
―Le nactë, le sacaꞌ quiꞌa nedaꞌ, siꞌliꞌ caꞌ lbiꞌiliꞌ, len ca gdilaꞌnedaꞌnis, gdil‑liꞌ

caꞌ nis, 40 san cutu dë lu naꞌa cö́aꞌ nu cöꞌ cuitiaꞌ yubél len nu cöꞌ cuitiaꞌ yögl.
Dios unödzjëꞌ quequëꞌ bönniꞌ chnupë́ꞌë quequëꞌ yuguꞌ latj naꞌ.

41Catiꞌ gulayönnëꞌ didzaꞌ ni yechíëꞌ bönniꞌ usë ́d queëꞌ Jesús, lequëꞌ taꞌleynëꞌ
Jacobo len Juan naꞌ. 42Niꞌr bulidzëꞌ lequëꞌ Jesús, rnëꞌ:
―Nö́ziczliꞌ ca tun nup taꞌná beꞌi yuguꞌ yödz, tuꞌzeynëꞌ bach bunách, atiꞌnup

nacgac blau ladjquëꞌ taꞌná beꞌi lzaꞌgac. 43 Cutu gac cni queëliꞌ, san nu guëꞌni
gac zxönga zoaliꞌ, ral‑laꞌgunxchinliꞌyezícaꞌrliꞌ, 44atiꞌnútiꞌtëzl‑liꞌnuguëꞌni gac
blau ral‑laꞌ gac ca bönniꞌ nadaꞌu queëliꞌ yúguꞌtëliꞌ. 45 Cni ral‑laꞌ gunliꞌ le bidaꞌ
ni nedaꞌ, Bönniꞌ Nuhuöaquëꞌ Gdu Bunách, clëg quië nu gun xchinaꞌ, san quië
gunaꞌ xchingac bunách len udödaꞌ yöl‑laꞌ naꞌbán quiaꞌ le huöáꞌuidaꞌ bunách
zian.

Jesús ruúnëꞌ Bartimeo, bönniꞌ nachúl lahuëꞌ
46Niꞌr guladxinëꞌ yödz Jericó Jesús len bönniꞌ daꞌquëꞌ Lëꞌ. Catiꞌ niꞌ rurujëꞌ

yödz ni Jesús, dzagquëꞌ Lëꞌ bönniꞌ usë́d queëꞌ lencaꞌ bunách zian. Raꞌ nöz niꞌ
röꞌë bönniꞌ nachúl lahuëꞌ, lëꞌ Bartimeo, zxiꞌnëꞌ Timeo. Rnabëꞌ nu bi gunnz
queëꞌ. 47 Catiꞌ byönnëꞌ Bartimeo rdödëꞌ niꞌ Jesús, bönniꞌ Nazaret, gzu lahuëꞌ
ruꞌë zidzj didzaꞌ, rnëꞌ:
―Jesús, zxiꞌn xsoëꞌ David. Buechiꞌ ladxiꞌ nedaꞌ.
48Guladíl‑l lëꞌ didzaꞌ nup taꞌdö́d niꞌ, të lëꞌ:
―Bseyj ruꞌu.
Niꞌr zidzjr bulidzëꞌ, rnëꞌ:
―Zxiꞌn xsoëꞌ David. Buechiꞌ ladxiꞌ nedaꞌ.
49Niꞌr gzëꞌ dxiz Jesús, rbözëꞌ, atiꞌ rëꞌ lequëꞌ:
―Gul‑lidzëꞌ.
Gululidzëꞌ bönniꞌ naꞌ nachúl lahuëꞌ, tëꞌ lëꞌ:
―Btip ladxuꞌu. Gyasch. Rulidzëꞌ Liꞌ.
50Niꞌr gruꞌnëꞌ tslaꞌl lariꞌ naxóa yenëꞌ. Laꞌ gyastëꞌ len bidëꞌ ga naꞌ zoëꞌ Jesús.

51Gnabnëꞌ lëꞌ Jesús, rnëꞌ:
―¿Bizxa rëꞌnnuꞌ gunaꞌ quiuꞌ?

Bubiꞌë didzaꞌ bönniꞌ naꞌ nachúl lahuëꞌ, rnëꞌ:
―Bönniꞌ Usëdi, rëꞌndaꞌ gunuꞌ ga huöalj yöj lahuaꞌ.
52 Jesús gudxëꞌ lëꞌ:
―Böaj lidxuꞌ. Chnuhuöacuꞌ le réjlëꞌu nedaꞌ.
Laꞌ böaljtë yöj lahuëꞌ atiꞌ zéajlenëꞌ Jesús.

11
Ryaziëꞌ Jesús yödz Jerusalén

1Guladxinëꞌ Jesús lenbönniꞌdaꞌquëꞌLëꞌgal‑laꞌgadë Jerusalén, ganaꞌnacuáꞌ
yödzBetfagé len yödzBetania, len ga naꞌ dë caꞌGuiꞌaGaRöꞌgac YagOlivo. Niꞌr
Jesús bsölëꞌë chopëꞌ bönniꞌ usë́d queëꞌ, 2 rëꞌ lequëꞌ:
―Gul‑tséaj lu yödzdauꞌ dë lauruꞌ niꞌ, len catiꞌ tsazliꞌ niꞌ, tsajxácaꞌliꞌ‑baꞌ niꞌ

tubaꞌ búrrodauꞌ nágaꞌbaꞌ, nutu nu rbiani lëbaꞌ. Gul‑sédx‑baꞌ len gul‑chë́ꞌ‑baꞌ
quiaꞌ ni. 3 Chquiꞌ nu bi guië lbiꞌiliꞌ le runliꞌ lë ni, gul‑guië ́ nu naꞌ: “Xanruꞌ
rquinnëꞌ‑baꞌ, atiꞌ laꞌ usö́laꞌtëꞌ‑baꞌ quiuꞌ.”

4Niꞌr yjaquëꞌ yajxácaꞌquëꞌ‑baꞌ búrrodauꞌ naꞌ, nágaꞌbaꞌ ga nu ryaz löꞌa ga nac
raꞌ nöz, atiꞌ gulasedxëꞌ‑baꞌ. 5Nup nacuáꞌ niꞌ të lequëꞌ:
―¿Bizxa ni runliꞌ? ¿Bizx quië rsedxliꞌ‑baꞌ búrrodauꞌ naꞌ?
6Gulubiꞌëdidzaꞌbönniꞌusë ́dqueëꞌ Jesús, glëꞌ lequëꞌ canaꞌ chgudxczëꞌ lequëꞌ

Jesús, atiꞌ gluiꞌ lequëꞌ latj bunách niꞌ. 7 Niꞌr gulachë ́ꞌë‑baꞌ búrrodauꞌ naꞌ ga
naꞌ zoëꞌ Jesús. Gulaxóëꞌ cúdzuꞌbaꞌ lariꞌ quequëꞌ atiꞌ Jesús gdxiëꞌ‑baꞌ. 8 Zian
bönniꞌ nacuꞌë niꞌ gulachiljëꞌ lariꞌ quequëꞌ gap nac laꞌ nöz. Yelaꞌgac bunách niꞌ
gulaguítsj zin le guluzxóa laꞌ nöz.

9 Gulazú lau tuiꞌ zidzj didzaꞌ nup nanörgac lahuëꞌ Jesús len nup naꞌ zaꞌc
cúdzuꞌlëꞌ, taꞌnë́ꞌ:
―Yöl‑laꞌ ba. Dios gun laꞌyëꞌ Bönniꞌ zëꞌë ni, nasölëꞌë Lëꞌ Xanruꞌ Dios. 10Dios

gun laꞌyëꞌ Bönniꞌ ni ziꞌa gna bëꞌë, ca naꞌ gna bëꞌë xuz xtauꞌruꞌDavid. Yöl‑laꞌ ba
Dios.

11Cni guc, bdxinëꞌ Jesús Jerusalén, atiꞌ gyaziëꞌ löꞌa gdauꞌ. Catiꞌ budx buyúëꞌ
yúguꞌtë le nacuáꞌ gdu zbiꞌil niꞌ, burujëꞌ zacaꞌ yödzBetania le chrdzöꞌ, dzagquëꞌ
Lëꞌ bönniꞌ usë́d queëꞌ.

Jesús rulídz ziꞌë yag higo
12 Catiꞌ zaꞌ reníꞌ yetú dza, atiꞌ tuꞌrujëꞌ yödz Betania Jesús len bönniꞌ daꞌquëꞌ

Lëꞌ, rdunëꞌ Jesús. 13Ziꞌtuꞌ bléꞌinëꞌ tu yag higo dxia xlaguiꞌ. Gbiguëꞌë ga naꞌ zoa
yag naꞌ chquiꞌ utsajxaquëꞌë latiꞌ le rbia. Catiꞌ bdxinëꞌ niꞌ cutu bi yajxaquëꞌë le
rbia. Xlaguiꞌz dxia le cutu rdxini dza cuia. 14Niꞌr bulidzëꞌ yag naꞌ Jesús, rnëꞌ:
―Cutur nu gagu le rbia quiuꞌ.
Gulayönnëꞌ didzaꞌ ni bönniꞌ usë́d queëꞌ.
Jesús rulatjëꞌ löꞌa gdauꞌ

15 Catiꞌ guladxinëꞌ Jerusalén Jesús len bönniꞌ daꞌquëꞌ Lëꞌ, gyaziëꞌ Jesús löꞌa
gdauꞌ len gzu lahuëꞌ rubijëꞌ niꞌl nup tutiꞌ len nup taꞌu löꞌa gdauꞌ. Brixëꞌ yuguꞌ
blag quegac nup tuꞌtsáꞌ dumí gzaꞌa, lencaꞌ yuguꞌ ga taꞌbö ́ꞌ nup tutiꞌ budödauꞌ.
16 Cutu caꞌ bëꞌë latj nu bi guaꞌ, uzóa nöz ga nac löꞌa gdauꞌ. 17 Busëdnëꞌ nup
nacuáꞌ niꞌ, rnëꞌ:
―Nayúj lu guich laꞌy, rna: “Lidxaꞌ siꞌ lei, yuꞌu ga lulídz Dios bunách gdutë

yödzlyú.” Lbiꞌiliꞌ chnunliꞌ lei ca nac bloj quegac gban.
18 Catiꞌ gulayönnëꞌ didzaꞌ ni yuguꞌ bxuz uná bëꞌ len bönniꞌ gdauꞌ tuꞌsëdi,

gulazú lauquëꞌ taꞌzú taꞌböꞌë ludöddëꞌ Jesús, san le tádxinëꞌ bunách, cutu bi
glunëꞌqueëꞌ, le tuꞌbani yúguꞌtë bunách canac le rusëdnëꞌ Jesús. 19Catiꞌ chrdzöꞌ
burujëꞌ Jesús lu yödz naꞌ.

Rbidx yag higo bulídz ziꞌë Jesús
20 Catiꞌ zaꞌ reníꞌ yetú dza, guladödëꞌ Jesús len bönniꞌ daꞌquëꞌ Lëꞌ ga zoa yag

higo naꞌbulídz ziꞌë Jesús, len gulaléꞌinëꞌ lei, chnabídx gdu luí. 21Niꞌr yajneynëꞌ
Pedro bi guc atiꞌ gudxëꞌ Jesús:
―Bönniꞌ Usëdi, byutscaꞌ. Yag higo ni bulídz ziꞌu nij, chnabídx.
22Bubiꞌë didzaꞌ Jesús, rëꞌ lequëꞌ:
―Gul‑tsejlëꞌDios. 23Lenactë rëpaꞌ lbiꞌiliꞌ, chquiꞌnubönniꞌguiëꞌguíꞌadauꞌni:

“Bcuit ni, yajsóa lunis zxön”, len cugác chop ladxëꞌëbönniꞌnaꞌ sangdu ladxëꞌë
tsejlëꞌë gunëꞌ Dios ca naꞌ rnëꞌ, caꞌ gac. 24Qui lë ni naꞌ rëpaꞌ lbiꞌiliꞌ: Yúguꞌtë le
gnabliꞌ catiꞌ ulidzliꞌ‑nëꞌ Dios, gul‑tsejlëꞌ chbennëꞌ queëliꞌ Dios lë naꞌ rnabliꞌ,
atiꞌ gunnëꞌ queëliꞌ. 25Catiꞌ niꞌ rulidzliꞌ‑nëꞌDios, chquiꞌ zoa nu rleyliꞌ nu bi ben
queëliꞌ, gul‑nít lau nu naꞌ quië unít lahuëꞌ caꞌ lbiꞌiliꞌ ca nac dul‑laꞌ nabágaꞌliꞌ,
Xuzliꞌ naꞌ zoëꞌ yehuaꞌ yubá. 26 Chquiꞌ cu unít lauliꞌ bunách, cutu unít lahuëꞌ
lbiꞌiliꞌ dul‑laꞌ nabágaꞌliꞌ Xuzliꞌ zoëꞌ yehuaꞌ yubá.

Yöl‑laꞌ uná bëꞌ dë lu nëꞌë Jesús
27Niꞌr yhuöjquëꞌ Jerusalén Jesús len bönniꞌ daꞌquëꞌ Lëꞌ. Catiꞌ niꞌ rdëꞌ Jesús ga

nac nchil gdauꞌ, guladxinëꞌ ga zoëꞌ yuguꞌ bxuz uná bëꞌ len bönniꞌ gdauꞌ tuꞌsëdi
len bönniꞌ gul tuꞌzejniꞌi. 28Gulanabnëꞌ Jesús, taꞌnë́ꞌ:
―¿Bizxa yöl‑laꞌ uná bëꞌ dë lu naꞌu runuꞌ yuguꞌ lë ni? ¿Nuzxa caz budö ́d lu

naꞌu yöl‑laꞌ uná bëꞌ gunuꞌ cni?
29Bubiꞌë didzaꞌ Jesús, rëꞌ lequëꞌ:
―Nedaꞌ caꞌ gnabdaꞌ lbiꞌiliꞌ tu didzaꞌ. Chquiꞌ ubiꞌiliꞌ quiaꞌ didzaꞌ, niꞌr gyëpaꞌ

lbiꞌiliꞌbi yöl‑laꞌunábëꞌ rundaꞌ yuguꞌ lë ni. 30¿Nuzxabudö́d lunëꞌë Juanuquilëꞌ
bunách nis? ¿Naruꞌ Dios o bunách? Gul‑natscaꞌ.

31Gulazú lauquëꞌ tun xtídzaꞌquëꞌ laꞌ légaczëꞌ, taꞌnë́ꞌ:
―Chquiꞌ gnaruꞌ Dios bsölëꞌë lëꞌ, guiëꞌ rëꞌu: “¿Bizx quië cutu gyéjlëꞌliꞌ lëꞌ?”

32 ¿Naruꞌ guië́tsaruꞌ‑nëꞌ: “Gulasölëꞌë lëꞌ bönniꞌ”?
Cni taꞌzáꞌ ládxiꞌquëꞌ le tádxinëꞌ bunách zian nacuáꞌ niꞌ le taqui yúguꞌtë

bunách naꞌ bëꞌë didzaꞌ uláz queëꞌ Dios Juan naꞌ. 33Qui lë ni naꞌ glëꞌ Jesús:
―Cutu nö́zituꞌ.
Niꞌr Jesús gudxëꞌ lequëꞌ:
―Nedaꞌ caꞌ cutu quíxjöiꞌdaꞌ lbiꞌiliꞌ bi yöl‑laꞌ uná bëꞌ dë lu naꞌa rundaꞌ yuguꞌ

lë ni.

12
Runëꞌ lsaquiꞌ Jesús quegac huen dxin cunacgac tsahuiꞌ

1 Niꞌr gzu lahuëꞌ Jesús ruíꞌlenëꞌ bönniꞌ daꞌquëꞌ Lëꞌ didzaꞌ yuguꞌ le runëꞌ
lsaquiꞌ, rnëꞌ:
―Gzoëꞌ bönniꞌ, szxöni bdëꞌë lba uva ga nac laꞌ yël queëꞌ. Glequëꞌ liꞌaj qui,

len gchöꞌnëꞌ rögaꞌ guiöj ga gsiëꞌ xisi uva naꞌ. Budxíëꞌ tu yuꞌu gup ga nac xtsaꞌ
ga nu uyú laꞌ yël naꞌ.
’Niꞌr budödëꞌ lu naꞌquëꞌ huen dxin laꞌ yël queëꞌ naꞌ, laꞌziꞌë gatsj hueaj le

unö ́dzj, atiꞌ gyijëꞌ yödz ziꞌtuꞌ. 2 Catiꞌ bdxin dza luchibëꞌ le rbia, bsölëꞌë‑biꞌ biꞌi
huen dxin queëꞌ tsajxiꞌbiꞌ lu naꞌquëꞌ huen dxin naꞌ le ral‑laꞌ siꞌë xanbiꞌ qui
le gulabía lba uva naꞌ. 3Niꞌr gulaguel‑lëꞌë‑biꞌ biꞌi naꞌ yuguꞌ huen dxin naꞌ len
glundëꞌ‑biꞌ ziꞌ, atiꞌ gulusölëꞌë‑biꞌ caꞌzbiꞌ. 4Niꞌr bsölëꞌë‑biꞌ yetubiꞌbiꞌi huendxin
queëꞌ bönniꞌ xan laꞌ yëlnaꞌ, atiꞌ biꞌi ni gululadxëꞌ‑biꞌ guiöj, gululë́ꞌë icjbiꞌ. Gluꞌë
döꞌ queëbiꞌ. 5Niꞌr bsölëꞌë‑biꞌ caꞌ yetubiꞌ biꞌi huen dxin queëꞌ bönniꞌ xan laꞌ yël
naꞌ, atiꞌ biꞌi ni guludöddëꞌ‑biꞌ. Bsölëꞌë‑biꞌ caꞌ zianrbiꞌ atiꞌ laꞌcbiꞌ gluncdëꞌ‑biꞌ ziꞌ
len yelaꞌcbiꞌ guludödcdëꞌ‑biꞌ.

6 ’Nutur nu nagáꞌn queëꞌ xan laꞌ yël naꞌ. Nagaꞌnzbiꞌ biꞌi bönniꞌ queëꞌ
atiꞌ nadxíꞌitsquinëꞌ‑biꞌ. Ga yajseytë, bsölëꞌë‑biꞌ zxiꞌnëꞌ, rnëꞌ: “Lunëꞌ ba laꞌn
zxiꞌnaꞌ.” 7 Niꞌr gulanë ́ꞌ laꞌ légaczëꞌ bönniꞌ huen dxin naꞌ, taꞌnë́ꞌ: “Biꞌi ni ral‑laꞌ
gaqui queëbiꞌ laꞌ yël ni. Gul‑dá, gdö́diruꞌ‑biꞌ atiꞌ gaqui queëruꞌ laꞌ yël ni.” 8Qui
lë ni naꞌ gulazönëꞌ‑biꞌ len guludöddëꞌ‑biꞌ. Gularuꞌnëꞌ‑biꞌ niꞌl laꞌ yël qui lba uva
naꞌ.

9Niꞌr gnabnëꞌ bönniꞌ nacuꞌë niꞌ Jesús, rnëꞌ:
―¿Nacx gunëꞌ chquiꞌnuꞌ, bönniꞌxan laꞌ yëlnaꞌ? Huidëꞌ lenhuadödcdëꞌbönniꞌ

huen dxin naꞌ, atiꞌ udödëꞌ lu naꞌgac bunách yubl laꞌ yël naꞌ.
10 ’¿Naruꞌ cu nulábniliꞌ lë naꞌ nayúj lu guich laꞌy? Cni rna:

Guiöj naꞌ gularuꞌnëꞌ bönniꞌ tuꞌcuꞌë zöꞌö,
Naꞌa nac guiöj len, squin zöꞌö.
11Xanruꞌ Dios benëꞌ ga nac cni
Atiꞌ rubániruꞌ ca nac lë ni rléꞌiruꞌ.

12Niꞌr gulazú gulaböꞌë laꞌzönëꞌ Jesús le táquibeꞌinëꞌ benëꞌ lsaquiꞌ ni ca nac
quequëꞌ, san tádxinëꞌ bunách zian nacuáꞌ niꞌ len qui lë ni naꞌ gulucaꞌnëꞌ Lëꞌ,
zhuöjquëꞌ.

Ca nac le taꞌguízxj lazgac bunách
13Gdöd lë ni yuguꞌ bönniꞌ gdauꞌ uná bëꞌ naꞌ gulasölëꞌë ga zoëꞌ Jesús laꞌquëꞌ

bönniꞌ gdauꞌ fariseo lenbönniꞌdaꞌquëꞌHerodes quië lunëꞌ gabi gnëꞌ Jesúsquië
gac luquíëꞌ Lëꞌ. 14Guladxinëꞌ ga naꞌ zoëꞌ Jesús bönniꞌ ni, len tëꞌ Lëꞌ:
―Bönniꞌ Usëdi, nö́zituꞌ ruꞌu didzaꞌ gdutë li. Cutu ruiꞌ ladxuꞌu bi taꞌnáz

bunách, le curuyuzuꞌ le tuꞌluíꞌz cuingac bunách, san rusëdnuꞌ ca nacz le
rëꞌnnëꞌ Dios lun bunách. ¿I runn netuꞌ latj zxba queëꞌ Moisés quizxj laztuꞌ
le tuꞌquizxjëꞌ uláz queëꞌ César? ¿Naruꞌ uguizxjtuꞌ o cutu quizxjtuꞌ?

15Ráquibeꞌinëꞌ Jesús tuꞌë didzaꞌ lu yöl‑laꞌ rguilj ladxiꞌ quequëꞌ atiꞌ rëꞌ lequëꞌ:
―¿Bizx quië rubijliꞌ nedaꞌ didzaꞌ? Gul‑djuaꞌtscaꞌ quiaꞌ tu dumí rda quië

gléꞌidaꞌ lei.
16Djuaꞌquëꞌ lei atiꞌ gnabnëꞌ lequëꞌ Jesús, rnëꞌ:
―¿Nuzxa lahui daꞌ lëꞌi ni len nuzxa lei ni?
Gulubiꞌë didzaꞌ, taꞌnë́ꞌ:
―Queëꞌ César naꞌ.
17Niꞌr Jesús gudxëꞌ lequëꞌ, rnëꞌ:
―Gul‑nö́dzj queëꞌ César le naqui queëꞌ César, atiꞌ queëꞌ Dios le naqui queëꞌ

Dios.
Gulubannëꞌ ca nac didzaꞌ bubiꞌë Jesús.
Ca nac qui yöl‑laꞌ rubán lu yöl‑laꞌ gut

18Niꞌr guladxinëꞌ ga zoëꞌ Jesús laꞌquëꞌ bönniꞌ gdauꞌ saduceo. Bönniꞌ ni taꞌnë́ꞌ
cutu lubán nup chnatgac. Qui lë ni naꞌ glëꞌ Jesús, 19 taꞌnë́ꞌ:
―BönniꞌUsëdi,Moisésnuzujëꞌqueëtuꞌ lu guich chquiꞌ gatiëꞌbönniꞌ cuzóabiꞌi

queëꞌ, atiꞌ ugaꞌnnu ngul queëꞌ, ral‑laꞌ utság náꞌlenbiꞌ‑nu biꞌi böchëꞌë bönniꞌ naꞌ
len uzoabiꞌ biꞌidauꞌ gacbiꞌ biꞌi queëbiꞌ bö ́chiꞌbiꞌ. 20Gulacuaꞌbiꞌ gadxbiꞌ biꞌi nac
bö ́chiꞌcbiꞌ. Biꞌi ziꞌal naꞌ butság náꞌlenbiꞌ‑nu ngul, atiꞌ gutbiꞌ, nutu nu gul‑laꞌ
biꞌidauꞌ queëbiꞌ. 21Biꞌi buróp naꞌ butság náꞌlenbiꞌ‑nu ngul uzë ́b naꞌ, atiꞌ gutbiꞌ
caꞌ, nutunu gul‑laꞌbiꞌidauꞌqueëbiꞌ. Lëzcaꞌ cni guc queëbiꞌbiꞌi bunn. 22Cni guc,
gulutság náꞌlenbiꞌ‑nu yúguꞌtëbiꞌ, nutu nu gul‑laꞌ biꞌidauꞌ quecbiꞌ. Ga yajseytë,
gutnu caꞌngul naꞌ. 23Naꞌa, catiꞌ lubánnup chnatgac, ¿núzxalbiꞌ gáquinuqueëbiꞌ
ngul naꞌ, le gulutság náꞌlenbiꞌ‑nu igádxtëbiꞌ?

24Bubiꞌë didzaꞌ Jesús, rëꞌ lequëꞌ:
―Rchíxiliꞌ le cunúnbëꞌliꞌ le nayúj lu guich laꞌy len cutu nö́ziliꞌ ca nac yöl‑laꞌ

huac queëꞌDios. 25Catiꞌ lubán nup chnatgac, cutu caꞌ lutság naꞌquëꞌ, len cutu

laꞌcuáꞌlenëꞌ‑nungulbönniꞌ, san lacquëꞌ canacquëꞌgbaz laꞌyqueëꞌDios, nacuꞌë
yehuaꞌ yubá. 26 Naꞌa, ca nac quegac nup chnatgac chquiꞌ lubán, ¿naruꞌ cu
nulábiniliꞌ le buzujëꞌ lu guichMoisés? Ruiꞌ didzaꞌ ca naꞌ bulidzëꞌ lëꞌDios lu yag
yö ́tsiꞌdauꞌ regui, rëꞌ lëꞌ: “NedaꞌnacaꞌDiosqueëꞌAbrahamlenDiosqueëꞌ Isaac,
len Dios queëꞌ Jacob.” Le gnëꞌ cni quequëꞌ, nac bëꞌ nabanquëꞌ zal‑laꞌ glatiëꞌ
ziꞌal. 27Dios naquëꞌDios quegac nup nabangac, clëg quegac nup natgac tsaz.
Szxö ́nitër rchíxiliꞌ.

Le nac blau gna bëꞌë Dios
28 Bidëꞌ caꞌ ga zoëꞌ Jesús bönniꞌ gdauꞌ usëdi. Byönnëꞌ ca naꞌ gluíꞌlenëꞌ Jesús

didzaꞌ len nöznëꞌ dxíꞌadauꞌ bubiꞌë didzaꞌ Jesús. Qui lë ni naꞌ gnabnëꞌ Jesús,
rnëꞌ:
―¿Bizxal le gna bëꞌë Dios nactër blau ca yúguꞌtë le gna bëꞌë?
29Bubiꞌë didzaꞌ Jesús, rëꞌ lëꞌ:
―Le gna bëꞌë nactër blau ca yúguꞌtë nac lë naꞌ rna: “Gul‑yöni bunách Israel.

Xanruꞌ Dios, tuzëꞌ Lëꞌ naquëꞌ Xanruꞌ. 30 Ral‑laꞌ gdxiꞌinuꞌ Xanuꞌ Dios gdu
ladxuꞌu, len lu gdu icj ládxiꞌdaꞌu len lu gduyöl‑laꞌ rejniꞌi quiuꞌ len lu gduyöl‑laꞌ
huac quiuꞌ.” Lë ni nac le gna bëꞌë nactër blau. 31 Le gna bëꞌë nac buróp, tuz
ca nac. Cni rna: “Ral‑laꞌ gdxiꞌinuꞌ lzaꞌu ca nadxíꞌi cuinuꞌ.” Cutu caꞌ zoa yetú le
gna bëꞌë nacr blau ca chop ni gna bëꞌë.

32Niꞌr gudxëꞌ Jesús bönniꞌ gdauꞌ usëdi naꞌ, rnëꞌ:
―Dxíꞌadauꞌ gnauꞌ, Bönniꞌ Usëdi. Le nacz rnauꞌ. Tuzëꞌ naquëꞌ Dios, len

nutur nu zoa nac Dios. 33 Quië gdxiꞌiruꞌ‑nëꞌ Dios gdu ládxiꞌruꞌ, len lu gdu
yöl‑laꞌ rejniꞌi queëruꞌ len lu gdu icj ládxiꞌdauꞌruꞌ len lu gdu yöl‑laꞌ huac
queëruꞌ, len quië gdxiꞌiruꞌ lzaꞌruꞌ ca nadxíꞌi cuinruꞌ, nacr lsacaꞌ ca yúguꞌtë
böaꞌ bëdxdauꞌ rudö́dicruꞌ‑baꞌ lu bcugu laꞌy queëꞌ Dios, lencaꞌ ca yúguꞌtë böaꞌ
bëdxdauꞌ ruzéguiꞌcruꞌ‑baꞌ lu bcugu naꞌ.

34Catiꞌ byönnëꞌ Jesús dxíꞌadauꞌ rubiꞌë didzaꞌ bönniꞌ ni, niꞌr gudxëꞌ lëꞌ, rnëꞌ:
―Yelatiꞌz ryadzj quiuꞌ gúnbëꞌu le rna bëꞌë Dios.
Nutur nu burugui bi gnabi Jesús.
¿Nuzxa zxiꞌn naquëꞌ Cristo?

35Catiꞌ niꞌ rusëdnëꞌ Jesús bunách ga nac nchil gdauꞌ, rnëꞌ:
―¿Bizx quië taꞌnë́ꞌ bönniꞌ gdauꞌ usëdi naquëꞌ Cristo zxiꞌn xsoëꞌ David?

36Lëczëꞌ David naꞌ bëꞌë didzaꞌ, zóalenëꞌ lëꞌ Dios Böꞌ Laꞌy, gnëꞌ:
Xanruꞌ Dios gudxëꞌ Xanaꞌ:
“Gröꞌ cuit lëꞌa yubél
Catiꞌ gunraꞌ ga luzechu zxibgac Lauꞌ
Nup cutaꞌleꞌi Liꞌ dxiꞌa.”
37 ¿Naruꞌ nactsëꞌ Cristo zxiꞌn xsoëꞌ David chquiꞌ lëczëꞌ David naꞌ rnëꞌ queëꞌ
naquëꞌ Xanëꞌ?
Guladzág ládxiꞌgac didzaꞌ ni bunách zian nacuáꞌ niꞌ tuꞌzë́ naggac Lëꞌ.
Jesús ruquíëꞌ bönniꞌ gdauꞌ tuꞌsëdi

38Niꞌ rusëdnëꞌ bönniꞌ daꞌquëꞌ Lëꞌ Jesús, rëꞌ lequëꞌ:
―Gul‑gún chiꞌi cuinliꞌ quequëꞌ bönniꞌ gdauꞌ tuꞌsëdi. Taꞌdzág ládxiꞌquëꞌ taꞌdë ́ꞌ

niꞌl naꞌl, nácuquëꞌ lariꞌ tunn. Taꞌdzág ládxiꞌquëꞌ caꞌ tuꞌlídz tsahuiꞌ lequëꞌbunách
gapnac luyëꞌy. 39Taꞌböꞌëyuguꞌ latj blau luyuꞌuga tuꞌdubëꞌ tuꞌsëdëꞌqueëꞌDios
bunách lencaꞌ gap tuꞌdubëꞌ tiꞌj tahuëꞌ. 40 Tuꞌgǘëꞌ lidxcnu ngul uzë́b len quië
luluíꞌz tsahuiꞌ cuinquëꞌ, xtsey tuꞌlidzëꞌ Dios. Yuguꞌ bönniꞌ ni, gúntscarëꞌ lequëꞌ
zxguiaꞌ Dios.

Le bunödzjnu queëꞌDios tu ngul uzëbdauꞌ

41 Tsal niꞌ röꞌë Jesús nchil gdauꞌ ga zoa guiꞌn ga taꞌgúꞌu bunách dumí gun,
ruyúëꞌ ca tun bunách taꞌgúꞌudumí lu guiꞌn. Dumí zian taꞌguꞌë bönniꞌdë yöl‑laꞌ
tsahuiꞌ quequëꞌ. 42Niꞌr bdxinnu niꞌ ngul yechiꞌ uzëbdauꞌ, gluꞌnu chop dumí
lasdauꞌ, le zácaꞌgac látiꞌdauꞌz. 43Niꞌr bulidzëꞌ yuguꞌ bönniꞌ usë́d queëꞌ Jesús,
rëꞌ lequëꞌ:
―Le nactë rëpaꞌ lbiꞌiliꞌ, ngul yechiꞌ uzëbdauꞌ ni gluꞌrnu ca yúguꞌtë nup bi

taꞌgúꞌu lu guiꞌn qui gdauꞌ. 44 Taꞌguꞌë qui le nagáꞌnz quequëꞌ yúguꞌtë bönniꞌ
ni, san ngul ni, lu yöl‑laꞌ yéchiꞌdauꞌ queënu gluꞌnu gdutë laꞌz dui tsca le dëz
queënu, le ral‑laꞌ gáhuinu.

13
Rguíxjöꞌë Jesús ca ziꞌa luquindjëꞌ gdauꞌ

1Catiꞌ burujëꞌ Jesús nchil gdauꞌ, gudxëꞌ Lëꞌ tuëꞌ bönniꞌ usë́d queëꞌ, rnëꞌ:
―Bönniꞌ Usëdi, byutscaꞌ nactga yuguꞌ yuꞌu zxön ni, len nactga yuguꞌ guiöj

lëꞌi zöꞌö quegac.
2Bubiꞌë didzaꞌ Jesús, rëꞌ lëꞌ:
―Rléꞌinuꞌ yuguꞌ yuꞌu zxön ni, san cutu caꞌ ugáꞌn ni guiöj lahui lzëꞌi, le

luquíndj leygac bunách.
Le lac bëꞌ catiꞌ ziꞌa udx qui yödzlyú

3Niꞌr yjaquëꞌ Jesús len bönniꞌ daꞌquëꞌ Lëꞌ lu Guiꞌa Ga Röꞌgac Yag Olivo, guiꞌa
naꞌ dë ca dödl raꞌ gdauꞌ. Catiꞌ chröꞌë niꞌ Jesús, glëꞌ Lëꞌ laꞌ légaczëꞌ Pedro len
Jacobo len Juan len Andrés, 4 taꞌnë́ꞌ:
―Gdixjöiꞌ netuꞌ batx lac lë ni. ¿Bizxa gac bëꞌ chzoa lac yúguꞌtë lë ni?
5Bubiꞌë didzaꞌ Jesús, rusëdnëꞌ lequëꞌ, rnëꞌ:
―Gul‑gún chiꞌi cuinliꞌqui nadxi nu siꞌ yeꞌi lbiꞌiliꞌ. 6Laꞌláꞌ lauquëꞌ zianbönniꞌ

siꞌ laquëꞌ ca leaꞌ nedaꞌ, laꞌnë́ꞌ nacquëꞌ Cristo. Cni laꞌzíꞌ yéꞌinëꞌ bunách zian.
7 ’Niꞌr catiꞌ yö ́niliꞌ rac gdil‑l niꞌl naꞌl, cutu gádxiliꞌ. Yúguꞌtë lë ni ral‑laꞌ gac, san

cutu rdxini dza udx. 8Tu yödz til‑len yetú yödz len tu ga nu rna bëꞌ tsajtil‑len
yetú ga nu rna bëꞌ. Zian latj saꞌ rtit len gac gbin. Lun rusbö ́ bunách. Yuguꞌ lë
ni lac le su lau laꞌzacaꞌ laꞌguíꞌi bunách dza niꞌ.

9 ’Niꞌr gul‑gún chiꞌi cuinliꞌ, le ludödëꞌ lbiꞌiliꞌ lu naꞌquëꞌ bönniꞌ yúlahuiꞌ.
Laꞌguinëꞌ lbiꞌiliꞌ gap tuꞌdubëꞌ tuꞌsëdëꞌ queëꞌDios bönniꞌ judío. Gdxinliꞌ lauquëꞌ
bönniꞌ taꞌná bëꞌë len lauquëꞌ bönniꞌ taꞌná béꞌinëꞌ yödz ziꞌtuꞌ. Lunëꞌ cni queëliꞌ
le daꞌliꞌ nedaꞌ, san niꞌ gunliꞌ lnaꞌ lau quiaꞌ nedaꞌ. 10 Ziꞌal ca gdxin dza udx,
run bayúdx gac lban qui didzaꞌ dxiꞌa quiaꞌ laugac bunách gdutë yödzlyú.
11 Catiꞌ niꞌ laꞌchë ́ꞌë lbiꞌiliꞌ, len ludödëꞌ lbiꞌiliꞌ lu naꞌquëꞌ bönniꞌ yúlahuiꞌ, cutu
güiꞌ ládxiꞌliꞌ bizxa gnaliꞌ. Laꞌ dza niꞌz Dios gunnëꞌ queëliꞌ didzaꞌ güiꞌliꞌ, atiꞌ
lë ni gnaliꞌ. Catiꞌ niꞌ güiꞌliꞌ didzaꞌ, clëg lbiꞌizliꞌ naꞌ gnaliꞌ, san Dios Böꞌ Laꞌy
gnëꞌ. 12Ludö́d laꞌ bö́chiꞌgacz bunách lu naꞌquëꞌ bönniꞌ ludödcdëꞌ lequëꞌ. Bönniꞌ
nacuaꞌbiꞌ biꞌi quequëꞌ ludödëꞌ laꞌ zxíꞌngacczëꞌ caꞌ, atiꞌ zxiꞌnquëꞌ naꞌ ludödbiꞌ
laꞌ xuz xnáꞌgacczbiꞌ lu naꞌquëꞌ bönniꞌ ludödcdëꞌ lequëꞌ. 13 Luzóa lbiꞌiliꞌ tslaꞌl
yúguꞌtë bunách le daꞌliꞌ nedaꞌ, san nul‑liꞌ guaꞌ glenliꞌ lë naꞌ gac ga gdxinr dza
udx, ulaliꞌ.

14 ’Nup tuꞌláb didzaꞌ ni ral‑laꞌ laꞌyejniꞌi. Buzujëꞌ lu guich Daniel, bönniꞌ
niꞌ bëꞌë didzaꞌ uláz queëꞌ Dios, le rna cni: “Tsaz ga cutu ral‑laꞌ tsaz tu le
xöhuiꞌ le rusnít.” Dza niꞌr ral‑laꞌ laꞌzxúndj nup nacuáꞌ luyú Judea, tsjac gap
nac guíꞌadauꞌ. 15Nu zoa cjuꞌu dza niꞌ ral‑laꞌ gzxundjtë, len cutu huötj zxan
yuꞌu tsajxíꞌ bi dë qui lu yuꞌu. 16Nu zoa ladj guixiꞌ ral‑laꞌ gzxundjtë, len cutu
huöaj tsajxíꞌ lariꞌ rxoa yeni. 17Bicaꞌ bayechiꞌ ngul dza niꞌ nuaꞌcnu‑biꞌ biꞌidauꞌ,
lencaꞌngul tuꞌgádxiꞌnu‑biꞌbiꞌidauꞌ. 18Gul‑lidzëꞌDios gnábiliꞌ‑nëꞌ cugúnbayúdx

gzxundjliꞌ catiꞌ nac beoꞌ ziag. 19 Yuguꞌ dza niꞌ laꞌzacaꞌ laꞌguíꞌir bunách ca le
guc zíꞌatël catiꞌ ziꞌa gutaꞌ yödzlyú le benëꞌ Dios ga rdxintë naꞌa dza, ni dza ziꞌa
zaꞌc cutu gac cni. 20 Laꞌnaruꞌ cu nunëꞌ Dios ga luhuöác nabábz yuguꞌ dza niꞌ,
nutu nu ulá, san le nadxiꞌinëꞌ nup chgröczëꞌ, chnunëꞌ queëꞌ gunëꞌ ga luhuöác
nabábz yuguꞌ dza niꞌ.

21 ’Naꞌa, chquiꞌ nu guië lbiꞌiliꞌ: “Gul‑yutscaꞌ, ni zoëꞌ Cristo”, o gna:
“Gul‑yutscaꞌ, niꞌ zoëꞌ”, cutucaꞌ tséjlëꞌliꞌnunaꞌ. 22Laꞌláꞌ lahui ziannup laꞌzíꞌyeꞌi
bunách, laꞌnë́ꞌ nacquëꞌ Cristo len laꞌnë ́ꞌ nacquëꞌ bönniꞌ tuꞌë didzaꞌ uláz queëꞌ
Dios. Luluiꞌnëꞌ le lac bëꞌ len lunëꞌ yuguꞌ yöl‑laꞌ huac zxön. Hualaꞌzíꞌ yéꞌinëꞌ
caꞌ nup gröczëꞌ Dios laꞌnaruꞌ laꞌzáquiꞌnëꞌ. 23 Niꞌr lbiꞌiliꞌ, gul‑zóa ban ládxiꞌliꞌ.
Yúguꞌtë chgudxaꞌ lbiꞌiliꞌ zíꞌatël ca gac.

Ca huödëꞌ BönniꞌNuhuöaquëꞌGdu Bunách
24Gnëꞌ caꞌ Jesús:
―Yuguꞌ dza niꞌ, töd gac dza naꞌ laꞌzacaꞌ laꞌguíꞌi cni bunách, gchul gbidz len

cutu gunyeníꞌbeoꞌ. 25Laꞌguíndjbölj luzxbá len laꞌzxíz le nalaꞌgac, nacgacblau
luzxbá naꞌ. 26Niꞌr laꞌleꞌi nedaꞌ, Bönniꞌ Nuhuöaquëꞌ Gdu Bunách, zaꞌa lu böaj
luzxbá, napaꞌ yöl‑laꞌ huac zxön len yöl‑laꞌ yeníꞌ quiaꞌ. 27Gsö ́laꞌgacaꞌ‑nëꞌ gbaz
laꞌy quiaꞌ, lutubëꞌ bunách rö quiaꞌ nacuáꞌ idáp laꞌa yödzlyú, ga naguél‑laꞌtë
luyú bidx, ga rdxintë ga naguel‑laꞌ luzxbá.

28 ’Gul‑tsejniꞌi le rusëdi lbiꞌiliꞌ yag higo. Catiꞌ taꞌlén zxuzaꞌnëꞌi huëꞌndauꞌ len
rubía xlaguiꞌ yulu, nö́ziliꞌ chzoa gdxin dza gba. 29Lëzcaꞌ cni, catiꞌ gléꞌiliꞌ tac lë
ni, gnö́ziliꞌ chzoa gdxin dza udx naꞌ, len chrdzag lau. 30Le nactë rëpaꞌ lbiꞌiliꞌ,
yúguꞌtë lë ni lac zíꞌatël ca lat nup nacuáꞌ dza naꞌ. 31Huadö́d qui luzxbá len qui
luyú ni, san xtidzaꞌa gatga töd qui.

32 ’Catiꞌ gdxin dza niꞌ o dzöꞌ niꞌ, nutu nu nözi. Cutu nözcnëꞌ gbaz laꞌy nacuꞌë
yehuaꞌ yubá, len cutu nözdaꞌ nedaꞌ, ZxiꞌnëꞌDios. TuzëꞌDios Xuz nöznëꞌ. 33Qui
lë ni naꞌ, gul‑spán ládxiꞌliꞌ. Gul‑zóa sinaꞌ len gul‑lidzëꞌ Dios le cutu nö́ziliꞌ
bizxa dza gac lë ni. 34Gac ca rac catiꞌ zijëꞌ ziꞌtuꞌ tu bönniꞌ. Catiꞌ chzoa uzë ́ꞌë
lidxëꞌ, udödëꞌ lu naꞌquëꞌ huen dxin queëꞌ yuguꞌ le dë queëꞌ. Qui queëquëꞌ guꞌë
xchinquëꞌ len gna bëꞌë soa ban ladxiꞌ nu zoa huen chiꞌi ga nu ryaz. 35Gul‑zóa
lbiꞌiliꞌ ban ladxiꞌ le cutu nö́ziliꞌ batx huödëꞌ xan yuꞌu, catiꞌ chrdzöꞌ, o gatsj
lahuiꞌ yël, o catiꞌ rbödxbaꞌ zxiꞌn druz, o zildauꞌ. 36Gul‑gún cni, cui duxaquëꞌë
lbiꞌiliꞌ rasliꞌ chquiꞌhuödëꞌ tu tsalz. 37Lëni rëpaꞌ lbiꞌiliꞌ, rëpaꞌ caꞌyúguꞌtë bunách:
Gul‑zóa ban ladxiꞌ.

14
Tun xtídzaꞌquëꞌ bönniꞌ gdauꞌ laꞌzönëꞌ Jesús

1 Yechóp dza caꞌ gac Lni Pascua catiꞌ tuꞌspanëꞌ bönniꞌ judío ca benëꞌ Dios,
buslë ́ꞌ xuz xtauꞌquëꞌ luyú Egipto, nac lni catiꞌ tahuëꞌ yöt xtil cunazíꞌ xnëꞌi.
Taꞌzú taꞌböꞌëbxuzunábëꞌ lenbönniꞌgdauꞌ tuꞌsëdi laꞌzönëꞌ Jesúsbagachiꞌzquië
ludöddëꞌ Lëꞌ. 2Taꞌnë́ꞌ:
―Cutu gac sönruꞌ‑nëꞌ dza lni le lun rusbö ́ bunách.
Ngul rguꞌnu icjëꞌ Jesús le rlaꞌ zxix

3 Zoëꞌ Jesús yödz Betania, lu yuꞌu lidxëꞌ Simón, bönniꞌ güiꞌinëꞌ huëꞌ nudzuꞌ
ruzö ́d. Tsal niꞌ röꞌë rahuëꞌ Jesús, gyaznu ngul, nuaꞌnu bö ́gaꞌdauꞌ náquini guiöj
zacaꞌ, yudz le rlaꞌ zxix qui yöj susén las gdu, le zacaꞌ szxöni. Blaꞌanubö ́gaꞌdauꞌ
naꞌ len gluꞌnu le rlaꞌ zxix icjëꞌ Jesús. 4 Gulaléylanëꞌ laꞌquëꞌ bönniꞌ nacuꞌë niꞌ,
taꞌnë́ꞌ laꞌ légaczëꞌ:
―¿Bizx quië guc ditj le zxix naꞌ? 5Laꞌnaruꞌ nu gutiꞌ lë naꞌ, huazíꞌ qui yelatiꞌ

ca lazxjruꞌ qui tu iz quië nu quisi quegac bunách yechiꞌ.

Szxöni gulanë ́ꞌ queënu.
6Niꞌr Jesús bëꞌë didzaꞌ, rnëꞌ:
―Gul‑güíꞌ‑nu latj. ¿Bizx quië rnë ziꞌliꞌ queënu? Nac dxiꞌa le bennu quiaꞌ.

7Nacuáꞌlentecz lbiꞌiliꞌ bunách yechiꞌ, len báttiꞌtëz guë́ꞌniliꞌ, huac gunliꞌ dxiꞌa
quequëꞌ, san nedaꞌ cutu sóateczaꞌ ga zoaliꞌ. 8 Tsca le gzxáquiꞌnu bennu ngul
ni. Gluꞌnu nedaꞌ le rlaꞌ zxix ni, bupaꞌnu nedaꞌ zíꞌatël ca ggachaꞌa yeru ba. 9Le
nactë rëpaꞌ lbiꞌiliꞌ, gátiꞌtëz ga gac lban qui didzaꞌ dxiꞌa quiaꞌ gdu yödzlyú, soa
nu quixjöꞌ caꞌ lë ni bennu quiaꞌ ngul ni. Cni gac quië nu tsajnéy lënu.

Rziꞌ lu nëꞌë Judas udödëꞌ Jesús
10Niꞌr brujëꞌ Judas Iscariote, bönniꞌ nabáblenëꞌ chinnuëꞌ naꞌ daꞌquëꞌ Jesús,

gyijëꞌ ga nacuꞌë bxuz uná bëꞌ quië udödëꞌ Jesús lu naꞌquëꞌ. 11Catiꞌ gulayönnëꞌ
xtidzëꞌë Judas naꞌ, guludzijnëꞌ atiꞌ gulazíꞌ lu naꞌquëꞌ luꞌë lëꞌ dumí. Niꞌr gzu
lahuëꞌ Judas rzu rböꞌë udödëꞌ Jesús lu naꞌquëꞌ.

Le riꞌj ráguruꞌ ruspanruꞌ ca gutiëꞌ Xanruꞌ
12 Nac dza rzu lau lni tahuëꞌ yöt xtil cunazíꞌ xnëꞌi, dza naꞌ tuꞌdöddëꞌ‑baꞌ

böꞌcuꞌ zxílaꞌdauꞌ tahuëꞌ Lni Pascua naꞌ, catiꞌ tuꞌspanëꞌ ca benëꞌ Dios buslë ́ꞌ
bönniꞌ judío luyú Egipto. Niꞌr gulanabnëꞌ Jesús bönniꞌ usë ́d queëꞌ, taꞌnë́ꞌ:
―¿Gazx rëꞌnnuꞌ tseajtuꞌ tsajpaꞌtuꞌ le gáguruꞌ xtsöꞌ qui Lni Pascua?
13Niꞌr bsölëꞌë chopëꞌ bönniꞌ usë́d queëꞌ Jesús, rëꞌ lequëꞌ:
―Gul‑tséaj luyödz. Niꞌhuadzagliꞌ tubönniꞌnuꞌë röꞌönis. Gul‑tséajlenëꞌ. 14Ga

naꞌ tsaziëꞌ, gul‑guië ́ꞌ xan yuꞌu naꞌ: “Rnëꞌ Bönniꞌ Usëdi: ¿Gazx zoa yuꞌu ga naꞌ
gágulengacaꞌ‑nëꞌbönniꞌusë́d quiaꞌ xtsöꞌqui Lni Pascua?” 15Niꞌr uluiꞌinëꞌ lbiꞌiliꞌ
tu yuꞌu zxön ga nac buróp cuia ga chnabáꞌa. Gul‑páꞌ niꞌ le gáguruꞌ.

16 Gularujëꞌ bönniꞌ usë́d queëꞌ naꞌ, guladxinëꞌ lu yödz, atiꞌ yajxácaꞌquëꞌ
yúguꞌtë ca naꞌ chgudxëꞌ lequëꞌ Jesús. Gulupë ́ꞌë niꞌ le lahuëꞌ qui Lni Pascua.

17 Catiꞌ chgul, bdxinëꞌ niꞌ Jesús, dzagquëꞌ Lëꞌ idxínnutëꞌ bönniꞌ usë ́d queëꞌ.
18Tsal niꞌ röꞌquëꞌ tahuëꞌ, bëꞌë didzaꞌ Jesús, rnëꞌ:
―Le nactë rëpaꞌ lbiꞌiliꞌ, zoa nu dzag lbiꞌiliꞌ, nu rágulen nedaꞌ tsazxö́n, udö́d

nedaꞌ lu naꞌgac bunách.
19Niꞌr guluhuiꞌnnëꞌ len gulazú lauquëꞌ tëꞌ Lëꞌ tu tuëꞌ:
―¿Naruꞌ nedaꞌ?
Yetúëꞌ caꞌ gnëꞌ:
―¿Naruꞌ nedaꞌ?
20Bubiꞌë didzaꞌ Jesús, rëꞌ lequëꞌ:
―Nac nu nutsaꞌ ladj chínnuliꞌ ni, bönniꞌ naꞌ nunë́ꞌë nëꞌë tsazxö́n len naꞌa lu

zxigaꞌ. 21 Tsijaꞌ ga gatiaꞌ nedaꞌ, Bönniꞌ Nuhuöaquëꞌ Gdu Bunách, ca naꞌ nayúj
lu guich laꞌy ca gac quiaꞌ, san bicaꞌ bayechiꞌ bönniꞌ naꞌ udödëꞌ nedaꞌ lu naꞌquëꞌ
bönniꞌ ludöddëꞌ nedaꞌ. Dxiꞌar gac queëꞌ bönniꞌ naꞌ laꞌnaruꞌ cu guljëꞌ.

22Tsal niꞌ tahuëꞌ, gdel‑lëꞌë yöt xtil Jesús. GudxëꞌDios: “Xclenuꞌ.” Buzxuzxjëꞌ
lei len bëꞌë quequëꞌ, rnëꞌ:
―Gul‑gagu. Lë ni nac gdu ca nayáꞌ nabanaꞌ.
23Gdel‑lëꞌë caꞌ tu zxígaꞌdauꞌ len gudxëꞌ Dios: “Xclenuꞌ.” Niꞌr bëꞌë quequëꞌ,

atiꞌ glëꞌjcdëꞌ lei yúguꞌtëꞌ. 24Rëꞌ lequëꞌ Jesús:
―Lë ni xchönaꞌ le run tsutsu didzaꞌ cub rucáꞌn tsahuiꞌ, le núnlenëꞌ bunách

Dios. Rönni glalj niꞌaquegacbunách zian. 25Lenactë rëpaꞌ lbiꞌiliꞌ, cutur guiꞌjaꞌ
xisi uva ga gdxinr dza guiꞌjaꞌ le cub ga niꞌ rna bëꞌë Dios.

Rnëꞌ Jesús gnëꞌ Pedro cutu nunbëꞌë Jesús
26Gdöd glul‑lëꞌ yöl‑laꞌba, gularujëꞌ zjaquëꞌGuiꞌaGaRöꞌgac YagOlivo. 27Niꞌr

gudxëꞌ lequëꞌ Jesús, rnëꞌ:

―Yúguꞌtëliꞌ gac chop ládxiꞌliꞌ, ucaꞌnliꞌ nedaꞌ naꞌa dzöꞌ, le nayúj lu guich laꞌy,
rna: “Gdöddaꞌ‑nëꞌ uyú böꞌcuꞌ zxilaꞌ, atiꞌ láslasbaꞌ böꞌcuꞌ zxilaꞌ naꞌ.” 28 Töd
ubanaꞌ lu yöl‑laꞌ gut, ziꞌal ca lbiꞌiliꞌ tsijaꞌ luyú Galilea.

29Niꞌr Pedro gudxëꞌ Jesús, rnëꞌ:
―Zal‑laꞌ lac chop ládxiꞌquëꞌ, lucaꞌnëꞌ Liꞌ yúguꞌtëꞌ, cutu caꞌ gac chop ladxaꞌa

nedaꞌ.
30 Jesús gudxëꞌ lëꞌ, rnëꞌ:
―Le nactë rëpaꞌ liꞌ, laꞌ dzöꞌ niz, ziꞌa cödxlbaꞌ zxiꞌn druz le buróp lzu, tsonn

lzu gnauꞌ cutu núnbëꞌu nedaꞌ.
31Niꞌr gneynëꞌ Dios Pedro, rnëꞌ:
―Zal‑laꞌ gátlenteaꞌ Liꞌ tsazxö ́n, cutu caꞌ gniaꞌ cutu núnbëꞌa Liꞌ.
Lëzcaꞌ cni gulanë́ꞌ yúguꞌtëꞌ.
Jesús rulidzëꞌDios laꞌ yëlGetsemaní

32Niꞌr guladxinëꞌ laꞌ yël Getsemaní Jesús len bönniꞌ daꞌquëꞌ Lëꞌ, atiꞌ gudxëꞌ
lequëꞌ Jesús, rnëꞌ:
―Gul‑cö́ꞌ ni, tsal tsijaꞌ nedaꞌ, tsajlidzaꞌ‑nëꞌ Dios.
33Bchëꞌë Pedro len Jacobo len Juan, atiꞌ gzu lahuëꞌ rdzöbnëꞌ Jesús len rsëbi

ladxëꞌë. 34Gudxëꞌ lequëꞌ Jesús, rnëꞌ:
―Huatczaꞌ lu yöl‑laꞌ rsëbi ladxiꞌ. Gul‑cö ́z ni len gul‑náꞌ yël.
35Niꞌr gzëꞌë Jesús yelátiꞌdauꞌ len butság lahuëꞌ lyu, bulidzëꞌ Dios. Gnabnëꞌ

Lëꞌ, chquiꞌ huac, ucuitëꞌ queëꞌ le ral‑laꞌ sacaꞌ quiꞌë dza naꞌ. 36Niꞌ rulidzëꞌDios,
rnëꞌ:
―Xúzaꞌdauꞌ, yúguꞌtë huac gunuꞌ Liꞌ. Bcuit lë naꞌ ral‑laꞌ sacaꞌ quiꞌa, san clëg

ca rëꞌndaꞌ nedaꞌ, san ca rëꞌnnuꞌ Liꞌ, gunuꞌ.
37Niꞌr böjëꞌ Jesús ga naꞌ nacuꞌë bönniꞌ usë́d queëꞌ, yajxaquëꞌë lequëꞌ tasiëꞌ.

Gudxëꞌ Pedro:
―Simón, ¿rastsuꞌ? ¿Naruꞌ cu rubijtsuꞌ yen lauꞌ tu chiꞌitëz? 38Gul‑náꞌ yël len

gul‑lidzëꞌDios, gnábiliꞌ‑nëꞌ cui gataꞌ latj dulúꞌuyöl‑laꞌ lbiꞌiliꞌ tuꞌxöhuiꞌ. Lenactë
böꞌ nacczliꞌ zoacz sinaꞌ, san lu yöl‑laꞌ bunách queëliꞌ rcuídiꞌliꞌ.

39Niꞌr zijëꞌ leyúbl Jesús, rulidzëꞌ Dios, len laꞌ tuz ca gnëꞌ. 40Catiꞌ böjëꞌ leyúbl
ga naꞌ nacuꞌë, yajxaquëꞌë lequëꞌ tasiëꞌ le dxia bëchcál lauquëꞌ. Cutu nözcnëꞌ
bizxa didzaꞌ lubiꞌë, lëꞌ Lëꞌ. 41Catiꞌ böjëꞌ le bunn lzu ga naꞌ nacuꞌë, rëꞌ lequëꞌ:
―¿Rástsaliꞌ? ¿Ruzíꞌtsa ládxiꞌliꞌ? Tscaꞌtiꞌ gaz. Chbdxin dza. Gul‑yutscaꞌ,

Nedaꞌ, Bönniꞌ Nuhuöaquëꞌ Gdu Bunách, chnadödaꞌ lu naꞌgac bunách dul‑laꞌ.
42 Gul‑tsás, huayejruꞌ. Gul‑yutscaꞌ, chzëꞌë bönniꞌ naꞌ udödëꞌ nedaꞌ lu naꞌgac
bunách.

Taꞌzönëꞌ Jesús
43 Niꞌ ruꞌë didzaꞌ ni Jesús, bdxinëꞌ Judas, bönniꞌ nabáblenëꞌ chinnuëꞌ naꞌ

daꞌquëꞌ Jesús, atiꞌ záꞌclenëꞌ lëꞌ bönniꞌ zian, nuaꞌquëꞌ guia tuchiꞌ len yag.
Nasö ́laꞌquëꞌ lequëꞌ yuguꞌ bxuz uná bëꞌ len bönniꞌ gdauꞌ tuꞌsëdi len bönniꞌ gul
tuꞌzejniꞌi. 44 Judas, bönniꞌ naꞌ rudödëꞌ Jesús lu naꞌquëꞌ chnuluiꞌinëꞌ lequëꞌ tu le
gac bëꞌ nu nac Jesús, gnëꞌ:
―Bönniꞌ naꞌ utság lahuaꞌ‑nëꞌ, Lëꞌ naꞌ Jesús. Gul‑sönëꞌ len gul‑chë́ꞌë.

Gul‑yutsquëꞌ.
45Catiꞌ bdxinëꞌ niꞌ Judas, laꞌ gbígaꞌtëꞌ ga naꞌ zoëꞌ Jesús len gudxëꞌ Lëꞌ:
―Bönniꞌ Usëdi, Bönniꞌ Usëdi.
Niꞌr butság lahuëꞌ Jesús. 46Niꞌr gulazönëꞌ Jesús len gulachë ́ꞌë Lëꞌ nadzunëꞌ.
47Niꞌr tuëꞌ bönniꞌ niꞌ dëꞌë Jesús glijëꞌ guia tuchiꞌ len benëꞌ‑biꞌ huëꞌ biꞌi huen

dxin queëꞌ bxuz blau, bchuguëꞌ guid nagbiꞌ. 48 Jesús gudxëꞌ bunách naꞌ, rnëꞌ:

―¿Narújtsaliꞌ nuaꞌliꞌ guia tuchiꞌ len yag quië sönliꞌ nedaꞌ, runliꞌ ca runliꞌ
rzönliꞌ‑nëꞌgban? 49Yuguꞌdzagzóalenaꞌ lbiꞌiliꞌ rusë́dgacdaꞌbunáchganacnchil
gdauꞌ atiꞌ cutu gzxönliꞌ nedaꞌ, san rac cni quië utság le nayúj lu guich laꞌy.

50Niꞌr gulucaꞌnëꞌ Jesús yúguꞌtë bönniꞌ usë́d queëꞌ, taꞌzxundjëꞌ.
Rzxundjbiꞌ tubiꞌ biꞌi raꞌbán

51Zoabiꞌ caꞌ niꞌ biꞌi raꞌbán zajnaubiꞌ Jesús, nuxóaz cuinbiꞌ lariꞌ blagaꞌ. Yuguꞌ
bönniꞌ naꞌ nachëꞌquëꞌ Jesús gulazönëꞌ‑biꞌ 52 san busanbiꞌ lariꞌ naꞌ, xguidzbiꞌ
buzxundjbiꞌ.

Rdxinëꞌ Jesús lauquëꞌ bönniꞌ yúlahuiꞌ blau
53Gulachë́ꞌë Jesús lahuëꞌ bxuz blau, atiꞌ niꞌ guludubëꞌ yúguꞌtë bxuz uná bëꞌ

len bönniꞌ gul tuꞌzejniꞌi len bönniꞌ gdauꞌ tuꞌsëdi. 54 Pedro yajnáuëꞌ Jesús ziꞌtuꞌ
ziꞌtuꞌz, gyaziëꞌ löꞌa lidx bxuz blaunaꞌ len grö ́ꞌlenëꞌ tsazxö́n niꞌanëꞌë bxuz blau
naꞌ, rutsëꞌi cuinëꞌ raꞌ guiꞌ.

55 Yuguꞌ bxuz uná bëꞌ len yúguꞌtë bönniꞌ yúlahuiꞌ blau guluguiljëꞌ tu le
luspaguëꞌë Jesús quië gac laꞌchuguëꞌ queëꞌ gatiëꞌ san cutu bi guludzölnëꞌ.
56Gulanë ́ꞌqueëꞌ Jesús le cunáczbönniꞌ zian, sancutuyajlözgac le gulanë́ꞌqueëꞌ.
57Niꞌr gulazuinëꞌ bönniꞌ gulanë́ꞌ queëꞌ Jesús le cunácz, taꞌnë́ꞌ:

58 ―Netuꞌ byö́nituꞌ didzaꞌ bëꞌë bönniꞌ ni, gnëꞌ: “Uquindjaꞌ gdauꞌ ni, lë ni
naqui lu niꞌa lu naꞌ bunách, atiꞌ tsonn dzaz uchisaꞌ yetú le cunaqui lu niꞌa lu
naꞌ bunách.”

59Ni lë ni, cutu yajlözgac xtídzaꞌquëꞌ.
60Niꞌr gyasëꞌbxuzblaunaꞌgatsj lahuiꞌl bunáchnacuáꞌniꞌ, lengnabnëꞌ Jesús,

rnëꞌ:
―¿Naruꞌ cu rubiꞌtsuꞌ didzaꞌ? ¿Bizxa naꞌ taꞌnë́ꞌ quiuꞌ bönniꞌ ni?
61 Jesús, dxiz zoëꞌ, cutu bi didzaꞌ rubiꞌë. Gnabnëꞌ Lëꞌ leyúbl bxuz blau naꞌ,

rnëꞌ:
―¿Naruꞌ nacuꞌ Liꞌ Cristo, Zxiꞌnëꞌ Dios Laꞌy?
62Bubiꞌë didzaꞌ Jesús, rnëꞌ:
―Nacaꞌ. Gléꞌiliꞌ nedaꞌ, Bönniꞌ Nuhuöaquëꞌ Gdu Bunách, soaꞌ cöꞌa cuitiëꞌ

yubél Dios napczëꞌ yöl‑laꞌ huac catiꞌ niꞌ huödaꞌ lu böaj luzxbá.
63Niꞌr lu yöl‑laꞌ rley queëꞌ bchözëꞌ lariꞌ nacuëꞌ bxuz blau naꞌ, rnëꞌ:
―¿Nuzxar naquíniruꞌ nu quixjöꞌ? 64 Ryö́niczliꞌ rucaꞌnëꞌ Dios caꞌz len didzaꞌ

ruꞌë. ¿Nacx runi lbiꞌiliꞌ?
Yúguꞌtëꞌ gulachuguëꞌ queëꞌ gatiëꞌ.
65 Niꞌr gulazú lauquëꞌ laꞌquëꞌ tuꞌchijëꞌ Jesús zxönaꞌ. Guluseyjëꞌ lahuëꞌ len

glundëꞌ Lëꞌ ziꞌ, taꞌnë́ꞌ:
―Gnë yaꞌatscaꞌ nuzxa naꞌ bëꞌ Liꞌ.
Gulagapëꞌë ruꞌë Jesús bönniꞌ niꞌa nëꞌë bxuz blau.
Rnëꞌ Pedro cutu nunbëꞌë Jesús

66 Catiꞌ niꞌ zoëꞌ Pedro löꞌa zxan yuꞌu, bdxinbiꞌ ga zoëꞌ biꞌi ngul huen dxin
queëꞌ bxuz blau naꞌ. 67Catiꞌ bléꞌibiꞌ Pedro, röꞌë rutsëꞌi cuinëꞌ raꞌ guiꞌ, buyubiꞌ
lëꞌ, rnabiꞌ:
―Daꞌu caꞌ liꞌ Jesús, bönniꞌNazaret naꞌ.
68Gdáꞌbaguëꞌë Pedro, rnëꞌ:
―Cutu núnbëꞌa‑nëꞌ, len cutu nözdaꞌ bizxa naꞌ rnauꞌ.
Burujëꞌ Pedro yajsóëꞌ ga nu ryaz löꞌa. Niꞌr grödxbaꞌ zxiꞌn druz. 69Buyubiꞌ lëꞌ

leyúbl biꞌi ngul huen dxin naꞌ, len gzu laubiꞌ rëbiꞌ nup nacuáꞌ niꞌ:
―Bönniꞌ ni dzaguëꞌ lequëꞌ.
70Leyúbl gdáꞌbaguëꞌë Pedro. Yelatiꞌ gdzey të Pedro nup nacuáꞌ niꞌ, taꞌná:
―Le nactë dzaguꞌ lequëꞌ, le nacuꞌ bönniꞌ Galilea. Yöl‑laꞌ ruiꞌz quiuꞌ didzaꞌ

nac bëꞌu, le tuz ca rnëliꞌ.

71Gzu lahuëꞌ Pedro rudxía döꞌ cuinëꞌ, len rneynëꞌ Dios, rnëꞌ:
―Cutu caꞌ núnbëꞌa‑nëꞌ bönniꞌ naꞌ ruiꞌliꞌ didzaꞌ ca nac queëꞌ.
72 Laꞌ grö ́dxtëbaꞌ zxiꞌn druz le buróp lzu. Niꞌr yajneynëꞌ Pedro didzaꞌ naꞌ

bëꞌë Jesús, gudxëꞌ lëꞌ: “Ziꞌa cödxlbaꞌ zxiꞌn druz le buróp lzu, tsonn lzu gnauꞌ
cutu núnbëꞌu nedaꞌ.” Catiꞌ yajneynëꞌ didzaꞌ ni, gzu lahuëꞌ rbödxtsquëꞌ.

15
Rdxinëꞌ Jesús lahuëꞌ Pilato, bönniꞌ rna bëꞌë

1Niꞌ nac zildauꞌ, glun xtídzaꞌquëꞌ yuguꞌ bxuz uná bëꞌ len bönniꞌ gul tuꞌzejniꞌi
len bönniꞌ gdauꞌ tuꞌsëdi, len yúguꞌtë bönniꞌ yúlahuiꞌ blau. Niꞌr gulachë ́ꞌë Jesús
náguëꞌë len guludödëꞌLëꞌ lu nëꞌë Pilato, bönniꞌ rna bëꞌë. 2Pilato gnabnëꞌ Jesús,
rnëꞌ:
―¿Naruꞌ nacuꞌ Liꞌ Bönniꞌ gna béꞌinëꞌ bunách judío?
Bubiꞌë didzaꞌ Jesús, rnëꞌ:
―Ca nacz rnauꞌ.
3Zian le guluquíëꞌ Jesús bxuz uná bëꞌ. 4Niꞌr gnabnëꞌ Lëꞌ leyúbl Pilato, rnëꞌ:
―¿Naruꞌ cu rubiꞌtsuꞌ didzaꞌ? Bzëtscaꞌ naguꞌ cátiꞌga zian le taꞌnë́ꞌ quiuꞌ.
5Cutu bi didzaꞌ bubiꞌë Jesús. Caꞌ guc, bubannëꞌ Pilato.
Taꞌchuguëꞌ queëꞌ Jesús gatiëꞌ

6 Dë tu le runëꞌ Pilato catiꞌ rac lni naꞌ, rusanëꞌ quegac bunách tu bönniꞌ
nadzunëꞌ lidx guia, nútiꞌtëz nu taꞌnáb. 7 Nadzunëꞌ lidx guia bönniꞌ lëꞌ
Barrabás, atiꞌ dzagquëꞌ lëꞌ yelaꞌquëꞌ lzëꞌë, bönniꞌ guludödcdëꞌ bunách catiꞌ
guladáꞌbaguëꞌë yúlahuiꞌ. 8 Catiꞌ guladxín niꞌ bunách zian, gulazú lauquëꞌ
taꞌnabëꞌ lahuëꞌ Pilato gunëꞌ quequëꞌ ca runczëꞌ. 9Bubiꞌë didzaꞌ Pilato, rnëꞌ:
―¿I rë ́ꞌniliꞌ usanaꞌ‑nëꞌ queëliꞌ Bönniꞌ Gna Béꞌinëꞌ Bunách Judío?
10 Cni gnëꞌ Pilato le ráquibeꞌinëꞌ guludödëꞌ Jesús lu nëꞌë bxuz uná bëꞌ le

tuꞌzxéꞌinëꞌLëꞌ. 11Gulaguꞌë xla ládxiꞌgac bunách ziannaꞌbxuzunábëꞌnaꞌ, quië
laꞌnabëꞌ lahuëꞌ Pilato usanëꞌ lu naꞌquëꞌBarrabás. 12Niꞌr gnabnëꞌ lequëꞌ leyúbl
Pilato, rnëꞌ:
―¿Bizxa rë ́ꞌniliꞌ gunaꞌ queëꞌ bönniꞌ naꞌ ruiꞌliꞌ lëꞌ, Bönniꞌ Gna Béꞌinëꞌ Bunách

Judío?
13Gluꞌë zidzj didzaꞌ, taꞌnë́ꞌ:
―Bdëꞌë lëꞌi yag cruz.
14Gnabnëꞌ lequëꞌ Pilato, rnëꞌ:
―¿Bizxa caz döꞌ nuꞌë?
Leyúbl tuꞌë zidzj didzaꞌ, taꞌnë́ꞌ:
―Bdëꞌë lëꞌi yag cruz.
15 Le guꞌnnëꞌ Pilato gunëꞌ ga laꞌdzág ládxiꞌgac bunách zian naꞌ, busanëꞌ lu

naꞌquëꞌ Barrabás. Niꞌr gna béꞌinëꞌ nu quin Jesús, atiꞌ budödëꞌ Lëꞌ lu naꞌquëꞌ
bönniꞌ ludë́ꞌë Lëꞌ lëꞌi yag cruz.

16 Niꞌr gulachë ́ꞌë Jesús löꞌa yúlahuiꞌ bönniꞌ rjaquëꞌ gdil‑l, atiꞌ niꞌ gulutubëꞌ
lzaꞌquëꞌ. 17Gulugacuëꞌ Jesús lariꞌ xna, len glunëꞌ tu breguiꞌ zxuzaꞌ nëꞌi yötsiꞌ,
guludxíëꞌ icjëꞌ. 18Niꞌr gulazú lauquëꞌ tuꞌlidzëꞌ Jesús, taꞌnë́ꞌ:
―Yöl‑laꞌ ba liꞌ, rna béꞌinuꞌ bunách judío.
19Gulaguinëꞌ gui icjëꞌ len guluchijëꞌ Lëꞌ zxönaꞌ. Guluzechu zxibquëꞌ lahuëꞌ,

len lu yöl‑laꞌ rutítj glunëꞌ Lëꞌ ba laꞌn. 20Catiꞌ budx gulutitjëꞌ Lëꞌ, gulugǘëꞌ lariꞌ
xna naꞌnacuëꞌ atiꞌ gulugacuëꞌ Lëꞌ lariꞌ queëczëꞌ. Niꞌr gulachë́ꞌë Lëꞌniꞌl yúlahuiꞌ
naꞌ quië tsajdaꞌquëꞌ Lëꞌ lëꞌi yag cruz.

Tuꞌdë ́ꞌë Jesús lëꞌi yag cruz
21Glunëꞌ ga guꞌë yag cruz queëꞌ Jesús bönniꞌ Cirene, rdödzëꞌ niꞌ zuzë ́ꞌë ladj

guixiꞌ. Lëꞌ Simón, len naquëꞌ xuzcbiꞌ Alejandro len Rufo.

22 Gulachë́ꞌë Jesús latj nazíꞌ lei Gólgota, tu didzaꞌ hebreo le rna lu didzaꞌ
xidzaꞌ, Latj Qui Bögaꞌ Icjruꞌ. 23Gluꞌë le guiꞌjëꞌ Jesús xisi uva nutsiꞌi nör slaꞌ qui
mirra, san Lëꞌ cutu guꞌë. 24Niꞌr guludë ́ꞌë Lëꞌ lëꞌi yag cruz, atiꞌ gulaguisiëꞌ lariꞌ
nacuëꞌ Jesús, gulazíꞌ qui queëquëꞌ bönniꞌ naꞌ rjaquëꞌ gdil‑l. Gulubijëꞌ le gac bëꞌ
quië laꞌnöznëꞌ bizxal gdel‑laꞌ qui queëquëꞌ.

25 Nac gdu xsil catiꞌ guludë́ꞌë Lëꞌ lëꞌi yag cruz. 26 Didzaꞌ naꞌ guluzóëꞌ lëꞌi
yag cruz icjlëꞌ Jesús ca nac le tuꞌquíëꞌ Lëꞌ rna cni: “Bönniꞌ Rna Béꞌinëꞌ Bunách
Judío.” 27 Tsazxö́n guludáꞌlenëꞌ Jesús lë́ꞌigac yag cruz chopëꞌ gban, tuëꞌ cuit
lëꞌë yubél len yetúëꞌ cuit lëꞌë yögl. 28Cni guc, butság lë naꞌ nayúj lu guich laꞌy,
rna: “Gbáblenëꞌ bönniꞌ tuaꞌdöꞌ.”

29Bönniꞌ taꞌdödëꞌ niꞌ tuꞌlídz ziꞌë Jesús, tuꞌtá icjquëꞌ, taꞌnë́ꞌ:
―¡Ja! ¿Naruꞌ uquindjtsuꞌ gdauꞌ queëꞌ Dios atiꞌ tsonn dzaz uchistsuꞌ lei?

30Buslá cuinuꞌ naꞌa len bötj lëꞌi yag cruz naꞌ.
31 Lëzcaꞌ cni tuꞌtitjëꞌ Lëꞌ yuguꞌ bxuz uná bëꞌ len bönniꞌ gdauꞌ tuꞌsëdi, të

lzaꞌquëꞌ tuëꞌ yetúëꞌ:
―Bunách yubl buslë ́ꞌ, san cutu gac uslá cuinëꞌ.
32Taꞌnë́ꞌ caꞌ:
―¡Ja! ¿Nactsuꞌ Cristo, BönniꞌGnaBéꞌinëꞌBunách Israel? Bötjtscaꞌnaꞌa lëꞌi yag

cruz quië gléꞌituꞌ atiꞌ tséjlëꞌtuꞌ Liꞌ.
Gululídz ziꞌë caꞌ Lëꞌ bönniꞌ naꞌ daꞌquëꞌ tsazxö́n len Lëꞌ lë́ꞌigac yag cruz.
Le guc catiꞌ gutiëꞌ Jesús

33 Catiꞌ bdxin gdu huagbídz, bchul gdutë yödzlyú, guc cni ga bdxintë gdu
rdöd xhuö. 34Gdu rdöd xhuö naꞌ bëꞌë zidzj didzaꞌ Jesús, rnëꞌ:
―Eloi, Eloi, ¿lama sabactani?
Didzaꞌ hebreo ni rna lu didzaꞌ xidzaꞌ: “Dios quiaꞌ, Dios quiaꞌ, ¿bizx quië

nubíj ladxuꞌu nedaꞌ?”
35Gulayönnëꞌ didzaꞌ ni bönniꞌ nacuꞌë niꞌ, atiꞌ taꞌnë́ꞌ:
―Gul‑zëtscaꞌ nagliꞌ. Elías rulidzëꞌ.
36 Niꞌr gxítiꞌë bönniꞌ nutsëꞌë ladjquëꞌ, buxúpinëꞌ nup zi tu le blul riꞌj nis.

Budë ́ꞌë lei lahui gui len bëꞌë le xupëꞌ Jesús, rnëꞌ:
―Cö́ztscaꞌruꞌ, uyuruꞌ chquiꞌ huidëꞌ Elías uzötjëꞌ Lëꞌ.
37Grödxyëꞌëzidzj Jesús, guttëꞌ. 38Brözaꞌ lariꞌyödxnal‑laꞌ lugdauꞌ, bruj chopl,

gdel‑laꞌ icjl burujtë zxanil. 39 Bönniꞌ naꞌ nacuꞌë lu nëꞌë bönniꞌ rjaquëꞌ gdil‑l
zuinëꞌ lahuëꞌ Jesús, bléꞌinëꞌ ca naꞌ guc grödxyëꞌë Jesús, guttëꞌ, atiꞌ gnëꞌ:
―Le nactë bönniꞌ ni guquëꞌ Zxiꞌnëꞌ Dios.
40 Nacuaꞌnu caꞌ niꞌ ngul, ziꞌtuꞌz tuꞌyunu. Nútsaꞌcnu ladjcnu María Mag-

dalena len Salomé len María, xnaꞌcbiꞌ Jacobo cuidiꞌ len José. 41 Ngul ni
yjáclennu Jesús catiꞌ niꞌ gdëꞌ luyú Galilea, gláclennu Lëꞌ, gulaguꞌnu le glahuëꞌ.
Nacuaꞌnu caꞌ niꞌ yelaꞌcnu ngul zian gulazáꞌclennu Lëꞌ lu yödz Jerusalén.

Taꞌguꞌë Jesús yeru ba
42Chzaꞌ ral len nac dza tuꞌpë́ꞌë, dza ziꞌa gdxin dza laꞌy quequëꞌ bönniꞌ judío.

43Qui lë ni naꞌ bidëꞌ José, bönniꞌ yödz Arimatea, naquëꞌ bönniꞌ blau ladjquëꞌ
bönniꞌ yúlahuiꞌ blau, len rbözëꞌ caꞌ dza gna bëꞌë Dios. Gdu ladxëꞌë gyaziëꞌ ga
naꞌ zoëꞌ Pilato len gnabnëꞌ lëꞌ guꞌë lëꞌ latj uꞌë Jesús. 44Bubannëꞌ Pilato le gnëꞌ
chgutiëꞌ Jesús, atiꞌ bulidzëꞌ bönniꞌ naꞌ nacuꞌë lu nëꞌë bönniꞌ rjaquëꞌ gdil‑l quië
gnabnëꞌ lëꞌ chquiꞌ chnatiëꞌ Jesús. 45Catiꞌ byönnëꞌ ca naꞌ gnëꞌ bönniꞌ naꞌ nacuꞌë
lu nëꞌë bönniꞌ rjaquëꞌ gdil‑l, bëꞌë José latj uꞌë Jesús. 46Niꞌr José naꞌ guꞌuëꞌ lariꞌ
záquiꞌtsqui, atiꞌ buzötjëꞌ Jesús lëꞌi yag cruz len buchö ́linëꞌ Lëꞌ lariꞌ záquiꞌtsqui
naꞌ. Niꞌr gluꞌë Lëꞌ yeru ba nadj lëꞌi guiꞌa guiöj. Budë ́ꞌë tu guiöj blag zxön ga nu
ryaz ba naꞌ. 47 Tuꞌyunu ga naꞌ rguꞌë JesúsMaríaMagdalena len María, xnëꞌë
José.

16
Rubanëꞌ Jesús lu yöl‑laꞌ gut

1 Catiꞌ chnadö́d dza laꞌy quegac bunách judío le nac dza sábado, taꞌziꞌnu
yuguꞌ le rlaꞌ zxix quië tsajluꞌcnu Jesús María Magdalena, len Salomé, len
María, xnëꞌë Jacobo. 2Niꞌ nac zildauꞌ dza domingo, yjacnu raꞌ yeru ba queëꞌ.
Guladxinnu niꞌ catiꞌ ziꞌa blen gbidz. 3Të lzaꞌcnu:
―¿Nuzxa cuatsa queëruꞌ guiöj naꞌ daꞌ ga nu ryaz ba queëꞌ?
4Catiꞌ guladxinnu niꞌ, guluyunu len gulaléꞌinu chnadúa guiöj naꞌ, atiꞌ guiöj

zxön nac. 5Gulayuꞌnu yeru ba lëꞌi guiꞌa guiöj naꞌ, atiꞌ niꞌ gulaléꞌinu‑biꞌ tubiꞌ
biꞌi bönniꞌ raꞌbán, nacbiꞌ gbaz laꞌy queëꞌ Dios. Röꞌbiꞌ tslaꞌa yubél lu yeru ba
naꞌ, nácubiꞌ lariꞌ tunn chguichdauꞌz. Gládxitsquinu. 6 Niꞌr gudxbiꞌ lecnu biꞌi
naꞌ, rnabiꞌ:
―Cutur gádxiliꞌ. Ruguiljliꞌ Jesús, bönniꞌ Nazaret, Nu naꞌ gdaꞌ lëꞌi yag cruz.

Chbubanëꞌ. Cutu zoëꞌ ni. Gul‑yú ga ni gulaguꞌë Lëꞌ. 7 Gul‑tséaj naꞌa,
gul‑tsajtixjöiꞌ caꞌ yuguꞌ bönniꞌ usë ́d queëꞌ lencaꞌ Pedro, guiëliꞌ lequëꞌ: “Tsijëꞌ
Jesús ziꞌal ca lbiꞌiliꞌ luyú Galilea. Niꞌ uléꞌiliꞌ‑nëꞌ ca naꞌ chgudxczëꞌ lbiꞌiliꞌ.”

8 Niꞌr gulurujnu niꞌ, guluzxundjnu raꞌ yeru ba naꞌ le taꞌzxiznu lu yöl‑laꞌ
radxi rdzöbi quecnu. Nutu nu glënu caꞌ le tádxinu.

Ruluíꞌ lahuëꞌ Jesús launuMaríaMagdalena
9 Catiꞌ bubanëꞌ Jesús zildauꞌ dza domingo naꞌ, buluíꞌ lahuëꞌ ziꞌal launu

María Magdalena, ngul naꞌ bubijëꞌ gadx böꞌ xöhuiꞌ gulayúꞌu lënu. 10Gyeajnu
yajtíxjöiꞌnu nup naꞌ guladalen Jesús. Nup ni taꞌsëbi ládxiꞌgac len taꞌbö ́dx.
11 Catiꞌ gulayönnëꞌ didzaꞌ ruiꞌnu, zoëꞌ nabanëꞌ Jesús atiꞌ bléꞌicznu Lëꞌ, cutu
gulayejlëꞌë lënu.

Taꞌléꞌinëꞌ Jesús chopëꞌ bönniꞌ usë ́d queëꞌ
12 Gdöd naꞌ, nadzáꞌl buluíꞌ lahuëꞌ Jesús lauquëꞌ chopëꞌ bönniꞌ usë́d queëꞌ

yuꞌuquëꞌnöz, zjaquëꞌ ganac ladj guixiꞌ. 13Niꞌr yjaquëꞌ, yajtíxjöiꞌcnëꞌyezícaꞌrëꞌ,
atiꞌ ni xtídzaꞌquëꞌ cutu gulayejlëꞌë.

Le rguꞌë Jesús lu naꞌquëꞌ bönniꞌ gbaz queëꞌ
14Ga yajseytë, buluíꞌ lahuëꞌ Jesús lauquëꞌ idxineajtëꞌ tsal niꞌ röꞌquëꞌ tahuëꞌ,

atiꞌ gdil‑lëꞌ lequëꞌ le cutu taꞌyejlëꞌë Lëꞌ len le nac zid icj ládxiꞌdauꞌquëꞌ, cutu
gulayejlëꞌë xtídzaꞌgac nup naꞌ gulaleꞌi Lëꞌ nubanëꞌ. 15Niꞌr gudxëꞌ lequëꞌ, rnëꞌ:
―Gul‑tséaj gdu yödzlyú tsjenliꞌ lban qui didzaꞌ dxiꞌa laugac yúguꞌtë bunách.

16Nu tsejlëꞌ nedaꞌ len gdil nis, ulá nu naꞌ, san nu cutu tsejlëꞌ, grugu qui, gat
nu naꞌ. 17 Le lac bëꞌ ni lunëꞌ bönniꞌ laꞌyejlëꞌë nedaꞌ. Lugunëꞌ dxin laꞌ nedaꞌ,
lubijëꞌ böꞌ xöhuiꞌ yuꞌugac bunách len luꞌë didzaꞌ yubl. 18Chquiꞌ laꞌzönëꞌ‑baꞌ bël
lu naꞌquëꞌ, o chquiꞌ liꞌjëꞌ le nachë́ꞌ yöl‑laꞌ gut, cutu bi gun quequëꞌ. Laꞌxóa nëꞌë
nup teꞌi, atiꞌ luhuöactë.

Ruhuëpëꞌ yehuaꞌ yubá Jesús
19Catiꞌ budx bë́ꞌlenëꞌ lequëꞌ didzaꞌ ni Xanruꞌ, buchisëꞌ LëꞌDios yehuaꞌ yubá

ga niꞌ gröꞌë cuitiëꞌ yubél Dios. 20Gularujëꞌ lequëꞌ, rjenquëꞌ lban yúguꞌtë yödz.
Gúclenëꞌ lequëꞌ Xanruꞌ, benëꞌ ga glunëꞌ le nacgac bëꞌ nac gdutë li didzaꞌ tuꞌë.
Caꞌ nac.

DIDZAꞌDXIꞌABUZUJËꞌ LUGUICH SAN LUCAS
Didzaꞌ rguꞌë San Lucas lu nëꞌë Teófilo

1Ziannup chglunbayúdx luzúj lu guich, gaz lu dzöꞌ yuguꞌ le naccz, le guc ga
zoaruꞌ, 2 catëz naꞌ gululuíꞌi rëꞌu nup niꞌ dza niꞌtë gulaleꞌi lei, len guluzë́ didzaꞌ
qui. 3Runi nedaꞌnacdxiꞌauzujaꞌquiuꞌ lu guich, gaz lu dzöꞌ yuguꞌ lë ni, Teófilo,
bönniꞌ tsáhuiꞌdauꞌ, le chbuguiljaꞌ gazxj ga rëꞌ canac yúguꞌtë lë naꞌ gucdzaniꞌtë.
4Ruzujaꞌ quiuꞌ lu guich ni quië gnöznuꞌ nac gdutë li lë naꞌ chnazëduꞌ.

Ruluꞌë gbaz laꞌy queëꞌDios ca ziꞌa galjëꞌ Juan, bönniꞌ uquilëꞌ bunách nis
5 Dza niꞌtë catiꞌ gna bëꞌë luyú Judea Herodes, niꞌ zoëꞌ bxuz lëꞌ Zacarías.

Nabáblenëꞌ cöꞌ bxuz, nazíꞌ lei Cöꞌ Queëꞌ Abías. Nacnu caꞌ zxiꞌn xsoëꞌ Aarón,
bönniꞌ guquëꞌ bxuz blau ziꞌal, Elisabet, ngul queëꞌ Zacarías naꞌ. 6 Nacquëꞌ
tsahuiꞌ lahuëꞌ Dios Zacarías len Elisabet, len gdu ládxiꞌquëꞌ tunëꞌ ca rna
xtidzëꞌë Dios len le rna bëꞌ zxba queëꞌ. Cni guc, nutu nu guc bi gnë quequëꞌ.
7 Nutu nu zoa biꞌi quequëꞌ, le nacnu ngul huödx Elisabet, atiꞌ chnagulquëꞌ
groptëꞌ.

8Bdxindzagul‑laꞌulázqui cöꞌnaꞌnabáblenëꞌZacarías lunëꞌdxin lahuëꞌDios,
lu yöl‑laꞌ bxuz quequëꞌ. 9 Ca nalëbcnëꞌ tunëꞌ bxuz, gul‑laꞌ uláz queëꞌ Zacarías
gyaziëꞌ lu latj laꞌy qui gdauꞌ quië uzéguiꞌë yal lahuëꞌ Xanruꞌ Dios. 10 Tsal niꞌ
ruzéguiꞌë yal Zacarías naꞌ, gulacuáꞌ niꞌl yúguꞌtë bunách, tuꞌlídzDios. 11Laꞌ naꞌz
buluíꞌ lahuëꞌ gbaz laꞌy queëꞌ Xanruꞌ ga zoëꞌ Zacarías naꞌ, zuinëꞌ tslaꞌa yubél
bcugu laꞌy ga naꞌ regui yal. 12Catiꞌ bléꞌinëꞌ gbaz laꞌy naꞌ Zacarías, gröꞌë baguíꞌi
len gudxi bdzöbnëꞌ. 13Niꞌr gudxëꞌ lëꞌ gbaz laꞌy naꞌ, gnëꞌ:
―Zacarías, cutu gádxinuꞌ, le chbyönnëꞌDios le rnabuꞌ lahuëꞌ, atiꞌ uzoanu‑biꞌ

tubiꞌ biꞌi bö ́nniꞌdauꞌ Elisabet, ngul quiuꞌ, atiꞌ guꞌu labiꞌ Juan. 14Gataꞌ quiuꞌ le
uziꞌuxbey lenudzijnuꞌ, atiꞌziannup ludziji ládxiꞌgac leguljbiꞌbiꞌidauꞌnaꞌ, 15 le
gáctscabiꞌ zxön lahuëꞌ Dios. Cutu guiꞌjbiꞌ xisi uva len clëg tu le rsudxi bunách,
atiꞌ gdu sóalenëꞌ‑biꞌ Dios Böꞌ Laꞌy catiꞌ su lau ziꞌa galjbiꞌ. 16 Gunëꞌ Juan ni ga
luhuöác queëꞌXanruꞌ zian bunách Israel. 17NörëꞌLëꞌ ca Xanruꞌ, atiꞌ laꞌcuaꞌlen
lëꞌ Böꞌ naꞌ len yöl‑laꞌ huac naꞌ gulacuaꞌlen Elías, bönniꞌ bëꞌë didzaꞌ uláz queëꞌ
Dios. Cni gunëꞌ quië unëꞌ tuz nup nacgac xuz len zxiꞌnquëꞌ, len uzéjniꞌnëꞌ
nup taꞌdáꞌbagaꞌ quië lacquëꞌ tsahuiꞌ, len ucözëꞌ bunách lacquëꞌ sinaꞌ laꞌzíꞌ lu
naꞌquëꞌ Xanruꞌ.

18Gnabnëꞌ gbaz laꞌy naꞌ Zacarías, rnëꞌ:
―¿Bizxa gac bëꞌ quië gnözdaꞌ lac lë ni? Chnagulaꞌ nedaꞌ len chnagulnu caꞌ

ngul quiaꞌ.
19Bubiꞌë didzaꞌ gbaz laꞌy naꞌ, rnëꞌ:
―Nedaꞌ leaꞌ Gabriel. Runaꞌ dxin lahuëꞌ Dios. Lëczëꞌ bsölëꞌë nedaꞌ güíꞌlenaꞌ

liꞌ didzaꞌ, len quíxjöiꞌdaꞌ liꞌ didzaꞌ dxiꞌa ni. 20 Naꞌa, le cutu gyéjlëꞌu xtidzaꞌa,
gcödzuꞌ len cutur gac gneuꞌ catiꞌ gacr lë ni. Yúguꞌtë lë ni udxín catiꞌ gdxin dza
qui.

21 Tsal niꞌ tac lë ni, nacuáꞌ niꞌl bunách, taꞌbözëꞌ Zacarías, atiꞌ tuꞌbannëꞌ le
rdzeynëꞌ xtsey ga naꞌ zoëꞌ lu latj laꞌy. 22 Catiꞌ burujëꞌ Zacarías, cutu guc
güíꞌlenëꞌ lequëꞌ didzaꞌ, atiꞌ gláquibeꞌinëꞌ bléꞌinëꞌ tu le buluiꞌinëꞌ lëꞌ Dios lu latj
laꞌy. Buláꞌ buluiꞌzëꞌ Zacarías, buzéjniꞌnëꞌ lequëꞌ, le curác gnëꞌ.

23Catiꞌ bzaꞌa yuguꞌ dza naꞌ ral‑laꞌ gunëꞌ dxin lahuëꞌ Dios Zacarías, niꞌr böjëꞌ
lidxëꞌ. 24 Gdöd yuguꞌ dza naꞌ biaꞌnu‑biꞌ lëꞌnu biꞌidauꞌ Elisabet, ngul queëꞌ
Zacarías naꞌ, atiꞌ gdu gayuꞌ beoꞌ bugaꞌnznu yuꞌu. Gzaꞌ ládxiꞌnu, 25 rnanu:

―Cni runëꞌ quiaꞌ Xanruꞌ. Ruzáꞌ ladxëꞌë quiaꞌ biꞌidauꞌ, len runëꞌ ga cutur
utuiꞌdaꞌ laugac bunách.

Rguíxjöꞌë gbaz laꞌy ca ziꞌa galjbiꞌ Jesús
26 Catiꞌ chguc xop beoꞌ, buluíꞌ lahuëꞌ gbaz laꞌy naꞌ, le bsölëꞌë lëczëꞌ Gabriel

Dios, tsijëꞌNazaret, tu yödz luyúGalilea. 27Dios bsölëꞌë lëꞌniꞌ tsajyúëꞌ‑biꞌ tubiꞌ
biꞌi ngul raꞌbandauꞌ lëbiꞌ María. Chnazíꞌ lu naꞌbiꞌ María utság náꞌlenbiꞌ‑nëꞌ
bönniꞌ lëꞌ José. Naquëꞌ José zxiꞌn xsoëꞌDavid, bönniꞌ gna béꞌinëꞌ bunách Israel.
28Catiꞌ gyaziëꞌ Gabriel naꞌ ga zoabiꞌMaría, gudxëꞌ‑biꞌ:
―Padiux. Dios ruzáꞌ ladxëꞌë quiuꞌ. Zóalenëꞌ liꞌ Xanruꞌ Dios. Lëczëꞌ benëꞌ ga

nacruꞌ liꞌ bicaꞌ ba ca yúguꞌtë ngul.
29Catiꞌbléꞌibiꞌ gbaz laꞌy naꞌMaría, gröꞌbiꞌbaguíꞌi niꞌa qui didzaꞌnaꞌbëꞌë, len

rubani ládxiꞌbiꞌnacx rna didzaꞌnaꞌ bulidzëꞌ‑biꞌ gbaz laꞌy naꞌ. 30Niꞌr gudxëꞌ‑biꞌ
gbaz laꞌy naꞌ, rnëꞌ:
―María, cutu gádxinuꞌ, le chbdél‑liꞌnuꞌ le ruzáꞌ ladxëꞌë quiuꞌ Dios. 31Naꞌa,

tsuꞌubiꞌ lëꞌu tubiꞌbiꞌidauꞌ, atiꞌuzúꞌ‑biꞌ tubiꞌbiꞌi bö ́nniꞌdauꞌ, atiꞌ guꞌu labiꞌ Jesús.
32 Jesús ni gáctërëꞌ blau, len siꞌ Lëꞌ Zxiꞌnëꞌ Dios, Nu nactër blau. Xanruꞌ Dios
gunëꞌ ga gna bëꞌë ca naꞌ gna bëꞌë David, xuz gul gdöd queëꞌ. 33 Jesús naꞌ gna
béꞌitecznëꞌ bunách Israel, atiꞌ le gna bëꞌë Lëꞌ gatga udx qui.

34Niꞌr gnábibiꞌ gbaz laꞌy naꞌMaría, rnabiꞌ:
―¿Nacxcz gac lë ni, le cutu zóalenaꞌ bönniꞌ?
35Bubiꞌë didzaꞌ gbaz laꞌy naꞌ, rëꞌ‑biꞌ:
―Gdxinëꞌ ga zuꞌ Dios Böꞌ Laꞌy, atiꞌ soalen liꞌ yöl‑laꞌ huac queëꞌ Dios, Nu

nactër blau, le gac ga zuꞌ ca tu zxul rguꞌu böaj. Qui lë ni naꞌ biꞌi bö ́nniꞌdauꞌ
naꞌ ral‑laꞌ galjbiꞌ, tsuꞌubiꞌ lu nëꞌë Dios, atiꞌ siꞌ labiꞌ Zxiꞌnëꞌ Dios. 36 Yetú
caꞌ, Elisabet, ngul diꞌa dza quiuꞌ, chnuaꞌnu‑biꞌ caꞌ lëꞌnu tubiꞌ biꞌi bö ́nniꞌdauꞌ
zal‑laꞌ chnagulnu. Gulanë́ꞌ queënu: “Nacnu ngul huödx”, san chzeaj xop beoꞌ
nuaꞌnu‑biꞌ lëꞌnu biꞌidauꞌ naꞌ. 37Cutu bi zoa le cusáquiꞌnëꞌ Dios.

38Niꞌr María gnabiꞌ:
―Ni zoaꞌ. Tsaz nacaꞌ huen dxin queëꞌ Xanruꞌ. Gac quiaꞌ ca naꞌ chgnauꞌ.
Niꞌr laꞌ buzaꞌtëꞌ gbaz laꞌy naꞌ ga zoabiꞌMaría.
María zajyubiꞌ‑nu Elisabet

39 Laꞌ dza niꞌz gyuꞌubiꞌ nöz María, atiꞌ jaréluꞌbiꞌ gyeajbiꞌ ga nac guíꞌadauꞌ,
bdxinbiꞌ tu yödz luyú Judea. 40 Niꞌ gyazbiꞌ lidxëꞌ Zacarías len gudxbiꞌ‑nu
Elisabet:
―Padiux.
41 Catiꞌ byö́ninu Elisabet didzaꞌ naꞌ bëꞌbiꞌ María, laꞌ butatë cuinbiꞌ biꞌi

huëꞌndauꞌnaꞌ yuꞌubiꞌ lëꞌnu, atiꞌ dusóalenëꞌ‑nuDios Böꞌ Laꞌy. 42Niꞌr bëꞌnu zidzj
didzaꞌ Elizabet, rnanu:
―Chnunëꞌ Dios ga nacruꞌ liꞌ bicaꞌ ba ca yúguꞌtë ngul len chnunëꞌ caꞌ ga

nacbiꞌ bicaꞌ ba biꞌidauꞌ naꞌ yuꞌubiꞌ lëꞌu. 43 ¿Núzxatë nedaꞌ, zaꞌnu quiaꞌ xnëꞌë
Xanaꞌ? 44Catiꞌ byöndaꞌ didzaꞌ bëꞌu, bulidzuꞌ nedaꞌ, lu yöl‑laꞌ rudziji queëbiꞌ laꞌ
butatë cuinbiꞌ biꞌi huëꞌndauꞌ ni yuꞌubiꞌ lëꞌa. 45Bicaꞌ bauꞌ liꞌ le gyéjlëꞌu xtidzëꞌë
gbaz laꞌy, atiꞌ udxíncz lë naꞌ gudxëꞌ liꞌ uláz queëꞌ Xanruꞌ.

46Niꞌr gnabiꞌMaría:
“Gdu ladxaꞌa runaꞌ Xanruꞌ zxön,
47Len rudziji ládxiꞌlenaꞌ‑nëꞌ Dios, Nu ruslá nedaꞌ.
48Dioscz buzáꞌ ladxëꞌë quiaꞌ nedaꞌ.
Yuꞌa lu nëꞌë, tsaz nacaꞌ huen dxin queëꞌ.
Naꞌa su lau, ca nac quiaꞌ laꞌná:
‘Bicaꞌ ba ngul naꞌ.’
49Zxöntër nac le benëꞌ quiaꞌ Dios uná bëꞌ.

Laꞌy nac lëꞌ.
50Lëꞌ ruhuechiꞌ ládxiꞌteczëꞌ bunách tadxi Lëꞌ
Naꞌa dza len dza ziꞌa zaꞌc.
51Yuguꞌ yöl‑laꞌ huac zxön chbenëꞌ Lëꞌ.
Buzötjëꞌ nup glun zxön yöl‑laꞌ rejniꞌi quegac.
52Bugǘëꞌ yöl‑laꞌ uná bëꞌ quegac nup glac blau,
Len benëꞌ ga glac blau nup glac nöxj ladxiꞌ.
53Benëꞌ ga guluhuö́lj guladzeꞌi nup guladún,
Len bucaꞌnëꞌ caꞌz nup gulaleꞌi yöl‑laꞌ tsahuiꞌ.
54Gúclenëꞌ bunách Israel, nup naꞌ tun xchinëꞌ,
Le yajneynëꞌ lequëꞌ len buechiꞌ ladxëꞌë lequëꞌ.
55Benëꞌ ca gzxiꞌ lu nëꞌë gunëꞌ quequëꞌ xuz xtauꞌruꞌ
Lencaꞌ queëꞌ Abraham len quegac zxiꞌn xsoëꞌ.”

56 Bugáꞌnlenbiꞌ‑nu Elisabet María gdu ca tsonn beoꞌ, atiꞌ gdöd niꞌ böajbiꞌ
lidxbiꞌ.

Le guc catiꞌ guljëꞌ Juan, bönniꞌ buquilëꞌ bunách nis
57 Catiꞌ bdxin dza ral‑laꞌ soabiꞌ biꞌidauꞌ queënu Elisabet, buzoanu‑biꞌ tubiꞌ

biꞌi bö ́nniꞌdauꞌ. 58Gulayöni dzag yuꞌu queënu len yuguꞌ diꞌa dza queënu ca naꞌ
guc, buechiꞌ ladxëꞌë‑nu Dios, atiꞌ guludzíjilen lënu. 59 Catiꞌ chguc xunuꞌ dza
zoabiꞌ biꞌidauꞌ naꞌ, guladxinëꞌ diꞌa dza queënu quië laꞌchuguëꞌ lu xpë́laꞌbiꞌ biꞌi
bö ́nniꞌdauꞌ naꞌ lë naꞌ gac bëꞌ náquibiꞌ queëꞌ Dios, atiꞌ tëꞌnnëꞌ luꞌë labiꞌ Zacarías
ca naꞌ lëꞌ xuzbiꞌ. 60Niꞌr bubiꞌinu didzaꞌ Elisabet, xnaꞌbiꞌ, rnanu:
―Cutu. Juan siꞌ labiꞌ.
61Gulanabnëꞌ‑nu, taꞌnë́ꞌ:
―¿Bizx queë? Nutu nu diꞌa dza quiuꞌ lëꞌ Juan.
62 Niꞌr gululáꞌ gululuiꞌznëꞌ, gulanabnëꞌ xuzbiꞌ nacx rëꞌnnëꞌ guꞌë labiꞌ.

63 Gnabëꞌ tu blagdauꞌ Zacarías naꞌ, atiꞌ buzujëꞌ lahui cni: “Juan lëbiꞌ.” Gu-
lubannëꞌ yúguꞌtëꞌ. 64Laꞌniꞌz böaljtë ruꞌë Zacaríasnaꞌ len buguitjtë ludxëꞌë, atiꞌ
bëꞌëdidzaꞌ le gluꞌëDios yöl‑laꞌba. 65Niꞌr gládxinëꞌ len gulubannëꞌyúguꞌtë dzag
yuꞌu quequëꞌ, atiꞌ yúguꞌtë yödzdauꞌ nacuáꞌ lu guíꞌadauꞌ luyú Judea, gzë didzaꞌ
ca guc lë ni. 66Gulazáꞌ ládxiꞌgac yúguꞌtë nup gulayöni ca naꞌ guc, taꞌná:
―¿Nacxcz gacbiꞌ biꞌi bö́nniꞌdauꞌ ni? Le nactë zóalenëꞌ‑biꞌ Xanruꞌ.
Didzaꞌ bëꞌë Zacarías uláz queëꞌDios

67 Niꞌr dusóalenëꞌ Zacarías, xuzbiꞌ Juan, Dios Böꞌ Laꞌy, atiꞌ bëꞌë didzaꞌ uláz
queëꞌ Dios, rnëꞌ:
68 “Yöl‑laꞌ ba Dios, Xangac bunách Israel
Le duyúëꞌ rëꞌu, bunách queëꞌ, len böaꞌuëꞌ rëꞌu.
69Bsölëꞌë queëruꞌNu uslá rëꞌu,
Len yöl‑laꞌ huac zxön qui,
Nu naꞌ gulj ladj zxiꞌn xsoëꞌ David,
Huen dxin queëꞌ Dios.
70Dza niꞌtë gzxiꞌ lu nëꞌë gunëꞌ cni,
Nac ca naꞌ gnëꞌ lu rúꞌaquëꞌ bönniꞌ gluꞌë didzaꞌ uláz queëꞌ.
71Gzxiꞌ lu nëꞌë uslë́ꞌ rëꞌu
Lu naꞌgac nup taꞌléy rëꞌu
Lencaꞌ lu naꞌgac nup cutaꞌleꞌi rëꞌu dxiꞌa.
72Gzxiꞌ lu nëꞌë huechiꞌ ladxëꞌë xuz xtauꞌruꞌ
Len tsajneynëꞌ le gzxiꞌ lu nëꞌë le nac laꞌy.
73Lë ni benëꞌ tsutsu xtidzëꞌë gzxiꞌ lu nëꞌë,
Le gunëꞌ queëꞌ Abraham, xuzruꞌ gul gdöd,
Le nac tu le ral‑laꞌ gunëꞌ queëruꞌ rëꞌu.

74Gzxiꞌ lu nëꞌë uslë́ꞌ rëꞌu
Lu naꞌgac nup cutaꞌleꞌi rëꞌu dxiꞌa
Quië cutur gádxiruꞌ gunruꞌ xchinëꞌ Lëꞌ,
75Len quië gacruꞌ baꞌa ladxiꞌ len gdu dxiꞌa
Lahuëꞌ Lëꞌ yúguꞌtë dza soaruꞌ gbanruꞌ.
76Liꞌ, zxíꞌnaꞌdauꞌ, siꞌ lauꞌ bönniꞌ ruꞌë didzaꞌ uláz queëꞌ Dios Nu nactër blau
Le tsajnöruꞌ ca Xanruꞌcz, upaꞌu nöz ga tödëꞌ.
77Gunuꞌ ga laꞌnözi bunách queëꞌ ca gac lulá
Len ca naꞌ unít lahuëꞌ Dios dul‑laꞌ nabágaꞌquëꞌ.
78Cni gac, le ruhuéchiꞌtsca ladxëꞌë rëꞌu Dios
Len runëꞌ ga tseníꞌ queëruꞌNu nac yeníꞌ gdu.
79 Lei gunn yeníꞌ ga nacuáꞌ nup nacuáꞌ gap nac chul len gap nac lu zxul qui

yöl‑laꞌ gut
Quië ugúꞌu rëꞌu nöz ga cöꞌ dxi ládxiꞌdauꞌruꞌ.”

80Gzxönbiꞌ biꞌi bö ́nniꞌdauꞌnaꞌ len bdip ládxiꞌbiꞌ. Gzoazbiꞌ gap nac lu latj caꞌz
catiꞌ bdxinr dza buluíꞌ laubiꞌ laugac bunách Israel.

2
Le guc catiꞌ guljbiꞌ Jesús

1 Laꞌ dza niꞌz gna bëꞌë Augusto César laꞌyáz lu guich yúguꞌtë bunách nacuáꞌ
yödzlyú. 2 Catiꞌ ziꞌal lzu gulayáz lu guich ni, rna bëꞌë luyú Siria bönniꞌ lëꞌ
Cirenio. 3 Yúguꞌtë bunách yjac yödz qui queëquëꞌ ga naꞌ nababquëꞌ quië
laꞌyaziëꞌ lu guich. 4Gzëꞌë José yödzNazaret luyú Galilea, zijëꞌ luyú Judea, len
bdxinëꞌ yödz Belén, ga niꞌ guljëꞌ David, le naquëꞌ José zxiꞌn xsoëꞌ David naꞌ.
5 Gyijëꞌ niꞌ José quië tsaziëꞌ lu guich, atiꞌ dzagbiꞌ‑nëꞌ María, biꞌi ngul nazíꞌ lu
naꞌbiꞌ utság náꞌlenbiꞌ lëꞌ, len chzoa soabiꞌ biꞌidauꞌ queëbiꞌ. 6 Catiꞌ niꞌ nacuꞌë
lu yödz Belén, bdxin dza soabiꞌ biꞌidauꞌ queëbiꞌ. 7 Niꞌ buzoanu‑biꞌ tubiꞌ biꞌi
bö ́nniꞌdauꞌ, biꞌi ziꞌal queënu. Buchö ́linu‑biꞌ yuguꞌ láriꞌdauꞌ, atiꞌ gdixjnu‑biꞌ tu
lu yuꞌudauꞌ ga taꞌgúꞌu le tágubaꞌ böaꞌ quegac bunách yuꞌugac nöz. Cni guc, le
cutu bdzöli latj laꞌcuꞌë lu yuꞌu ga niꞌ taꞌdxinëꞌ bönniꞌ yuꞌugac nöz.

Tuꞌluíꞌ lahuëꞌ gbaz laꞌy queëꞌDios ga nacuꞌë bönniꞌ tuꞌyúëꞌ‑baꞌ böꞌcuꞌ zxilaꞌ
8Gal‑laꞌ raꞌ yödz Belén nacuꞌë ladj guixiꞌ bönniꞌ tuꞌyúëꞌ‑baꞌ böꞌcuꞌ zxilaꞌ, tun

chiꞌë‑baꞌ chdzöꞌl. 9 Laꞌ buluiꞌtë lahuëꞌ gbaz laꞌy queëꞌ Xanruꞌ ga naꞌ nacuꞌë.
Gluꞌuyeníꞌ ganaꞌnacuꞌë yöl‑laꞌ yeníꞌqueëꞌXanruꞌ, atiꞌ gládxinëꞌ. 10Niꞌr gudxëꞌ
lequëꞌ gbaz laꞌy naꞌ, rnëꞌ:
―Cutu gádxiliꞌ. Naꞌa rguíxjöiꞌdaꞌ lbiꞌiliꞌ didzaꞌ gun ga udzíjitsquiliꞌ, le luzíꞌ caꞌ

xbey yúguꞌtë bunách. 11Naꞌa chguljbiꞌ ladzëꞌ David Nu uslá lbiꞌiliꞌ. Nu ni nac
Cristo, Xanruꞌ. 12 Lë ni gac bëꞌ nu nacbiꞌ. Udzö ́liliꞌ‑biꞌ biꞌidauꞌ naꞌ, narö ́libiꞌ
yuguꞌ láriꞌdauꞌ len dëbiꞌ tu lu yuꞌudauꞌ ga taꞌgúꞌu le tágubaꞌböaꞌquegac bunách
yuꞌugac nöz.

13Ga naꞌ zoëꞌ gbaz laꞌy naꞌ, tu tsalz gululuíꞌ lauquëꞌ zianr caꞌ gbaz laꞌy queëꞌ
Dios, narujquëꞌ yehuaꞌ yubá len taꞌguꞌë Dios yöl‑laꞌ ba, taꞌnë́ꞌ:
14Yöl‑laꞌ ba Dios zoëꞌ xtsaꞌ,
Atiꞌ gac luyú le cuequi dxi ládxiꞌdauꞌquëꞌ
Bönniꞌ rdzag ladxëꞌë lequëꞌ Dios.

15 Catiꞌ guluzë́ꞌë gbaz laꞌy naꞌ ga niꞌ nacuꞌë, zhuöjquëꞌ yehuaꞌ yubá, niꞌr glë
lzaꞌquëꞌ tuëꞌ yetúëꞌ bönniꞌ uyú böꞌcuꞌ zxilaꞌ naꞌ, taꞌnë́ꞌ:
―UyéajtscaꞌruꞌBelénquië gléꞌiruꞌ lëni chguc canaꞌ chbuluiꞌinëꞌ rëꞌuXanruꞌ.
16 Jaréluꞌquëꞌ yjaquëꞌ atiꞌ yajxácaꞌquëꞌ María len José, lencaꞌ biꞌidauꞌ naꞌ,

dëbiꞌ tu lu yuꞌudauꞌ ga taꞌgúꞌu le tágubaꞌ böaꞌ quegac bunách yuꞌugac nöz.
17 Catiꞌ gulaléꞌinëꞌ lëbiꞌ, gulaguíxjöꞌë lë naꞌ ziꞌa gudxëꞌ lequëꞌ gbaz laꞌy naꞌ ca

nac queëbiꞌ biꞌidauꞌ naꞌ. 18Gulubani yúguꞌtë nup gulayöni didzaꞌ gluꞌë bönniꞌ
uyúböꞌcuꞌzxilaꞌnaꞌ. 19Gluꞌuz icjnagnuyuguꞌdidzaꞌniMaría,atiꞌgzaꞌ ládxiꞌnu
ca nac qui. 20Zhuöjquëꞌ bönniꞌnaꞌuyúböꞌcuꞌ zxilaꞌ, tunëꞌ zxönDios len taꞌguꞌë
Lëꞌ yöl‑laꞌ ba niꞌa qui yúguꞌtë lë naꞌ gulayönnëꞌ len gulaléꞌinëꞌ, le guc ca naꞌ
gudxëꞌ lequëꞌ gbaz laꞌy naꞌ.

Taꞌguꞌë‑biꞌ biꞌidauꞌ Jesús lu nëꞌë Dios
21 Catiꞌ chguc xunuꞌ dza zoabiꞌ biꞌidauꞌ naꞌ, gulachuguëꞌ lu xpë́laꞌbiꞌ lë naꞌ

nac bëꞌ náquibiꞌ queëꞌ Dios, atiꞌ gluꞌë labiꞌ Jesús ca naꞌ chbëꞌczëꞌ labiꞌ gbaz laꞌy
naꞌ ziꞌal catiꞌ ziꞌa tsuꞌubiꞌ lëꞌnu xnaꞌbiꞌ.

22Catiꞌ chbzaꞌa dza qui le tuꞌpáꞌ cuincnu ngul ca rna bëꞌ zxba queëꞌMoisés,
gulachë ́ꞌë‑biꞌbiꞌidauꞌ Jesús Jerusalénquië laꞌguꞌë‑biꞌ lunëꞌëXanruꞌDios. 23Cni
glunëꞌ, lenayúj luguich luzxbaqueëꞌXanruꞌ le rna: “Yúguꞌtëbiꞌbiꞌi bö ́nniꞌdauꞌ
naccbiꞌ biꞌi ziꞌal queënu xnaꞌcbiꞌ, lubijëꞌ‑biꞌ quizi queëꞌ Xanruꞌ Dios.” 24 Qui
lë ni naꞌ yjaquëꞌ niꞌ quië ludödcdëꞌ‑baꞌ len laꞌguꞌquëꞌ‑baꞌ lahuëꞌ Dios chopbaꞌ
gúgudauꞌ o chopbaꞌ budödauꞌ ca naꞌ rna bëꞌ zxba queëꞌ Xanruꞌ Dios.

25Dza niꞌz zoëꞌ Jerusalén tu bönniꞌ lëꞌ Simeón. Bönniꞌ ni naquëꞌ tsahuiꞌ len
rej ladxëꞌë Dios. RbözëꞌNu naꞌ gsölëꞌë Dios, Nu gaclen bunách Israel. Zóalenëꞌ
SimeónnaꞌDios BöꞌLaꞌy, 26 len chbuluiꞌinëꞌ lëꞌ cutu gatiëꞌ catiꞌ gléꞌirnëꞌ Cristo,
Nu naꞌ gsölëꞌë Xanruꞌ Dios. 27Bdxinëꞌ Simeón naꞌ nchil gdauꞌ le bchëꞌë lëꞌ niꞌ
Dios Böꞌ Laꞌy. Catiꞌ gulachë́ꞌë‑biꞌ biꞌidauꞌ Jesús nchil gdauꞌ xuz xnaꞌbiꞌ quië
lunëꞌqueëbiꞌ ca rnabëꞌ zxbanaꞌ, 28niꞌr bunidëꞌ‑biꞌ Simeónnaꞌ, len gyij ladxëꞌë
Dios, rnëꞌ:
29 “Xanaꞌ, naꞌa huac gunnuꞌ nedaꞌ latj gatiaꞌ,
Soa dxi ladxaꞌa
Le chguc le gudxuꞌ nedaꞌ, huen dxin quiuꞌ.
30ChbléꞌidaꞌNu naꞌ buzoaczuꞌ, Nu uslá bunách,
31Nu naꞌ rulúꞌu lahui laugac yúguꞌtë bunách.
32Lëbiꞌ nacbiꞌ yeníꞌ uzeníꞌ bunách gzaꞌa
Len nacbiꞌ caꞌ yeníꞌ quegac bunách Israel quiuꞌ.”

33Gulubannëꞌ José lenMaría,xnaꞌbiꞌbiꞌidauꞌ Jesús, canac lënaꞌgnëꞌSimeón
ca nac queëbiꞌ Jesús. 34Gnabnëꞌ Dios Simeón gunëꞌ ga gac dxiꞌa quequëꞌ, atiꞌ
gudxëꞌ‑nuMaría, xnaꞌbiꞌ Jesús, rnëꞌ:
―Byutscaꞌ. Biꞌi ni nuzóëꞌ‑biꞌ Dios quië gunbiꞌ ga laꞌchixi bunách zian, atiꞌ

luhuöás bunách zian ladj bunách Israel. Gacbiꞌ tu le nac bëꞌ, atiꞌ laꞌnë́ queëbiꞌ
bunách. 35Gac cni quië laꞌláꞌ lahui le taꞌzáꞌ ládxiꞌgac bunách zian. Yuguꞌ lë ni
lac quiuꞌ ca tu guia tuchiꞌ le tsaz ládxiꞌdaꞌu.

36 Zoanu caꞌ niꞌ Ana, ngul ruiꞌnu didzaꞌ uláz queëꞌ Dios. Nacnu zxiꞌnëꞌ
Fanuel, bönniꞌ nababëꞌ diꞌa dza queëꞌ Aser. Chnagúltscanu Ana naꞌ, le
gzóalennu bönniꞌ queënu gdu gadx iz gdöd gucnu raꞌbandauꞌ, 37 atiꞌ bgaꞌnnu
uzë ́b catiꞌ bdxintë dza chyuꞌunu gdu ca taplalj yu tap iz. Cutu caꞌ rubíꞌi
ruzaꞌnu ga nac nchil gdauꞌ. Rël len të dza rej ládxiꞌnu‑nëꞌ Dios, runnu gubás
len rulidznu‑nëꞌ Dios. 38 Laꞌ naꞌz bdxíntënu niꞌ, rënu‑nëꞌ Dios: “Xclenuꞌ.”
Gdíxjöiꞌnu yúguꞌtë bunách ca nac queëbiꞌ biꞌidauꞌ Jesús, bunách naꞌ nacuáꞌ
Jerusalén, taꞌbö́z dza gdxin Nu naꞌ gsölëꞌë Dios gaclen bunách.

Zhuöjquëꞌ José lenMaría yödzNazaret
39 Gdöd glunëꞌ José len María yúguꞌtë le rna bëꞌ zxba queëꞌ Xanruꞌ Dios,

yhuöjquëꞌ ladzquëꞌ Nazaret luyú Galilea. 40 Gzxönbiꞌ biꞌidauꞌ Jesús len bdip
ládxiꞌbiꞌ. Gutaꞌqueëbiꞌ yöl‑laꞌ rejniꞌi, atiꞌ zxönnac le ruzáꞌ ladxëꞌë queëbiꞌDios.

Rudxinbiꞌ biꞌidauꞌ Jesús nchil gdauꞌ

41 Yuguꞌ iz rjaquëꞌ Jerusalén xuz xnaꞌbiꞌ Jesús catiꞌ rac Lni Pascua, lni
tuꞌspanëꞌ bönniꞌ judío ca benëꞌDios, bubijëꞌ xuz xtauꞌquëꞌ luyú Egipto. 42Catiꞌ
chyuꞌubiꞌ chinnu iz biꞌi Jesús, yjaquëꞌ Jerusalén ca tunczëꞌ catiꞌ rac lni naꞌ.
43 Catiꞌ gdöd lni, zhuöjquëꞌ, san bugaꞌnbiꞌ Jerusalén biꞌidauꞌ Jesús, san cutu
táquibeꞌinëꞌ José len María, xnaꞌbiꞌ Jesús. 44 Le táquinëꞌ nútsaꞌbiꞌ ladj bunách
zian yúꞌulengac lequëꞌ nöz, tu dza nayáꞌ gulazë́ꞌë. Niꞌr catiꞌ guluguiljëꞌ‑biꞌ gap
nacuáꞌdiꞌadzaquequëꞌ lengapnacuáꞌnupnúnbëꞌquëꞌ 45cutuguludzölnëꞌ‑biꞌ.
Qui lë ni naꞌ yhuöjquëꞌ Jerusalén, zajtiljquëꞌ‑biꞌ.

46 Catiꞌ chguc dza bunn, guludzölnëꞌ‑biꞌ ga nac nchil gdauꞌ, röꞌbiꞌ gatsj
láhuiꞌlëꞌ bönniꞌ gdauꞌ tuꞌsëdi, ruzë ́ nagbiꞌ didzaꞌ tuꞌë len rnabi yúdxibiꞌ lequëꞌ.
47Gulubani yúguꞌtë nup gulayöni didzaꞌ bëꞌbiꞌ ca nac yöl‑laꞌ rejniꞌi queëbiꞌ len
ca nacgac didzaꞌ bubiꞌibiꞌ. 48 Catiꞌ gulaléꞌinëꞌ‑biꞌ xuz xnaꞌbiꞌ, gulubannëꞌ, atiꞌ
gudxnu‑biꞌ xnaꞌbiꞌ, rnanu:
―Zxiꞌnaꞌ, ¿bizx quië benuꞌ cni queëtuꞌ? Byutscaꞌ, len yöl‑laꞌ ruúbi ruguíꞌi

buguiljtuꞌ liꞌ nedaꞌ len xuzuꞌ.
49Niꞌr gudxbiꞌ lequëꞌ Jesús, rnabiꞌ:
―¿Bizx quië buguiljliꞌ nedaꞌ? ¿Naruꞌ cu nö́ziliꞌ run bayúdx gunaꞌ xchinëꞌ

Xuzaꞌ?
50Cutu gulayéjniꞌnëꞌ xuz xnaꞌbiꞌ didzaꞌ naꞌ gudxbiꞌ lequëꞌ.
51 Bö ́ajlenbiꞌ lequëꞌ Jesús, budxinbiꞌ Nazaret, atiꞌ benbiꞌ ca rna xtídzaꞌquëꞌ

xuzxnaꞌbiꞌ. Gluꞌznu icj ládxiꞌdauꞌnuyúguꞌtë lë niMaría, xnaꞌbiꞌ Jesús. 52Rataꞌr
queëbiꞌ biꞌi Jesús yöl‑laꞌ rejniꞌi, len rzxönbiꞌ. Burujbiꞌ dxiꞌa lahuëꞌ Dios len
laugac bunách.

3
Lban runëꞌ Juan, bönniꞌ ruquilëꞌ bunách nis

1 Catiꞌ chguc chinu iz rna beꞌinë́ꞌ gdutë yödzlyú Tiberio César, atiꞌ rna bëꞌë
Poncio Pilato luyú Judea, atiꞌ Herodes rna bëꞌë caꞌ luyú Galilea, atiꞌ Felipe,
böchëꞌëHerodes naꞌ, rna bëꞌë luyú Iturea len luyú Traconite, atiꞌLisanias rna
bëꞌë luyú Abilinia, 2 yuguꞌ dza naꞌ nacquëꞌ bxuz blau Anás len Caifás, atiꞌ laꞌ
naꞌz Dios bë́ꞌlenëꞌ Juan, zxiꞌnëꞌ Zacarías, didzaꞌ catiꞌ niꞌ zoëꞌ Juan lu latj caꞌz.
3Rdëꞌ Juan ni yúguꞌtë latj nacuáꞌ raꞌ yegu Jordán, runëꞌ lban ca ral‑laꞌ laꞌdílnis
nup tuꞌbíꞌi ládxiꞌgac quië unít lahuëꞌDios dul‑laꞌ nabágaꞌquëꞌ. 4Guc cni ca naꞌ
nayúj lu guich laꞌy yuguꞌ didzaꞌ bëꞌë Isaías, bönniꞌ bëꞌë didzaꞌ uláz queëꞌ Dios,
rna:
Ryön chiꞌë bönniꞌ rulidzëꞌ lu latj caꞌz, rnëꞌ:
“Gul‑páꞌ nöz gdxin queëliꞌ Xanruꞌ.
Gul‑bíj li yuguꞌ nöz las tödëꞌ.
5Gdzë ́ꞌigac yúguꞌtë gap nac rögaꞌ.
Luhuöác lachiꞌ yúguꞌtë guiꞌa sib len guíꞌadauꞌ.
Lurúj li nöz nayéycj narö́ligac,
Atiꞌ luhuöác dxiꞌa nöz guiöj.
6Laꞌleꞌi yúguꞌtë bunáchNu naꞌ gsölëꞌë Dios, Nu uslá bunách.”

7Catiꞌ gularúj bunách zian quië laꞌdíl nis lu nëꞌë Juan, lëꞌ gudxëꞌ lequëꞌ:
―Lbiꞌiliꞌ, diꞌa dza quecbaꞌ bël sniaꞌ. ¿Nuzxa buluíꞌi lbiꞌiliꞌ gzxundjliꞌ yöl‑laꞌ

rusyúdx ziꞌa gac quegac bunách? 8 Naꞌa, gul‑gún le lac bëꞌ chbubíꞌi ládxiꞌliꞌ
len cutu saꞌ ládxiꞌliꞌ, cugnaliꞌ: “Nactuꞌ tsahuiꞌ le nactuꞌ zxiꞌn xsoëꞌ Abraham”,
le rëpaꞌ lbiꞌiliꞌ, huac quel‑lëꞌë Dios yuguꞌ guiöj ni len gunëꞌ ga luhuöác zxiꞌn
xsoëꞌ Abraham. 9 Nacliꞌ ca yuguꞌ yag. Chzoa rböz guia huag gchugu yuguꞌ
yag. Yúguꞌtë yag cutaꞌbía le nac dxiꞌa, laꞌchuguëꞌ yag naꞌ len laꞌguꞌë leygac lu
guiꞌ.

10Niꞌr gulanabi lëꞌ bunách nacuáꞌ niꞌ, taꞌná:
―¿Nacx gúntsatuꞌ?
11Bubiꞌë didzaꞌ Juan, rëꞌ lequëꞌ:
―Nu dë chop zxey ral‑laꞌ unö ́dzj qui nu cudë́ qui, atiꞌ nu dë le gagu, lëzcaꞌ

cni ral‑laꞌ quis quegac nup cudë́ le lagu.
12Guladxinëꞌ caꞌniꞌ quië laꞌdilëꞌnis laꞌquëꞌ bönniꞌ tuꞌquizxjëꞌ lazgac bunách

uláz qui yödz ziꞌtuꞌ, atiꞌ gulanabnëꞌ lëꞌ, taꞌnë́ꞌ:
―Bönniꞌ usëdi, ¿nacx gúntsatuꞌ netuꞌ?
13 Juan gudxëꞌ lequëꞌ:
―Cutu uquizxjrliꞌ tsca le chgna béꞌinëꞌ lbiꞌiliꞌ bönniꞌ uná bëꞌ.
14Gulanabnëꞌ caꞌ lëꞌ laꞌquëꞌ bönniꞌ rjaquëꞌ gdil‑l, taꞌnë́ꞌ:
―¿Nazx netuꞌ, nacx guntuꞌ?
Juan gudxëꞌ lequëꞌ:
―Cutur gun gádxiliꞌ nitú bunách quië cúaliꞌ le dë qui. Cutur gnëliꞌ quegac

bunách le cunácz quië gunliꞌ ga laꞌguízxj lbiꞌiliꞌ, san gul‑dzág ládxiꞌliꞌ tsca
razxjliꞌ.

15Taꞌzáꞌ ládxiꞌgacbunáchnaꞌ taꞌbö ́zNunaꞌ ral‑laꞌ gsölëꞌëDios, chquiꞌnaquëꞌ
Juan naꞌ bönniꞌ lëꞌ Cristo. 16Bubiꞌë didzaꞌ Juan, gudxëꞌ yúguꞌtëꞌ, rnëꞌ:
―Le nactë nedaꞌ ruquilaꞌ lbiꞌiliꞌ nis, san zëꞌë bönniꞌ gunëꞌ le ruluíꞌz yöl‑laꞌ

rdil nis ni, gchiziëꞌ lbiꞌiliꞌ Dios Böꞌ Laꞌy len le nac guiꞌ queëꞌ. Bönniꞌ ni naprëꞌ
yöl‑laꞌ uná bëꞌ ca nedaꞌ, atiꞌ nedaꞌ cutu nacaꞌ lsacaꞌ gleycjaꞌ lölëꞌ nudë́ꞌë.
17 Zönëꞌ lu nëꞌë bcöꞌ queëꞌ atiꞌ ulubëꞌ ga rlub zxoaꞌ xtil queëꞌ, lë ni ruluíꞌ le
gac quegac bunách. Utubëꞌ zxoaꞌ xtil, len cuꞌë lei xlatji, san bëb qui uzéguiꞌë lu
guiꞌ le gatga ul.

18Ca nacgac didzaꞌ ni len yelaꞌgac zian didzaꞌ le bchiziëꞌ icj naggac bunách,
benëꞌ lban Juan lauquëꞌ qui didzaꞌ dxiꞌa. 19 Juan naꞌ buquíëꞌ Herodes, bönniꞌ
rna bëꞌë, le zóalenëꞌ‑nu Herodías, ngul queëꞌ Felipe, bönniꞌ böchëꞌë, lencaꞌ le
runëꞌ zian le cunác. 20Niꞌr benëꞌ Herodes tu le nacr huiaꞌdöꞌ, gluꞌë lidx guia
Juan naꞌ.

Rdilëꞌ nis Jesús
21Dza naꞌ ziꞌa gdzunëꞌ lidx guia Juan, catiꞌ niꞌ ruquilëꞌ bunách nis, bdilëꞌ caꞌ

nis Jesús. Catiꞌniꞌ rulidzëꞌDios, gyalj luzxbá 22atiꞌ bötjëꞌDios BöꞌLaꞌy, bdxinëꞌ
ga naꞌ zoëꞌ Jesús. Buluíꞌ lahuëꞌ, rnëꞌë ca tubaꞌ budödauꞌ, atiꞌ byön chiꞌi Nu ruiꞌ
didzaꞌ yehuaꞌ yubá, rna:
―Liꞌ nacuꞌ Zxiꞌnaꞌ. Nadxiꞌidaꞌ Liꞌ len rdzag ladxaꞌa Liꞌ.
Yuguꞌ xuz xnaꞌ gul queëꞌ Jesús

23 Catiꞌ gzu lahuëꞌ runëꞌ xchinëꞌ Jesús, yuꞌë ca chi uruáꞌ iz. Taqui bunách
naquëꞌ zxiꞌnëꞌ José. Jesús naquëꞌ zxiꞌn xsoëꞌ Elí,
nu naꞌ naquëꞌ xuznuMaría.
24Elí naꞌ guquëꞌ zxiꞌnëꞌMatat,
nu ni guc zxiꞌnëꞌ Leví,
nu ni guc zxiꞌnëꞌMelqui,
nu ni guc zxiꞌnëꞌ Jana,
nu ni guc zxiꞌnëꞌ yetúëꞌ José.
25 José ni guquëꞌ zxiꞌnëꞌMatatías,
nu ni guc zxiꞌnëꞌ Amós,
nu ni guc zxiꞌnëꞌNahum,
nu ni guc zxiꞌnëꞌ Esli,
nu ni guc zxiꞌnëꞌNagai.
26Nagai naꞌ guquëꞌ zxiꞌnëꞌMaat,

nu ni guc zxiꞌnëꞌ yetúëꞌMatatías,
nu ni guc zxiꞌnëꞌ Semei,
nu ni guc zxiꞌnëꞌ yetúëꞌ José,
nu ni guc zxiꞌnëꞌ Judá.
27 Judá naꞌ guquëꞌ zxiꞌnëꞌ Joana,
nu ni guc zxiꞌnëꞌ Resa,
nu ni guc zxiꞌnëꞌ Zorobabel,
nu ni guc zxiꞌnëꞌ Salatiel,
nu ni guc zxiꞌnëꞌNeri.
28Neri naꞌ guquëꞌ zxiꞌnëꞌ yetúëꞌMelqui,
nu ni guc zxiꞌnëꞌ Adi,
nu ni guc zxiꞌnëꞌ Cosam,
nu ni guc zxiꞌnëꞌ Elmodam,
nu ni guc zxiꞌnëꞌ Er.
29Er naꞌ guquëꞌ zxiꞌnëꞌ Josué,
nu ni guc zxiꞌnëꞌ Eliezer,
nu ni guc zxiꞌnëꞌ Jorim,
nu ni guc zxiꞌnëꞌ yetúëꞌMatat.
30Matat naꞌ guquëꞌ zxiꞌnëꞌ Leví,
nu ni guc zxiꞌnëꞌ Simeón,
nu ni guc zxiꞌnëꞌ Judá,
nu ni guc zxiꞌnëꞌ yetúëꞌ José,
nu ni guc zxiꞌnëꞌ Jonán,
nu ni guc zxiꞌnëꞌ Eliaquim.
31Eliaquim naꞌ guquëꞌ zxiꞌnëꞌMelea,
nu ni guc zxiꞌnëꞌMainán,
nu ni guc zxiꞌnëꞌMatata,
nu ni guc zxiꞌnëꞌNatán.
32Natán naꞌ guquëꞌ zxiꞌnëꞌ David,
nu ni guc zxiꞌnëꞌ Isaí,
nu ni guc zxiꞌnëꞌObed,
nu ni guc zxiꞌnëꞌ Booz,
nu ni guc zxiꞌnëꞌ Salmón,
nu ni guc zxiꞌnëꞌNaasón.
33Naasón naꞌ guquëꞌ zxiꞌnëꞌ Aminadab,
nu ni guc zxiꞌnëꞌ Aram,
nu ni guc zxiꞌnëꞌ Esrom,
nu ni guc zxiꞌnëꞌ Fares,
nu ni guc zxiꞌnëꞌ yetúëꞌ Judá.
34 Judá naꞌ guquëꞌ zxiꞌnëꞌ Jacob,
nu ni guc zxiꞌnëꞌ Isaac,
nu ni guc zxiꞌnëꞌ Abraham,
nu ni guc zxiꞌnëꞌ Taré,
nu ni guc zxiꞌnëꞌNacor.
35Nacor naꞌ guquëꞌ zxiꞌnëꞌ Serug,
nu ni guc zxiꞌnëꞌ Ragau,
nu ni guc zxiꞌnëꞌ Peleg,
nu ni guc zxiꞌnëꞌHeber,
nu ni guc zxiꞌnëꞌ Sala.
36 Sala naꞌ guquëꞌ zxiꞌnëꞌ Cainán,
nu ni guc zxiꞌnëꞌ Arfaxad,

nu ni guc zxiꞌnëꞌ Sem,
nu ni guc zxiꞌnëꞌNoé,
nu ni guc zxiꞌnëꞌ Lamec.
37Lamec naꞌ guquëꞌ zxiꞌnëꞌMatusalén,
nu ni guc zxiꞌnëꞌ Enoc,
nu ni guc zxiꞌnëꞌ Jared,
nu ni guc zxiꞌnëꞌMahalaleel,
nu ni guc zxiꞌnëꞌ yetúëꞌ Cainán.
38Cainán naꞌ guquëꞌ zxiꞌnëꞌ Enós,
nu ni guc zxiꞌnëꞌ Set,
nu ni guc zxiꞌnëꞌ Adán,
nu ni guc ca zxiꞌnczëꞌ Dios.

4
Rziꞌ bëꞌ Jesús Satanás tuꞌ xöhuiꞌ

1 Buzë́ꞌë Jesús raꞌ yegu Jordán, gdu zóalenëꞌ Lëꞌ Dios Böꞌ Laꞌy, atiꞌ Dios Böꞌ
Laꞌy naꞌ bchëꞌë Jesús lu latj caꞌz. 2Gzoëꞌniꞌ Jesús gdu ca choaꞌ dza, atiꞌ gzxiꞌ bëꞌ
Lëꞌ tuꞌ xöhuiꞌ quië gun ga gchíxinëꞌ Jesús. Cutu bi gdahuëꞌ Jesús yuguꞌ dza naꞌ,
atiꞌ gdödr niꞌ rdunëꞌ. 3Niꞌr gudx Jesús tuꞌ xöhuiꞌ naꞌ, rna:
―Chquiꞌ nacczuꞌ Liꞌ Zxiꞌnëꞌ Dios, gnatscaꞌ luhuöác yöt xtil guiöj ni.
4Bubiꞌë didzaꞌ Jesús, rëꞌ lei:
―Nayúj lu guich, rna: “Clëgz yöt xtil nabánigac bunách, san nabánigac caꞌ

yúguꞌtë xtidzëꞌë Dios.”
5Niꞌr bchëꞌ Jesús tuꞌ xöhuiꞌ naꞌ ga nac tu lu guiꞌa sib atiꞌ tu chiꞌidauꞌz buluíꞌi

Lëꞌ yúguꞌtë xlatjgac nup taꞌná bëꞌ yödzlyú. 6Rë Jesús tuꞌ xöhuiꞌ naꞌ, rna:
―Gunnaꞌquiuꞌyúguꞌtë xlatjgacnup taꞌnábëꞌni lenyöl‑laꞌ tsahuiꞌquegac, le

nadö ́d lu naꞌa yúguꞌtë lë ni, atiꞌnu rëꞌnzdaꞌ ruꞌa qui. 7ChquiꞌLiꞌuzechu zxibuꞌ
lahuaꞌ gunuꞌ nedaꞌ zxön, yúguꞌtë lë ni gaqui quiuꞌ.

8Bubiꞌë didzaꞌ Jesús, rëꞌ lei:
―Bcuit ga zoaꞌ, Satanás, le nayúj lu guich laꞌy le rë netuꞌ, rna: “Xanuꞌ Dios

tsej ladxuꞌu‑nëꞌ, len tuzëꞌ Lëꞌ gunuꞌ xchinëꞌ.”
9Niꞌr bchëꞌ Jesús Jerusalén tuꞌ xöhuiꞌ naꞌ, atiꞌ budxía Lëꞌ cjuꞌu gdauꞌ, len rë

Lëꞌ:
―Chquiꞌ nacuꞌ ZxiꞌnëꞌDios, busládzuꞌtscaꞌ cuinuꞌ ni 10 le nayúj lu guich laꞌy,

rna:
Dios gsölëꞌë gbaz laꞌy queëꞌ, láclenëꞌ Liꞌ.
11Lu naꞌquëꞌ luchisëꞌ Liꞌ
Cui tsajcheguꞌu guiöj, cugunuꞌ ziꞌ niꞌu.

12Bubiꞌë didzaꞌ Jesús, rëꞌ lei:
―Nayúj lu guich laꞌy, rë netuꞌ: “Cutu siꞌ bëꞌu Xanuꞌ Dios.”
13 Catiꞌ cutu budzöli yetú le siꞌ bëꞌ Jesús tuꞌ xöhuiꞌ naꞌ, buzáꞌ ga zoëꞌ tu

chiꞌidauꞌ.
Rzu lahuëꞌ Jesús runëꞌ xchinëꞌ luyú Galilea

14 Böjëꞌ Jesús luyú Galilea, dë lu nëꞌë yöl‑laꞌ huac queëꞌ Dios Böꞌ Laꞌy.
Gzë didzaꞌ ca nac queëꞌ, atiꞌ gulayöni bunách nacuáꞌ yúguꞌtë yödz gdu zbiꞌil.
15Busëdnëꞌ bunách Jesús gap nac lu yuꞌu ga tuꞌdubëꞌ tuꞌsëdëꞌ queëꞌDios bönniꞌ
judío, atiꞌ glun Lëꞌ zxön yúguꞌtë bunách niꞌ.

Le benëꞌ Jesús yödzNazaret, ga nac ladzëꞌ
16 Niꞌr budxinëꞌ Jesús yödz Nazaret ga niꞌ gzxönëꞌ. Catiꞌ bdxin dza laꞌy

quequëꞌbönniꞌ judío, carunczëꞌ Jesús, gyaziëꞌ luyuꞌuga tuꞌdubëꞌ tuꞌsëdëꞌqueëꞌ
Dios bönniꞌ judío, atiꞌ gzuinëꞌ quië ulabëꞌ tu le nayúj lu guich laꞌy. 17Guludödëꞌ

lu nëꞌë Jesús guich ga naꞌ nayúj didzaꞌ bëꞌë Isaías, bönniꞌ bëꞌë didzaꞌ uláz queëꞌ
Dios. Catiꞌ bsaljëꞌ guich naꞌ, bdzölnëꞌ ga nayúj lu guich le rna:
18Zóalenëꞌ nedaꞌ Böꞌ Laꞌy queëꞌ Xanruꞌ
Le nubijëꞌ nedaꞌ quizi queëꞌ
Quië quíxjöiꞌdaꞌ bunách yechiꞌ didzaꞌ dxiꞌa.
Bsölëꞌë nedaꞌ unaꞌ nup rac ziꞌ ládxiꞌdauꞌgac,
Len usyöndaꞌ nup nadzungac, ca gac lulá,
Len unaꞌ bunách nachúl laugac,
Len usláꞌ bunách zoa nu runi leygac ziꞌ,
19Len gunaꞌ lban qui dza ruzáꞌ ladxëꞌë quegac bunách Xanruꞌ Dios.

20Niꞌr butubëꞌ guich naꞌ Jesús len buguꞌë lei lu nëꞌë bönniꞌ run chiꞌë yuguꞌ
guich laꞌy, atiꞌ gröꞌë. Niꞌr gulanáꞌ Jesús yúguꞌtë nup nudubgac lu yuꞌu naꞌ.
21Gzu lahuëꞌ Jesús rëꞌ lequëꞌ:
―Naꞌa dza ni zoaliꞌ lbiꞌiliꞌ, rudxíncz le nayúj lu guich ni.
22Gulanë ́ꞌ dxiꞌa queëꞌ yúguꞌtëꞌ, len gulubannëꞌ ca nac didzaꞌ dxiꞌa ruꞌë, atiꞌ

taꞌnë́ꞌ:
―¿Naruꞌ clëg bönniꞌ ni zxiꞌnëꞌ José?
23Rëꞌ lequëꞌ Jesús, rnëꞌ:
―Nazx huëliꞌ nedaꞌ lë ni taꞌná bunách, le rna: “Liꞌ, bönniꞌ ruún bunách, bun

cuinuꞌ.” Lëzcaꞌ cni huëliꞌ nedaꞌ: “Yuguꞌ le byö́nituꞌ benuꞌ Capernaum, ben caꞌ
ga ni nac ladzuꞌ.”

24Gnëꞌ caꞌ Jesús:
―Le nactë rëpaꞌ lbiꞌiliꞌ, chquiꞌ zoëꞌ bönniꞌ ruꞌë didzaꞌ uláz queëꞌ Dios, cutu

tun lëꞌ ba laꞌn bunách uládz queëꞌ. 25 Le nactë rëpaꞌ lbiꞌiliꞌ, gulacuaꞌnu zian
ngul uzë ́b luyú Israel yuguꞌ dza niꞌ zoëꞌ Elías, bönniꞌ bëꞌë didzaꞌ uláz queëꞌ
Dios, catiꞌ niꞌ cutu gul guiöj gdu ca tsonn iz yu xop beoꞌ atiꞌ guc gbin luyú naꞌ,
26 san Dios cutu bsölëꞌë Elías naꞌ ga nacuaꞌnu ngul uzë ́b nacuaꞌnu luyú Israel,
san bsölëꞌë lëꞌ ga naꞌ zoanu ngul uzë ́b lu yödz Sarepta, le nabáb yödz Sidón.
27Lëzcaꞌ cni, gulacuáꞌ luyú Israel zian nup teꞌi huëꞌ nudzuꞌ ruzö ́d dza niꞌ zoëꞌ
Eliseo, bönniꞌbëꞌëdidzaꞌulázqueëꞌDios, sancutuböaquëꞌnitúëꞌbönniꞌnutsëꞌë
ladj bunách Israel naꞌ, san böaquëꞌ tuzëꞌNaamán, bönniꞌ nababëꞌ luyú Siria.

28Catiꞌ gulayönnëꞌ didzaꞌ ni, gulaleynëꞌ yúguꞌtë bönniꞌ nacuꞌë lu yuꞌu ga naꞌ
tuꞌdubëꞌ tuꞌsëdëꞌ queëꞌ Dios. 29Niꞌr gulayasëꞌ len gulubijëꞌ Jesús niꞌl raꞌ yödz.
Gulachë́ꞌë Lëꞌ ga nac lëꞌi guiꞌa guiöj ga naꞌ dë ladzquëꞌ quië lusládzuꞌë Lëꞌ ga
nac lëꞌi guiꞌa guiöj naꞌ. 30Niꞌr gdödëꞌ Jesús gatsj lahuiꞌl ga naꞌ nacuꞌë, zhuöjtëꞌ.

Tu bönniꞌ yuꞌu lëꞌ böꞌ xöhuiꞌ
31 Niꞌr gyijëꞌ Jesús yödz Capernaum luyú Galilea, atiꞌ niꞌ busëdnëꞌ bunách

yuguꞌ dza laꞌy quequëꞌ bönniꞌ judío. 32Gulubannëꞌ ca nac le rusëdnëꞌ lequëꞌ
Jesús, le bëꞌë didzaꞌ ca tu bönniꞌ dë lu nëꞌë.

33Zoatëꞌ caꞌ niꞌ lu yuꞌu ga naꞌ tuꞌdubëꞌ tuꞌsëdëꞌ queëꞌ Dios bönniꞌ yuꞌu lëꞌ böꞌ
xöhuiꞌ, atiꞌ bëꞌë zidzj didzaꞌ, 34 rnëꞌ:
―Bsan netuꞌ. ¿Bizxa rál‑laꞌtuꞌ quiuꞌ, Jesús, bönniꞌ Nazaret? ¿Naruꞌ zaꞌu

usnitiuꞌ netuꞌ? Núnbëꞌa Liꞌ nu nacuꞌ. Bönniꞌ Laꞌy queëꞌ Dios nacuꞌ.
35Buzeynëꞌ ba nadx böꞌ xöhuiꞌ naꞌ Jesús, rëꞌ lei:
―Bseyj ruꞌu len burúj lu bönniꞌ ni.
Niꞌr gruꞌn lyu bönniꞌ naꞌ böꞌ xöhuiꞌ naꞌ laugac bunách nacuáꞌ niꞌ len burujtë

lu bönniꞌ naꞌ, san cutur bi ben queëꞌ. 36Gulubannëꞌ yúguꞌtëꞌ len gluꞌë didzaꞌ
tuëꞌ len yetúëꞌ, taꞌnë́ꞌ:
―¿Bizxa didzaꞌ ni ruꞌë? Len yöl‑laꞌ uná bëꞌ len yöl‑laꞌ huac zxön rna béꞌinëꞌ

yuguꞌ böꞌ xöhuiꞌ, atiꞌ tuꞌrujtë böꞌ xöhuiꞌ naꞌ.
37Gzë didzaꞌ ca nac queëꞌ Jesús, atiꞌ gulayöni bunách yúguꞌtë yödz gdu zbiꞌil.

Ruúnëꞌ Jesús xnaꞌnu ngul queëꞌ Pedro
38Niꞌr gyasëꞌ Jesús len burujëꞌ lu yuꞌuganaꞌ tuꞌdubëꞌ tuꞌsëdëꞌqueëꞌDios, atiꞌ

gyaziëꞌ lidxëꞌ Simón. Niꞌ zoanu xnaꞌnu ngul queëꞌ Simón naꞌ, yuꞌunu tu xla,
atiꞌ glátaꞌyuëꞌ lahuëꞌ Jesús unëꞌ‑nu. 39Gbiguëꞌë Jesús ga naꞌ dënu, atiꞌ bulidzëꞌ
huëꞌ xla naꞌ yuꞌunu. Laꞌ brujtë tu xla naꞌ yuꞌunu, atiꞌ laꞌ gyástënu len bëꞌnu le
glahuëꞌ.

Ruúnëꞌ Jesús zian nup teꞌi
40Catiꞌ chrbia gbidz, guladxín niꞌ yúguꞌtë nup nacuaꞌlen lequëꞌ nup naꞌ teꞌi

qui queëgac guidzhuë ́ꞌ, atiꞌ yjuaꞌquëꞌ leygac ga naꞌ zoëꞌ Jesús. Lëꞌ bxoa nëꞌë
nup naꞌ teꞌi, bunëꞌ leygac. 41 Gulurúj caꞌ zian böꞌ xöhuiꞌ yuꞌugac bunách teꞌi
naꞌ. Taꞌbödxyaꞌa böꞌ xöhuiꞌ, taꞌná:
―Liꞌ nacuꞌ zxiꞌnëꞌ Dios.
Niꞌr buzeynëꞌ ba nadx yuguꞌ böꞌ xöhuiꞌ naꞌ Jesús, len cutu bëꞌë latj laꞌná, le

nö ́zigac naquëꞌ Cristo.
Runëꞌ Jesús lban luyú Galilea

42Catiꞌ zaꞌ reníꞌ yetú dza, brujëꞌ Jesús Capernaum naꞌ, atiꞌ gyijëꞌ tu latj caꞌz.
Niꞌ guluguílj Jesús bunách zian. Catiꞌ guladxinëꞌ ga naꞌ zoëꞌ, glëꞌnnëꞌ lutseynëꞌ
Lëꞌ, cui uzë ́ꞌë ga naꞌ nacuꞌë. 43Niꞌr gudxëꞌ lequëꞌ Jesús, rnëꞌ:
―Run bayúdx tsijaꞌ gap nacuáꞌ yezicaꞌ yödz, tsjenaꞌ caꞌ niꞌ lban qui didzaꞌ

dxiꞌa ca rna bëꞌë Dios. Qui lë ni naꞌ bsölëꞌë nedaꞌ ni.
44Cni guc, benëꞌ lbanyuguꞌyödz luyúGalilea len gapnac lu yuꞌuga tuꞌdubëꞌ

tuꞌsëdëꞌ queëꞌ Dios bönniꞌ judío.

5
Taꞌdzunbaꞌ böl zian

1 Catiꞌ niꞌ zoëꞌ Jesús raꞌ nis zxön nazíꞌ lei Genesaret, guluquí gulutsútsj Lëꞌ
bunách zian quië laꞌyöni xtidzëꞌë Dios. 2 Niꞌr bléꞌinëꞌ chop bárcodauꞌ Jesús,
zxoagac lu nis zxön ga naꞌ nac raꞌ yu bidx, atiꞌ narujquëꞌ lë ́ꞌigac bárcodauꞌ naꞌ
bönniꞌ uzö ́n böl len taꞌguibëꞌ yöxj böl quequëꞌ. 3Grenëꞌ Jesús tu lëꞌi bárcodauꞌ
naꞌ, le naqui queëꞌ Simón Pedro, atiꞌ gnabnëꞌ lëꞌ udxiguëꞌë lei yelátiꞌdauꞌ ziꞌtuꞌ
ga nac raꞌ yu bidx naꞌ. Niꞌr gröꞌë Jesús lëꞌi bárcodauꞌ naꞌ, len röꞌzëꞌ caꞌ niꞌ
rusëdnëꞌ bunách zian nacuáꞌ niꞌ lu yu bidx naꞌ. 4Catiꞌ budx bëꞌë didzaꞌ Jesús,
niꞌr gudxëꞌ Simón, rnëꞌ:
―Bsaꞌ bárcodauꞌ ni lu nis zxön ga naꞌ röꞌ zil, atiꞌ niꞌ gul‑zál yöxj böl queëliꞌ

quië sönliꞌ‑baꞌ böl.
5Bubiꞌë didzaꞌ Simón, rëꞌ Jesús:
―Bönniꞌ Usëdi, gdu yël chbentuꞌ dxin len nitubaꞌ böl cutu rzö́nituꞌ‑baꞌ, san

didzaꞌ quiuꞌ gzálgaraꞌ lei.
6 Catiꞌ chgulazalëꞌ yöxj naꞌ, gulazönëꞌ ziántërbaꞌ böl atiꞌ ráquitiquiꞌ grözaꞌ

yöxj böl naꞌ. 7 Niꞌr gululáꞌ gululuiꞌznëꞌ, gululidzëꞌ lzaꞌquëꞌ nacuꞌë yetú lëꞌi
bárcodauꞌ naꞌ djaquëꞌ láclenëꞌ lequëꞌ. Catiꞌ guladxinëꞌ niꞌ guludzë́ꞌëꞌ‑baꞌ böl
groptë bárcodauꞌ naꞌ atiꞌ chraqui luhuö ́tj lu nis bárcodauꞌ naꞌ. 8 Catiꞌ bléꞌinëꞌ
lë ni Simón Pedro, niꞌr buzechu zxibëꞌ lahuëꞌ Jesús, rnëꞌ:
―Bcuit ga zoaꞌ, Xan, le nacaꞌ bönniꞌ dul‑laꞌ.
9Cni gnëꞌ le radxi rdzöbnëꞌ Pedro niꞌa quecbaꞌ böl zian naꞌ gulazönquëꞌ‑baꞌ,

len lëzcaꞌ cni guc quegac nup nacuaꞌlen lëꞌ. 10Gladxi guladzöbnëꞌ caꞌ Jacobo
len Juan, yuguꞌ zxiꞌnëꞌ Zebedeo, nup ni nacgac lzëꞌë Simón Pedro naꞌ. Niꞌr rëꞌ
Simón naꞌ Jesús, rnëꞌ:
―Cutu gádxinuꞌ. Naꞌa su lauꞌ gchëꞌu quiaꞌ bunách ca runuꞌ rzönuꞌ‑baꞌ böl.

11Catiꞌ chguluschinëꞌ yuguꞌ bárcodauꞌ naꞌ ga nac raꞌ yu bidx, niꞌr gulucaꞌnëꞌ
niꞌ yúguꞌtë, atiꞌ zjáclenëꞌ Jesús.

Ruúnëꞌ Jesús bönniꞌ réꞌinëꞌ huëꞌ nudzuꞌ ruzö́d
12 Catiꞌ zoëꞌ Jesús tu lu yödz niꞌ, bdxinëꞌ ga naꞌ zoëꞌ bönniꞌ réꞌitsquinëꞌ huëꞌ

nudzuꞌ ruzö́d. Catiꞌ bléꞌinëꞌ Jesús, butság lahuëꞌ lyu, len gútaꞌyuëꞌ lahuëꞌ, rnëꞌ:
―Xan, chquiꞌ rëꞌnnuꞌ, huac unuꞌ nedaꞌ.
13Niꞌr bulí nëꞌë Jesús len gdanëꞌ lëꞌ. Rëꞌ lëꞌ:
―Rëꞌndaꞌ. Gacuꞌ dxiꞌa.
Laꞌ gbidxtë huëꞌnudzuꞌ queëꞌ bönniꞌnaꞌ. 14Niꞌr gna béꞌinëꞌ lëꞌ Jesúsnutu nu

guiëꞌ caꞌ. Gudxëꞌ lëꞌ:
―Gyeaj, yajluíꞌ cuinuꞌ lahuëꞌbxuz, atiꞌyajnö ́dzj quië leundxiꞌa liꞌqui gdauꞌ

ca gna bëꞌëMoisés, lë naꞌ uluíꞌi lequëꞌ chböacuꞌ.
15 Gzëtër caꞌ didzaꞌ qui yöl‑laꞌ huac queëꞌ Jesús, atiꞌ guludúb ga naꞌ zoëꞌ

bunách zian quië laꞌyöni xtidzëꞌë len quië unëꞌ lequëꞌ, ugǘëꞌ guidzhuë ́ꞌ
quequëꞌ. 16Niꞌr buzë́ꞌë niꞌ Jesús, gyijëꞌ tu latj caꞌz, atiꞌ niꞌ bulidzëꞌ Dios.

Ruúnëꞌ Jesús bönniꞌ huëꞌ nacuꞌnëꞌ bin
17 Yetú dza, catiꞌ niꞌ rusëdnëꞌ bunách Jesús, röꞌquëꞌ caꞌ niꞌ yuguꞌ bönniꞌ

gdauꞌ fariseo len bönniꞌ gdauꞌ tuꞌsëdi taquëꞌ zxba queëꞌ Moisés, narujquëꞌ
yúguꞌtë yödz luyú Galilea len luyú Judea len lu yödz Jerusalén. Nac bëꞌ dë
lu nëꞌë Jesús yöl‑laꞌ huac queëꞌ Xanruꞌ Dios le ruúnëꞌ bunách teꞌi nacuáꞌ niꞌ.
18 Niꞌr guladxinëꞌ niꞌ bönniꞌ nuaꞌquëꞌ le deynëꞌ bönniꞌ huëꞌ nacuꞌnëꞌ bin, atiꞌ
gulaguiljëꞌ nacx lunëꞌ laꞌguꞌë lëꞌ lu yuꞌu quië laꞌguixjëꞌ lëꞌ lahuëꞌ Jesús. 19Catiꞌ
cutu guladzölnëꞌ nacx lunëꞌ, le nacuáꞌ niꞌ bunách zian, gulabenëꞌ cjuꞌu yuꞌu
naꞌ len gulasaljëꞌ cjuꞌu naꞌ. Niꞌr guluzötjëꞌ niꞌ le deynëꞌ bönniꞌ huëꞌ naꞌ, atiꞌ
gulaguixjëꞌ lëꞌ gatsj lahuiꞌl bunách niꞌ lahuëꞌ Jesús. 20 Catiꞌ gúquibeꞌinëꞌ Jesús
ca naꞌ taꞌyejlëꞌë Lëꞌ, gudxëꞌ bönniꞌ huëꞌ naꞌ:
―Bönniꞌ, yuguꞌ dul‑laꞌ nabaguꞌu chbunít lahuaꞌ.
21 Niꞌr gulazú lauquëꞌ taꞌzáꞌ ládxiꞌquëꞌ bönniꞌ gdauꞌ tuꞌsëdi naꞌ len yuguꞌ

bönniꞌ gdauꞌ fariseo, taꞌnë́ꞌ:
―¿Nuzxa caz bönniꞌ ni rnëꞌ le rucáꞌn Dios caꞌz? ¿Nuzxa caz gac unít lau

dul‑laꞌ? Tuzëꞌ Dios runít lahuëꞌ dul‑laꞌ.
22Ráquibeꞌinëꞌ Jesús le taꞌzáꞌ ládxiꞌquëꞌ atiꞌ rëꞌ lequëꞌ:
―¿Bizx quië rzaꞌ ládxiꞌliꞌ cni? 23 Cutu nac baníg nu guiëz bönniꞌ ni: “Yuguꞌ

dul‑laꞌ nabaguꞌu chbunít lahuaꞌ”, san nac baníg nu gun ga tsasëꞌ len sëꞌi niꞌë.
24Gunaꞌ ga gnö́ziliꞌ dë lu naꞌa luyú ni nedaꞌ, Bönniꞌ Nuhuöaquëꞌ Gdu Bunách,
yöl‑laꞌ uná bëꞌ unít lahuaꞌ dul‑laꞌ.
Niꞌr gudxëꞌ bönniꞌ naꞌ nacuꞌnëꞌ bin, rnëꞌ:
―Liꞌ rëpaꞌ, gyas. Buaꞌ le deynuꞌ len böaj lidxuꞌ.
25 Laꞌ gyastëꞌ bönniꞌ huëꞌ naꞌ lauquëꞌ atiꞌ buꞌë lë naꞌ gútiꞌnëꞌ, zhuöjëꞌ lidxëꞌ,

rguꞌë Dios yöl‑laꞌ ba. 26 Gulaníttsquinëꞌ yúguꞌtëꞌ, atiꞌ gulaguꞌë Dios yöl‑laꞌ ba,
len tádxiznëꞌ caꞌ, taꞌnë́ꞌ:
―Naꞌa bléꞌiruꞌ le run ga rubániruꞌ.
Jesús rulidzëꞌ Leví

27Gdöd glac lë ni brujëꞌ niꞌ Jesús atiꞌ bléꞌinëꞌ tu bönniꞌ uquízxj lazgac bunách
lëꞌ Leví, röꞌë ga naꞌ ruquizxjëꞌ, atiꞌ Jesús rëꞌ lëꞌ:
―Gdaꞌ nedaꞌ.
28Laꞌ gyastëꞌ Leví, atiꞌ bucaꞌnëꞌ yúguꞌtë, zéajlenëꞌ Jesús.
29Gdödniꞌ, benëꞌLeví naꞌ tu güiꞌi huaguqueëꞌ Jesús ganac lu yuꞌu lidxëꞌ, atiꞌ

gulacuꞌë niꞌ zian bönniꞌ uquízxj len yelaꞌquëꞌ bönniꞌ taꞌbö́ꞌlenëꞌ lequëꞌ tahuëꞌ.

30Niꞌr gulanë ́ꞌ quequëꞌ bönniꞌ usë́d queëꞌ Jesús bönniꞌ gdauꞌ tuꞌsëdi len yuguꞌ
bönniꞌ gdauꞌ fariseo, taꞌnë́ꞌ:
―¿Bizx quië riꞌj rágulenliꞌ yuguꞌ bönniꞌ uquízxj len yelaꞌquëꞌ bönniꞌ dul‑laꞌ?
31Bubiꞌë didzaꞌ Jesús, rëꞌ lequëꞌ:
―Cutu naquincnëꞌ nu un bunách bönniꞌ nacuꞌë dxiꞌa, san bönniꞌ téꞌinëꞌ

naquincnëꞌ nu un bunách. 32 Zaꞌa, clëg ulídzgacaꞌ‑nëꞌ bönniꞌ tsahuiꞌ, san zaꞌa
ulídzgacaꞌ‑nëꞌ bönniꞌ dul‑laꞌ quië lubíꞌi ládxiꞌquëꞌ.

Taꞌnabnëꞌ Jesús ca nac qui yöl‑laꞌ run gubás
33Niꞌr gulanabnëꞌ Jesús bönniꞌ gdauꞌ naꞌ, taꞌnë́ꞌ:
―¿Bizx quië tunëꞌ gubás zian lzu bönniꞌ daꞌquëꞌ Juan, len tuꞌlidzëꞌ Dios, atiꞌ

tunëꞌ caꞌ cni bönniꞌ daꞌquëꞌ yuguꞌ bönniꞌ gdauꞌ fariseo, san bönniꞌ daꞌquëꞌ Liꞌ
tiꞌj tahuëꞌ?

34 Jesús rëꞌ lequëꞌ:
―¿Naruꞌhuactsa gunliꞌ ga lunëꞌ gubásbönniꞌnacuꞌë lni qui yöl‑laꞌ rutságnaꞌ

tsal niꞌ zóalenëꞌ lequëꞌ bönniꞌ rutság nëꞌë? 35Huadxín dza catiꞌ gduëꞌ ga nacuꞌë
bönniꞌ rutság nëꞌë. Dza niꞌr lunëꞌ gubás.

36Niꞌr benëꞌ lsaquiꞌ ca nac lë ni Jesús, rëꞌ lequëꞌ:
―Nutu nu bönniꞌ gchuguëꞌ lariꞌ cub chnadía len cuijëꞌ tstacaꞌ le udë́ꞌë lëꞌi

lariꞌ tëb. Chquiꞌ gunëꞌ cni, clëgz gac ditj lariꞌ cub naꞌ, san láriꞌdauꞌ naꞌ gruj lëꞌi
lariꞌ cub naꞌ cutu tsajlö́z lariꞌ tëb naꞌ. 37 Lëzcaꞌ cni, nutu nu bönniꞌ rguëꞌë xisi
uva cub lu röꞌö gul náquini guid. Chquiꞌ nu gun cni, uláꞌa röꞌö gul naꞌ náquini
guid xisi uva cub naꞌ, atiꞌ glalj xisi uva naꞌ, atiꞌ gac ditj röꞌö gul naꞌ. 38Qui lë
ni naꞌ ral‑laꞌ caꞌaruꞌ xisi uva cub lu röꞌö náquini guid cub, atiꞌ groptë lac chiꞌi.
39Chquiꞌ zoa nu riꞌj xisi uva gul, cutu guë́ꞌnitë guiꞌj xisi uva cub, le rna: “Nacr
szxiꞌ xisi uva gul naꞌ.”

6
Taꞌleycjëꞌ deu zxoaꞌ xtil dza laꞌy bönniꞌ usë́d queëꞌ Jesús

1Catiꞌ nac tu dza laꞌy quequëꞌ bönniꞌ judío, rdödëꞌ Jesús gap dë yöl zxoaꞌ xtil,
atiꞌ taꞌleycjëꞌ deu ga dxia zxoaꞌ xtil bönniꞌ usë ́d queëꞌ. Taꞌzxúbiꞌni naꞌquëꞌ lei
len tahuëꞌ. 2Niꞌr gulanabnëꞌ lequëꞌ bönniꞌ gdauꞌ fariseo, taꞌnë́ꞌ:
―¿Bizx quië runliꞌ le cural‑laꞌ gunruꞌ dza laꞌy?
3Bubiꞌë didzaꞌ Jesús, rëꞌ lequëꞌ:
―¿Naruꞌ cu nulábniliꞌ ca benëꞌ David catiꞌ gdunëꞌ, atiꞌ guladún caꞌ nup

nacuaꞌlen lëꞌ? 4Gyaziëꞌ luyuꞌuqueëꞌDios lengzxiꞌëyötxtil tuꞌcuꞌë lahuëꞌDios,
lë naꞌ cutu ral‑laꞌ gáguruꞌ, san tuz bxuz dë latj lahuëꞌ, atiꞌ gdahuëꞌ lei David len
bëꞌë caꞌ quegac nup nacuaꞌlen lëꞌ.

5Niꞌr gudxëꞌ lequëꞌ Jesús, rnëꞌ:
―Nacaꞌ xani dza laꞌy nedaꞌ, BönniꞌNuhuöaquëꞌ Gdu Bunách.
Tu bönniꞌ narequiꞌ nëꞌë

6 Catiꞌ nac yetú dza laꞌy quequëꞌ bönniꞌ judío, gyaziëꞌ Jesús lu yuꞌu ga
tuꞌdubëꞌ tuꞌsëdëꞌ queëꞌ Dios len busëdnëꞌ nup nacuáꞌ niꞌ. Zoëꞌ caꞌ niꞌ bönniꞌ
narequiꞌ nëꞌë yubél. 7Tuꞌyúëꞌ Jesús bönniꞌ gdauꞌ tuꞌsëdi len yuguꞌ bönniꞌ gdauꞌ
fariseo quië laꞌléꞌinëꞌ chquiꞌ unëꞌ lëꞌ catiꞌ nac dza laꞌy quequëꞌ quië ludzölnëꞌ
nacx luquíëꞌ Lëꞌ. 8Ráquibeꞌinëꞌ Jesús le taꞌzáꞌ ládxiꞌquëꞌ, atiꞌ gudxëꞌ bönniꞌ naꞌ
narequiꞌ nëꞌë, rnëꞌ:
―Gyas. Gzui gatsj lahuiꞌl ni.
Laꞌgyastëꞌbönniꞌnaꞌ, gzuinëꞌ. 9Niꞌr gudxëꞌyuguꞌbönniꞌgdauꞌnaꞌ Jesús, rnëꞌ:

―Unábitsquiꞌdaꞌ lbiꞌiliꞌ tu didzaꞌ. ¿Naruꞌ dë latj catiꞌ nac dza laꞌy gunruꞌ le
nac dxiꞌa o gunruꞌ le cunác? ¿Naruꞌ dë latj uguél‑laꞌruꞌ yöl‑laꞌ naꞌbán quegac
bunách, o uguaruꞌ lei?

10Niꞌr buyúëꞌ Jesús yúguꞌtë bönniꞌ naꞌ nacuꞌë gdu cuitiëꞌ, atiꞌ gudxëꞌ bönniꞌ
huëꞌ naꞌ:
―Bli naꞌu.
Bulí nëꞌë bönniꞌ naꞌ, atiꞌ laꞌ böactë nëꞌë naꞌ. 11Niꞌr gulaleynëꞌ bönniꞌ gdauꞌ

naꞌ, atiꞌ glun xtídzaꞌquëꞌ laꞌ légaczëꞌ nacx bi lunëꞌ queëꞌ Jesús.
Rböëꞌ Jesús chinnuëꞌ bönniꞌ lacquëꞌ gbaz queëꞌ

12Dza niꞌ gyijëꞌ Jesús ga nac tu lu guíꞌadauꞌ. Niꞌ bulidzëꞌ Dios, atiꞌ gdu yël
bë ́ꞌlenëꞌ Dios didzaꞌ. 13 Catiꞌ zaꞌ reníꞌ, bulidzëꞌ bönniꞌ daꞌquëꞌ Lëꞌ, atiꞌ gröëꞌ
chinnuëꞌ quië lacquëꞌ gbaz queëꞌ. 14Bulidzëꞌ
Simón, (lëꞌ caꞌ Pedro),
Andrés, (böchëꞌë Pedro),
Jacobo,
Juan,
Felipe,
Bartolomé,
15Mateo,
Tomás,
Jacobo, (zxiꞌnëꞌ Alfeo),
Simón, (bönniꞌ ruiꞌ ladxëꞌë yödz queëꞌ),
16 Judas, (böchëꞌë Jacobo),
Judas Iscariote, (bönniꞌ udödëꞌ Jesús lu naꞌquëꞌ bönniꞌ ludöddëꞌ Lëꞌ).

Ruúnëꞌ Jesús bunách zian
17Bö ́tjlenëꞌ bönniꞌ gbaz queëꞌ naꞌ Jesús lu guíꞌadauꞌ naꞌ, atiꞌ guladxinëꞌ tu ga

nac lachiꞌ, ga niꞌ nacuꞌë zianr caꞌ bönniꞌ usë́d queëꞌ, nacuaꞌlen lequëꞌ bunách
zian narujgac yúguꞌtë yödz luyú Judea len yödz Jerusalén, len yuguꞌ yödzdauꞌ
dëgac raꞌ nis zxön ga naꞌ nacuáꞌ yödz Tiro len Sidón. Guladxín niꞌ bunách ni
quië luzë́ nagquëꞌ xtidzëꞌë Jesús, len luhuöaquëꞌ lu guidzhuë ́ꞌ qui queëquëꞌ.
18Guluhuöaquëꞌ caꞌ bönniꞌ niꞌ taꞌzacaꞌ taꞌguiꞌë lu naꞌgac böꞌ xöhuiꞌ. 19 Yúguꞌtë
bunách zian naꞌ tuiꞌ ládxiꞌgac laꞌgán Jesús le ruúnëꞌ yúguꞌtëꞌ len yöl‑laꞌ huac
queëꞌ.

Nup nacgac bicaꞌ ba len nup nacgac bicaꞌ bayechiꞌ
20Niꞌr buyúëꞌ Jesús bönniꞌ usë́d queëꞌ nacuꞌë niꞌ, len gudxëꞌ lequëꞌ:
―Bicaꞌ ba lbiꞌiliꞌ, nacliꞌ yechiꞌ ladxiꞌ, le gataꞌ queëliꞌ latj ga rna bëꞌë Dios.
21 ’Bicaꞌ ba lbiꞌiliꞌ rdunliꞌ naꞌa, le huöljliꞌ.
’Bicaꞌ ba lbiꞌiliꞌ rbödxliꞌ naꞌa, le uzxidxliꞌ.
22 ’Bicaꞌ ba lbiꞌiliꞌ, le zaꞌ dza catiꞌ culaꞌleꞌi lbiꞌiliꞌ dxiꞌa bunách len lubíj lbiꞌiliꞌ

ga nacuáꞌ len laꞌnë́ ziꞌ queëliꞌ, len lucáꞌn caꞌz le nazíꞌ laliꞌ ca tu le nac xöhuiꞌ
le daꞌliꞌ nedaꞌ, Bönniꞌ Nuhuöaquëꞌ Gdu Bunách. 23 Gul‑zíꞌ xbey dza naꞌ len
gul‑dziji, le nac zxön le gaqui queëliꞌ yehuaꞌ yubá. Lëzcaꞌ cni glunëꞌ xuz
xtauꞌgac bunách ni quequëꞌ bönniꞌ gluꞌë didzaꞌ uláz queëꞌ Dios.

24 ’Bicaꞌ bayechiꞌ lbiꞌiliꞌ, dë yöl‑laꞌ tsahuiꞌ queëliꞌ, le chdë le ruziꞌliꞌ xbey.
25 ’Bicaꞌ bayechiꞌ lbiꞌiliꞌ nuhuö́lj nadzë́ꞌiliꞌ naꞌa, le huadunliꞌ.
’Bicaꞌ bayechiꞌ lbiꞌiliꞌ ruzxidxliꞌ naꞌa, le huíꞌniliꞌ len cödx yéchiꞌliꞌ.
26 ’Bicaꞌ bayechiꞌ lbiꞌiliꞌ taꞌnë́ dxiꞌa queëliꞌ yúguꞌtë bunách. Lëzcaꞌ cni glunëꞌ

xuz xtauꞌliꞌ, gulanë́ꞌ dxiꞌa quequëꞌ bönniꞌ gulazíꞌ yëꞌë, gulanë́ꞌ nacquëꞌ bönniꞌ
tuꞌë didzaꞌ uláz queëꞌ Dios.

Ral‑laꞌ gdxiꞌiruꞌ nup cutaꞌleꞌi rëꞌu dxiꞌa



San Lucas 6:27 100 San Lucas 6:49

27Gnëꞌ caꞌ Jesús:
―Lbiꞌiliꞌ zoaliꞌ ni ryö ́niliꞌ nedaꞌ, rëpaꞌ lbiꞌiliꞌ: Gul‑dxíꞌi nup cutaꞌleꞌi lbiꞌiliꞌ

dxiꞌa. Gul‑gún le nac dxiꞌaquegacnup tuꞌdíꞌi lbiꞌiliꞌ. 28Gul‑náb lahuëꞌDios gac
dxiꞌa quegac nup tuaꞌ döꞌ queëliꞌ len gul‑lidzëꞌ Dios gnábiliꞌ‑nëꞌ gáclenëꞌ nup
taꞌnë́ ziꞌ queëliꞌ. 29 Chquiꞌ nu capaꞌ tslaꞌa xaguꞌ, bzë yetsláꞌa caꞌ xaguꞌ. Chquiꞌ
nu cua lariꞌ naxóa cudzuꞌu, bëꞌ latj cua caꞌ zxauꞌ. 30Nútiꞌtëz nu bi gnab le dë
quiuꞌ, bnödzj qui, atiꞌ nu cua le naqui quiuꞌ, cutu unabuꞌ lei. 31Ca rë ́ꞌniliꞌ lun
queëliꞌ bunách, lëzcaꞌ cni gul‑gún quequëꞌ.

32 ’Chquiꞌ nadxiꞌizliꞌ nup nadxiꞌigac lbiꞌiliꞌ, ¿bizxa yöl‑laꞌ ba gdél‑liꞌliꞌ? Lëzcaꞌ
cni tunëꞌ bönniꞌ dul‑laꞌ, taꞌdxiꞌinëꞌ nup nadxiꞌigac lequëꞌ. 33 Chquiꞌ runliꞌ le
nac dxiꞌa quegacz nup tun dxiꞌa queëliꞌ, ¿bizxa yöl‑laꞌ ba gdél‑liꞌliꞌ? Lëzcaꞌ cni
tunëꞌ bönniꞌ dul‑laꞌ. 34 Chquiꞌ runödzjliꞌ quegac nup runliꞌ löz lubíꞌi queëliꞌ,
¿bizxa yöl‑laꞌba gdél‑liꞌliꞌ? Lëzcaꞌ cni tunëꞌbönniꞌdul‑laꞌ, tuꞌnödzjëꞌquegac nup
tun dul‑laꞌ, le tunëꞌ löz lubíꞌi quequëꞌ lë naꞌ gulunödzjëꞌ. 35Nedaꞌ rëpaꞌ lbiꞌiliꞌ:
Gul‑dxíꞌi nup cutaꞌleꞌi lbiꞌiliꞌ dxiꞌa len gul‑gún le nac dxiꞌa. Gul‑nö́dzj quegac
bunách zal‑laꞌ cutu runliꞌ löz nu ubíꞌi queëliꞌ. Chquiꞌ cni gunliꞌ, zxön nac le
gataꞌ queëliꞌ, atiꞌ gacliꞌ zxiꞌnczëꞌ Dios, Nu nactër blau, le runëꞌ Lëꞌ le nac dxiꞌa
quegac bunách cutaꞌdzág ládxiꞌgac len quegac bunách tuaꞌdöꞌ. 36Gul‑huechiꞌ
ladxiꞌ bunách ca naꞌ runëꞌ Xuzliꞌ Dios, ruhuechiꞌ ladxëꞌë yúguꞌtë bunách.

Cutu ral‑laꞌ gchugu bëꞌruꞌ qui lzaꞌruꞌ
37Gnëꞌ caꞌ Jesús:
―Cutu glag yudxliꞌ lzaꞌliꞌ, atiꞌ nutu nu glag yudx lbiꞌiliꞌ. Cutu cuiaj bëꞌliꞌ

qui lzaꞌliꞌ, atiꞌ nutu nu cuiaj bëꞌ queëliꞌ. Gul‑nít lau lzaꞌliꞌ, atiꞌ Dios unít lahuëꞌ
caꞌ lbiꞌiliꞌ. 38 Gul‑nö́dzj qui lzaꞌliꞌ, atiꞌ Dios gunnëꞌ queëliꞌ. Lunödzjëꞌ queëliꞌ
le lurixëꞌ len tu guiꞌn rbixi le nac gdu, le naguír, len naguí gazxj ga rëꞌ, len
zoatsca gba. Ca nac le rurixliꞌ, laꞌ caꞌz urixëꞌ caꞌ queëliꞌ Dios.

39Benëꞌ lsaquiꞌ Jesús, rëꞌ lequëꞌ:
―¿Naruꞌ huactsa bönniꞌ lau chul gchëꞌë yetúëꞌ bönniꞌ lau chul? Cutu caꞌ gac,

le laꞌbixëꞌ gropëꞌ tu yeru. 40 Cutu caꞌ gacrëꞌ blau bönniꞌ usë́d ca nu rusëdi lëꞌ,
san catiꞌ udx gzëdëꞌ bönniꞌ naꞌ, gaquëꞌ ca nac nu naꞌ rusëdi lëꞌ.

41 ’¿Bizx quië ruyúꞌ bëbdauꞌ yuꞌu yöj lahuëꞌ böchiꞌ lzaꞌu, len cutu rléꞌinuꞌ le
zxön yuꞌu yöj lauꞌ liꞌ? 42 ¿Naruꞌ huactsa guiꞌu‑nëꞌ böchiꞌ lzaꞌu: “Böchaꞌa, benn
latj cuijaꞌ bëbdauꞌ yuꞌu yöj lauꞌ”, len cutu rléꞌinuꞌ le zxön yuꞌu yöj lauꞌ liꞌ? Liꞌ,
bönniꞌ ruluíꞌz tsahuiꞌ cuinuꞌ. Gleaj ziꞌal le zxön yuꞌu yöj lauꞌ liꞌ, atiꞌniꞌr gléꞌinuꞌ
dxiꞌa quië cuijuꞌ bëbdauꞌ yuꞌu yöj lahuëꞌ böchiꞌ lzaꞌu.

Le runruꞌ nac bëꞌ le nacruꞌ
43Gnëꞌ caꞌ Jesús:
―Cutu gac cuia le xöhuiꞌ yag dxiꞌa. Lëzcaꞌ cni, cutu gac cuia le nac dxiꞌa yag

xöhuiꞌ. 44 Cni nac, le rbia yag nac bëꞌ ca nac yag naꞌ. Cutu ruchibruꞌ le rbia
yag higo lu yag yötsiꞌ, len clëg lu bsequiꞌ yötsiꞌ cutu ruchibruꞌ le rbia lba uva.
45Didzaꞌdxiꞌa ruꞌë bönniꞌdxiꞌa le yuꞌu icj ládxiꞌdauꞌhuëꞌ le nac dxiꞌa, atiꞌdidzaꞌ
xöhuiꞌ ruꞌë bönniꞌ xöhuiꞌ le yuꞌu icj ládxiꞌdauꞌhuëꞌ le xöhuiꞌ. Rnë rúꞌaruꞌ ca nac
le yuꞌu icj ládxiꞌdauꞌruꞌ.

Chop ca gac udxiaruꞌ xlibi yuꞌu
46Gnëꞌ caꞌ Jesús:
―¿Bizx quië rulidzliꞌ nedaꞌ, rnaliꞌ: “Xantuꞌ, Xantuꞌ”, san cutu runliꞌ ca rna

béꞌidaꞌ lbiꞌiliꞌ? 47Uluiꞌidaꞌ lbiꞌiliꞌ ca nac nu naꞌ zaꞌ quiaꞌ len ryöni xtidzaꞌa len
run ca rna béꞌidaꞌ lei. 48Nu ni nac ca bönniꞌ, catiꞌ benëꞌ lidxëꞌ, ga rëꞌ bchöꞌnëꞌ
len bdxiëꞌ xlibi yuꞌu ga nac lu guiöj. Catiꞌ bötj gbaꞌu, bchöꞌn cuit yuꞌu naꞌ, san
cutu guc uquíndj lei, le nulíb ga nac lu guiöj. 49Naꞌa, nu ryöni xtidzaꞌa len cutu

run ca rna béꞌidaꞌ lei, nu ni nac ca bönniꞌ benëꞌ lidxëꞌ ga nac lu yu caꞌz, cutu
nunëꞌ xlibi. Catiꞌ bchöꞌn cuit yuꞌu naꞌ gbaꞌu, laꞌ bguindjtë, atiꞌ gbix dëra zöꞌö
qui.

7
Ruúnëꞌ‑biꞌ Jesús biꞌi huen dxin queëꞌ bönniꞌ Roma

1Catiꞌ budx bë ́ꞌlenëꞌ lequëꞌ didzaꞌ ni, gyaziëꞌ Jesús Capernaum. 2Lu yödz niꞌ
zoëꞌ bönniꞌ Roma, nacuꞌë lu nëꞌë bönniꞌ rjaquëꞌ gdil‑l len zoabiꞌ biꞌi huen dxin
queëꞌ nadxíꞌitsquinëꞌ‑biꞌ, atiꞌ biꞌi ni réꞌibiꞌ len chraqui gatbiꞌ. 3 Catiꞌ byönnëꞌ
bönniꞌ ni didzaꞌ tuꞌë bönniꞌ ca nac queëꞌ Jesús, laꞌ bsö ́laꞌtëꞌ ga naꞌ zoëꞌ Jesús
laꞌquëꞌ bönniꞌ gul tuꞌzéjniꞌnëꞌ bönniꞌ judío, tsjö ́taꞌyuquëꞌ lahuëꞌ Jesús guidëꞌ
duhuenëꞌ‑biꞌ biꞌi huen dxin queëꞌ naꞌ réꞌibiꞌ. 4Guladxinëꞌ ga zoëꞌ Jesús bönniꞌ
gul tuꞌzejniꞌi naꞌ, atiꞌ glátaꞌyuëꞌ lahuëꞌ gdu ládxiꞌquëꞌ, taꞌnë́ꞌ:
―Naquëꞌ lsacaꞌ bönniꞌ naꞌ gunuꞌ queëꞌ lë ni, 5 le runëꞌ ba laꞌn bunách uládz

queëruꞌ len benëꞌ queëruꞌ yuꞌu ga rudubruꞌ rusëdruꞌ queëꞌ Dios.
6Niꞌr gyéajlenëꞌ lequëꞌ Jesús. Catiꞌ chzoa laꞌdxinëꞌ lidxëꞌbönniꞌnaꞌ, lëꞌbsölëꞌë

ga zëꞌë Jesús laꞌquëꞌ böchiꞌ lzëꞌë, tëꞌ Lëꞌ:
―Xan, rnëꞌbönniꞌnaꞌ: “Cutuuguiꞌinuꞌ, le cutunacaꞌ lsacaꞌ tsaziuꞌ lidxaꞌ 7 len

cutu nacaꞌ lsacaꞌ guidaꞌ ga zuꞌ. Qui lë ni naꞌ cutu burúguidaꞌ guidaꞌ ga zuꞌ. Bëꞌz
didzaꞌ atiꞌ huöáctëbiꞌ biꞌi huen dxin quiaꞌ. 8Nedaꞌ caꞌ, zoa nu rna beꞌi nedaꞌ,
atiꞌ nacuꞌë caꞌ bönniꞌ rjaquëꞌ gdil‑l rna béꞌidaꞌ lequëꞌ. Rëpaꞌ‑nëꞌ tuëꞌ: Gyeaj niꞌ,
atiꞌ rijëꞌ. Rëpaꞌ‑nëꞌ yetúëꞌ: Gda ni, atiꞌ ridëꞌ. Rëpaꞌ‑nëꞌ caꞌ huen dxin quiaꞌ: Ben
dxin ni, atiꞌ runëꞌ dxin naꞌ.”

9 Catiꞌ byönnëꞌ didzaꞌ ni Jesús, bubannëꞌ queëꞌ bönniꞌ naꞌ, atiꞌ bueycjëꞌ, len
gudxëꞌ bunách naꞌ zaꞌc cúdzuꞌlëꞌ, rnëꞌ:
―Le nactë rëpaꞌ lbiꞌiliꞌ, nutu nu bönniꞌ Israel cutu rajxáquiꞌdaꞌ‑nëꞌ rejlëꞌë

nedaꞌ ca rejlëꞌë nedaꞌ bönniꞌ ni.
10 Catiꞌ guludxinëꞌ bönniꞌ naꞌ bsölëꞌë lequëꞌ bönniꞌ nacuꞌë lu nëꞌë bönniꞌ

rjaquëꞌgdil‑l, gulayaziëꞌganac luyuꞌu lidxëꞌ lengulaléꞌinëꞌ chböacbiꞌbiꞌi huen
dxin naꞌ.

Ruspanëꞌ‑biꞌ Jesús biꞌi bönniꞌ queënu ngul uzë́b
11Gdöd guc lë ni, zijëꞌ Jesús yödzNaín, dzagquëꞌ Lëꞌ bönniꞌ usë ́d queëꞌ lencaꞌ

bunách zian. 12Catiꞌ bdxinëꞌ gal‑laꞌ raꞌ yödz naꞌ, niꞌ bléꞌinëꞌ bönniꞌ nuaꞌquëꞌ‑biꞌ
tubiꞌ biꞌi bönniꞌ nat zajcáchiꞌquëꞌ‑biꞌ. Biꞌi nat naꞌ nacbiꞌ laꞌz dui biꞌi queënu
ngul uzëbdauꞌ. Zjaclen‑nu ngul uzë́b naꞌ zian bunách uládz queënu. 13 Catiꞌ
bléꞌinëꞌ‑nu Xanruꞌ, buechiꞌ ladxëꞌë‑nu, atiꞌ gudxëꞌ‑nu:
―Cutur cödxuꞌ.
14 Niꞌr gbiguëꞌë Jesús, gdanëꞌ daꞌa yag ga naꞌ dëbiꞌ biꞌi nat naꞌ. Gulabözëꞌ

bönniꞌ naꞌ nuaꞌquëꞌ‑biꞌ, atiꞌ Jesús gnëꞌ:
―Biꞌi, liꞌ rëpaꞌ, gyas.
15 Niꞌr bubanbiꞌ. Gröꞌbiꞌ biꞌi naꞌ ziꞌal natbiꞌ, atiꞌ gzu laubiꞌ ruiꞌbiꞌ didzaꞌ.

Budödëꞌ‑biꞌ Jesús lu naꞌnu xnaꞌbiꞌ. 16 Catiꞌ gulaleꞌi lë ni bunách niꞌ, gládxinëꞌ
yúguꞌtëꞌ, atiꞌ gulaguꞌë Dios yöl‑laꞌ ba, taꞌnë́ꞌ:
―Blëꞌë queëruꞌ bönniꞌ blau, ruꞌë didzaꞌ uláz queëꞌ Dios. Dioscz ráclenëꞌ

bunách queëꞌ.
17 Gzë didzaꞌ ca nac yöl‑laꞌ huac queëꞌ Jesús, atiꞌ gulayöni bunách yúguꞌtë

yödz luyú Judea len yúguꞌtë yödz gdu zbiꞌil.
Le rnabëꞌ Juan, bönniꞌ buquilëꞌ bunách nis

18Gulaguíxjöiꞌnëꞌ Juan bönniꞌ daꞌquëꞌ lëꞌ yúguꞌtë lë ni runëꞌ Jesús. Bulidzëꞌ
Juan chopëꞌ bönniꞌ naꞌ daꞌquëꞌ lëꞌ 19 atiꞌ bsölëꞌë lequëꞌ ga naꞌ zoëꞌ Jesús quië
laꞌnabnëꞌ Lëꞌ, laꞌnë́ꞌ: “¿I nacuꞌ Liꞌ Cristo, bönniꞌ ral‑laꞌ guidëꞌ, o naruꞌ ral‑laꞌ

cöztuꞌ‑nëꞌ bönniꞌ yubl?” 20Catiꞌ guladxinëꞌ ga naꞌ zoëꞌ Jesús bönniꞌ naꞌ nasölëꞌë
Juan, tëꞌ Jesús:
―Nasölëꞌë netuꞌ Juan, bönniꞌ buquilëꞌ bunách nis, quië gnábituꞌ Liꞌ, gnatuꞌ:

“¿I nacuꞌ Liꞌ Cristo, bönniꞌ naꞌ ral‑laꞌ guidëꞌ, o naruꞌ ral‑laꞌ cöztuꞌ‑nëꞌ bönniꞌ
yubl?”

21 Laꞌ naꞌz ruúnëꞌ Jesús zian nup teꞌi, yuguꞌ bönniꞌ huëꞌ len bönniꞌ yuꞌugac
lequëꞌ böꞌ xöhuiꞌ, atiꞌ zian bönniꞌ lau chul busaljëꞌ yöj lauquëꞌ. 22Bubiꞌë didzaꞌ
Jesús, rëꞌ chopëꞌ bönniꞌ naꞌ nasölëꞌë Juan, rnëꞌ:
―Gul‑tséaj, gul‑tsajtixjöiꞌ‑nëꞌ Juan ca nac le bléꞌiliꞌ len le byö́niliꞌ. Tuꞌléꞌinëꞌ

bönniꞌ bchul lauquëꞌ. Tuꞌzë́ꞌë bönniꞌ glatsjëꞌ. Nuhuöacquëꞌ bönniꞌ güiꞌcnëꞌ
huëꞌ nudzuꞌ ruzö ́d. Tuꞌyönnëꞌ bönniꞌ gulacödzuëꞌ. Nubanquëꞌ bönniꞌ glatiëꞌ.
Taꞌyönnëꞌ didzaꞌ dxiꞌa bönniꞌ yechiꞌ. 23 Bicaꞌ ba nu cugác chop ladxiꞌ zaꞌlen
nedaꞌ zal‑laꞌ cutu runaꞌ ca raqui nu naꞌ ral‑laꞌ gunaꞌ.

24Catiꞌ guluzë́ꞌë niꞌ bönniꞌnaꞌ bsölëꞌë Juan, gzu lahuëꞌ Jesús rëꞌ bunáchniꞌ ca
nac queëꞌ Juan, rnëꞌ:
―¿Bizxa brujliꞌ yajyuliꞌ lu latj caꞌz? ¿Naruꞌ brujliꞌ yajyuliꞌ gui rutá lei böꞌ

reycj? 25 ¿Bizxa caz brujliꞌ yajyuliꞌ? ¿Naruꞌ brujliꞌ yajyuliꞌ‑nëꞌ bönniꞌ nacuëꞌ
lariꞌ zácaꞌtsqui? Nö́ziczliꞌ nacuáꞌ lidxquëꞌ bönniꞌ taꞌná bëꞌë nup nácugac lariꞌ
zácaꞌtsqui len tuꞌzíꞌ xbey yöl‑laꞌ tsahuiꞌ. 26 ¿Bizxa caz brujliꞌ yajyuliꞌ? ¿Naruꞌ
brujliꞌ yajyuliꞌ‑nëꞌ bönniꞌ ruꞌë didzaꞌ uláz queëꞌ Dios? Ja, rëpaꞌ lbiꞌiliꞌ, atiꞌ
náctërëꞌ blau ca nu ruiꞌ didzaꞌ uláz queëꞌDios. 27Naquëꞌ Juan bönniꞌnaꞌnayúj
lu guich laꞌy ca nac queëꞌ, rna:
Byutscaꞌ, rsölaꞌa‑nëꞌ gbaz quiaꞌ, nörëꞌ ca Liꞌ.
Bönniꞌ ni upë́ꞌë nöz ga töduꞌ.
28 Nedaꞌ rëpaꞌ lbiꞌiliꞌ: Gap nacuáꞌ bunách, chquiꞌ zoëꞌ bönniꞌ ruꞌë didzaꞌ uláz
queëꞌ Dios, cutu nacrëꞌ blau ca Juan, bönniꞌ naꞌ buquilëꞌ bunách nis, san nu
nactër cuidiꞌz ga rna bëꞌë Dios nactër blau ca Juan naꞌ.

29 ’Catiꞌ gulayöni didzaꞌ ni bëꞌë Juan bunách niꞌ len bönniꞌ tuꞌquizxjëꞌ lazgac
bunách, gláquibeꞌinëꞌ le nac tsahuiꞌ lahuëꞌ Dios, len guladilëꞌ caꞌ nis lu nëꞌë
Juan, 30 san yuguꞌ bönniꞌ gdauꞌ fariseo len bönniꞌ gdauꞌ tuꞌsëdi taquëꞌ zxba
queëꞌ Moisés cutu guladilëꞌ nis lu nëꞌë Juan, atiꞌ cni guc, gulucaꞌnëꞌ caꞌz le
guꞌnnëꞌ Dios gunëꞌ quequëꞌ.

31Gnëꞌ caꞌ Xanruꞌ:
―¿Nacx usáquiꞌdaꞌ bunách dza ni zoaruꞌ naꞌa? ¿Nacxcz nacquëꞌ? 32Nacquëꞌ

ca biꞌidauꞌ taꞌguitjbiꞌ. Taꞌböꞌbiꞌ lu yëꞌy len taꞌbö ́dxyaꞌabiꞌ. Taꞌnabiꞌ tubiꞌ
yetubiꞌ: “Rucödxtuꞌ queëliꞌ gui san cutu ryaꞌliꞌ. Rul‑l yéchiꞌtuꞌ san cutu
rbödxliꞌ.” 33 Cni nacliꞌ le bidëꞌ Juan, bönniꞌ buquilëꞌ bunách nis, len cutu
gdahuëꞌ yöt xtil, len cutu guꞌë xisi uva, atiꞌ rnaliꞌ queëꞌ: “Tuꞌ xöhuiꞌ dzag lëꞌ.”
34Catiꞌbidaꞌnedaꞌ, BönniꞌNuhuöaquëꞌGduBunách, len riꞌj rahuaꞌ, rnaliꞌquiaꞌ:
“Bönniꞌ ni naquëꞌ bönniꞌ huáguxöꞌö len bönniꞌ riꞌjëꞌ. Naquëꞌ lzaꞌquëꞌ bönniꞌ
tuꞌquizxjëꞌ len yezícaꞌrëꞌ bönniꞌ dul‑laꞌ.” 35 Rëpaꞌ lbiꞌiliꞌ: Nac bëꞌ nup napgac
yöl‑laꞌ rejniꞌi queëꞌ Dios niꞌa qui le tun.

Le benëꞌ Jesús lidxëꞌ bönniꞌ gdauꞌ fariseo
36Bulidzëꞌ Jesús gágulenëꞌ lëꞌ tsazxö́n bönniꞌ gdauꞌ fariseo, atiꞌ gyaziëꞌ Jesús

lidxëꞌ bönniꞌ naꞌ, len gröꞌë rahuëꞌ. 37 Zoanu lu yödz naꞌ ngul udá dzag, len
catiꞌ gnö́zinu röꞌë ráhuëꞌ Jesús lidxëꞌ bönniꞌ gdauꞌ fariseo naꞌ, niꞌr bdxinnu niꞌ
nuaꞌnu bö ́gaꞌdauꞌ náquini guiöj zacaꞌ le yudz tu le rlaꞌ zxix. 38 Catiꞌ bdxinnu
zacaꞌ cúdzuꞌlëꞌ Jesús, gröꞌnu xniꞌë rbödxnu. Niꞌr gzu launu rguꞌnu nis rbödxnu
niꞌë Jesús len ruzxinu niꞌë len guitsaꞌ icjnu. Butság launu niꞌë len gluꞌnu niꞌë
lë naꞌ rlaꞌ zxix. 39 Catiꞌ bléꞌinëꞌ lë ni bönniꞌ gdauꞌ fariseo naꞌ nulidzëꞌ Jesús,
gzaꞌ ladxëꞌë, rnëꞌ: “Laꞌnaruꞌnaquëꞌbönniꞌnibönniꞌ ruꞌëdidzaꞌulázqueëꞌDios,

huáquibeꞌinëꞌnuzxanaꞌ len nacxnacnungul ni rgannuLëꞌ, le nacnungul udá
dzag.” 40Niꞌr gudxëꞌ bönniꞌ fariseo naꞌ Jesús, rnëꞌ:
―Simón, dë tu le ral‑laꞌ gyëpaꞌ liꞌ.
Bubiꞌë didzaꞌ bönniꞌ naꞌ, rnëꞌ:
―Gna, Bönniꞌ Usëdi.
41 Jesús rëꞌ lëꞌ:
―Zoëꞌ bönniꞌ dë dumí queëꞌ atiꞌ nacuꞌë chopëꞌ bönniꞌ tal‑lëꞌë dumí queëꞌ.

Tuëꞌ bönniꞌ naꞌ ral‑lëꞌë queëꞌ lazxjëꞌ qui chop iz, atiꞌ yetúëꞌ naꞌ ral‑lëꞌë queëꞌ
lazxjëꞌ qui chop beoꞌ. 42Le cudë́ quequëꞌ dumí luguizxjëꞌ lë naꞌ tal‑lëꞌë queëꞌ,
qui lë ni naꞌ bunít lahuëꞌ gropëꞌ lë naꞌ tal‑lëꞌë queëꞌ. Gnatscaꞌ naꞌa. ¿Núzxalëꞌ
bönniꞌ chopëꞌ ni gdxiꞌirnëꞌ bönniꞌ naꞌ bunít lahuëꞌ lequëꞌ?

43Bubiꞌë didzaꞌ Simón naꞌ, rnëꞌ:
―Ráquidaꞌ nedaꞌ, bönniꞌ naꞌ rál‑laꞌrëꞌ queëꞌ dumí, lë naꞌ bunít lahuëꞌ.
Jesús gudxëꞌ lëꞌ:
―Le nacz rnauꞌ.
44Niꞌr bueycjëꞌ Jesús, atiꞌ niꞌ ruyúëꞌ‑nu ngul naꞌ, rëꞌ Simón:
―¿Naruꞌ rléꞌinuꞌ ngul ni? Gyaziaꞌ lidxuꞌ atiꞌ cutu bennuꞌ quiaꞌ nis quibdaꞌ

niꞌa, san gluꞌnu niꞌa nis rbödxnu ngul ni, len buzxinu niꞌa len guitsaꞌ icjnu.
45Cutu butság lauꞌ nedaꞌ, san catiꞌ bdxinteaꞌ lidxuꞌ, cutu ruzóa dxinu ngul ni,
rutság launu niꞌa. 46Cutu gluꞌu icjaꞌ le za, san gluꞌnu niꞌa lë naꞌ rlaꞌ zxix ngul
ni. 47Qui lë ni naꞌ rëpaꞌ liꞌ, dul‑laꞌ zian nabágaꞌnu ngul ni, chgyuꞌu yöl‑laꞌ runít
lau quegac, atiꞌ nadxíꞌitsquinu nedaꞌ. Nu naꞌ Dios runít lahuëꞌ lei látiꞌdauꞌz,
látiꞌdauꞌz nadxíꞌi Dios nu naꞌ.

48Niꞌr gudxëꞌ‑nu ngul naꞌ Jesús, rnëꞌ:
―Dul‑laꞌ nabaguꞌu chgyuꞌu yöl‑laꞌ runít lau qui.
49Gulazú lauquëꞌ të lzaꞌquëꞌ bönniꞌ naꞌ taꞌbö́ꞌlenëꞌ Jesús tahuëꞌ, taꞌnë́ꞌ:
―¿Nuzxa caz bönniꞌ ni, runít lautsëꞌ caꞌ dul‑laꞌ?
50Niꞌr gudxëꞌ‑nu ngul naꞌ Jesús, rnëꞌ:
―Le réjlëꞌu nedaꞌ, chbuláuꞌ liꞌ. Böaj lidxuꞌ, zoa dxi ladxuꞌu.

8
Ngul táclennu Jesús, taꞌguꞌnu le tahuëꞌ

1 Gdöd glac lë ni, gdëꞌ Jesús gap nacuáꞌ zian yödz zxön len yuguꞌ yödzdauꞌ,
atiꞌ niꞌ benëꞌ lban len gdíxjöꞌë didzaꞌ dxiꞌa ca rna bëꞌë Dios, dzagquëꞌ Lëꞌ
idxínnutëꞌ bönniꞌ usë ́d queëꞌ. 2Dzagcnu caꞌ Lëꞌ laꞌcnu ngul bunëꞌ lecnu Jesús,
bubijëꞌböꞌxöhuiꞌyuꞌugac lecnu, lenbugǘëꞌyuguꞌguidzhuë ́ꞌquecnu. Nútsaꞌnu
ladjcnu María, lënu caꞌ Magdalena, ngul naꞌ bubijëꞌ gadx böꞌ xöhuiꞌ yuꞌugac
lënu. 3Nútsaꞌnu caꞌ ladjcnu Juana, ngul queëꞌ Chuza, bönniꞌ dë lu nëꞌë le dë
lidxëꞌ Herodes, len nútsaꞌnu caꞌ ladjcnu Susana. Taꞌguꞌnu le tahuëꞌ Jesús len
yuguꞌ bönniꞌ usë ́d queëꞌ ngul ni len zianrnu caꞌ, tuꞌnödzjnu le dë quecnu.

Runëꞌ lsaquiꞌ Jesús ca nac queëꞌ bönniꞌ guz
4 Gularúj yuguꞌ yödz niꞌ bunách zian, guladxín ga naꞌ zoëꞌ Jesús. Catiꞌ

guludubëꞌ ga naꞌ zoëꞌ, Lëꞌ benëꞌ lsaquiꞌ, rëꞌ lequëꞌ:
5―Brujëꞌ bönniꞌ guz, zjësiëꞌ xseydauꞌ. Catiꞌ niꞌ zjësiëꞌ, guluhuö́xj ga nac laꞌ

nöz laꞌgacxseydauꞌnaꞌ, atiꞌ gululíb leygacbunách. Guladxinbaꞌ caꞌbguindauꞌ,
glëꞌjbaꞌ xseydauꞌ naꞌ dzöꞌ laꞌ nöz. 6 Guluhuö́xj yelaꞌgac xseydauꞌ naꞌ lyu
ga röꞌ guiöj. Catiꞌ gulalén xseydauꞌ naꞌ, laꞌ gulabidxtë le cunalupaꞌ yu naꞌ.
7Guluhuö́xj yelaꞌgac xseydauꞌnaꞌ ga gululén lba yötsiꞌ. Tsazxö́n gulazxö́n lba
yötsiꞌ naꞌ len xseydauꞌ naꞌ, atiꞌ gularöli xseydauꞌ naꞌ gulalén, lba yötsiꞌ naꞌ, len
glun ditj leygac. 8 Guluhuö ́xj yelaꞌgac xseydauꞌ naꞌ ga nac luyú dxiꞌa. Catiꞌ
chgulazxö́n, gulunö́dzj. Tu dxiguꞌ naꞌ bunö́dzj yetú gayuaꞌtër xseydauꞌ caꞌ.

Catiꞌ budx gnëꞌ cni Jesús, bëꞌë zidzj didzaꞌ, rnëꞌ:
―Nu zoa nag len ryöni ral‑laꞌ uzë ́ nag.
Bizx quië runëꞌ lsaquiꞌ Jesús

9Niꞌr gulanabnëꞌ Jesús bönniꞌ usë ́d queëꞌ, taꞌnë́ꞌ:
―¿Bizxa rëꞌni gna lë naꞌ benuꞌ lsaquiꞌ?
10 Jesús gudxëꞌ lequëꞌ:
―Dios ruzéjniꞌnëꞌ lbiꞌiliꞌ le nagachiꞌ ca rna bëꞌë Lëꞌ, san yezicaꞌ bunách ni,

ruíꞌlenaꞌ lequëꞌ didzaꞌ le runaꞌ lsaquiꞌ quië catiꞌ luyúëꞌ, cutu laꞌléꞌinëꞌ, len catiꞌ
laꞌyönnëꞌ, cutu laꞌyéjniꞌnëꞌ.

Rguíxjöꞌë Jesús le ruluíꞌ le benëꞌ lsaquiꞌ
11Gnëꞌ caꞌ Jesús:
―Cni nac le ruluíꞌ lë naꞌ benaꞌ lsaquiꞌ: Xseydauꞌ naꞌ nac xtidzëꞌë Dios.

12 Xseydauꞌ naꞌ guluhuö́xj laꞌ nöz tuꞌluíꞌ ca rac quegac nup ni taꞌyöni didzaꞌ
naꞌ san laꞌ zaꞌtë tuꞌ xöhuiꞌ len rgua didzaꞌ naꞌ bdxin lu icj ládxiꞌdauꞌquëꞌ bönniꞌ
naꞌ, cui laꞌyejlëꞌë len cui lulë́ꞌ. 13Xseydauꞌnaꞌ guluhuö́xj lyu ga röꞌ guiöj tuꞌluíꞌ
ca rac quegac nup ni taꞌyöni didzaꞌ naꞌ len tuꞌdzijnëꞌ taꞌziꞌë lei, san nacquëꞌ
ca xseydauꞌ naꞌ cutu ben lui. Tu chiꞌz taꞌyejlëꞌë, le rdxin le rziꞌ bëꞌ lequëꞌ,
atiꞌ laꞌ tuꞌhuöatë ládxiꞌquëꞌ. 14 Xseydauꞌ naꞌ guluhuö́xj ga gululén lba yötsiꞌ
tuꞌluíꞌ ca rac quegac nup taꞌyöni didzaꞌ naꞌ, len catiꞌ chgulayönnëꞌ, tun nigui
lequëꞌ yuguꞌ le tuiꞌ ládxiꞌquëꞌ yödzlyúni, len yuguꞌ yöl‑laꞌ tsahuiꞌ qui, len yuguꞌ
le taꞌdzág ládxiꞌquëꞌ tac ni, atiꞌ cutu run dxin didzaꞌ naꞌ lu icj ládxiꞌdauꞌquëꞌ.
15Xseydauꞌ naꞌ guluhuö́xj ga nac luyú dxiꞌa tuꞌluíꞌ ca rac quegac nup ni, gdu
ládxiꞌquëꞌ taꞌyönnëꞌ didzaꞌ naꞌ len taꞌguꞌë tsutsu lei lu icj ládxiꞌdauꞌquëꞌ, atiꞌ lu
yöl‑laꞌ rböz zxön ladxiꞌ tunëꞌ ca rna didzaꞌ naꞌ.

Runëꞌ lsaquiꞌ Jesús qui le rguꞌu yeníꞌ lidxruꞌ
16Gnëꞌ caꞌ Jesús:
―Cutu caꞌ ruquel‑lëꞌë guiꞌ bönniꞌ atiꞌ laꞌ rudúsiꞌtëꞌ lei guiꞌn, len cutu rguꞌë

lei zxani le rátiꞌnëꞌ, san ruzóëꞌ lei xlatj ga nac lnaꞌ lu yuꞌu, atiꞌ luzíꞌ xbey guiꞌ
naꞌ nup laꞌyáz niꞌ. 17Glaꞌ lahui yúguꞌtë le nagachiꞌ, atiꞌ gac bëꞌ len gruj ga lnaꞌ
yúguꞌtë le rac balánz.

18 ’Qui lë ni naꞌ, gul‑zë́ nagliꞌ, le huadél‑liꞌnëꞌ yelatiꞌ bönniꞌ ruzóëꞌ tsutsu
icj ládxiꞌdauꞌhuëꞌ didzaꞌ ryönnëꞌ, huaziꞌrëꞌ xtidzëꞌë Dios, san bönniꞌ curuzóëꞌ
tsutsu icj ládxiꞌdauꞌhuëꞌ didzaꞌ ryönnëꞌ, huadúa didzaꞌ naꞌ byönnëꞌ.

Xnëꞌë Jesús len yuguꞌ bönniꞌ böchëꞌë
19Niꞌr guladxinëꞌ ga naꞌ zoëꞌ Jesús xnëꞌë len yuguꞌ bönniꞌ böchëꞌë, san cutu

guc laꞌbiguëꞌë gal‑laꞌ ga zoëꞌ le nacuáꞌ niꞌ bunách zian. 20 Zoa niꞌ nu bulídz
Jesús, rna:
―Nacuꞌë löꞌa xnaꞌu len yuguꞌ bönniꞌ böchuꞌu, tëꞌnnëꞌ luíꞌlenëꞌ Liꞌ didzaꞌ.
21Bubiꞌë didzaꞌ Jesús, rëꞌ lequëꞌ:
―Nup ni taꞌyöni xtidzëꞌë Dios len tun ca rna, bönniꞌ ni nacquëꞌ ca xnaꞌczaꞌ

len yuguꞌ bönniꞌ bö ́chiꞌczaꞌ.
Jesús rbequi dxiëꞌ böꞌ bdunuꞌ

22 Tu dza grenëꞌ Jesús tu lëꞌi bárcodauꞌ, dzagquëꞌ Lëꞌ bönniꞌ usë́d queëꞌ, atiꞌ
Jesús rëꞌ lequëꞌ:
―Huadö́dtscaꞌruꞌ yetsláꞌa nis zxön ni.
Niꞌr zjactëꞌ. 23Tsal niꞌ taꞌdödëꞌ lu nis zxön naꞌ, rasiëꞌ Jesús. Niꞌr gzu lau reycj

böꞌ bdunuꞌ lu nis zxön naꞌ, atiꞌ chraqui huötj zxan nis bárcodauꞌ naꞌ len zoa
banádx quequëꞌ. 24Niꞌr gulabiguëꞌë ga dëꞌ Jesús len guluspanëꞌ Lëꞌ, taꞌnë́ꞌ:
―¡Bönniꞌ Usëdi! ¡Bönniꞌ Usëdi! Chraqui huötjruꞌ lu nis.

Catiꞌbubanëꞌ Jesús,bulidzëꞌböꞌnaꞌ reycj lennis naꞌ ryas rdxiatsca, atiꞌ gzoa
dxi böꞌ naꞌ reycj len gröꞌ dxi lu nis zxön naꞌ. 25Niꞌr gudxëꞌ yuguꞌ bönniꞌ usë ́d
queëꞌ Jesús, rnëꞌ:
―¿Naruꞌ cu réjlëꞌliꞌ Dios?
Gládxinëꞌ lequëꞌ len tuꞌbannëꞌ. Glë lzaꞌquëꞌ, tuëꞌ yetúëꞌ:
―¿Nuzxa caz bönniꞌ ni? Rna béꞌinëꞌ böꞌ reycj len nis zxön, atiꞌ tun ca rna

xtidzëꞌë.
Bönniꞌ yödzGadara yuꞌu lëꞌ böꞌ xöhuiꞌ

26Niꞌr guladxinëꞌ lu xyuquëꞌ bönniꞌ Gadara, le dë yetsláꞌa nis zxön ca dödl
ga dë luyú Galilea. 27 Catiꞌ brujëꞌ lëꞌi bárcodauꞌ naꞌ Jesús ga nac lu yu naꞌ,
dutsaguëꞌ lëꞌ bönniꞌ yödz naꞌ. Chgdzey yuꞌu lëꞌ böꞌ xöhuiꞌ, len cutur racuëꞌ lariꞌ
len cutur rzoëꞌ lu yuꞌu, san nun xlatjëꞌ lu bloj ga nadjgac yeru ba. 28 Catiꞌ
bléꞌinëꞌ Jesús bönniꞌ naꞌ yuꞌu lëꞌ böꞌ xöhuiꞌ, grödxyëꞌë zidzj, atiꞌ buzechu zxibëꞌ
lahuëꞌ Jesús len bëꞌë zidzj didzaꞌ, rnëꞌ:
―¿Bizxa ral‑laꞌa quiuꞌ, Jesús, Zxiꞌnëꞌ Dios náctërëꞌ blau? Rátaꞌyuaꞌ lauꞌ cui

usacaꞌ ziꞌu nedaꞌ.
29 Cni gnëꞌ le chgna béꞌinëꞌ Jesús böꞌ xöhuiꞌ naꞌ urúj lu bönniꞌ naꞌ. Zian lzu

zíꞌatël brix butultsca bönniꞌ naꞌ böꞌ xöhuiꞌ naꞌ, atiꞌ glúguëꞌë lëꞌ du guia bönniꞌ
yödz niꞌ len gulusijnëꞌ breguiꞌ guia niꞌa nëꞌë, san blëꞌë yuguꞌ du guia naꞌ, atiꞌ
bchëꞌ lëꞌ lu latj caꞌz böꞌ xöhuiꞌ naꞌ yuꞌu lëꞌ. 30Niꞌr gnabnëꞌ böꞌ xöhuiꞌ naꞌ Jesús,
rnëꞌ:
―¿Bi leuꞌ?
Böꞌ xöhuiꞌ naꞌ gudx Lëꞌ:
―Le Zian leaꞌ.
Cni gna le yuꞌugac lëꞌ böꞌ xöhuiꞌ zian. 31Niꞌr glátaꞌyu lahuëꞌ Jesús böꞌ xöhuiꞌ

naꞌ cutu gsölëꞌë leygac latj chul quegac nup natgac. 32 Nacuaꞌbaꞌ caꞌ niꞌ tu
cöꞌbaꞌ cuch zian taꞌdabaꞌ tágubaꞌ lu guíꞌadauꞌ niꞌ, atiꞌ gulanáb yechiꞌ Jesús böꞌ
xöhuiꞌ naꞌ guꞌë leygac latj tsajtsuꞌugac cuch zian naꞌ. Jesús bëꞌë leygac latj.
33 Gulurúj lu bönniꞌ naꞌ böꞌ xöhuiꞌ, len yajtsuꞌugac cuch zian naꞌ, atiꞌ yjacbaꞌ
cuch zian naꞌ ga nac lëꞌi guiöj. Yajbixcbaꞌ lu nis zxön, atiꞌ niꞌ gulayë ́pibaꞌ nis.

34 Catiꞌ gulaléꞌinëꞌ ca naꞌ guc quecbaꞌ bönniꞌ tuꞌyuquëꞌ‑baꞌ cuch zian naꞌ,
gladxi guladzöbnëꞌ. Gulazxundjëꞌ niꞌ, atiꞌ yhuöjquëꞌ yajtíxjöiꞌcnëꞌ nup nacuáꞌ
yödz naꞌ len nup nacuáꞌ ladj guixiꞌ niꞌ. 35 Niꞌr gularujëꞌ bönniꞌ yödz naꞌ,
yajyuquëꞌ lë naꞌ guc. Catiꞌ guladxinëꞌ ga naꞌ zoëꞌ Jesús, gulaléꞌinëꞌ bönniꞌ naꞌ
gulayúꞌu lëꞌ böꞌ xöhuiꞌ, röꞌë xniꞌë Jesús. Nacuëꞌ lariꞌ len dxíꞌadauꞌ chzoëꞌ, atiꞌ
gládxinëꞌ. 36 Gulaguixjöiꞌ lequëꞌ ca guc nup naꞌ gulaleꞌi lë naꞌ guc, böaquëꞌ
bönniꞌ naꞌ gulayúꞌu lëꞌ böꞌ xöhuiꞌ. 37 Niꞌr glátaꞌyu lahuëꞌ Jesús urujëꞌ lu
xyugac yúguꞌtë bunách zian naꞌ quegac yödznababgac Gadara naꞌ, le tádxinëꞌ.
Bubenëꞌ Jesús lëꞌi bárcodauꞌ naꞌ zhuöjëꞌ. 38 Gútaꞌyuëꞌ lahuëꞌ Jesús bönniꞌ naꞌ
gulurúj lëꞌ böꞌ xöhuiꞌ naꞌ guꞌë lëꞌ latj tséajlenëꞌ Lëꞌ tsazxö́n. Gna béꞌinëꞌ lëꞌ Jesús
ugaꞌnëꞌ niꞌ, rnëꞌ:

39―Böaj lidxuꞌ. Yajtixjöiꞌ bunách uládz quiuꞌ yuguꞌ le zxön benëꞌ quiuꞌDios.
Böjëꞌ lidxëꞌ bönniꞌ naꞌ, atiꞌ buzë́ꞌ didzaꞌ gdu lu yödz niꞌ ca nac le zxön benëꞌ

queëꞌ Jesús.
Ruúnëꞌ‑biꞌ Jesús biꞌi ngul queëꞌ Jairo lencaꞌ ngul naꞌ gdannu lariꞌ nacuëꞌ

40 Catiꞌ budxinëꞌ Jesús yetsláꞌa nis zxön naꞌ, guludziji queëꞌ bunách zian
nacuáꞌniꞌ, le taꞌbözëꞌLëꞌyúguꞌtëꞌ. 41Niꞌrbdxinëꞌgazoëꞌ Jesús Jairo, bönniꞌblau
qui yuꞌu ga tuꞌdubëꞌ tuꞌsëdëꞌ queëꞌ Dios bönniꞌ judío. Byechuëꞌ xniꞌë Jesús len
gútaꞌyuëꞌ lahuëꞌ tsijëꞌ lidxëꞌ. 42Cni benëꞌ le zoabiꞌ tubiꞌbiꞌi ngul queëꞌ, chraqui
gatbiꞌ. Nacbiꞌ biꞌi tuticz queëꞌ len yuꞌubiꞌ ca chinnu iz. Tsal niꞌ zijëꞌ Jesús,
naugac Lëꞌ bunách zian, tuꞌquír Lëꞌ.

43Nútsaꞌnu ladj bunách zian naꞌ ngul, chguc chinnu iz rzacaꞌ rguiꞌnu, cutu
ruhuíꞌi rön queënu qui huëꞌ quégaccznu ngul, atiꞌ chbutönu dëra le dë queënu,
rguizxjnunup tuꞌúnbunách, san cutu gucnubönniꞌunëꞌ‑nu. 44Gbígaꞌnu zacaꞌ
cúdzuꞌlëꞌ Jesús len gdannu ruiꞌi lariꞌ nacuëꞌ, atiꞌ laꞌ buiꞌtë huëꞌ rön queënu.

45Niꞌr gnabnëꞌ nup nacuáꞌ niꞌ Jesús, rnëꞌ:
―¿Nuzxa naꞌ gdan nedaꞌ?
Guladáꞌbaguëꞌë yúguꞌtëꞌ. Niꞌr glëꞌ Lëꞌ Pedro len nup nacuaꞌlen lëꞌ, taꞌnë ́ꞌ:
―Bönniꞌ Usëdi, nacuáꞌ ni bunách zian, tuꞌquír Liꞌ, len tuꞌdxiguëꞌë Liꞌ, atiꞌ

¿rnatsuꞌ: “¿Nuzxa naꞌ gdan nedaꞌ”?
46Niꞌr Jesús gnëꞌ:
―Zoa nu gdan nedaꞌ, le gúquibeꞌidaꞌ bruj nedaꞌ yöl‑laꞌ huac le ruún bunách.
47 Catiꞌ ráquibeꞌinu ngul naꞌ nöznëꞌ Jesús le bennu, niꞌr gzxiznu. Byéchunu

xniꞌë Jesús len gdíxjöiꞌnuLëꞌ laugac bunách ziannaꞌbizxquiënaꞌ gdannu lariꞌ
nacuëꞌ len ca naꞌ guc, laꞌ böáctënu. 48Niꞌr Jesús gudxëꞌ‑nu:
―Zxiꞌnaꞌ, le réjlëꞌu nedaꞌ chböacuꞌ. Böaj lidxuꞌ, zoa dxi ladxuꞌu.
49 Catiꞌ niꞌ ruꞌë didzaꞌ ni Jesús, bdxinëꞌ niꞌ bönniꞌ zëꞌë lidxëꞌ bönniꞌ blau naꞌ

qui yuꞌu ga tuꞌdubëꞌ tuꞌsëdëꞌ queëꞌ Dios, atiꞌ gudxëꞌ bönniꞌ blau naꞌ:
―Chgutbiꞌ biꞌi nguldauꞌ quiuꞌ. Cutur upizxjnuꞌ‑nëꞌ Bönniꞌ Usëdi.
50Catiꞌ byönnëꞌ lë ni Jesús, bubiꞌë didzaꞌ, rëꞌ bönniꞌ blau naꞌ:
―Cutu gádxinuꞌ. Gyejlëꞌz Dios. Huöacbiꞌ biꞌi nguldauꞌ quiuꞌ.
51Catiꞌ gyaziëꞌ Jesús yuꞌu naꞌ, cutu bëꞌë latj nu tsazlen Lëꞌ san légaczëꞌ Pedro

len Jacobo len Juan, lencaꞌ xuz xnaꞌbiꞌ nguldauꞌ naꞌ. 52 Taꞌbö ́dx nup nacuáꞌ
niꞌ. Taꞌbö́dx yechëꞌë queëbiꞌ biꞌi nguldauꞌ naꞌ, atiꞌ rëꞌ lequëꞌ Jesús, rnëꞌ:
―Cutur cödxliꞌ. Cutu natbiꞌ nguldauꞌ niꞌ. Raszbiꞌ.
53GulutitjëꞌLëꞌ le nözcnëꞌ chnatbiꞌ. 54Niꞌr gdel‑lëꞌënaꞌbiꞌ Jesús len bëꞌë zidzj

didzaꞌ, rnëꞌ:
―Biꞌi nguldauꞌ, gyasch.
55Niꞌr buꞌu böꞌ nacczbiꞌ, bubanbiꞌ, atiꞌ laꞌ gyástëbiꞌ. Gna béꞌinëꞌ lequëꞌ Jesús

luꞌë le gágubiꞌ. 56Gulubannëꞌ xuz xnaꞌbiꞌ, san Jesús gna béꞌinëꞌ lequëꞌ nutu nu
lëꞌ ca naꞌ guc.

9
Rsölëꞌë Jesús bönniꞌ usë́d queëꞌ tsjenquëꞌ lban

1 Niꞌr butubëꞌ Jesús idxínnutëꞌ bönniꞌ usë́d queëꞌ, atiꞌ budödëꞌ lu naꞌquëꞌ
yöl‑laꞌ huac len yöl‑laꞌ uná bëꞌ lubijëꞌ böꞌ xöhuiꞌ yuꞌugac bunách, len luúnëꞌ
nup teꞌi. 2Bsölëꞌë lequëꞌ tsjenquëꞌ lban ca rna bëꞌë Dios len tsajhuenquëꞌ nup
teꞌi. 3 Jesús gudxëꞌ lequëꞌ:
―Cutu bi guaꞌliꞌ quië laꞌ nöz, ni xuyagdauꞌ, ni yöxj, ni yöt, ni dumí, len cutu

gxoa yenliꞌ chop lariꞌ. 4Bítiꞌtëz yuꞌu ga tsazliꞌ, gul‑zóa niꞌ catiꞌ uzaꞌrliꞌ yödz naꞌ.
5Gátiꞌtëz ga cutu lun lbiꞌiliꞌ ba laꞌn bunách, gul‑rúj yödznaꞌ len gul‑cuíb bëchtö
daꞌ lalabliꞌ, le uluíꞌi lequëꞌ nagáꞌn zxguiaꞌ nabágaꞌquëꞌ.

6Niꞌr gularujëꞌ bönniꞌusë ́d queëꞌnaꞌ. Guladödëꞌ yúguꞌtë yödzdauꞌ, tunëꞌ lban
qui didzaꞌ dxiꞌa, len tuꞌúnëꞌ nup teꞌi yúguꞌtë lu yödz naꞌ.

Ca gutiëꞌ Juan, bönniꞌ buquilëꞌ bunách nis
7 Byönnëꞌ Herodes, bönniꞌ rna bëꞌë, ca nac yúguꞌtë le runëꞌ Jesús, atiꞌ gröꞌë

baguíꞌi, le taꞌná bunách:
―Juan naꞌ chbubanëꞌ lu yöl‑laꞌ gut.
8Yelaꞌquëꞌ taꞌnë́ꞌ:
―Chbulë́ꞌë Elías, bönniꞌ naꞌ bëꞌë didzaꞌ uláz queëꞌ Dios.
Yelaꞌquëꞌ taꞌnë ́ꞌ:
―Chbubanëꞌ bönniꞌ bitsëꞌë bönniꞌ gluꞌë didzaꞌ uláz queëꞌ Dios dza niꞌtë.

9Herodes naꞌ gnëꞌ:
―Juannaꞌbrixaꞌ yenëꞌ. ¿Nuzxa caz bönniꞌni, ryöndaꞌqueëꞌ runëꞌ yuguꞌ lë ni?
Rzu rböꞌë Herodes gléꞌinëꞌ Jesús.
Rugahuëꞌ Jesús chiʉ́n gayuáꞌ bunách

10 Catiꞌ guludxinëꞌ ga zoëꞌ Jesús bönniꞌ gbaz nasölëꞌë Lëꞌ, gululuiꞌinëꞌ Lëꞌ
yúguꞌtë le glunëꞌ. Niꞌr bchëꞌë lequëꞌ quizi Jesús. Yjaquëꞌ tu latj caꞌz lu xyu yödz
Betsaida. 11Catiꞌ chnö́zigac lë ni bunách, yajnaugac Lëꞌ, atiꞌ Jesús benëꞌ lequëꞌ
ba laꞌn len bë ́ꞌlenëꞌ lequëꞌ didzaꞌ ca rna bëꞌë Dios, atiꞌ bunëꞌ nup teꞌi.

12 Catiꞌ chzaꞌ ral dza naꞌ, gulabiguëꞌë ga zoëꞌ Jesús idxínnutëꞌ bönniꞌ gbaz
queëꞌ, len tëꞌ Lëꞌ:
―Busölaꞌbunáchni tsjac gapdë yödzdauꞌ len gapdë yuꞌudauꞌ gdu zbiꞌil quië

tsajtiljquëꞌ gap lugaꞌnëꞌ len bi lahuëꞌ, le nac latj caꞌz ga ni zoaruꞌ.
13Niꞌr Jesús rëꞌ lequëꞌ:
―Gul‑guꞌë lbiꞌiliꞌ le lahuëꞌ.
Tëꞌ Lëꞌ:
―Gayuꞌzyötxtildauꞌdë lenchopzbaꞌböldëbaꞌqueëtuꞌ, o ¿naruꞌhuayéajtsatuꞌ

tsjö ́ꞌutuꞌ le lagu bunách zian ni?
14 Nacuꞌë niꞌ ca chiʉń gayuꞌë bönniꞌ. Niꞌr gudxëꞌ yuguꞌ bönniꞌ usë ́d queëꞌ

Jesús, rnëꞌ:
―Gul‑gún ga laꞌböꞌë tu cöꞌ hueajquëꞌ, lac ca chiʉń hueajquëꞌ.
15 Cni glunëꞌ atiꞌ gulaböꞌë yúguꞌtëꞌ. 16Niꞌr gdel‑lëꞌë Jesús gayuꞌ yöt xtil naꞌ

len chopbaꞌ böl naꞌ, atiꞌ bchis lahuëꞌ ruyúëꞌ luzxbá, len rëꞌ Dios: “Xclenuꞌ.”
Niꞌr buzxuzxjëꞌ leygac len bëꞌë quequëꞌ bönniꞌ usë́d queëꞌ quië lucuꞌë laugac
bunách naꞌ. 17Glahuëꞌ yúguꞌtëꞌ len guluhuöljnëꞌ. Gdöd naꞌ gulutubëꞌ yuguꞌ le
nagáꞌn, atiꞌ guludzë́ꞌë gdu chinnu bdöꞌa.

Rnëꞌ Pedro Jesús naquëꞌ Cristo
18Tu dza tsal niꞌ zoëꞌ quizi Jesús, rulidzëꞌDios, atiꞌ dzagquëꞌ Lëꞌ bönniꞌ usë ́d

queëꞌ, gnabnëꞌ lequëꞌ Jesús, rnëꞌ:
―¿Nuzxa taꞌná bunách nu nacaꞌ?
19Gulubiꞌë didzaꞌ, taꞌnë́ꞌ:
―Taꞌná laꞌgac bunách nacuꞌ Juan, bönniꞌ buquilëꞌ bunách nis. Taꞌná

yelaꞌgac nacuꞌ Elías, atiꞌ taꞌná yelaꞌgac nacuꞌ bönniꞌ bitsëꞌë bönniꞌ gluꞌë didzaꞌ
uláz queëꞌ Dios dza niꞌtë, nubanëꞌ lu yöl‑laꞌ gut.

20Niꞌr gnabnëꞌ lequëꞌ Jesús, rnëꞌ:
―Nazx lbiꞌiliꞌ, ¿nuzxa rnaliꞌ nacaꞌ?
Bubiꞌë didzaꞌ Pedro, rnëꞌ:
―Nacuꞌ Cristo nasölëꞌë Dios.
Rguíxjöꞌë Jesús ca ziꞌa ludöddëꞌ Lëꞌ

21Niꞌr gudxtsquëꞌ lequëꞌ Jesús len gna béꞌinëꞌ lequëꞌ nutu nu lëꞌ Nu naquëꞌ
Lëꞌ. 22Niꞌr rëꞌ lequëꞌ:
―Run bayúdx sacaꞌ quiꞌa nedaꞌ, BönniꞌNuhuöaquëꞌGdu Bunách, zian le gac

quiaꞌ. Lucaꞌnëꞌnedaꞌ caꞌzbönniꞌgul tuꞌzejniꞌi lenyuguꞌbxuzunábëꞌ lenbönniꞌ
gdauꞌ tuꞌsëdi. Ludöddëꞌ nedaꞌ, san töd tsonn dza Dios uspanëꞌ nedaꞌ lu yöl‑laꞌ
gut.

23Gudxëꞌ caꞌ yúguꞌtëꞌ:
―Chquiꞌ rëꞌnnëꞌ bönniꞌ tëꞌë nedaꞌ, ral‑laꞌ uzóëꞌ tslaꞌl le naqui queëꞌ len

gaquëꞌ ca bönniꞌ zijëꞌ zajtë ́ꞌë lëꞌi yag cruz, atiꞌ niꞌr gac tëꞌë nedaꞌ. 24 Nútiꞌtëz
bönniꞌ ruiꞌ ladxëꞌë gun chiꞌë yöl‑laꞌ naꞌbán queëꞌ, unitiëꞌ lei, san bönniꞌ unitiëꞌ
yöl‑laꞌ naꞌbán queëꞌ le dëꞌë nedaꞌ, bönniꞌ ni gataꞌ queëꞌ yöl‑laꞌ naꞌbán gdu.
25 Cutu bi uziꞌë xbey bönniꞌ chquiꞌ utubëꞌ queëꞌ yúguꞌtë le dë yödzlyú ni san
unitiëꞌ tsaz yöl‑laꞌ naꞌbán queëꞌ. 26 Nu bönniꞌ rutuiꞌnëꞌ nedaꞌ len rutuiꞌnëꞌ

caꞌ xtidzaꞌa, lëzcaꞌ nedaꞌ, Bönniꞌ Nuhuöaquëꞌ Gdu Bunách, utuiꞌdaꞌ bönniꞌ naꞌ
catiꞌ huödaꞌ duná bëꞌa, dzaggac nedaꞌ yöl‑laꞌ yeníꞌ queëꞌ Xuzaꞌ len yöl‑laꞌ yeníꞌ
quequëꞌ gbaz laꞌy queëꞌ Dios. 27Le nactë rëpaꞌ lbiꞌiliꞌ, nacuáꞌ ni laꞌquëꞌ bönniꞌ
cutu latiëꞌ catiꞌ laꞌléꞌirnëꞌ dza duná bëꞌë Dios.

Rdzaꞌ ca rnaꞌ lahuëꞌ Jesús
28Catiꞌ bzaꞌa xunuꞌ gbidz gdöd bëꞌë yuguꞌ didzaꞌ ni Jesús, niꞌr bchëꞌë Pedro

len Juan len Jacobo, atiꞌ grenëꞌ tu lu guíꞌadauꞌ, ga naꞌ bulidzëꞌ Dios. 29Tsal niꞌ
ruíꞌlenëꞌ Dios didzaꞌ, bdzaꞌ ca rnaꞌ lahuëꞌ, atiꞌ böac chguichdauꞌz lariꞌ nacuëꞌ
len gyëp yös yeníꞌ. 30Niꞌr gululuíꞌ lauquëꞌ ga zoëꞌLëꞌ chopëꞌbönniꞌ tuíꞌlenëꞌLëꞌ
didzaꞌ. NacquëꞌMoisés len Elías. 31Gulayëpëꞌ yös yeníꞌ chopëꞌ ni len tuíꞌlenëꞌ
Jesúsdidzaꞌ caziꞌauzë́ꞌëyödzlyúni, gatiëꞌ luyödz Jerusalén. 32Zal‑laꞌ chractsca
lasiëꞌ Pedro len nup nacuaꞌlen lëꞌ, bayúdx gulanaꞌzëꞌ taꞌléꞌinëꞌ yöl‑laꞌ yeníꞌ
queëꞌ Jesús len chopëꞌ naꞌ nacuáꞌlenëꞌ Lëꞌ. 33 Catiꞌ guluzë́ꞌë niꞌ chopëꞌ naꞌ ga
naꞌ zoëꞌ Jesús, niꞌr Pedro gudxëꞌ Lëꞌ:
―BönniꞌUsëdi,dxiꞌanac zoaruꞌni. Gúntscaꞌtuꞌ tsonnyuꞌu lágaꞌdauꞌ, tu quiuꞌ,

yetú queëꞌMoisés, len yetú queëꞌ Elías.
CutunöznëꞌPedrobinaꞌ rnëꞌ. 34Tsalniꞌ ruꞌëdidzaꞌni, laꞌgröꞌtëböajbucachiꞌ

lequëꞌ, atiꞌ gládxinëꞌ le nacuꞌë luböajnaꞌ. 35Niꞌrbyön chiꞌiNu ruiꞌdidzaꞌ luböaj
naꞌ, rna:
―Bönniꞌ ni naquëꞌ Zxiꞌnaꞌ. Nadxiꞌidaꞌ Lëꞌ. Gul‑zë ́ nagliꞌ didzaꞌ guꞌë.
36Catiꞌ budx bëꞌ didzaꞌ chiꞌi naꞌ, tuzëꞌ Jesúsnagáꞌnlenëꞌ lequëꞌ. Taꞌcuáꞌ dxiëꞌ

bönniꞌ usë́d queëꞌ, atiꞌ dza naꞌ nutu nu glëꞌ ca nac le gulaléꞌinëꞌ.
Ruúnëꞌ‑biꞌ Jesús biꞌi bönniꞌ yuꞌu‑biꞌ böꞌ xöhuiꞌ

37 Catiꞌ zaꞌ reníꞌ yetú dza guluhuötjëꞌ lu guíꞌadauꞌ naꞌ Jesús len bönniꞌ naꞌ
dzagquëꞌLëꞌ, atiꞌ gularújbunách zian dutsaggac Jesús. 38Niꞌr bëꞌë zidzj didzaꞌ
tu bönniꞌ nutsëꞌë ladj bunách zian naꞌ. Bulidzëꞌ Jesús, rnëꞌ:
―Bönniꞌ Usëdi, rátaꞌyuaꞌ lauꞌ duyúꞌ‑biꞌ biꞌi bönniꞌ quiaꞌ le nacbiꞌ biꞌi tuticz

quiaꞌ. 39 Yuꞌu lëbiꞌ böꞌ xöhuiꞌ run ga rbö́dxyaꞌabiꞌ len ruxiztsca lëbiꞌ. Run
ga rbia bdxinaꞌ zidiꞌ rúꞌabiꞌ len ruríx rutultsca lëbiꞌ, len gatga rusán lëbiꞌ.
40Gútaꞌyuaꞌ lauquëꞌ bönniꞌ usë́d quiuꞌ lubijëꞌ lei, san cutu gulazáquiꞌnëꞌ.

41Bubiꞌë didzaꞌ Jesús, rnëꞌ:
―Lbiꞌiliꞌ, curéjlëꞌliꞌ len nachixi icjliꞌ. ¿Gácaꞌxtë ral‑laꞌ sóalenaꞌ lbiꞌiliꞌ len guaꞌ

glenaꞌ queëliꞌ? Djuaꞌ‑biꞌ ni biꞌi bönniꞌ quiuꞌ.
42Catiꞌ niꞌ zaꞌbiꞌ rbígaꞌbiꞌ ga naꞌ zoëꞌ Jesús, brix butultsca lëbiꞌ böꞌ xöhuiꞌ naꞌ,

atiꞌ gdil‑lëꞌ böꞌ xöhuiꞌ naꞌ Jesús len bunëꞌ‑biꞌ biꞌi bönniꞌ naꞌ. Niꞌr buguꞌë‑biꞌ lu
nëꞌëxuzbiꞌ. 43Gulubani yúguꞌtë bunáchniꞌ canacyöl‑laꞌhuac zxönqueëꞌDios.

Rguíxjöꞌë leyúbl Jesús ca ziꞌa ludöddëꞌ Lëꞌ
Tsal niꞌ tuꞌbani yúguꞌtë bunách ca nac le zxön runëꞌ Jesús, Lëꞌ gudxëꞌ yuguꞌ

bönniꞌ usë́d queëꞌ, 44 rnëꞌ:
―Gul‑cúꞌu icj nagliꞌ didzaꞌ ni, le ziꞌa ludödëꞌ nedaꞌ, Bönniꞌ Nuhuöaquëꞌ Gdu

Bunách, lu naꞌgac bunách.
45 Cutu gulayéjniꞌnëꞌ didzaꞌ ni bönniꞌ usë ́d queëꞌ, le cutu ruiꞌnëꞌ lequëꞌ latj

Dios laꞌyéjniꞌnëꞌ, san cutu gulurúguinëꞌ laꞌnabnëꞌ Jesús ca nac didzaꞌ ni.
Nu nac blau

46Niꞌr gulazú lauquëꞌ tunëꞌ rusbö ́ bönniꞌ usë ́d queëꞌ Jesús. Taꞌnabi lzaꞌquëꞌ
tuëꞌ yetúëꞌ núzxalëꞌ gaquëꞌ blau. 47 Ráquibeꞌinëꞌ Jesús le taꞌzáꞌ ládxiꞌquëꞌ, atiꞌ
gdel‑lëꞌë‑biꞌ tubiꞌ biꞌidauꞌ, len buzóëꞌ‑biꞌ cuitiëꞌ. 48Niꞌr rëꞌ lequëꞌ:
―Nútiꞌtëzbönniꞌgunëꞌba laꞌn tubiꞌidauꞌ cni lenáquibiꞌquiaꞌ, nédaꞌczaꞌgunëꞌ

ba laꞌn, atiꞌnubönniꞌgunëꞌnedaꞌba laꞌn, gunëꞌ caꞌba laꞌnXuzaꞌnasölëꞌënedaꞌ.
Qui lë ni naꞌ bönniꞌ nutsëꞌë ladjliꞌ nacrëꞌ nöxj ladxiꞌ, bönniꞌ ni naquëꞌ blau.

Nu curdáꞌbagaꞌ rëꞌu, raclen rëꞌu
49Niꞌr bulidzëꞌ Jesús Juan, rnëꞌ:
―BönniꞌUsëdi,bléꞌituꞌ‑nëꞌbönniꞌ rugunëꞌdxin lauꞌ rubijëꞌböꞌxöhuiꞌ, atiꞌgna

béꞌituꞌ‑nëꞌ le cutu dëꞌë rëꞌu.
50 Jesús rëꞌ lëꞌ:
―Cutu gna béꞌiliꞌ‑nëꞌ, le raclen rëꞌu nu curdáꞌbagaꞌ rëꞌu.
Rdil‑lëꞌ Jesús Jacobo len Juan

51 Catiꞌ chzaꞌ gal‑laꞌ dza ral‑laꞌ gatiëꞌ Jesús len huëpëꞌ yehuaꞌ yubá, benëꞌ
bayúdx tsijëꞌ Jerusalén. 52 Bsölëꞌë yuguꞌ bönniꞌ gbaz queëꞌ laꞌnörëꞌ ca Lëꞌ, atiꞌ
yjaquëꞌ tu yödzdauꞌ quegac bunách Samaria tsajpaꞌquëꞌ ga ugaꞌnëꞌ tu dzöꞌ.
53 Cutu glunëꞌ Jesús ba laꞌn bönniꞌ yödz naꞌ le chnac queëꞌ Jerusalén zijëꞌ.
54Catiꞌ gulaléꞌinëꞌ lë ni Jacobo len Juan, bönniꞌ usë́d queëꞌ, tëꞌ Jesús:
―Xan, ¿naruꞌ gnábtscaꞌtuꞌ huötj guiꞌ zaꞌ yehuaꞌ yubá le usnít lequëꞌ, guntuꞌ

ca naꞌ benëꞌ Elías?
55Bueycjëꞌ Jesús len gdil‑lëꞌ lequëꞌ, rnëꞌ:
―Cutu nö́ziliꞌ bizxa böꞌ dzag lbiꞌiliꞌ. 56 Bidaꞌ ni nedaꞌ, Bönniꞌ Nuhuöaquëꞌ

Gdu Bunách, clëg quië usnitiaꞌ yöl‑laꞌ naꞌbán quegac bunách, san bidaꞌ dusláꞌ
bunách.
Niꞌr yjaquëꞌ yödz yubl.
Nup tëꞌni tsjaclen Jesús

57Tsal niꞌ yuꞌuquëꞌ nöz Jesús len bönniꞌ daꞌquëꞌ Lëꞌ, bdxinëꞌ niꞌ tu bönniꞌ, len
rëꞌ Jesús:
―Xan, rëꞌndaꞌ sáꞌlenaꞌ Liꞌ gátiꞌtëz ga tsijuꞌ.
58 Jesús rëꞌ lëꞌ:
―Yuguꞌ bözaꞌ, nacuáꞌ zxan guiöj quecbaꞌ, atiꞌ yuguꞌ bguindauꞌ, dxiagac

lidxcbaꞌ, san nedaꞌ, BönniꞌNuhuöaquëꞌGduBunách, cutu dë quiaꞌ ga gataꞌ uzíꞌ
ladxaꞌa.

59Niꞌr gudxëꞌ bönniꞌ yubl Jesús, rnëꞌ:
―Gdaꞌ nedaꞌ.
Bönniꞌ ni gudxëꞌ Lëꞌ:
―Xan, benn nedaꞌ latj huöjaꞌ ziꞌal lidxaꞌ ga gdxinr dza chbucachaꞌa‑nëꞌ

xuzaꞌ.
60 Jesús gudxëꞌ lëꞌ:
―Bëꞌ latj bönniꞌ chzoa latiëꞌ lucachëꞌënup chnat quequëꞌ, san liꞌ, gyeaj, yjen

lban ca gna bëꞌë Dios.
61Niꞌr bdxinëꞌ yetúëꞌ caꞌ, rëꞌ Jesús:
―Xan, rëꞌndaꞌ sáꞌlenaꞌ Liꞌ, san benn nedaꞌ latj tsijaꞌ ziꞌal tsajzéygacdaꞌ‑nëꞌ

didzaꞌ diꞌa dza quiaꞌ.
62 Jesús gudxëꞌ lëꞌ:
―Nútiꞌtëz bönniꞌ ruiꞌ ladxëꞌë le rac yödzlyú naquëꞌ ca bönniꞌ rugaꞌnëꞌ‑baꞌ

bëdx len ruyúëꞌ zacaꞌ cúdzuꞌlëꞌ. Nu run cni cutu nac lsacaꞌ tsaz ga rna bëꞌë
Dios.

10
Rsölëꞌë Jesús tsonnlalj yu chiëꞌ bönniꞌ tsjenquëꞌ lban

1Gdöd glac lë ni, gröëꞌ Xanruꞌ yetsonnlalj yu chiëꞌ caꞌ bönniꞌ usë ́d queëꞌ, atiꞌ
bsölëꞌë lequëꞌ chophueajquëꞌ laꞌnörëꞌ ca Lëꞌ tsjaquëꞌ yúguꞌtë yödz len yödzdauꞌ
gap chzoa tödëꞌ Lëꞌ. 2Gudxëꞌ lequëꞌ:
―Le nactë, dëtsca dxin quiaꞌ, le nac ca tu laꞌ yël zxön ga nu tsajchíb, san

nabábz huen dxin quiaꞌ. Qui lë ni naꞌ, gul‑gátaꞌyu lahuëꞌ Dios, naquëꞌ Xan
laꞌ yël naꞌ, gsölëꞌë yuguꞌ huen dxin ga nac laꞌ yël queëꞌ. 3 Gul‑tséaj naꞌa.

Gul‑yutscaꞌ, nedaꞌ rsölaꞌa lbiꞌiliꞌ, nacliꞌ ca böꞌcuꞌ zxilaꞌ zjacbaꞌ ladjcbaꞌ böꞌcuꞌ
zugaꞌ sniaꞌ. 4Cutu guaꞌliꞌ yöxj dumí ni bzud yöt, len cutu guaꞌliꞌ yetú cöꞌ löl‑liꞌ,
len cutu tseyliꞌgüíꞌlenliꞌbunáchdidzaꞌgapnac laꞌnöz. 5Gátiꞌtëzyuꞌuga tsazliꞌ,
ziꞌal gnaliꞌ: “Le rbequi dxi ladxiꞌ gac quegac bunách nacuáꞌ yuꞌu ni.” 6 Chquiꞌ
zoa niꞌ nu bönniꞌ röꞌ dxi ladxëꞌë, ugaꞌnlen lëꞌ le rbequi dxi ladxiꞌ naꞌ gnabliꞌ,
san chquiꞌ cuzóa niꞌ nu bönniꞌ cni, ugaꞌnlen lbiꞌiliꞌ le rbequi dxi ladxiꞌ naꞌ
gnabliꞌ. 7Gul‑gáꞌnyuꞌuganaꞌ tsazliꞌ len gul‑guíꞌaj gul‑gagubi lunnëꞌqueëliꞌ, le
udzölcznëꞌ bönniꞌ huen dxin le gahuëꞌ. Cutu tödliꞌ yuꞌu yuꞌu. 8Gátiꞌtëz yödz ga
tsazliꞌ atiꞌ lun lbiꞌiliꞌ ba laꞌn, gul‑gagu le lucuꞌë lauliꞌ. 9Gul‑ún nup teꞌi nacuáꞌ
yödz naꞌ, len gul‑guië ́ lequëꞌ: “Chbdxin ga zoaliꞌ le rna bëꞌë Dios.” 10 Gátiꞌtëz
yödz ga tsazliꞌ, chquiꞌ cutu lun lbiꞌiliꞌ ba laꞌn, gul‑rúj tsajsoaliꞌ laꞌ nöz qui yödz
naꞌ, gnaliꞌ: 11 “Bëchtö qui ladzliꞌ daꞌ lalabtuꞌ ruquindjtuꞌ lei, le ruluíꞌnabágaꞌliꞌ
zxguiaꞌ, san ral‑laꞌ gnö́ziliꞌ lë ni, chbdxin ga zoaliꞌ le rna bëꞌë Dios.” 12Nedaꞌ
rëpaꞌ lbiꞌiliꞌ, catiꞌ gdxin dza gchuguëꞌ Dios quegac bunách, laꞌzacaꞌ laꞌguíꞌir
bunáchyödzniꞌ ca laꞌzacaꞌ laꞌguíꞌi bunáchyödz Sodoma, nupniꞌbusnitiëꞌDios.

Le gac quegac nup culubíꞌi ládxiꞌgac
13Gnëꞌ caꞌ Jesús:
―Bicaꞌ bayechiꞌ lbiꞌiliꞌ, bunách yödz Corazín. Bicaꞌ bayechiꞌ lbiꞌiliꞌ, bunách

yödz Betsaida. Laꞌnaruꞌ glac lu yödz Tiro len lu yödz Sidón yuguꞌ yöl‑laꞌ huac
rubani ca yuguꞌ le benaꞌ ga zoaliꞌ, dza niꞌtë lubíꞌi ládxiꞌquëꞌ bönniꞌ niꞌ, lacuëꞌ
lariꞌ caꞌz len laꞌguꞌë dö cuinquëꞌ, le uluíꞌ chgulubíꞌi ládxiꞌquëꞌ. 14Qui lë ni naꞌ,
catiꞌ gdxin dza gchuguëꞌ Dios quegac bunách, sacaꞌ quiꞌrliꞌ ca laꞌzacaꞌ laꞌguiꞌë
bönniꞌ Tiro len Sidón. 15 Lbiꞌiliꞌ, bunách Capernaum. ¿Naruꞌ cugúc queëliꞌ ca
gyëpliꞌganuryazyehuaꞌyubá? Huötjliꞌ tsajtsazliꞌ latj chul quegacnupnatgac.

16Niꞌr gudxëꞌ yuguꞌ bönniꞌ usë́d queëꞌ Jesús, rnëꞌ:
―Nu ruzë ́ nag lbiꞌiliꞌ, ruzë́ nag caꞌ nedaꞌ, atiꞌ nu rucáꞌn lbiꞌiliꞌ caꞌz, rucáꞌn

caꞌ nedaꞌ caꞌz, len nu rucáꞌn nedaꞌ caꞌz, rucáꞌn caꞌ caꞌz Xuzaꞌ, nasölëꞌë nedaꞌ.
Tuꞌdxinëꞌ ga zoëꞌ Jesús bönniꞌ yjenquëꞌ lban

17 Catiꞌ guludxinëꞌ ga zoëꞌ Jesús tsonnlalj yu chiëꞌ bönniꞌ naꞌ bsölëꞌë Lëꞌ,
yjenquëꞌ lban, taꞌnë́ꞌ:
―Xan, tun ca rnatuꞌ böꞌ xöhuiꞌ catiꞌ ruguntuꞌ dxin lauꞌ Liꞌ.
18 Jesús gudxëꞌ lequëꞌ:
―Nedaꞌ bléꞌidaꞌ Satanás tuꞌ xöhuiꞌ, gbix zxan luzxbá ca run yös, ryaz luyú.

19 Gul‑yutscaꞌ, nedaꞌ nudödaꞌ lu naꞌliꞌ yöl‑laꞌ uná bëꞌ söncliꞌ‑baꞌ bël sniaꞌ len
xajnö ́ꞌ atiꞌ cutu bi gac queëliꞌ, atiꞌ uxicjliꞌ lu yöl‑laꞌ uná bëꞌ qui tuꞌ xöhuiꞌ, nu
curleꞌi rëꞌu dxiꞌa. 20 Naꞌa, gul‑dziji, clëgz le tun ca rnaliꞌ böꞌ xöhuiꞌ, san le
nayujgac laliꞌ lu guich niꞌ yehuaꞌ yubá.

Rudzijnëꞌ Jesús
21Laꞌ niꞌz rudzijnëꞌ Jesús, dzaguëꞌ Lëꞌ Dios Böꞌ Laꞌy, rnëꞌ:
―Rguꞌa Liꞌ yöl‑laꞌ ba, Xuzaꞌ, nacuꞌ Xani yehuaꞌ yubá len Xani luyú ni,

le bucachuꞌu yuguꞌ lë ni lauquëꞌ bönniꞌ tac szxöni len bönniꞌ taꞌyejniꞌi, san
buluiꞌicnuꞌ‑biꞌ biꞌidauꞌ ca nac. Caꞌ gac, Xuzaꞌ, le cni bdzag ladxuꞌu.

22Niꞌr gnëꞌ:
―Yúguꞌtë budödëꞌ lu naꞌa Xuzaꞌ. Nutu nu bönniꞌ nöznëꞌ Nu naquëꞌ Zxiꞌnëꞌ

Dios, san tuzëꞌDiosXuznöznëꞌ, atiꞌnutununöziNunaquëꞌDiosXuz, san tuzëꞌ
Zxiꞌnëꞌ nöznëꞌ, atiꞌ gnö́zigac caꞌ nup naꞌ Zxiꞌnëꞌ rëꞌnnëꞌ uluiꞌinëꞌ lequëꞌ Xuzëꞌ.

23Niꞌr buyúëꞌ yuguꞌ bönniꞌ usë ́d queëꞌ Jesús len rëꞌ lequëꞌ:
―Bicaꞌ bagac nup taꞌleꞌi le rléꞌiliꞌ lbiꞌiliꞌ, 24 le rëpaꞌ lbiꞌiliꞌ: Glëꞌnnëꞌ laꞌléꞌinëꞌ

le rléꞌiliꞌ zian bönniꞌ gluꞌë didzaꞌ uláz queëꞌ Dios len bönniꞌ gulaná bëꞌë, san
cutu gulaléꞌinëꞌ lei. Glëꞌnnëꞌ laꞌyönnëꞌ le ryö ́niliꞌ, san cutu gulayönnëꞌ lei.

Bönniꞌ Samaria naquëꞌ tsahuiꞌ
25Niꞌr gyasëꞌ bönniꞌ gdauꞌ usëdi, len quië siꞌ bëꞌë Jesús, gnabnëꞌ Lëꞌ, rnëꞌ:
―Bönniꞌ Usëdi, ¿bizxa ral‑laꞌ gunaꞌ quië gdél‑liꞌdaꞌ yöl‑laꞌ naꞌbán gdu?
26 Jesús rëꞌ lëꞌ:
―¿Bizxa caz nayúj lu guich lu zxba queëꞌMoisés? ¿Nacx rusacaꞌ quiuꞌ lë naꞌ

rulabuꞌ?
27Bubiꞌë didzaꞌ bönniꞌ naꞌ, rnëꞌ:
―Cni rna: Gdxiꞌinuꞌ XanuꞌDios gdu ladxuꞌu, len lu gdu icj ládxiꞌdaꞌu, len lu

gdu yöl‑laꞌ run quiuꞌ, len lu gdu yöl‑laꞌ rejniꞌi quiuꞌ, atiꞌ gdxiꞌinuꞌ böchiꞌ lzaꞌu
ca nadxíꞌi cuinuꞌ.

28 Jesús rëꞌ lëꞌ:
―Dxíꞌadauꞌ bubiꞌu didzaꞌ. Ben cni, atiꞌ gataꞌ quiuꞌ yöl‑laꞌ naꞌbán naꞌ.
29Le guꞌnnëꞌ bönniꞌ naꞌ ubíj dxiꞌa cuinëꞌ, rëꞌ Jesús:
―¿Nuzxa naꞌ böchiꞌ lzaꞌa?
30Bubiꞌë didzaꞌ Jesús, rëꞌ lëꞌ:
―Gzëꞌë Jerusalén bönniꞌ, rudinniëꞌ, zijëꞌ yödz Jericó. Laꞌ nöz niꞌ gulazönëꞌ

lëꞌ gban. Gulagǘëꞌ lariꞌnacuëꞌ len glunëꞌ lëꞌhuëꞌ. Niꞌr guluzë ́ꞌë niꞌ, nucaꞌnquëꞌ
lëꞌ, chratczëꞌ. 31 Niꞌr gdödëꞌ laꞌ nöz niꞌ bxuz. Catiꞌ bléꞌinëꞌ bönniꞌ huëꞌ naꞌ,
tslaꞌl gdödëꞌ. 32Gdödëꞌ caꞌ niꞌ bönniꞌ nababëꞌ zxiꞌn xsoëꞌ Leví, bönniꞌ naꞌ tunëꞌ
dxin qui gdauꞌ. Catiꞌ bléꞌinëꞌ lëꞌ, tslaꞌl caꞌ gdödëꞌ. 33 Lëzcaꞌ yuꞌë nöz naꞌ bönniꞌ
Samaria, atiꞌ bdxinëꞌ gal‑laꞌ ga dëꞌ bönniꞌ huëꞌ naꞌ. Catiꞌ bléꞌinëꞌ lëꞌ, buechiꞌ
ladxëꞌë lëꞌ. 34Gbiguëꞌë ga naꞌ dëꞌ, atiꞌ gluꞌë le za len xisi uva nal lu huëꞌ queëꞌ,
len buchö ́linëꞌ lei lariꞌ. Niꞌr bdxiëꞌ lëꞌ cúdzuꞌbaꞌ böaꞌ queëꞌ len buꞌë lëꞌ yuꞌu ga
taꞌdxinëꞌ bönniꞌ yuꞌuquëꞌ nöz, atiꞌ niꞌ ben chiꞌë lëꞌ. 35 Catiꞌ zaꞌ reníꞌ yetú dza,
len chzoa uzë́ꞌë niꞌ bönniꞌ Samaria naꞌ, glijëꞌ lazxjëꞌ qui chop dza, le bucaꞌnëꞌ
lu nëꞌë bönniꞌ xan yuꞌu naꞌ, rëꞌ lëꞌ: “Ben chiꞌë bönniꞌ ni, len chquiꞌ utö ́uꞌ yelatiꞌ
dumí, ubiꞌa quiuꞌ nedaꞌ catiꞌ huödaꞌ.” 36 Naꞌa, ¿nacx runi liꞌ? ¿Núzxalëꞌ bönniꞌ
yonn ni guquëꞌ böchiꞌ lzëꞌë bönniꞌ naꞌ gluꞌë döꞌ queëꞌ bönniꞌ gban?

37Bubiꞌë didzaꞌ bönniꞌ gdauꞌ usëdi naꞌ, rëꞌ Jesús:
―Bönniꞌ naꞌ buechiꞌ ladxëꞌë lëꞌ.
Niꞌr Jesús gudxëꞌ lëꞌ:
―Gyeaj naꞌa, yjen caꞌ liꞌ.
Le benëꞌ Jesús lidxcnuMarta lenMaría

38Niꞌr buꞌë nöz Jesús, bdxinëꞌ tu yödzdauꞌ ga niꞌ bchëꞌnuLëꞌ lidxnu ngul lënu
Marta. 39Martani zoanungul zxilnu lënuMaría, atiꞌMaríanaꞌ grö ́ꞌtënu ganac
xniꞌë Jesús, ruzë́ nagnuxtidzëꞌë. 40Marta naꞌbubi buguiꞌnu, zian dxin runnu,
atiꞌ gbígaꞌnu ga naꞌ zoëꞌ Jesús, rënu Lëꞌ:
―Xan, ¿naruꞌ cu ruiꞌ ládxiꞌtsuꞌnedaꞌ le nucaꞌnbiꞌnedaꞌ biꞌi zxilaꞌni, atiꞌ tuzaꞌ

runaꞌ dxin? Gudx‑biꞌ gáclenbiꞌ nedaꞌ.
41Bubiꞌë didzaꞌ Jesús, rëꞌ‑nu:
―Marta, Marta, ruúbi ruguíꞌitsquinuꞌ, len zian le ruiꞌ ladxuꞌu runuꞌ. 42Tuz

le run bayúdx nu gun, atiꞌ María ni gröbiꞌ lë naꞌ nactër dxiꞌa, atiꞌ lë naꞌ gröbiꞌ
cutu gdua queëbiꞌ.

11
Ca ral‑laꞌ ulidzruꞌ‑nëꞌDios

1 Tu dza niꞌ rulidzëꞌ Dios Jesús. Catiꞌ budx bë ́ꞌlenëꞌ Dios didzaꞌ, rëꞌ Lëꞌ tuëꞌ
bönniꞌ usë́d queëꞌ, rnëꞌ:
―Xan, bsëdi netuꞌ ulidztuꞌ‑nëꞌ Dios güíꞌlentuꞌ‑nëꞌ didzaꞌ, ca benëꞌ Juan,

busëdnëꞌ bönniꞌ daꞌquëꞌ lëꞌ.
2Niꞌr Jesús rëꞌ lequëꞌ:

―Catiꞌ ulidzliꞌ‑nëꞌ Dios güíꞌlenliꞌ‑nëꞌ didzaꞌ, gul‑ná:
Xuztuꞌ, zuꞌ yehuaꞌ yubá, gac zxön lauꞌ.
Gda gna bëꞌu.
Luyú ni gac ca rdzag ladxuꞌu Liꞌ, ca naꞌ rac niꞌ yehuaꞌ yubá.
3Benn le gágutuꞌ naꞌa dza.
4Bnit lau netuꞌ dul‑laꞌ nabágaꞌtuꞌ
Ca netuꞌ caꞌ runít lautuꞌ nup bi tun queëtuꞌ.
Cutu guꞌu latj siꞌ bëꞌ netuꞌ le xöhuiꞌ,
San buslá netuꞌ lu naꞌ nu ruaꞌ döꞌ.

5 Jesús rëꞌ caꞌ lequëꞌ:
―Chquiꞌ zoëꞌ bönniꞌ nutsëꞌë ladjliꞌ, len zoëꞌ böchiꞌ lzëꞌë, len chquiꞌ tsijëꞌ ga

naꞌ zoëꞌ ladxiꞌ yël, atiꞌ ulidzëꞌ lëꞌ, gnëꞌ: “Böchaꞌa, benn quiaꞌ tsonn yöt xtil
6 le ziꞌa bdxinëꞌ quiaꞌ böchiꞌ lzaꞌa, zëꞌë ziꞌtuꞌ, san cutu bi dë guꞌa‑nëꞌ gahuëꞌ.”
7 ¿Naruꞌ ubiꞌë didzaꞌ cni bönniꞌ naꞌ zoëꞌ yuꞌu, guiëꞌ lëꞌ: “Cutu utsaꞌu nedaꞌ.
Chnayéyj yuꞌu, atiꞌ chdë́lencbiꞌ nedaꞌ biꞌi quiaꞌ. Cutu gac tsasaꞌ bi gunnaꞌ
quiuꞌ”? 8Nedaꞌ rëpaꞌ lbiꞌiliꞌ: Zal‑laꞌ cutu tsasëꞌbiunödzjëꞌqueëꞌ lenaquëꞌböchiꞌ
lzëꞌë, san tsasëꞌ len unödzjëꞌ queëꞌ yúguꞌtë le rquinnëꞌ quië cutur upizxjnëꞌ lëꞌ.
9Qui lë ni naꞌ rëpaꞌ lbiꞌiliꞌ: Gul‑náb, atiꞌDios gunnëꞌqueëliꞌ. Gul‑quílj, atiꞌ gdzöl
queëliꞌ. Gul‑lídz raꞌ yuꞌu, atiꞌ tsalj queëliꞌ. 10Nu rnab, rziꞌ qui, atiꞌ nu rguilj,
rdzöl qui, atiꞌ nu rulídz raꞌ yuꞌu, ryalj qui.

11 ’Chquiꞌ zoëꞌ bönniꞌ nutsëꞌë ladjliꞌ, naquëꞌ xuz, len chquiꞌ gnábibiꞌ lëꞌ yöt
xtil zxiꞌnëꞌ, ¿naruꞌ unödzjtsëꞌ queëbiꞌ guiöj? Chquiꞌ gnábibiꞌ lëꞌ tubaꞌ böl, ¿naruꞌ
unödzjtsëꞌ queëbiꞌ bël? 12 Chquiꞌ gnábibiꞌ lëꞌ dxit qui börj, ¿naruꞌ unödzjtsëꞌ
queëbiꞌ xajnö ́ꞌ? 13 Cni nac, chquiꞌ nacliꞌ lbiꞌiliꞌ huiaꞌdöꞌ san nö́ziliꞌ unödzjliꞌ
quecbiꞌ zxiꞌnliꞌ le nac dxiꞌa, nactër löz gunnëꞌ queëliꞌ Dios Böꞌ Laꞌy Xuzliꞌ zoëꞌ
yehuaꞌ yubá, nul‑liꞌ gnábiliꞌ Lëꞌ.

Taꞌnë́ꞌ runëꞌ dxin Jesús len yöl‑laꞌ huac qui tuꞌ xöhuiꞌ
14 Tu dza bubijëꞌ böꞌ xöhuiꞌ yuꞌu bönniꞌ Jesús, le run ga curnë ́ꞌ. Catiꞌ burúj

böꞌ xöhuiꞌ naꞌ, bëꞌë didzaꞌ bönniꞌ naꞌ cugnë́ꞌ, atiꞌ gulubani bunách nacuáꞌ niꞌ.
15Laꞌgac bunách nacuáꞌ niꞌ taꞌná:
―Len yöl‑laꞌ huac qui tuꞌ xöhuiꞌ Beelzebú, xangac böꞌ xöhuiꞌ, rubijëꞌ yuguꞌ

böꞌ xöhuiꞌ naꞌ.
16Glëꞌni laꞌzíꞌ bëꞌ Jesús yelaꞌgac bunách naꞌ, atiꞌ gulanabi Lëꞌ gunëꞌ tu le gac

bëꞌ zaꞌ yehuaꞌ yubá. 17Ráquibeꞌinëꞌ Jesús le taꞌzáꞌ ládxiꞌquëꞌ, atiꞌ rëꞌ lequëꞌ:
―Gátiꞌtëz ga taꞌnábeꞌi lzaꞌgac bunách, chquiꞌ laꞌrúj chopl laꞌ leygacz bunách

naꞌ, laꞌnít. Chquiꞌ laꞌrúj chopl bunách nacuáꞌ tu yuꞌu, udx quegac. 18 Lëzcaꞌ
cni rac qui Satanás, tuꞌ xöhuiꞌ, lëzcaꞌ nazíꞌ lei Beelzebú. Chquiꞌ laꞌrúj chopl
nup daꞌgac lei, ¿nacx gac gdiaꞌ yöl‑laꞌ uná bëꞌ qui? ¿Rnátsaliꞌ naꞌa: len yöl‑laꞌ
huac qui Beelzebú rubijaꞌ yuguꞌ böꞌ xöhuiꞌ? 19 Chquiꞌ nedaꞌ, len yöl‑laꞌ huac
qui Beelzebú rubijaꞌ yuguꞌ böꞌ xöhuiꞌ, ¿nuzxa runn quegac nup daꞌgac lbiꞌiliꞌ
yöl‑laꞌ huac tuꞌbíj yuguꞌ böꞌ xöhuiꞌ? Qui lë ni naꞌ, nup ni nacgac bëꞌ nachíxiliꞌ.
20 Chquiꞌ nedaꞌ, len yöl‑laꞌ huac queëꞌ Dios rubíjgacaꞌ böꞌ xöhuiꞌ, le nactë
chbdxin ga zoaliꞌ le rna bëꞌë Dios.

21 ’Catiꞌ dë lu nëꞌë le rneynëꞌ bönniꞌ nal, len run chiꞌë lidxëꞌ, nac chiꞌi dëra le
dë queëꞌ. 22Naꞌa, chquiꞌ zëꞌë yetúëꞌbönniꞌnáltërëꞌ ca lëꞌ len uxicjëꞌ lëꞌ, niꞌr cuëꞌ
yúguꞌtë le rneynëꞌ, lë naꞌ ruzxöni ladxëꞌë, atiꞌ quisiëꞌ le dë queëꞌ bönniꞌ naꞌ.

23 ’Nu curaclen nedaꞌ, rdáꞌbagaꞌ nedaꞌ. Nu curutublen nedaꞌ, ruslás nu naꞌ.
Ca nac qui böꞌ xöhuiꞌ rudxín xlatj

24Gnëꞌ caꞌ Jesús:

―Catiꞌ r‑ruj lu bönniꞌ böꞌ xöhuiꞌ, rda gap nabídx, rguilj ga uzíꞌ ladxiꞌ. Chquiꞌ
cutu gdzöl qui, gna: “Huöjaꞌ xlatjaꞌ ga niꞌ brujaꞌ.” 25 Catiꞌ rudxín niꞌ, rajxacaꞌ
bönniꞌ naꞌ, naquëꞌ ca tu yuꞌu chnulúa len chnabáꞌa quië nu tsajsóa niꞌ. 26Niꞌr
reaj len rajxíꞌ yegádx böꞌ xöhuiꞌ, nácgactër xöhuiꞌ ca lei, atiꞌ taꞌyúꞌu bönniꞌ naꞌ.
Naꞌa, le rac queëꞌ bönniꞌ naꞌ nayáliꞌtër ca le guc queëꞌ ziꞌal.

Le nac bicaꞌ ba le nac gdu
27 Tsal niꞌ ruꞌë didzaꞌ ni Jesús, bëꞌnu zidzj didzaꞌ ngul nútsaꞌnu ladj bunách

zian naꞌ, rnanu:
―Bicaꞌ ba ngul naꞌ biaꞌnu Liꞌ lëꞌnu, len bicaꞌ ba caꞌ lchuꞌnu ga naꞌ gudxuꞌu.
28Bubiꞌë didzaꞌ Jesús, gnëꞌ:
―Nácgactër bicaꞌ ba nup taꞌyöni xtidzëꞌë Dios len tun ca rna.
Taꞌnabnëꞌ Jesús gunëꞌ le gac bëꞌ nuzxa naquëꞌ

29Tsal niꞌ taꞌbigaꞌ ga zoëꞌ Jesús bunách zian, gzu lahuëꞌ ruꞌë didzaꞌ, rnëꞌ:
―Taꞌnabi nedaꞌ bunách tuaꞌdöꞌ ni gunaꞌ le gac bëꞌ ga zaꞌ yöl‑laꞌ huac quiaꞌ,

san cutu bi le gac bëꞌ laꞌléꞌinëꞌ. Tuz le gac bëꞌ ca naꞌ guc queëꞌ Jonás laꞌléꞌinëꞌ.
30Ca naꞌ guc queëꞌ Jonás, guquëꞌ tu le nac bëꞌ laugac bunách yödzNínive, lëzcaꞌ
cni gac quiaꞌ nedaꞌ, BönniꞌNuhuöaquëꞌ Gdu Bunách, gacaꞌ tu le gac bëꞌ laugac
bunách dza ni zoaruꞌ naꞌa. 31 Catiꞌ gdxin dza gchuguëꞌ Dios quegac bunách
len cuequi xbeynëꞌ bunách dza ni zoaruꞌ naꞌa, Dios uchisëꞌ‑nu ngul dza niꞌtë
gna béꞌinu bunách luyú niꞌ dë tslaꞌa ga rdöd gbidz beoꞌ ziag, atiꞌ le bennuuluíꞌ
nabágaꞌgac bunách ni zxguiaꞌ, le bidnu lënu, brujnu ga nac ziꞌtuꞌ quië duzë́
nagnu didzaꞌ rejniꞌi bëꞌë Salomón, bönniꞌ gna béꞌinëꞌ bunách Israel, san naꞌa,
zoaꞌninedaꞌ, lennáctëraꞌblaucaSalomónnaꞌ. 32Lëzcaꞌ cni, Diosuchisëꞌbönniꞌ
gulacuꞌë yödz Nínive catiꞌ gdxin dza gchugu bëꞌë quegac bunách len cuequi
xbeynëꞌ bunách dza ni zoaruꞌ naꞌa, atiꞌ le glunëꞌ uluíꞌ nabágaꞌgac bunách ni
zxguiaꞌ, le gulubíꞌi ládxiꞌquëꞌ bönniꞌ Nínive catiꞌ gulayönnëꞌ lban benëꞌ Jonás,
atiꞌ naꞌa zoaꞌ ni nedaꞌ, len náctëraꞌ blau ca Jonás naꞌ.

Le rguꞌu yeníꞌ lu icj ládxiꞌdauꞌruꞌ
33Gnëꞌ caꞌ Jesús:
―Catiꞌ nu ruquel‑laꞌ guiꞌ, cutu rguꞌu lei ga nagachiꞌ, len cutu rudusiꞌ lei

guiꞌn, san ruzóa lei xtsaꞌ ga lnaꞌ, quië uzeníꞌ quegac nup taꞌyáz yuꞌu naꞌ. 34Yöj
lauruꞌ nac ca tu le rguꞌu yeníꞌ lu icj ládxiꞌdauꞌruꞌ. Chquiꞌ yöj lauꞌ nac dxiꞌa,
gduteoꞌ yudz le nac yeníꞌ, san chquiꞌ nac xöhuiꞌ yöj lauꞌ, gduteoꞌ yudz le nac
chul xöhuiꞌ. 35 Ben chiꞌi cuinuꞌ naꞌa, cui huöac chul lë naꞌ rguꞌu yeníꞌ lu icj
ládxiꞌdaꞌu. 36Cninac, chquiꞌgduteoꞌnadzë ́ꞌiznuꞌ lenacyeníꞌ lencutubi zoalen
liꞌ le chul xöhuiꞌ, yúguꞌtë gléꞌinuꞌ dxiꞌa ca rac catiꞌ ruzeníꞌ quiuꞌ guiꞌ.

Ruquíëꞌ Jesús yuguꞌ bönniꞌ gdauꞌ
37 Catiꞌ budx bëꞌë didzaꞌ ni Jesús, bulidzëꞌ Lëꞌ tsajtágulenëꞌ lëꞌ bönniꞌ gdauꞌ

fariseo. Catiꞌ gyaziëꞌ Jesús lidxëꞌ bönniꞌ gdauꞌ naꞌ, gröꞌë rahuëꞌ. 38Catiꞌ bléꞌinëꞌ
Lëꞌ bönniꞌ gdauꞌ fariseo naꞌ, bubannëꞌ le cutu gdib nëꞌë Jesús catiꞌ ziꞌa gahuëꞌ.
39Xanruꞌ rëꞌ lëꞌ:
―Lbiꞌiliꞌ, bönniꞌ gdauꞌ fariseo, rguib cuinliꞌ ca rguibliꞌ láhuilgac le riꞌiji

ráhuiliꞌ, san lu icj ládxiꞌdauꞌliꞌ ruhuídiꞌliꞌ len rzaꞌ ládxiꞌliꞌ le cunác. 40 Lbiꞌiliꞌ,
bönniꞌ curéjniꞌliꞌ. ¿Naruꞌ cu nö́ziliꞌ, Nu ben le zoa lahuiz ben caꞌ le yuꞌu lëꞌil?
41Naꞌa, gul‑gún gun le dë queëliꞌ, atiꞌ niꞌr huöac dxiꞌa yúguꞌtë le dë queëliꞌ.

42 ’Bicaꞌ bayechiꞌ lbiꞌiliꞌ, bönniꞌ gdauꞌ fariseo. Rguizxjliꞌ qui gdauꞌ tu cuia tsa
tu chi cuia le rziꞌliꞌ qui xhueaj, len qui guixiꞌ rud, len quegac guixiꞌ cuandauꞌ,
san rudödzliꞌ le nac tsahuiꞌ len yöl‑laꞌ nadxíꞌi queëliꞌ Dios. Yuguꞌ lë ni run
bayúdx gunliꞌ, len cutu ucaꞌnliꞌ yezícaꞌ lë naꞌ runliꞌ.

43 ’Bicaꞌ bayechiꞌ lbiꞌiliꞌ, bönniꞌ gdauꞌ fariseo. Rë́ꞌniliꞌ cöꞌliꞌ gap nac blau lu
yuꞌuga rudubliꞌ rusëdliꞌqueëꞌDios len rë ́ꞌniliꞌ lulídz lbiꞌiliꞌba zxönbunách gap
nac lahuiꞌ laugac bunách.

44 ’Bicaꞌ bayechiꞌ lbiꞌiliꞌ, bönniꞌ gdauꞌ usëdi, lencaꞌ lbiꞌiliꞌ, bönniꞌ gdauꞌ
fariseo, bönniꞌ ruluíꞌz tsahuiꞌ cuinliꞌ, le nacliꞌ ca nacgac yeru ba quegac
nup natgac le cunalaꞌgac, atiꞌ taꞌdá láhuigac yeru ba naꞌ bunách len cutu
táquibeꞌinëꞌ.

45Niꞌr bubiꞌë didzaꞌ bönniꞌ gdauꞌ usëdi raquëꞌ zxba queëꞌMoisés, rëꞌ Jesús:
―Bönniꞌ Usëdi, catiꞌ rnauꞌ cni, netuꞌ caꞌ runuꞌ ziꞌ.
46 Jesús rëꞌ lëꞌ:
―Bicaꞌ bayechiꞌ caꞌ lbiꞌiliꞌ, bönniꞌ gdauꞌ usëdi racliꞌ zxba queëꞌ Moisés, le

ruspágaꞌcliꞌbunách yuaꞌ ziꞌi le cugácnuguaꞌ, san lbiꞌiliꞌni latiꞌz cutu ruláhuiꞌliꞌ
lei len naꞌliꞌ.

47 ’Bicaꞌ bayechiꞌ lbiꞌiliꞌ, le rchisliꞌ lguitj qui ba ga nagáchiꞌquëꞌ bönniꞌ gluꞌë
didzaꞌ uláz queëꞌ Dios, bönniꞌ niꞌ guludöddëꞌ lequëꞌ xuz xtauꞌliꞌ. 48 Cni nac,
runliꞌ lnaꞌ lau runliꞌ tuz le glunëꞌ xuz xtauꞌliꞌ le guludödcdëꞌ lequëꞌ xuz xtauꞌliꞌ
naꞌ, atiꞌ lbiꞌiliꞌ rchisliꞌ lguitj qui ba ga nagáchiꞌquëꞌ.

49 ’Qui lë ni naꞌ, lu yöl‑laꞌ rejniꞌi queëꞌ, Dios gnëꞌ cni: “Gsölaꞌa quequëꞌ bönniꞌ
luꞌë didzaꞌ uláz quiaꞌ len yuguꞌ bönniꞌ gbaz quiaꞌ, atiꞌ yuguꞌ bönniꞌ ni, laꞌquëꞌ
ludödcdëꞌ, len yelaꞌquëꞌ laꞌbía ládxiꞌquëꞌ.” 50 Cni gunëꞌ Dios le cuequi xbeynëꞌ
bunách dza ni zoaruꞌ naꞌa, niꞌa qui rön quegac yúguꞌtë bönniꞌ gluꞌë didzaꞌ uláz
queëꞌ, bönniꞌ niꞌ guludödi lequëꞌ bunách catiꞌ gzu lau ziꞌa rataꞌ yödzlyú 51 ga
gzu lau nu budödiAbel, ga bdxintë guludöddëꞌ Zacarías, bönniꞌnaꞌ guludöddëꞌ
gatsj lahuiꞌl ga dë bcugu laꞌy ga naꞌ tuꞌzéguiꞌquëꞌ‑baꞌ böaꞌ bëdxdauꞌ lahuëꞌDios
len ga zoa latj laꞌy. Qui lë ni naꞌ, rëpaꞌ lbiꞌiliꞌ, Dios cuequi xbeynëꞌ bunách dza
ni zoaruꞌ naꞌa, niꞌa qui rön quegac yúguꞌtë bönniꞌ naꞌ guludödcdëꞌ lequëꞌ xuz
xtauꞌliꞌ.

52 ’Bicaꞌ bayechiꞌ lbiꞌiliꞌ, bönniꞌ gdauꞌ usëdi, racliꞌ zxba queëꞌ Moisés. Laꞌ
lbiꞌizliꞌ dë lu naꞌliꞌ zxiꞌn guia qui latj ga rdzö́liruꞌ yöl‑laꞌ rejniꞌi. Lbiꞌiliꞌ cutu
ryazliꞌ, atiꞌ ruzágaꞌliꞌ xnözgac nup tëꞌni laꞌyáz.

53 Catiꞌ budx bë́ꞌlenëꞌ lequëꞌ didzaꞌ ni Jesús, gulaléytsquinëꞌ Lëꞌ bönniꞌ gdauꞌ
tuꞌsëdi len yuguꞌ bönniꞌ gdauꞌ fariseo, atiꞌ gulazú lauquëꞌ taꞌnabi yúdxtsquinëꞌ
Lëꞌ ca nac zian le tac, 54 le tuꞌbijëꞌLëꞌdidzaꞌquië gac luquíëꞌLëꞌniꞌa qui didzaꞌ
ubiꞌë.

12
Rusëdnëꞌ Jesús ca nac yöl‑laꞌ ruluíꞌz tsahuiꞌ cuini

1 Laꞌ dza naꞌz guludúb ga zoëꞌ Jesús zian gayuáꞌ bunách ga bdxintë taꞌröliz
lzaꞌgac bunáchnaꞌ. Niꞌr gzu lahuëꞌ Jesús rëꞌ ziꞌal yuguꞌ bönniꞌusë́d queëꞌ, rnëꞌ:
―Gul‑gún chiꞌi cuinliꞌ qui le nac ca xnëꞌi yöt xtil quequëꞌ bönniꞌ gdauꞌ

fariseo, le nac yöl‑laꞌ ruluíꞌz tsahuiꞌ cuini quequëꞌ. 2Cutubi dë le nac landauꞌz
le cugláꞌ lahui, len cutu bi dë le nagachiꞌ le cugác bëꞌ. 3Qui lë ni naꞌ, yúguꞌtë
le chgnaliꞌ ga nac chul, laꞌyöni lei bunách ga nac lu yeníꞌ, atiꞌ didzaꞌ bëꞌliꞌ
bagachiꞌz ga gzoa lu yuꞌu nayéyj, gac lban qui ga nac lahuiꞌ laugac bunách.

Nu ral‑laꞌ gádxiruꞌ
4Gnëꞌ caꞌ Jesús:
―Bö́chaꞌadauꞌ, rëpaꞌ lbiꞌiliꞌ: Cutu gádxiliꞌ bönniꞌ tuꞌdödcdëꞌ bunách, atiꞌ töd

naꞌ cutur bi gac lunëꞌquegac. 5Uluiꞌidaꞌ lbiꞌiliꞌnu ral‑laꞌ gádxiliꞌ. Gul‑gadxiNu
naꞌ gac ugúa yöl‑laꞌ naꞌbán queëliꞌ, len töd naꞌ dë lu nëꞌë yöl‑laꞌ uná bëꞌ chuꞌnëꞌ
lbiꞌiliꞌ lu guiꞌ gabíl. Ja, rëpaꞌ lbiꞌiliꞌ, gul‑gadxi Nu naꞌ.

6 ’¿Naruꞌ cu tútiꞌquëꞌ‑baꞌ gáyuꞌbaꞌ bguindauꞌ len chop dumí lasdauꞌ? Nitubaꞌ
lecbaꞌ, cutu ral ladxëꞌë‑baꞌ Dios. 7 Lëzcaꞌ cni, yúguꞌtë guitsaꞌ icjliꞌ nababgac
lahuëꞌ Dios. Qui lë ni naꞌ, cutu gádxiliꞌ. Nazácaꞌtërliꞌ lbiꞌiliꞌ ca zianbaꞌ
bguindauꞌ.

Nup taꞌná náquigac queëꞌ Jesús
8Gnëꞌ caꞌ Jesús:
―Rëpaꞌ lbiꞌiliꞌ: Yúguꞌtë bönniꞌ taꞌnë́ꞌ náquicnëꞌ quiaꞌ nedaꞌ laugac bunách,

lëzcaꞌnedaꞌ, BönniꞌNuhuöaquëꞌGduBunách, gniaꞌnáquicnëꞌquiaꞌ lauquëꞌgbaz
laꞌy queëꞌDios, 9atiꞌ bönniꞌ taꞌdáꞌbaguëꞌë náquicnëꞌ quiaꞌ laugac bunách, lëzcaꞌ
nedaꞌ táꞌbagaꞌa náquicnëꞌ quiaꞌ lauquëꞌ gbaz laꞌy queëꞌ Dios.

10 ’Yúguꞌtë nupbi laꞌnë́ quiaꞌnedaꞌ, BönniꞌNuhuöaquëꞌGduBunách, gac unít
lahuëꞌ leygac Dios, san nu gnë ziꞌ queëꞌ Dios Böꞌ Laꞌy, cutu unít lahuëꞌ nu naꞌ
Dios.

11 ’Catiꞌ laꞌchë ́ꞌë lbiꞌiliꞌ gap nac lu yuꞌu ga tuꞌdubëꞌ tuꞌsëdëꞌ queëꞌDios bönniꞌ
judío, len lauquëꞌ bönniꞌ laꞌbequi xbeynëꞌ lbiꞌiliꞌ, len lauquëꞌ bönniꞌ dë lu
naꞌquëꞌ, cutu ubi uguiꞌiliꞌ nacx gunliꞌ o bizxa didzaꞌ ubiꞌiliꞌ, o bizxa gnaliꞌ.
12Laꞌ dza naꞌz usëdnëꞌ lbiꞌiliꞌ Dios Böꞌ Laꞌy le ral‑laꞌ gnaliꞌ.

Huac gun ga gal ládxiꞌruꞌ‑nëꞌDios yöl‑laꞌ tsahuiꞌ queëruꞌ
13Rëꞌ Jesús bönniꞌ nutsëꞌë ladj bunách zian naꞌ, rnëꞌ:
―Bönniꞌ Usëdi, gudxëꞌ böchaꞌa gunnëꞌ uláz quiaꞌ le gutaꞌ queëꞌ xuztuꞌ.
14 Jesús rëꞌ lëꞌ:
―Bönniꞌ. ¿Naruꞌ zoa nu buzóanedaꞌ ca nu cuequi xbey lbiꞌiliꞌ, o nu gun gatsj

le dë queëliꞌ?
15Niꞌr gudxëꞌ bunách nacuáꞌ niꞌ Jesús, rnëꞌ:
―Gul‑yutscaꞌ. Gul‑gún chiꞌi cuinliꞌ cui uhuídiꞌliꞌ. Le uziꞌë xbey bönniꞌ cutu

nacz le zian le dë queëꞌ.
16Niꞌr bë́ꞌlenëꞌ lequëꞌ didzaꞌ Jesús, benëꞌ lsaquiꞌ, rnëꞌ:
―Zoëꞌ bönniꞌ rléꞌinëꞌ yöl‑laꞌ tsahuiꞌ queëꞌ, atiꞌ szxöni runö ́dzj glap lu xyuëꞌ.

17 Niꞌr gzaꞌ ladxëꞌë bönniꞌ naꞌ, rnëꞌ: “¿Nacx guntsaꞌ? Cutu dë ga gun chiꞌa le
ruláꞌ quiaꞌ.” 18 Niꞌr rnëꞌ: “Cni gunaꞌ. Uquindjcaꞌ yuꞌu ga run chiꞌa le ruláꞌ
quiaꞌ, atiꞌ gunaꞌ yuguꞌ yuꞌu zxöntër caꞌ, atiꞌniꞌ gun chiꞌa le ruláꞌquiaꞌ len yuguꞌ
le dë quiaꞌ. 19Niꞌr gac guië cuinaꞌ: Chdëtscaquiaꞌ zian le chnutubaꞌ, le gáhuidaꞌ
zian iz. Uziꞌtsca ladxaꞌa. Guiꞌj gahuaꞌ, len udzijdaꞌ.” 20 Niꞌr Dios rëꞌ lëꞌ: “Liꞌ,
bönniꞌ cunözi. Naꞌa dzöꞌ gatiuꞌ. Naꞌa, ¿nuzxa caz gaqui qui, lë naꞌ chnutubuꞌ?”
21 Cni rac queëꞌ bönniꞌ rutubëꞌ laꞌ queëzëꞌ yöl‑laꞌ tsahuiꞌ, len cutu runëꞌ le nac
ca yöl‑laꞌ tsahuiꞌ lahuëꞌ Dios.

Dios run chiꞌë bunách queëꞌ
22Gdöd niꞌ gudxëꞌ yuguꞌ bönniꞌ usë́d queëꞌ Jesús, rnëꞌ:
―Qui lë ni naꞌ rëpaꞌ lbiꞌiliꞌ: Cutu ubi uguiꞌiliꞌ niꞌa qui le guiꞌj gáguliꞌ, lë naꞌ

nabániliꞌ, o niꞌaqui lariꞌ gáculiꞌ. 23Nacr lsacaꞌ yöl‑laꞌnaꞌbánqueëliꞌ ca le ráguliꞌ,
atiꞌnacr lsacaꞌ gdu ca nayáꞌnabinliꞌ ca lariꞌ ráculiꞌ. 24Gul‑yutëz ca rac quecbaꞌ
beycj. Cutu tazbaꞌ, len cutu taꞌlapbaꞌ, len cutunacuáꞌquecbaꞌga lunchiꞌibaꞌ le
ruláꞌ quecbaꞌ, san Dios rugahuëꞌ lecbaꞌ. ¿Naruꞌ cu nazácaꞌtërliꞌ lbiꞌiliꞌ ca yuguꞌ
bguindauꞌ? 25 ¿Nuzxa caz bönniꞌ nutsëꞌë ladjliꞌ gac gunëꞌ ga soëꞌ gbanëꞌ yetú
chiꞌiꞌdauꞌz le ruúbi ruguíꞌi ládxiꞌdauꞌhuëꞌ? 26Qui lë ni naꞌ, chquiꞌ cugác gunliꞌ
lë ni nac cuidiꞌz, ¿bizx quië ruúbi ruguiꞌiliꞌ niꞌa qui le nac zxöntër?

27 ’Gul‑yutëz ca taꞌzxö́n yöjdauꞌ. Cutu tun du lariꞌ len cutu tab lariꞌ, san rëpaꞌ
lbiꞌiliꞌ, cutu gucr lach ca nacgac yöjdauꞌ ni lariꞌ gucuëꞌ Salomón, zal‑laꞌ szxöni
gutaꞌ queëꞌ yöl‑laꞌ tsahuiꞌ. 28Chquiꞌ runëꞌ lach Dios yuguꞌ yöj guíxiꞌdauꞌ röꞌgac
naꞌa ladj guixiꞌ, atiꞌ cxö huidzj laꞌguꞌë leygac lu guiꞌ, ¿naruꞌ cu gunëꞌ queëliꞌ le

zxöntër caꞌ, lbiꞌiliꞌ, curéjlëꞌliꞌDios gdu ládxiꞌliꞌ? 29Qui lë ni naꞌ, cutu güiꞌ ládxiꞌliꞌ
le ral‑laꞌ gáguliꞌ, len le ral‑laꞌ guiꞌjliꞌ, len cutu ubi uguíꞌi ládxiꞌdauꞌliꞌ. 30Yúguꞌtë
lë ni taꞌguílj bunách yödzlyú ni, san chnözcznëꞌ Xuzliꞌ Dios yuguꞌ le rquíniliꞌ.
31Gul‑güíꞌ ládxiꞌliꞌ tsazliꞌ ga rna bëꞌë Dios, atiꞌ yúguꞌtë lë ni cuꞌë xnöz queëliꞌ.

Yöl‑laꞌ tsahuiꞌ rguꞌruꞌ yehuaꞌ yubá
32Gnëꞌ caꞌ Jesús:
―Cutugádxiliꞌ, lbiꞌiliꞌnaꞌnacliꞌyuguꞌböꞌcuꞌzxílaꞌdauꞌquiaꞌ. Nababzliꞌzoaliꞌ

san rdzag ladxëꞌë Xuzliꞌ Dios gunnëꞌ lbiꞌiliꞌ latj tsazliꞌ ga niꞌ rna bëꞌë Lëꞌ.
33 Gul‑gutiꞌ le dë queëliꞌ len gul‑nö ́dzj quegac bunách yechiꞌ. Cni gac, gunliꞌ
queëliꞌ yöxj dumí le cutu gac ditj, len cuꞌliꞌ yehuaꞌ yubá yöl‑laꞌ tsahuiꞌ naꞌ cutu
ubídx udú, ga niꞌ cutu gdxin gban len cutu usnitbaꞌ lei böaꞌdauꞌ qui. 34Ga niꞌ
dë yöl‑laꞌ tsahuiꞌ queëliꞌ, niꞌ güiꞌ ládxiꞌliꞌ gdxinliꞌ.

Ral‑laꞌ soaruꞌ ban ladxiꞌ
35Gnëꞌ caꞌ Jesús:
―Gul‑zóa sinaꞌ len gul‑quel‑laꞌ guiꞌ le uzeníꞌ queëliꞌ. 36 Gul‑gác ca bönniꞌ

huen dxin taꞌbözëꞌ dza huödëꞌ xanquëꞌ, bönniꞌ zijëꞌ lni qui yöl‑laꞌ rutság naꞌ,
quië catiꞌ udxinëꞌ len ulidzëꞌ, laꞌ laꞌsaljtëꞌ queëꞌ tsaziëꞌ. 37 Bicaꞌ bagac huen
dxin naꞌ laꞌcuꞌë ban ladxiꞌ catiꞌ huödëꞌ xanquëꞌ. Le nactë rëpaꞌ lbiꞌiliꞌ, upáꞌ
cuinëꞌ xanquëꞌ naꞌ, atiꞌ gunëꞌ ga laꞌböꞌë ga lahuëꞌ, atiꞌ cuꞌë le lahuëꞌ. 38 Zal‑laꞌ
huödëꞌ catiꞌ chral o gdu ladxiꞌ yël, chquiꞌ duxaquëꞌ lequëꞌ nacuꞌë ban ladxiꞌ,
bicaꞌ bagac huen dxin naꞌ. 39 Lë ni ral‑laꞌ gnö́ziliꞌ. Laꞌnaruꞌ nöznëꞌ xan yuꞌu
bizxa dza huadxín gban, uspán ladxëꞌë len cutu guꞌë latj bönniꞌ udxíëꞌ yeru
lidxëꞌ, cui cuanëꞌ le dzöꞌ lidxëꞌ. 40Qui lë ni naꞌ, gul‑zóa ban ladxiꞌ caꞌ lbiꞌiliꞌ, le
huödaꞌ nedaꞌ, BönniꞌNuhuöaquëꞌ Gdu Bunách, dza curbözliꞌ nedaꞌ.

Bönniꞌ huen dxin tsahuiꞌ len bönniꞌ huen dxin cunác tsahuiꞌ
41Niꞌr Pedro gnabnëꞌ Jesús, rnëꞌ:
―Xan, ¿naruꞌ rëꞌu netuꞌz lë ni runuꞌ lsaquiꞌ, o rëꞌu caꞌ cni yúguꞌtë bunách?
42Rëꞌ lëꞌ Xanruꞌ:
―¿Nuzxa naꞌ bönniꞌ huen dxin tsahuiꞌ len réjniꞌinëꞌ, dë lu nëꞌë uláz queëꞌ

xanëꞌ? Bönniꞌ ni, xanëꞌ udödëꞌ lu nëꞌë lidxëꞌ quië catiꞌ gal‑laꞌr lahuëꞌ bönniꞌ
nacuꞌë lidxëꞌ, guꞌë qui queëquëꞌ le lahuëꞌ. 43Bicaꞌ ba bönniꞌ huen dxin naꞌ catiꞌ
huödëꞌ xanëꞌ, duxaquëꞌë lëꞌ runëꞌ cni dxin naꞌ nudödëꞌ lu nëꞌë. 44 Le nactë
rëpaꞌ lbiꞌiliꞌ, udödëꞌ xanëꞌ lu nëꞌë bönniꞌ huen dxin tsahuiꞌ naꞌ yúguꞌtë le dë
queëꞌ. 45Chquiꞌ gáquinëꞌhuadzeynëꞌhuödëꞌ xanëꞌbönniꞌhuendxin cni, atiꞌ su
lahuëꞌguꞌëdöꞌquequëꞌyezícaꞌrëꞌhuendxin, bönniꞌ lenngul, len su lahuëꞌguiꞌj
gahuëꞌ len súdxinëꞌ, 46niꞌr huödëꞌ xanëꞌ bönniꞌ huen dxin naꞌ catiꞌ curbözëꞌ lëꞌ
len catiꞌ curáquibeꞌinëꞌ, atiꞌ usacaꞌ ziꞌë bönniꞌ huen dxin cunaquëꞌ tsahuiꞌ naꞌ,
len gchuguëꞌ queëꞌ ca narugu quequëꞌ bönniꞌ cutaꞌyejlëꞌë.

47 ’Bönniꞌ huen dxin naꞌ nöznëꞌ le rëꞌnnëꞌ xanëꞌ, len cutu zoëꞌ sinaꞌ, len cutu
runëꞌ ca rnëꞌ xanëꞌ, bönniꞌ ni, szxö́nitër quinëꞌ lëꞌ xanëꞌ. 48Chquiꞌ cutu nöznëꞌ
le rëꞌnnëꞌ xanëꞌ bönniꞌ huen dxin, len gunëꞌ le gun ga gbaguëꞌë le quinëꞌ lëꞌ
xanëꞌ, bönniꞌ ni quinëꞌ lëꞌ látiꞌdauꞌz. Bönniꞌ yuꞌu lu nëꞌë szxöni, szxöni unabëꞌ
xanëꞌ lu nëꞌë, atiꞌ bönniꞌ naꞌ xanëꞌ nuzxöni ladxëꞌë lëꞌ szxöni, szxö́nitër caꞌ
unabëꞌ xanëꞌ lu nëꞌë bönniꞌ huen dxin naꞌ.

Gun ga laꞌrúj chopl bunách le naquëꞌ Jesús
49Gnëꞌ caꞌ Jesús:
―Bidaꞌnedaꞌdjenaꞌ ga tsegui guiꞌ yödzlyúni, len laꞌbíquiꞌczdaꞌ chnaguel‑laꞌ

guiꞌ naꞌ. 50 Naꞌa, dë tu le ral‑laꞌ sacaꞌ quiꞌa le nac ca tu le gdildaꞌ nis, atiꞌ
röꞌa baníg ga gdxintë gac cni quiaꞌ. 51 ¿Naruꞌ ráquiliꞌ bidaꞌ dulequi dxiaꞌ le
rac yödzlyú ni? Rëpaꞌ lbiꞌiliꞌ: Cutu. Bidaꞌ dulequiaꞌ le gun ga laꞌrúj chopl

bunách. 52Naꞌa su lau lulaꞌalen lzaꞌgac gayuꞌ bunách nacuáꞌ tu yuꞌu. Tsonnëꞌ
laꞌdáꞌbaguëꞌë chopëꞌ naziꞌquëꞌ xtidzaꞌa, atiꞌ chopëꞌ naꞌ laꞌdáꞌbaguëꞌë tsonnëꞌ
naꞌ. 53Nu bönniꞌ zoabiꞌ biꞌi bönniꞌ queëꞌ táꞌbaguëꞌë zxiꞌnëꞌ naꞌ, atiꞌ biꞌi bönniꞌ
naꞌ táꞌbagaꞌbiꞌ xuzbiꞌ. Ngul zoabiꞌ biꞌi ngul queënu táꞌbagaꞌnu zxiꞌnnu naꞌ, atiꞌ
biꞌi ngulnaꞌ táꞌbagaꞌbiꞌxnaꞌbiꞌ. Ngul zoanungul zxoaꞌ lidxnu táꞌbagaꞌnuzxoaꞌ
lidxnu naꞌ, atiꞌ ngul zxoaꞌ lidxnu naꞌ táꞌbagaꞌnu xtauꞌ zxiꞌnnu.

Le nacgac bëꞌ le tac naꞌa dza
54Gudxëꞌ caꞌ bunách zian nacuáꞌ niꞌ Jesús, rnëꞌ:
―Catiꞌ rléꞌiliꞌ zaꞌ böaj zacaꞌ ga rbia gbidz, laꞌ rnátëliꞌ: “Hual guiöj”, atiꞌ cni

rac. 55Catiꞌ reycj böꞌ zaꞌ zacaꞌ ga rdöd gbidzbeoꞌ ziag, rnaliꞌ: “Udzáꞌanaꞌa”, atiꞌ
cni rac. 56 Lbiꞌiliꞌ, bönniꞌ ruluíꞌz tsahuiꞌ cuinliꞌ. Nö́ziliꞌ le ruluíꞌ le rac luzxbá
len le rac luyú ni, san cutu ráquibeꞌiliꞌ le ruluíꞌ le nacgac bëꞌ tac dza ni zoaruꞌ
naꞌa.

Ral‑laꞌ ugáꞌnlenruꞌ tsahuiꞌ nu rley rëꞌu
57Gnëꞌ caꞌ Jesús:
―¿Bizx quië cutu rbequi xbeyliꞌ laꞌ lbiꞌizliꞌ ca nac le nac tsahuiꞌ? 58 Chquiꞌ

zoa nu bi unabi yudxi liꞌ atiꞌ zeajliꞌ gdxinliꞌ yúlahuiꞌ, bëꞌ ladxuꞌu ugáꞌnlenuꞌ
tsahuiꞌ nu naꞌ tsal niꞌ yuꞌuliꞌ nöz, cui uquí liꞌ lahuëꞌ bönniꞌ cuequi xbeynëꞌ
lbiꞌiliꞌ, atiꞌ bönniꞌ cuequi xbey naꞌ udödëꞌ liꞌ lu nëꞌë bönniꞌ ruseyjëꞌ lidx guia,
atiꞌ bönniꞌ naꞌ ruseyjëꞌ lidx guia cuꞌë liꞌ lidx guia naꞌ. 59Rëpaꞌ liꞌ, cutu urujuꞌ niꞌ
catiꞌ udxr quizxjuꞌ yúguꞌtë dumí lasdauꞌ ral‑luꞌu qui nu naꞌ.

13
Run bayúdx ubíꞌi ládxiꞌruꞌ

1 Laꞌ dza niꞌz guladxinëꞌ niꞌ bönniꞌ taꞌguíxjöiꞌnëꞌ Jesús ca benëꞌ Pilato,
budödcdëꞌ laꞌquëꞌ bönniꞌ Galilea len gzxiꞌë rön quequëꞌ, le bugútsiꞌnëꞌ
xchöncbaꞌ böaꞌ bëdx chguludödcdëꞌ‑baꞌ quië laꞌguꞌë lahuëꞌ Dios xchöncbaꞌ naꞌ.
2Bubiꞌë didzaꞌ Jesús, rëꞌ lequëꞌ:
―¿Naruꞌ ráquiliꞌ glacrëꞌ bönniꞌ dul‑laꞌ bönniꞌ Galilea naꞌ ca yezícaꞌrëꞌ bönniꞌ

Galilea, le gulazacaꞌ gulaguiꞌë cni? 3 Rëpaꞌ lbiꞌiliꞌ: Cutu, atiꞌ chquiꞌ cutu ubíꞌi
ládxiꞌliꞌ, nitliꞌ caꞌ yúguꞌtëliꞌ. 4 Lëzcaꞌ cni guc quequëꞌ chizxunëꞌ bönniꞌ niꞌ,
yajbagaꞌ lequëꞌ yuꞌu zian cuia naꞌ nazíꞌ lei Siloé, atiꞌ glatiëꞌ. ¿Naruꞌ ráquiliꞌ
gulabágaꞌtërëꞌ zxguiaꞌ lequëꞌ ca yezicaꞌ bunách nacuáꞌ Jerusalén? 5 Rëpaꞌ
lbiꞌiliꞌ: Cutu, atiꞌ chquiꞌ cutu ubíꞌi ládxiꞌliꞌ, nitliꞌ caꞌ yúguꞌtëliꞌ.

Runëꞌ lsaquiꞌ Jesús qui yag higo curbía
6Niꞌr benëꞌ lsaquiꞌ Jesús, rëꞌ lequëꞌ:
―Zoëꞌ bönniꞌ, zoa yag higo nazëꞌ ga nac laꞌ yël queëꞌ. Rajtiljëꞌ le rbia yag

naꞌ, san cutu bi rdzölnëꞌ. 7Niꞌr gudxëꞌ bönniꞌ runëꞌ dxin laꞌ yël queëꞌ naꞌ, rnëꞌ:
“Chguc tsonn iz ridaꞌ rdudiljaꞌ le cuia yag higo ni len cutu bi rdzöldaꞌ. Bchugu
lei. ¿Bizx quië rnig luyú ni?” 8Niꞌr bubiꞌë didzaꞌ bönniꞌ huen dxin naꞌ, rëꞌ lëꞌ:
“Xan, bcaꞌngar lei yetú iztëz, atiꞌ gzatsaꞌ yu zxani len cuꞌa bëb zxani. 9Chquiꞌ
cuia yag ni, gac dxiꞌa, san chquiꞌ cutu bi cuia, niꞌr gchuguꞌ lei.”

Ruúnëꞌ Jesús ngul réꞌinu catiꞌ nac dza laꞌy
10Tu dza rusëdnëꞌ Jesús bunách nacuáꞌ yuꞌu ga tuꞌdubëꞌ tuꞌsëdëꞌ queëꞌ Dios

bönniꞌ judío catiꞌ nac dza laꞌy quequëꞌ. 11 Zoanu niꞌ ngul chguc chizxunuꞌ iz
réꞌinu, le yuꞌu lënu böꞌ xöhuiꞌ run ga teꞌi bunách, atiꞌ nayéchutecznu rdanu, len
cutu caꞌ rac ulí cuinnu. 12Catiꞌ bléꞌinëꞌ‑nu Jesús, bulidzëꞌ‑nu, rnëꞌ:
―Nguldauꞌ, chböacuꞌ qui guidzhuë́ꞌ quiuꞌ.
13Niꞌr bxoa nëꞌë lënu Jesús, atiꞌ laꞌ bulitë cuinnu, len gluꞌnu‑nëꞌ Dios yöl‑laꞌ

ba. 14 Niꞌr gleynëꞌ bönniꞌ blau qui yuꞌu ga naꞌ tuꞌdubëꞌ tuꞌsëdëꞌ queëꞌ Dios.

Rleynëꞌ le bunëꞌ‑nu ngul naꞌ Jesús catiꞌ nac dza laꞌy. Gudxëꞌ nup nacuáꞌ niꞌ
bönniꞌ blau naꞌ, rnëꞌ:
―Xop dza nacuáꞌ runruꞌ dxin. Dë latj yuguꞌ dza ni guidliꞌ nu un lbiꞌiliꞌ, len

clëg dza laꞌy.
15Niꞌr bubiꞌë didzaꞌ Xanruꞌ, rnëꞌ:
―Lbiꞌiliꞌ, bönniꞌ ruluíꞌz tsahuiꞌ cuinliꞌ, ¿naruꞌ cu rusedxcliꞌ‑baꞌ böaꞌ bëdx qui

queëliꞌ ga naꞌ daꞌcbaꞌ catiꞌ nac dza laꞌy, atiꞌ tsjuaꞌgacliꞌ‑baꞌ liꞌjbaꞌ nis? 16Nacnu
zxiꞌnxsoëꞌAbrahamngul ni len gdu chizxunuꞌ iz chyuꞌnu lu yal‑lj qui Satanás
tuꞌ xöhuiꞌ. ¿Naruꞌ cu ral‑laꞌ nu usédx lënu zal‑laꞌ nac dza laꞌy?

17Catiꞌbëꞌë didzaꞌni Jesús, gulutuiꞌnëꞌ yúguꞌtë bönniꞌnacuꞌëniꞌ taꞌleynëꞌLëꞌ,
san guludziji yezicaꞌ bunách, yúguꞌtë nup nacuáꞌ niꞌ, le taꞌléꞌinëꞌ yuguꞌ le zxön
runëꞌ Jesús.

Runëꞌ lsaquiꞌ Jesús qui xseydauꞌmostaza
18Niꞌr rnëꞌ Jesús:
―¿Nacxcz rac rzxön le rna bëꞌë Dios, o bizxa usáquiꞌtsaruꞌ lei? 19Rac ca rac

qui xseydauꞌmostaza, le gzxiꞌë bönniꞌ atiꞌ guzëꞌ lei ga nac laꞌ yël queëꞌ. Gzxön
mostaza naꞌ len guc ca yag zxön, atiꞌ guladxinbaꞌ bguindauꞌ, glunbaꞌ lidxcbaꞌ
lu zxuzaꞌ nëꞌi mostaza naꞌ.

Runëꞌ lsaquiꞌ Jesús qui xnëꞌi yöt xtil
20Lëzcaꞌ cni rnëꞌ Jesús:
―¿Bizxa caz usáquiꞌtsadaꞌ le rna bëꞌëDios? 21Nac ca xnëꞌi yöt xtil, le gzxiꞌnu

ngul len bugútsiꞌnu tsonn cuia cua yöt xtil, atiꞌ gyazx gdutë cua naꞌ.
Tu ga tsazruꞌ le nac guidauꞌ

22 Tsal niꞌ yuꞌë nöz Jesús, zijëꞌ Jerusalén, rdödëꞌ yuguꞌ yödz zxön len yuguꞌ
yödzdauꞌ, rusëdnëꞌbunáchnacuáꞌ gapnaꞌ. 23Gnabnëꞌ Jesúsbönniꞌ zoëꞌniꞌ, rnëꞌ:
―Xan, ¿naruꞌ nabábz nup lulá?
Rëꞌ nup nacuáꞌ niꞌ Jesús, 24 rnëꞌ:
―Gul‑güíꞌ ládxiꞌliꞌ tsazliꞌ zacaꞌ ga nu ryaz le nac guidauꞌ, le rëpaꞌ lbiꞌiliꞌ:

Zian nup lëꞌni laꞌyáz niꞌ, san cutu laꞌzáquiꞌnëꞌ. 25 Töd tsasëꞌ useyjëꞌ yuꞌu xan
yuꞌu, su lauliꞌ lbiꞌiliꞌ naꞌ zoaliꞌ niꞌl ulidzliꞌ‑nëꞌ raꞌ yuꞌu naꞌ, guiëliꞌ‑nëꞌ: “Xan,
Xan, bsalj queëtuꞌ.” Niꞌr ubiꞌë didzaꞌ Lëꞌ, guiëꞌ lbiꞌiliꞌ: “Cutu nözdaꞌ nuzxa
lbiꞌiliꞌ.” 26 Niꞌr su lauliꞌ gnaliꞌ: “Güiꞌ gdágulentuꞌ Liꞌ, atiꞌ busëdnuꞌ gap nac lu
yëꞌyqueëtuꞌ.” 27Niꞌr guiëꞌ lbiꞌiliꞌ: “Rëpaꞌ lbiꞌiliꞌ, cutunözdaꞌ gazxbunách lbiꞌiliꞌ.
Gul‑cuít ga zoaꞌ, yúguꞌtëliꞌ ruaꞌliꞌ döꞌ.” 28Niꞌr cödx yéchiꞌliꞌ len utíl‑l láyaꞌliꞌ catiꞌ
gléꞌigacliꞌ‑nëꞌAbrahamlen Isaac, len Jacob, lenyúguꞌtëbönniꞌgluꞌëdidzaꞌuláz
queëꞌDios, nacuꞌë ga niꞌ rna bëꞌë Dios, san lbiꞌiliꞌ zoaliꞌ niꞌl. 29Laꞌdxín bunách
laꞌrúj zacaꞌ ga rlen gbidz, len zacaꞌ ga rbia gbidz, len zacaꞌ ga zaꞌ böꞌ ziag, len
zacaꞌ ga rdöd gbidz beoꞌ ziag, atiꞌ laꞌböꞌë lahuëꞌ ga niꞌ rna bëꞌë Dios. 30Niꞌr lac
blau laꞌgac bunách nacgac caꞌz naꞌa, atiꞌ lugáꞌn caꞌz laꞌgac nup nacgac blau
naꞌa.

Rbödx yechëꞌë Jesús niꞌa quegac bunách Jerusalén
31Laꞌ dza niꞌz guladxinëꞌ ga zoëꞌ Jesús bönniꞌ gdauꞌ fariseo len tëꞌ Lëꞌ:
―Burúj, buzxúndj ni, le rëꞌnnëꞌ gdöddëꞌ LiꞌHerodes.
32 Jesús rëꞌ lequëꞌ:
―Gul‑tséaj, gul‑tsjödxëꞌ bönniꞌ naꞌ naquëꞌ ca tubaꞌ bözaꞌ, gnaliꞌ: “Byutscaꞌ,

rubíjgacaꞌ böꞌ xöhuiꞌ len ruúnaꞌ bunách naꞌa len cxö, len catiꞌ gac lidzj, udx
gunaꞌ dxin quiaꞌ.” 33 Run bayúdx tséajlenzaꞌ caꞌ nöz naꞌa len cxö len huidzj,
atiꞌ gdxinaꞌ Jerusalén, le tuꞌdödcdëꞌ niꞌ bönniꞌ tuꞌë didzaꞌ uláz queëꞌ Dios.

34 ’Lbiꞌiliꞌ, zoaliꞌ Jerusalén. Rudö ́digacliꞌ‑nëꞌ bönniꞌ tuꞌë didzaꞌ uláz queëꞌ
Dios len ruládxiꞌgacliꞌ‑nëꞌ guiöj bönniꞌ gbaz rsölëꞌë queëliꞌ Dios. Cátiꞌga zian

lzu guꞌndaꞌ utubaꞌ lbiꞌiliꞌ quiaꞌ ca runbaꞌ yjëd, rutubbaꞌ zxiꞌnbaꞌ zxan xilbaꞌ,
san cutu gúꞌniliꞌ. 35Gul‑yutscaꞌ, caꞌz ugáꞌn lidxliꞌ, atiꞌ rëpaꞌ lbiꞌiliꞌ, cutur gléꞌiliꞌ
nedaꞌ catiꞌ gdxinr dza gnaliꞌ: “Bicaꞌ ba nu zaꞌ uláz queëꞌ Xanruꞌ.”

14
Ruúnëꞌ Jesús bönniꞌ réꞌinëꞌ huëꞌ gui

1 Catiꞌ nac dza laꞌy quequëꞌ bönniꞌ judío, gyaziëꞌ Jesús lidxëꞌ bönniꞌ uná bëꞌ,
bönniꞌ gdauꞌ fariseo. Röꞌë Jesús rahuëꞌ, atiꞌ taꞌnë́ꞌë Lëꞌ bönniꞌ gdauꞌ fariseo
nacuꞌë niꞌ. 2Zoëꞌ caꞌniꞌ lahuëꞌ Jesúsbönniꞌ réꞌinëꞌhuëꞌ gui. 3Niꞌr Jesús gnabnëꞌ
bönniꞌ gdauꞌ tuꞌsëdi taquëꞌ zxba queëꞌ Moisés len yuguꞌ bönniꞌ gdauꞌ fariseo,
rnëꞌ:
―¿Naruꞌ dë latj unruꞌ nu reꞌi catiꞌ nac dza laꞌy?
4Lequëꞌ guluséyj rúꞌaquëꞌ. Niꞌr gdel‑lëꞌë bönniꞌ huëꞌ naꞌ Jesús len bunëꞌ lëꞌ,

atiꞌ laꞌ busö́laꞌtëꞌ lëꞌ. 5Niꞌr rëꞌ yuguꞌ bönniꞌ gdauꞌ naꞌ Jesús, rnëꞌ:
―Chquiꞌzoëꞌbönniꞌnutsëꞌë ladjliꞌ, atiꞌnacuaꞌbaꞌqueëꞌböaꞌbëdx,atiꞌgbixbaꞌ

tubaꞌ lu yeru, ¿naruꞌ cu tsajlijtëꞌ‑baꞌ, zal‑laꞌ nac dza laꞌy?
6Cutu bi didzaꞌ guc lubiꞌë ca nac lë ni.
Nu cöꞌ latj blau

7Catiꞌ bléꞌinëꞌ Jesús ca tunëꞌ bönniꞌ gdauꞌ fariseo naꞌ, taꞌböꞌë latj blau ga naꞌ
taꞌböꞌë tahuëꞌ, niꞌr benëꞌ lsaquiꞌ, rëꞌ lequëꞌ:

8―Catiꞌnuulídz liꞌ guiduꞌ ga rac lni qui yöl‑laꞌ rutságnaꞌ, cutu cöꞌu latj blau.
Nazx caꞌ nulidzëꞌ caꞌ bönniꞌ náctërëꞌ blau ca liꞌ. 9Niꞌr huidëꞌ ga zuꞌ bönniꞌ naꞌ
bulidzëꞌ liꞌ, len guiëꞌ liꞌ: “Bëꞌ latj bönniꞌ ni cöꞌë ga zuꞌ”, atiꞌ niꞌr lu yöl‑laꞌ rutuíꞌi
quiuꞌ tsajchöꞌu zxanti. 10Qui lë ni naꞌ, catiꞌ nu ulídz liꞌ, gyeaj yajchö ́ꞌ zxanti,
quië catiꞌ gdxinëꞌbönniꞌnaꞌbulidzëꞌ liꞌ, huëꞌ liꞌ: “Böchaꞌa, gdöd yelatiꞌnil.” Niꞌr
gacruꞌ liꞌ blau laugac nup taꞌböꞌlen liꞌ tsazxö́n. 11Nu run ba zxön cuini, lunëꞌ
ga huötaꞌ huöxj, san nu zoa nöxj ladxiꞌ, lunëꞌ ga gacr blau nu naꞌ.

12 Jesús rëꞌ caꞌ bönniꞌ naꞌ bulidzëꞌ Lëꞌ, rnëꞌ:
―Catiꞌ gunuꞌ güiꞌi huagu o lnidauꞌ, cutu ulidzcuꞌ‑nëꞌ yuguꞌ böchiꞌ lzaꞌu

len yuguꞌ bönniꞌ böchuꞌu len yuguꞌ diꞌa dza quiuꞌ, len yuguꞌ dzag yuꞌu quiuꞌ
taꞌléꞌinëꞌ yöl‑laꞌ tsahuiꞌ quequëꞌ, le lulidzëꞌ caꞌ liꞌ, atiꞌ cni gac, ubíꞌi quiuꞌ.
13Catiꞌ gunuꞌ güiꞌi huagu, bulídz bunách yechiꞌ, len nup nabíx niꞌa naꞌgac, len
nupcutaꞌzáꞌ, lenyuguꞌ lauchul. 14Niꞌrgacuꞌbicaꞌba, le cutugacbi lubiꞌëquiuꞌ
bönniꞌ cni, san ubíꞌi quiuꞌ catiꞌ gdxin dza lubán nup natgac, nacgac tsahuiꞌ.

Runëꞌ lsaquiꞌ Jesús qui lni zxön
15Catiꞌ byönnëꞌ didzaꞌ ni bönniꞌ röꞌë rágulenëꞌ Jesús, rëꞌ Lëꞌ:
―Bicaꞌ ba nu gagu ga niꞌ rna bëꞌë Dios.
16 Jesús rëꞌ lëꞌ:
―Zoëꞌ bönniꞌ benëꞌ lni zxön, atiꞌ zian nup bulidzëꞌ. 17 Catiꞌ chnabáꞌa laꞌ

huagu, bsölëꞌë bönniꞌ huen dxin queëꞌ tsjödxëꞌ nup naꞌ chnulidzëꞌ, gnëꞌ:
“Gul‑dá, yúguꞌtë chnabáꞌa.” 18Gulazú lauquëꞌ yúguꞌtëꞌ taꞌnabëꞌ latj cutsjaquëꞌ.
Bönniꞌ ziꞌal naꞌ rnëꞌ: “Ziꞌa gzxiꞌa tu laꞌ yël, len runtsca bayúdx tsajyúaꞌ lei.
Rátaꞌyuaꞌ lauꞌ gunnuꞌ nedaꞌ latj.” 19 Yetúëꞌ rnëꞌ: “Ziꞌa gzxiꞌa gayuꞌ nözbaꞌ bëdx
atiꞌ tsajxíꞌ bëꞌa lecbaꞌ ugúngacaꞌ‑baꞌ dxin. Rátaꞌyuaꞌ lauꞌ gunnuꞌ nedaꞌ latj.”
20Yetúëꞌ rnëꞌ: “Ziꞌa butság naꞌa, len qui lë ni naꞌ cutu gac guidaꞌ.” 21Catiꞌ böjëꞌ
bönniꞌ huen dxin naꞌ, yajtíxjöiꞌnëꞌ xanëꞌ yúguꞌtë lë ni. Niꞌr gleynëꞌ bönniꞌ xan
yuꞌu naꞌ, atiꞌ gudxëꞌ bönniꞌ huen dxin naꞌ, rnëꞌ: “Gyeajtë naꞌa gap nac lu yëꞌy
len gap nac laꞌ nöz qui yödz ni, atiꞌ gchëꞌu ni bunách yechiꞌ len nup nabíx niꞌa
naꞌgac, len nup cutaꞌzáꞌ, len yuguꞌ lau chul.” 22 Catiꞌ chnunëꞌ cni bönniꞌ huen
dxin naꞌ, rnëꞌ: “Xan, chbenaꞌ ca naꞌ gna béꞌinuꞌ nedaꞌ, atiꞌ ni dë latj.” 23 Niꞌr

gudxëꞌbönniꞌhuendxinnaꞌxanëꞌ, rnëꞌ: “Gyeaj gapnac laꞌnöz len gapnacnöz
las, atiꞌ ben bayúdx lid nup nacuáꞌ niꞌ quië gdzaꞌ lidxaꞌ, 24 le rëpaꞌ lbiꞌiliꞌ: Cutu
gahuëꞌ qui lni quiaꞌ nitúëꞌ bönniꞌ niꞌ bulidzaꞌ ziꞌal.”

Le rzácaꞌruꞌ zéajlenruꞌ‑nëꞌ Cristo
25Yuguꞌ dza niꞌ rjaclen Jesús bunách zian, atiꞌ bueycjëꞌ Jesús, rëꞌ lequëꞌ:
26―Chquiꞌ guídlenëꞌnedaꞌbönniꞌ len cutu gdxiꞌirnëꞌnedaꞌ ca nadxiꞌinëꞌ xuz

xnëꞌë, len ngul queëꞌ, len yuguꞌ zxiꞌnëꞌ, len yuguꞌ biꞌi böchëꞌë, len yuguꞌ biꞌi
zanëꞌ, len yöl‑laꞌ naꞌbán queëꞌ, cutu gac gaquëꞌ bönniꞌ usë́d quiaꞌ. 27Nu bönniꞌ
cugaquëꞌ ca tu bönniꞌ zijëꞌ zajtë ́ꞌë lëꞌi yag cruz, len tëꞌë nedaꞌ, cutu gac gaquëꞌ
bönniꞌ usë ́d quiaꞌ. 28Chquiꞌ zoëꞌ bönniꞌ ladj lbiꞌiliꞌ guëꞌnnëꞌ gunëꞌ tu yuꞌu zian
cuia, ¿naruꞌ cu cöꞌë ziꞌal ulabëꞌ gacaꞌx dumí ral‑laꞌ gtöëꞌ quië gnöznëꞌ chquiꞌ
dë queëꞌ tsca le rquinnëꞌ quië usyudxëꞌ gunëꞌ yuꞌu naꞌ? 29 Chquiꞌ cutu gunëꞌ
cni, len su lahuëꞌ cuequiëꞌ xlibi yuꞌunaꞌ, atiꞌ cutu gac usyudxëꞌ gunëꞌ yuꞌunaꞌ,
niꞌr laꞌzú laugac lutítj lëꞌ yúguꞌtë nup laꞌleꞌi lei, 30 laꞌná: “Bönniꞌ ni gzu lahuëꞌ
runëꞌ yuꞌu, san cutu guc usyudxëꞌ gunëꞌ.” 31 Lëzcaꞌ cni, chquiꞌ zoëꞌ bönniꞌ rna
bëꞌë, len ral‑laꞌ tsijëꞌ gdil‑l tsajtíl‑lenëꞌ yetúëꞌbönniꞌ rnabëꞌë, ¿naruꞌ cu cöꞌë ziꞌal
cuequi icjëꞌ chquiꞌ sáquiꞌnëꞌ tsajtíl‑lenëꞌ bönniꞌ niꞌ nachë́ꞌë galj milëꞌ bönniꞌ,
atiꞌ lëꞌ chi milzëꞌ bönniꞌ nachë́ꞌë? 32 Chquiꞌ cutu sáquiꞌnëꞌ, catiꞌ niꞌ zoëꞌ ziꞌtuꞌ
yetúëꞌ bönniꞌ naꞌ rna bëꞌë, gsölëꞌë queëꞌ bönniꞌ gbaz queëꞌ, atiꞌ gnabëꞌ nacx
ral‑laꞌ gunëꞌquië ludzaguëꞌdxiꞌa. 33Cni nac, chquiꞌ zoëꞌbönniꞌ ladj lbiꞌiliꞌ cutu
ucaꞌnëꞌ yúguꞌtë le dë queëꞌ, cutu gac gaquëꞌ bönniꞌ usë ́d quiaꞌ.

Zödiꞌ nanít yöl‑laꞌ snaꞌ qui
34Gnëꞌ caꞌ Jesús:
―Dxiꞌanac zödiꞌ, san chquiꞌnit yöl‑laꞌ snaꞌqui, ¿nacxúniruꞌ lei snaꞌ? 35Cutur

nac lsacaꞌ zödiꞌ naꞌ, ni quië luyú, ni quië ga r‑ruꞌnruꞌ bëb, san chuꞌnruꞌ lei niꞌl.
Nu zoa nag len ryöni, ral‑laꞌ uzë ́ nag nu naꞌ.

15
Runëꞌ lsaquiꞌ Jesús ca nac queëbaꞌ böꞌcuꞌ zxilaꞌ gnitbaꞌ

1 Guludubëꞌ ga zoëꞌ Jesús yúguꞌtë bönniꞌ uquízxj lazgac bunách len yuguꞌ
bönniꞌ caꞌz quië luzë́ nagquëꞌ Lëꞌ. 2 Qui lë ni naꞌ gulanë́ꞌ queëꞌ yuguꞌ bönniꞌ
gdauꞌ fariseo, len bönniꞌ gdauꞌ tuꞌsëdi, taꞌnë́ꞌ:
―Bönniꞌ ni runëꞌ ba laꞌn bönniꞌ dul‑laꞌ, len rágulenëꞌ lequëꞌ.
3Niꞌr benëꞌ lsaquiꞌ ni Jesús, rëꞌ lequëꞌ:
4―Chquiꞌ zoëꞌ bönniꞌ ladj lbiꞌiliꞌ, nacuaꞌbaꞌ queëꞌ tu gayuaꞌbaꞌ böꞌcuꞌ zxilaꞌ,

len chquiꞌ nitbaꞌ tubaꞌ, ¿naruꞌ cu ucaꞌnëꞌ yezícaꞌrbaꞌ taplalj yu chë ́nnabaꞌ
naꞌ ga nac lu latj caꞌz, atiꞌ tsijëꞌ tsajtiljëꞌ‑baꞌ böꞌcuꞌ zxilaꞌ naꞌ nanitbaꞌ, catiꞌ
udzölrnëꞌ‑baꞌ? 5Catiꞌudzölnëꞌ‑baꞌ, lu yöl‑laꞌ rudziji queëꞌ gxoëꞌ‑baꞌ yen zxicjëꞌ,
6 len catiꞌudxinëꞌ lidxëꞌutubëꞌ yuguꞌböchiꞌ lzëꞌë len yuguꞌdzag yuꞌuqueëꞌ, atiꞌ
guiëꞌ lequëꞌ: “Gul‑dzíjilennedaꞌ, le chbudzöldaꞌ‑baꞌ böꞌcuꞌ zxilaꞌ quiaꞌ gnitbaꞌ.”
7Rëpaꞌ lbiꞌiliꞌ: Lëzcaꞌ cni gactëryöl‑laꞌ rudziji yehuaꞌyubániꞌaqueëꞌ tuëꞌbönniꞌ
dul‑laꞌ ubíꞌi ladxëꞌë ca gac quequëꞌ taplalj yu chënnëꞌ bönniꞌ tsahuiꞌ, bönniꞌ
táquinëꞌ cutu naquincnëꞌ lubíꞌi ládxiꞌquëꞌ.

Runëꞌ lsaquiꞌ Jesús qui dumí gnit
8Rnëꞌ caꞌ Jesús:
―Chquiꞌ zoanungul, dë queënu chi dumí plata, len chquiꞌnit tu dumí plata

naꞌ, ¿naruꞌ cu ggál‑laꞌnu guiꞌ, atiꞌ gluanu yuꞌu, uguílj yúdxinu lei catiꞌudzö́lirnu
lei? 9 Catiꞌ udzö ́linu lei, utubnu yuguꞌ ngul lzaꞌnu, len yuguꞌ ngul dzag yuꞌu
queënu, atiꞌ guiënu lecnu: “Gul‑dzíjilen nedaꞌ, le chbudzöldaꞌ dumí plata naꞌ

gnit.” 10 Rëpaꞌ lbiꞌiliꞌ: Lëzcaꞌ cni, ludzíjtsquirnëꞌ gbaz laꞌy queëꞌ Dios niꞌa queëꞌ
tuëꞌ bönniꞌ dul‑laꞌ ubíꞌi ladxëꞌë.

Runëꞌ lsaquiꞌ Jesús queëbiꞌ biꞌi gnitbiꞌ
11Rnëꞌ caꞌ Jesús:
―Zoëꞌbönniꞌnacuaꞌbiꞌ chopbiꞌbiꞌi bönniꞌqueëꞌ. 12Biꞌi cuidiꞌnaꞌ rëbiꞌ xuzbiꞌ:

“Dad, benn quiaꞌ le dë quiuꞌ le ral‑laꞌ gaqui quiaꞌ.” Niꞌr xuzbiꞌ naꞌ gdisiëꞌ
quecbiꞌ le dë queëꞌ. 13 Nabábz dza gdzey, yúguꞌtë butubbiꞌ biꞌi cuidiꞌ naꞌ,
gyeajbiꞌ yödz ziꞌtuꞌ, atiꞌ niꞌ butöbiꞌ dëra le dë queëbiꞌ. Le cunác benbiꞌ. 14 Catiꞌ
chbutöbiꞌ dëra le dë queëbiꞌ, guc gbin lu yödz ga naꞌ zoabiꞌ, atiꞌ byadzj queëbiꞌ.
15 Niꞌr gyeajbiꞌ yajsoabiꞌ huen dxin queëꞌ bönniꞌ lu yödz niꞌ, atiꞌ bönniꞌ naꞌ
bsölëꞌë‑biꞌ ga dë laꞌ yël queëꞌ tsajgágubiꞌ‑baꞌ yuguꞌ cuch queëꞌ. 16Guc ládxiꞌbiꞌ
gágubiꞌ guixiꞌ caꞌz naꞌ tágubaꞌ cuch, san nutu nu bi bëꞌ le gágubiꞌ. 17Niꞌr bubíꞌi
ládxiꞌbiꞌ, rnabiꞌ: “Cátiꞌga zian bönniꞌ huen dxin nacuꞌë lidxëꞌ xuzaꞌ, len dëtsca
le tahuëꞌ, san nedaꞌ ni huatczaꞌ yöl‑laꞌ rdun. 18Uzáꞌa ni, huöjaꞌ ga zoëꞌ xuzaꞌ,
len tsjödxaꞌ‑nëꞌ: Dad, benaꞌ dul‑laꞌ lahuëꞌ Dios, zoëꞌ yehuaꞌ yubá, len lauꞌ liꞌ.
19Cutur nacaꞌnedaꞌ lsacaꞌ gacaꞌ zxiꞌnuꞌ. Bennedaꞌ ca bönniꞌhuendxin quiuꞌ.”
20Niꞌr gyuꞌubiꞌ nöz, zhuöjbiꞌ ga zoëꞌ xuzbiꞌ.
’Catiꞌ niꞌ zoabiꞌ ziꞌtuꞌ zuzaꞌbiꞌ, bléꞌinëꞌ‑biꞌ xuzbiꞌ, len buechiꞌ ladxëꞌë‑biꞌ.

Jaréluꞌë yajxíꞌgal‑lëꞌ‑biꞌ xuzbiꞌ len yajnidëꞌ yenbiꞌ, gdahuëꞌ‑biꞌ bzxidu. 21Niꞌr
zxiꞌnëꞌ naꞌ rëbiꞌ‑nëꞌ: “Dad, benaꞌ dul‑laꞌ lahuëꞌDios, zoëꞌ yehuaꞌ yubá, len lauꞌ
liꞌ. Cutur nacaꞌ nedaꞌ lsacaꞌ gacaꞌ zxiꞌnuꞌ.” 22Niꞌr xuzbiꞌ rëꞌ yuguꞌ bönniꞌ huen
dxin queëꞌ, rnëꞌ: “Gul‑tsajleajtë lariꞌ zácaꞌtsqui, len gul‑gacu‑biꞌ. Gul‑cúꞌu le
zacaꞌ xbönniꞌ naꞌbiꞌ, len gul‑dáꞌ lölbiꞌ níꞌabiꞌ. 23Gul‑tsajxíꞌ‑baꞌ bëdx renniꞌ, atiꞌ
gul‑dödi‑baꞌ. Gáguruꞌ‑baꞌ len gunruꞌ lni, 24 le guc biꞌi bönniꞌ quiaꞌ ni ca biꞌi
chnatbiꞌ, atiꞌ bubanbiꞌ. Gnitbiꞌ atiꞌ chbulaꞌabiꞌ naꞌa.” Niꞌr gulazú lauquëꞌ
tuꞌdzijnëꞌ.

25 ’Tsal niꞌ rac lë ni, zoabiꞌ ladj guixiꞌ biꞌi bönniꞌ ziꞌal queëꞌ bönniꞌ naꞌ. Catiꞌ
zuzaꞌbiꞌ rudxinbiꞌ gal‑laꞌ raꞌ yuꞌu, ryö ́nibiꞌ rac huil‑l len rac huöꞌa lu yuꞌu
naꞌ. 26 Niꞌr bulidzbiꞌ‑nëꞌ bönniꞌ huen dxin zoëꞌ niꞌ, len gnábibiꞌ lëꞌ bizxa naꞌ
rac. 27 Bönniꞌ huen dxin naꞌ rëꞌ‑biꞌ: “Biꞌi böchuꞌu naꞌ budxinbiꞌ, atiꞌ gna
bëꞌë xuzuꞌ guludöddëꞌ‑baꞌ bëdx renniꞌ, le budxinbiꞌ lu nëꞌë dxiꞌa tsáhuiꞌdauꞌ.”
28 Niꞌr gleybiꞌ biꞌi ziꞌal naꞌ len cutu gúꞌnibiꞌ tsazbiꞌ yuꞌu. Niꞌr brujëꞌ xuzbiꞌ,
len gútaꞌyuëꞌ laubiꞌ tsazbiꞌ. 29 Bubiꞌibiꞌ didzaꞌ biꞌi ziꞌal naꞌ, rëbiꞌ‑nëꞌ xuzbiꞌ:
“Nözcznuꞌ cátiꞌga zian iz benaꞌ dxin lauꞌ, len gatga gdáꞌbagaꞌa liꞌ, san gatga
bennuꞌ quiaꞌ tubaꞌ böꞌcuꞌ zxílaꞌdauꞌ güíꞌlenaꞌ xbey yuguꞌ lzaꞌa. 30 Naꞌa, catiꞌ
budxinbiꞌ biꞌi quiuꞌ ni busnitbiꞌ yuguꞌ le dë quiuꞌ, gdálenbiꞌ‑nu yuguꞌ ngul udá
dzag, benuꞌ ga guludöddëꞌ‑baꞌ bëdx renniꞌ niꞌa queëbiꞌ.” 31 Niꞌr rëꞌ‑biꞌ xuzbiꞌ,
rnëꞌ: “Zxiꞌnaꞌ, liꞌ zóalenczuꞌ nedaꞌ atiꞌ yúguꞌtë le dë quiaꞌ, quiuꞌ naqui. 32 Ben
bayúdx gunruꞌ lni len udzíjiruꞌ, le gucbiꞌ biꞌi böchuꞌu ni ca biꞌi chnatczbiꞌ, atiꞌ
nubanbiꞌ. Gnitbiꞌ atiꞌ chbulaꞌabiꞌ.”

16
Runëꞌ lsaquiꞌ Jesús queëꞌ bönniꞌ huen dxin cunaquëꞌ tsahuiꞌ

1Rëꞌ caꞌ bönniꞌ daꞌquëꞌ Lëꞌ Jesús, rnëꞌ:
―Zoëꞌ bönniꞌ dë yöl‑laꞌ tsahuiꞌ queëꞌ, len zoëꞌ caꞌ queëꞌ bönniꞌ huen dxin

dë lu nëꞌë uláz queëꞌ. Guladxinëꞌ bönniꞌ tuꞌquíëꞌ bönniꞌ huen dxin naꞌ lahuëꞌ
xanëꞌ, taꞌnë́ꞌ queëꞌ rutözëꞌ le dë queëꞌ xanëꞌ naꞌ. 2 Niꞌr bulidzëꞌ bönniꞌ huen
dxin naꞌ xan yuꞌu naꞌ, len rëꞌ lëꞌ: “¿Bizxa didzaꞌ ni ryöndaꞌ quiuꞌ? Bluiꞌ nedaꞌ
le nac bëꞌ dxin nunuꞌ, le cutur gataꞌ lu naꞌu uláz quiaꞌ.” 3 Niꞌr gzaꞌ ladxëꞌë
bönniꞌ huen dxin naꞌ, rnëꞌ: “¿Nacx guntsaꞌ? Rubijëꞌ nedaꞌ xanaꞌ latj blau ga
runaꞌ dxin. Cutu sáquiꞌdaꞌ gunaꞌ dxin guꞌn, len utuiꞌdaꞌ gnabaꞌ nu bi gunnz

quiaꞌ. 4Naꞌa chnözdaꞌ nac gunaꞌ quië catiꞌ ubijëꞌ nedaꞌ latj blau ni, laꞌcuáꞌ nup
luzíꞌ nedaꞌ lidxgac.” 5 Niꞌr bulidzëꞌ yuguꞌ bönniꞌ bi tal‑lëꞌë queëꞌ xanëꞌ bönniꞌ
huen dxin naꞌ, atiꞌ rëꞌ bönniꞌ ziꞌal: “¿Gacaꞌx ral‑luꞌu queëꞌ xanaꞌ?” 6 Lëꞌ rnëꞌ:
“Tu gayuáꞌ röꞌö chugu le za ral‑laꞌa.” Rëꞌ lëꞌ bönniꞌ huen dxin blau naꞌ, rnëꞌ:
“Ni dëguichganayúj le ral‑luꞌu. Gröꞌtëni lenbzuj yetú luguichgnachiʉń röꞌö
chugu ral‑luꞌu.” 7Gdödniꞌ gnabnëꞌyetúëꞌ, rnëꞌ: “Nazx liꞌ, ¿gacaꞌx ral‑luꞌu?” Lëꞌ
rnëꞌ: “Tu gayuáꞌ daꞌa zxoaꞌ xtil.” Niꞌr rëꞌ lëꞌ bönniꞌ huen dxin blau naꞌ, rnëꞌ:
“Ni dë guich ga nayúj le ral‑luꞌu. Bzuj yetú lu guich gna taplalj daꞌa ral‑luꞌu.”
8 Ráquibeꞌinëꞌ xanëꞌ naꞌ sínaꞌtë benëꞌ bönniꞌ huen dxin cunác tsahuiꞌ naꞌ. Cni
nac, nácgacrëꞌ sinaꞌ bönniꞌ yödzlyú ni lu yuguꞌ le tunëꞌ laꞌ légaczëꞌ, ca bunách
taꞌdalen Dios lu yeníꞌ queëꞌ.

9 ’Nedaꞌ rëpaꞌ lbiꞌiliꞌ: Gul‑cözlen dxiꞌa bunách, ugunliꞌ dxin yöl‑laꞌ tsahuiꞌ dë
queëliꞌ yödzlyú ni, quië catiꞌ gdxin dza ucaꞌnliꞌ yuguꞌ lë ni, lunëꞌ lbiꞌiliꞌ ba laꞌn
latj niꞌ zoa tzalzú.

10 ’Nu rugún dxiꞌa dxin tu le cuidiꞌz dë lu nëꞌi, lëzcaꞌ ugún dxiꞌa dxin tu le
zxön gataꞌ lu nëꞌi. Nu cutu rugún dxiꞌa dxin tu le cuidiꞌz dë lu nëꞌi, cutu ugún
dxiꞌa dxin tu le zxön gataꞌ lu nëꞌi. 11Qui lë ni naꞌ, chquiꞌ cutu rugunliꞌ dxiꞌa
dxinyöl‑laꞌ tsahuiꞌdëqueëliꞌyödzlyúni, ¿nuzxa cazudö́d lunaꞌliꞌyöl‑laꞌ tsahuiꞌ
le nac gdu? 12 Chquiꞌ cutu rugunliꞌ dxiꞌa dxin le dë lu naꞌliꞌ le naqui qui nu
yubl, ¿nuzxa caz udö́d lu naꞌliꞌ le ral‑laꞌ gaqui quiëczliꞌ?

13 ’Cutu gac gunëꞌ xchingac chop xanëꞌ nitúëꞌ huen dxin, le udiꞌinëꞌ tuëꞌ len
gdxiꞌinëꞌ yetúëꞌ, o gunëꞌ ba laꞌn tuëꞌ, len uzóëꞌ tslaꞌl yetúëꞌ naꞌ. Cutu gac gunliꞌ
xchinëꞌ Dios, len gunliꞌ caꞌ dxin quië uziꞌliꞌ xbey yöl‑laꞌ tsahuiꞌ qui yödzlyú.

14 Gulayönnëꞌ caꞌ didzaꞌ ni bönniꞌ gdauꞌ fariseo, atiꞌ le nadxiꞌicnëꞌ yöl‑laꞌ
tsahuiꞌ quequëꞌ, qui lë ni naꞌ gulutitjëꞌ Jesús. 15Niꞌr Jesús rëꞌ lequëꞌ:
―Lbiꞌiliꞌ rubíj dxiꞌa cuinliꞌ laugac bunách, san nözcznëꞌ Dios le yuꞌu icj

ládxiꞌdauꞌliꞌ, le nac lë naꞌ tun zxön bunách tu le ruzóëꞌ Dios tslaꞌl.
Zxba queëꞌMoisés len le rna bëꞌë Dios

16Gnëꞌ caꞌ Jesús:
―Ga bdxintë dza zoëꞌ Juan, ben dxin le rna bëꞌ zxba queëꞌ Moisés len le

guluzujëꞌ lu guich bönniꞌ gluꞌë didzaꞌ uláz queëꞌ Dios. Niꞌr catiꞌ bdxinëꞌ Juan
naꞌ, gzu lau rac lban ca gac nu tsaz ga rna bëꞌë Dios, atiꞌ tun bayúdx yúguꞌtë
bunách laꞌyáz niꞌ.

17 ’Zal‑laꞌ rac cni, gacrhuëz laꞌdö́dqui luzxbá lenqui luyúni canit tudidzaꞌz
nayúj lu guich lu zxba queëꞌ Dios.

Le ruláꞌa yöl‑laꞌ nutság naꞌ
18Gnëꞌ caꞌ Jesús:
―Chquiꞌuláꞌalenëꞌngul queëꞌbönniꞌ, atiꞌutságnáꞌlenëꞌ‑nungul yubl, gunëꞌ

dul‑laꞌ le rguitsj zxba qui yöl‑laꞌ nutság naꞌ, atiꞌ nu utság naꞌlen ngul naꞌ
nusanëꞌ‑nu bönniꞌ queënu, gun caꞌ dul‑laꞌ le rguitsj zxba qui yöl‑laꞌnutságnaꞌ.

Bönniꞌ dë yöl‑laꞌ tsahuiꞌ queëꞌ len Lázaro
19Niꞌr benëꞌ lsaquiꞌ Jesús, rnëꞌ:
―Zoëꞌ bönniꞌ rléꞌinëꞌ yöl‑laꞌ tsahuiꞌ queëꞌ. Racuëꞌ lariꞌ xna len lariꞌ

zácaꞌtsqui, atiꞌ yuguꞌ dza rúnteczëꞌ lni, tiꞌj tahuëꞌ le banaqui. 20 Zoëꞌ caꞌ niꞌ
bönniꞌ yéchiꞌdauꞌ lëꞌ Lázaro, bönniꞌ rnabëꞌ nu bi unö ́dzj queëꞌ, atiꞌ huë́ꞌtëzëꞌ
röꞌë raꞌ yuꞌu queëꞌ bönniꞌ naꞌ rléꞌinëꞌ yöl‑laꞌ tsahuiꞌ. 21 Rac ladxëꞌë bönniꞌ
yéchiꞌdauꞌnaꞌ gahuëꞌ le bizxj tuꞌhuö́xj zxani ga rahuëꞌbönniꞌnaꞌ rléꞌinëꞌyöl‑laꞌ
tsahuiꞌ. Taꞌdxinbaꞌ caꞌ böꞌcuꞌ, taꞌlëꞌëbaꞌ lu huëꞌ queëꞌ bönniꞌ yéchiꞌdauꞌ naꞌ.
22Bdxin dza gutiëꞌ bönniꞌ yéchiꞌdauꞌ naꞌ, atiꞌ gulachë ́ꞌë lëꞌ gbaz laꞌy queëꞌ Dios
tsajsóalenëꞌ Abraham ga nac latj lach queëꞌ Dios. Gutiëꞌ caꞌ bönniꞌ naꞌ bléꞌinëꞌ

yöl‑laꞌ tsahuiꞌ, atiꞌ gulucachëꞌë lëꞌ yeru ba. 23 Catiꞌ niꞌ rzacaꞌ rguiꞌë bönniꞌ naꞌ
bléꞌinëꞌ yöl‑laꞌ tsahuiꞌ, zoëꞌ latj quegac nup natgac, bchis lahuëꞌ len bléꞌinëꞌ
Abraham zoëꞌ ziꞌtuꞌ, dzaguëꞌ lëꞌ Lázaro naꞌ. 24 Niꞌr bëꞌë zidzj didzaꞌ, rnëꞌ:
“Xuzaꞌ, Abraham, buechiꞌ ladxiꞌnedaꞌ. Bsölaꞌ quiaꞌ Lázarouspisëꞌ xbönniꞌnëꞌë
len dusuhualëꞌ ludxaꞌa, le rzacaꞌ rguiꞌtscaꞌ lu guiꞌ ni.” 25 Rëꞌ lëꞌ Abraham,
rnëꞌ: “Zxiꞌnaꞌ, bsaꞌ ladxuꞌu ca guc quiuꞌ, buziꞌu xbey yöl‑laꞌ tsahuiꞌ tsal niꞌ zuꞌ
nabanuꞌ, san Lázaro ni, guc queëꞌ yöl‑laꞌ yechiꞌ, atiꞌ naꞌa, ruzíꞌ zxönëꞌ Lázaro
ni, san liꞌ rzacaꞌ rguiꞌu. 26 Yetú caꞌ, raꞌ guiꞌa sib nac, zoa gatsj lahuiꞌl ga niꞌ
zoaliꞌ lbiꞌiliꞌ len ga ni zoatuꞌ netuꞌ. Qui lë ni naꞌ nup nacuáꞌ ni len lëꞌni laꞌdö ́d
ga zoaliꞌ lbiꞌiliꞌ, cutu caꞌ gac lunëꞌ caꞌ, len cutu gac lid ni nup nacuáꞌ niꞌ.”
27Niꞌr rëꞌ lëꞌ bönniꞌ naꞌ bléꞌinëꞌ yöl‑laꞌ tsahuiꞌ, rnëꞌ: “XuzaꞌAbraham, rátaꞌyuaꞌ
lauꞌ gsöluꞌu‑nëꞌ Lázaro tsijëꞌ lidxëꞌ xuzaꞌ, 28 le nacuꞌë niꞌ gáyuꞌë bönniꞌ böchaꞌa.
Bsölëꞌë tsjenëꞌ lnaꞌ lau qui le rac ni, cui djaquëꞌ caꞌ latj ga ni rzacaꞌ rguiꞌa.”
29 Niꞌr rëꞌ lëꞌ Abraham, rnëꞌ: “Dë quequëꞌ le buzujëꞌ lu guich Moisés len le
guluzujëꞌ lu guich bönniꞌ gluꞌë didzaꞌ uláz queëꞌ Dios. Yuguꞌ didzaꞌ quequëꞌ
naꞌ ral‑laꞌ luzë́nagquëꞌ.” 30Bubiꞌëdidzaꞌbönniꞌnaꞌbléꞌinëꞌyöl‑laꞌ tsahuiꞌ, rnëꞌ:
“XuzaꞌAbraham, cutu gac cni, san chquiꞌubanëꞌ bönniꞌ lu yöl‑laꞌ gut, len tsijëꞌ
ga naꞌ nacuꞌë, lubíꞌi ládxiꞌquëꞌ.” 31 Rëꞌ lëꞌ Abraham, rnëꞌ: “Chquiꞌ cutu tuꞌzë́
nagquëꞌ didzaꞌ bëꞌë Moisés len le gulanë ́ꞌ bönniꞌ gluꞌë didzaꞌ uláz queëꞌ Dios,
cutu laꞌyejlëꞌë zal‑laꞌ nu ubán lu yöl‑laꞌ gut.”

17
Zoa banádx queëruꞌ gunruꞌ ga nu gun dul‑laꞌ

1Rëꞌ bönniꞌ daꞌquëꞌ Lëꞌ Jesús, rnëꞌ:
―Nacuaꞌtecz le tun ga lun dul‑laꞌ bunách, san bicaꞌ bayechiꞌ nu naꞌ run ga

nu gun dul‑laꞌ. 2 Dxiꞌar gac queëꞌ bönniꞌ naꞌ runëꞌ cni, nu ugal‑laꞌ yag yenëꞌ
guiöj ryëtu len tsajchúꞌn lëꞌ lu nis zxön, catiꞌl gunëꞌ ga gun dul‑laꞌ bö ́nniꞌdauꞌ
náquinëꞌ quiaꞌ. 3 Gul‑gún chiꞌi cuinliꞌ. Chquiꞌ guꞌë döꞌ quiuꞌ böchiꞌ lzaꞌu,
bzejniꞌ‑nëꞌ, len chquiꞌ ubíꞌi ladxëꞌë, bnit lau lëꞌ. 4 Zal‑laꞌ gadx lzu tu dza guꞌë
döꞌ quiuꞌ, len gadx lzu caꞌ guidëꞌ ga zuꞌ len guiëꞌ liꞌ: “Rubíꞌi ladxaꞌa”, ral‑laꞌ
unít lauꞌ lëꞌ.

Yöl‑laꞌ huac qui le réjlëꞌruꞌ Cristo
5Niꞌr tëꞌ Xanruꞌ bönniꞌ gbaz queëꞌ, taꞌnë́ꞌ:
―Ben ga tséjlëꞌrtuꞌ‑nëꞌ Dios.
6Rëꞌ lequëꞌ Xanruꞌ, rnëꞌ:
―Laꞌnaruꞌ nac cuidiꞌz yöl‑laꞌ rejlëꞌ queëliꞌ Dios, nacz ca xseydauꞌmostaza,

huac guiëliꞌ yag zxön ni: “Bcuit ni, yajsóa lu nis zxön”, atiꞌ gun ca rnaliꞌ yag
naꞌ.

Le ral‑laꞌ gun nu nac huen dxin
7Gnëꞌ caꞌ Jesús:
―Chquiꞌ zoëꞌ bönniꞌ ladj lbiꞌiliꞌ, len zoëꞌ queëꞌ bönniꞌ nadaꞌu rugaꞌnëꞌ‑baꞌ

bëdx o rlapëꞌ, catiꞌudx gunëꞌ xchinëꞌ xanëꞌ, ¿naruꞌhuëtsëꞌ lëꞌ xanëꞌ, gnëꞌ: “Gda,
gröꞌ gaguꞌ.”? 8 Cutu. Cni guiëꞌ lëꞌ: “Bpaꞌa le gahuaꞌ. Gzoa sinaꞌ cuꞌu le guiꞌj
gahuaꞌ, atiꞌ tödr naꞌ huac guiꞌj gaguꞌ liꞌ.” 9 ¿Naruꞌ huëtsëꞌ bönniꞌ nadaꞌu queëꞌ
naꞌ: “Xclenuꞌ”, le benëꞌ ca gna béꞌinëꞌ lëꞌ? Runi nedaꞌ, cutu gunëꞌ cni. 10Lëzcaꞌ
cni gac queëliꞌ. Catiꞌ chnunliꞌ yúguꞌtë le gna béꞌinëꞌ lbiꞌiliꞌ Dios, ral‑laꞌ gnaliꞌ:
“Nactuꞌ huen dxin cunactuꞌ lsacaꞌ, le benztuꞌ le run bayúdx guntuꞌ.”

Chiëꞌ bönniꞌ téꞌinëꞌ huëꞌ nudzuꞌ ruzö́d

11 Tsal niꞌ yuꞌë nöz Jesús, zijëꞌ Jerusalén, rdödëꞌ gap dë yödzdauꞌ nababgac
luyú Samaria len luyú Galilea. 12 Catiꞌ gyaziëꞌ tu yödzdauꞌ, gularujëꞌ dut-
sagquëꞌ Lëꞌ chiëꞌ bönniꞌ téꞌinëꞌ huëꞌ nudzuꞌ ruzö ́d, atiꞌ gulacuꞌë ziꞌtuꞌz, 13 len
tuꞌë zidzj didzaꞌ, taꞌnë́ꞌ:
―Jesús, Bönniꞌ Usëdi, buechiꞌ ladxiꞌ netuꞌ.
14Catiꞌ bléꞌinëꞌ lequëꞌ Jesús, rëꞌ lequëꞌ:
―Gul‑tséaj, gul‑tsajluíꞌ cuinliꞌ laugac bxuz.
Tsal niꞌ zjaquëꞌ, guluhuöaquëꞌ dxiꞌa. 15Niꞌr tuëꞌ bönniꞌ nutsëꞌë ladjquëꞌ, catiꞌ

ráquibeꞌinëꞌ chnuhuöaquëꞌ dxiꞌa, böjëꞌ ga naꞌ zoëꞌ Jesús, ruíꞌteczëꞌ zidzj didzaꞌ,
rguꞌë Dios yöl‑laꞌ ba. 16Byechuëꞌ len butság lahuëꞌ lyu lahuëꞌ Jesús, len rëꞌ Lëꞌ:
“Xclenuꞌ.”
Nababëꞌ Samaria bönniꞌ ni. 17Niꞌr Jesús rëꞌ lëꞌ:
―¿Naruꞌ cu guluhuöaquëꞌ dxiꞌa chiëꞌ bönniꞌ? ¿Gazx nacuaꞌtsëꞌ yezícaꞌrëꞌ

bönniꞌ naꞌ? 18 ¿Naruꞌ cu zoa nu huöd cuꞌu Dios yöl‑laꞌ ba, san tuzëꞌ bönniꞌ gzaꞌa
ni?

19Niꞌr gudxëꞌ bönniꞌ naꞌ Jesús, rnëꞌ:
―Gyas len böaj lidxuꞌ. Chböacuꞌ dxiꞌa le réjlëꞌu nedaꞌ.
Ca gdxin le rna bëꞌë Dios

20 Catiꞌ taꞌnabnëꞌ Jesús bönniꞌ gdauꞌ fariseo batx ral‑laꞌ gdxin le rna bëꞌë
Dios, Lëꞌ bubiꞌë didzaꞌ, rëꞌ lequëꞌ:
―Ca gdxin le rna bëꞌë Dios, cutu nac le gléꞌiruꞌ. 21 Nutu nu gac gna: “Ni

bdxin”, o gna: “Niꞌ bdxin.” Gul‑yutscaꞌ. Rna bëꞌë Dios lu icj ládxiꞌdauꞌgac
bunách.

22Niꞌr gudxëꞌ yuguꞌ bönniꞌ usë́d queëꞌ Jesús, rnëꞌ:
―Huadxín dza catiꞌ guë́ꞌniliꞌ gléꞌiliꞌ dza huödaꞌ nedaꞌ, Bönniꞌ Nuhuöaquëꞌ

GduBunách, san cutu gléꞌiliꞌ lei. 23Laꞌcuáꞌnup lë lbiꞌiliꞌ: “Ni zoëꞌ”, o laꞌná: “Niꞌ
zoëꞌ.” Cutu tseajliꞌniꞌ, len cutu tséajlenliꞌ lequëꞌ. 24Ca rac catiꞌ ryëp yös, ruzeníꞌ
gdaꞌl luzxbá, lëzcaꞌ cni gac catiꞌ gdxin dza huödaꞌ nedaꞌ, Bönniꞌ Nuhuöaquëꞌ
Gdu Bunách. 25 Ziꞌal ca gac lë ni, run bayúdx sacaꞌ quiꞌitscaꞌ, atiꞌ lucáꞌn nedaꞌ
caꞌz bunách dza ni zoaruꞌ naꞌa. 26 Ca naꞌ guc dza niꞌ zoëꞌ Noé, lëzcaꞌ cni gac
catiꞌ gdxin dza huödaꞌ nedaꞌ, Bönniꞌ Nuhuöaquëꞌ Gdu Bunách. 27Dza niꞌtë naꞌ
gliꞌj glahuëꞌ. Gulutság naꞌquëꞌ len guludödëꞌ zxiꞌnquëꞌ lu yöl‑laꞌ rutság naꞌ ga
bdxintë dza gyaziëꞌNoé lëꞌi barco zxönnaꞌnazíꞌ lei arca, atiꞌ bdxintë nis guiöj
usnít yödzlyú le busnít yúguꞌtëꞌ. 28Lëzcaꞌ cni guc dza niꞌ zoëꞌ Lot. Gliꞌj glahuëꞌ.
Glaꞌuëꞌ len glútiꞌë. Glazëꞌxyuquëꞌ len glunëꞌyuguꞌyuꞌuquequëꞌ. 29Catiꞌbdxin
dza naꞌburujëꞌLot lu yödz Sodoma, ca tu nis guiöj, böxj guiꞌ len le ruzéguiꞌtsca
nazíꞌ lei azufre, atiꞌbusnítyúguꞌtëꞌ. 30Lëzcaꞌ cni gac catiꞌ gdxindzauluíꞌ lahuaꞌ
nedaꞌ, BönniꞌNuhuöaquëꞌ Gdu Bunách.

31 ’Catiꞌ gdxin dza naꞌ, chquiꞌ zoëꞌ cjuꞌu bönniꞌ, len dzöꞌ yuꞌu naꞌ le dë queëꞌ,
cutu ral‑laꞌ huötjëꞌ tsajxiꞌë le dë queëꞌ, atiꞌ nu zoa ladj guixiꞌ, lëzcaꞌ cni, cutu
ral‑laꞌ huöjëꞌ lidxëꞌ. 32 Gul‑sáꞌ ládxiꞌliꞌ ca guc queënu ngul queëꞌ Lot. 33 Nu
bönniꞌ rëꞌnnëꞌ gun chiꞌë yöl‑laꞌ naꞌbán queëꞌ, unitiëꞌ lei, san bönniꞌ unitiëꞌ
yöl‑laꞌ naꞌbán queëꞌ, udel‑lëꞌë lei.

34 ’Rëpaꞌ lbiꞌiliꞌ: Catiꞌ gdxin rël naꞌ, laꞌcuꞌë chopëꞌ bönniꞌ tuz ga tasiëꞌ, atiꞌ tuëꞌ
duxiꞌa‑nëꞌ, len yetúëꞌ ucaꞌnaꞌ lëꞌ. 35Laꞌcuaꞌnu huëtu tsazxö́n chopnu ngul, atiꞌ
tunu duxiꞌa‑nu, len yetunu ucaꞌnaꞌ‑nu. 36Laꞌcuꞌë ladj guixiꞌ chopëꞌ bönniꞌ, atiꞌ
tuëꞌ duxiꞌa‑nëꞌ, len yetúëꞌ ucaꞌnaꞌ lëꞌ.

37Catiꞌ gulayönnëꞌ lë ni bönniꞌ usë́d queëꞌ Jesús, gulanabnëꞌ Lëꞌ, taꞌnë́ꞌ:
―Xan, ¿gazx gac lë ni?
Jesús rëꞌ lequëꞌ:
―Ga dë tu le nat, niꞌ ludubczbaꞌ bëchláb.

18
Ngul uzë́b len bönniꞌ rbequi xbey

1Niꞌr benëꞌ lsaquiꞌ Jesús, rëꞌ lequëꞌ ca run bayúdx ulídzteczruꞌ‑nëꞌ Dios, len
cugác chop ládxiꞌruꞌ. 2Rnëꞌ:
―Zoëꞌ tu yödzbönniꞌ rbequi xbey curádxinëꞌDios, len curunëꞌbönniꞌba laꞌn.

3 Laꞌ yödz naꞌz zoanu ngul uzë ́b, atiꞌ bdxinnu ga zoëꞌ bönniꞌ rbequi xbey naꞌ
ngul ni, rnanu: “Glequi xbey le run quiaꞌ nu ruaꞌ döꞌ quiaꞌ.” 4 Xtsey cutu
guꞌnnëꞌ bi gunëꞌ queënu, san gdöd niꞌ gzaꞌ ladxëꞌë, rnëꞌ: “Cutu rádxidaꞌ‑nëꞌ
Dios, len cutu runaꞌ bönniꞌ ba laꞌn, 5 san le rupizxjnu nedaꞌ ngul uzë ́b ni, qui
lë ni naꞌ cuequi xbeydaꞌ‑nu, cui guídtecznuni, len cui töd bëꞌi upizxjnu nedaꞌ.”

6Niꞌr rëꞌ lequëꞌ Xanruꞌ, rnëꞌ:
―Gul‑zë́ nagliꞌ ca naꞌ gnëꞌ bönniꞌ rbequi xbey naꞌ cunaquëꞌ tsahuiꞌ. 7 ¿Naruꞌ

cu cuequi xbeynëꞌ Dios bunách gröczëꞌ queëꞌ, nup naꞌ tuꞌlídz Lëꞌ rël len të
dza? ¿Naruꞌ huadzéytsanëꞌ gáclenëꞌ lequëꞌ? 8Rëpaꞌ lbiꞌiliꞌ: Laꞌ cuequi xbéytenëꞌ
lequëꞌ. Catiꞌhuödaꞌnedaꞌ, BönniꞌNuhuöaquëꞌGduBunách, ¿naruꞌ gdzöldaꞌ luyú
ni nup taꞌyejlëꞌ nedaꞌ?

Bönniꞌ gdauꞌ fariseo len bönniꞌ uquízxj
9Benëꞌ lsaquiꞌ Jesús ca nac quequëꞌbönniꞌ tuꞌbíjdxiꞌa cuinquëꞌ, len tuꞌcaꞌnëꞌ

caꞌz yezicaꞌ bunách. 10Cni rnëꞌ:
―Guladxinëꞌ chopëꞌ bönniꞌ ga nac nchil gdauꞌ quië lulidzëꞌ Dios. Naquëꞌ

bönniꞌ gdauꞌ fariseo tuëꞌ bönniꞌ naꞌ, atiꞌ yetúëꞌ naꞌ naquëꞌ bönniꞌ uquízxj lazgac
bunách. 11Gzuinëꞌ bönniꞌ gdauꞌ fariseo naꞌ, len cni bulidzëꞌ Dios, rnëꞌ: “Dios,
rëpaꞌ Liꞌ: Xclenuꞌ, le cunacaꞌ ca nacquëꞌ yezicaꞌrëꞌ bönniꞌ, nacquëꞌ gban, len
cunacquëꞌ tsahuiꞌ. Taꞌguitsjëꞌ zxba qui yöl‑laꞌ nutság naꞌ. Lëzcaꞌ cutu nacaꞌ
ca bönniꞌ uquízxj ni. 12Nedaꞌ runaꞌ gubás chop lzu tsa xunuꞌ dza hueaj, len
runödzjaꞌqui gdauꞌ tu cuia tsa tu chi cuia qui yúguꞌtë le rataꞌquiaꞌ.” 13Gzoazëꞌ
ziꞌtuꞌ bönniꞌ uquízxj naꞌ, len cutu böazxjnëꞌ gchis lahuëꞌ uyúëꞌ luzxbá, san
gdapëꞌ lchuꞌë, rnëꞌ: “Dios, buechiꞌ ladxiꞌ nedaꞌ, bönniꞌ dul‑laꞌ.” 14Nedaꞌ rëpaꞌ
lbiꞌiliꞌ: Böjëꞌ lidxëꞌ bönniꞌ uquízxj naꞌ, nuhuöaquëꞌ tsahuiꞌ lahuëꞌ Dios, clëg
yetúëꞌ bönniꞌ niꞌ. Nútiꞌtëz bönniꞌ run ba zxön cuinëꞌ, gunëꞌ Dios ga huötaꞌ
huöxjëꞌ, san nu bönniꞌ rzoëꞌ nöxj ladxiꞌ, gunëꞌ Dios ga gacrëꞌ blau.

Rulídz tsahuëꞌë‑biꞌ biꞌidauꞌ Jesús
15Niꞌr guladxinëꞌ ga zoëꞌ Jesús yuguꞌ bönniꞌ len ngul, nachëꞌquëꞌ‑biꞌ biꞌidauꞌ

quequëꞌ quië gxoa nëꞌë lecbiꞌ Jesús. Catiꞌ gulaléꞌinëꞌ lë ni bönniꞌ usë́d queëꞌ
Jesús, guladil‑lëꞌ lequëꞌ. 16Niꞌr bulidzëꞌ bönniꞌ daꞌquëꞌ Lëꞌ Jesús, rnëꞌ:
―Gul‑güíꞌ‑biꞌ latj laꞌdxinbiꞌ ga zoaꞌ biꞌidauꞌ ni, cu uzágaꞌliꞌ xnö ́zcbiꞌ, le gataꞌ

quegac nup nacgac cni latj ga rna bëꞌë Dios. 17Le nactë rëpaꞌ lbiꞌiliꞌ: Nu cusíꞌ
lu nëꞌi le rna bëꞌë Dios, ca runbiꞌ tubiꞌ biꞌidauꞌ, cutu caꞌ tsaz ga niꞌ rna bëꞌë Lëꞌ.

Bönniꞌ rléꞌinëꞌ yöl‑laꞌ tsahuiꞌ
18Gnabnëꞌ Jesús bönniꞌ uná bëꞌ, rnëꞌ:
―Bönniꞌ Usëdi gdu dxiꞌa. ¿Bizxa ral‑laꞌ gunaꞌ quië gdél‑liꞌdaꞌ yöl‑laꞌ naꞌbán

gdu?
19 Jesús rëꞌ lëꞌ:
―¿Bizxquië rëꞌunedaꞌ: “Gdudxiꞌa”? Nutunubönniꞌnaquëꞌgdudxiꞌa. Tuzëꞌ

Dios naquëꞌ gdu dxiꞌa. 20Nözcznuꞌ yuguꞌ le gna bëꞌë Dios:
Cutu gunuꞌ dul‑laꞌ le rguitsj zxba qui yöl‑laꞌ nutság naꞌ.
Cutu gdödcduꞌ bunách.
Cutu cuanuꞌ.
Cutu gneuꞌ qui lzaꞌu le cunácz.
Ben ba laꞌn xuz xnaꞌu.

21Rëꞌ Jesús bönniꞌ naꞌ, rnëꞌ:
―Yúguꞌtë lë ni runaꞌ ga gdel‑laꞌ nacaꞌ biꞌidauꞌ.
22Catiꞌ byönnëꞌ didzaꞌ ni Jesús, rëꞌ lëꞌ:
―Yetú le ryadzj quiuꞌ gunuꞌ. Bëtiꞌ yúguꞌtë le dë quiuꞌ, atiꞌ lë naꞌ siꞌu bnödzj

quegacbunáchyechiꞌ, atiꞌgataꞌquiuꞌyöl‑laꞌ tsahuiꞌyehuaꞌyubá. Niꞌr gda, gdaꞌ
nedaꞌ.

23Catiꞌbyönnëꞌdidzaꞌnibönniꞌnaꞌ, ruhuiꞌnnëꞌ, le dëtscayöl‑laꞌ tsahuiꞌqueëꞌ.
24Catiꞌ bléꞌinëꞌ Jesús ca naꞌ ruhuiꞌnnëꞌ bönniꞌ naꞌ, rnëꞌ:
―Bicaꞌ baníg gac, laꞌyáz ga rna bëꞌë Dios nup taꞌleꞌi yöl‑laꞌ tsahuiꞌ. 25Gacr

huëz tödbaꞌ nag yötsiꞌ böaꞌ, ca tsaziëꞌ ga rna bëꞌë Dios bönniꞌ rléꞌinëꞌ yöl‑laꞌ
tsahuiꞌ.

26Niꞌr nup gulayöni didzaꞌ ni taꞌná:
―¿Nuzxa caz gac ulá, chquiꞌnuꞌ?
27 Jesús gudxëꞌ lequëꞌ:
―Le cugác lunëꞌ bönniꞌ, huac gunëꞌ Dios.
28Niꞌr Pedro rëꞌ Jesús:
―Byutscaꞌ, netuꞌ nucaꞌntuꞌ yúguꞌtë le dë queëtuꞌ, len daꞌtuꞌ Liꞌ.
29Niꞌr Jesús rëꞌ lequëꞌ:
―Le nactë rëpaꞌ lbiꞌiliꞌ, nu bönniꞌ ucaꞌnëꞌ lidxëꞌ, o xuz xnëꞌë, o yuguꞌ böchiꞌ

zanëꞌ, o ngul queëꞌ, o yuguꞌ zxiꞌnëꞌ, le ruiꞌ ladxëꞌë gna bëꞌë Dios, 30 bönniꞌ ni
huaziꞌrëꞌ dza ni zoaruꞌ naꞌa, atiꞌ dza ziꞌa zaꞌ gdél‑liꞌnëꞌ yöl‑laꞌ naꞌbán gdu.

Rguíxjöꞌë leyúbl Jesús ca ziꞌa ludöddëꞌ Lëꞌ
31Bchëꞌë quizi queëꞌ idxínnutëꞌ bönniꞌ usë́d queëꞌ Jesús, len rëꞌ lequëꞌ:
―Gul‑yutscaꞌ, rbenruꞌ zijruꞌ Jerusalén, ga niꞌ lutság yúguꞌtë le nayujgac lu

guich ca gulanë́ꞌ bönniꞌ gluꞌë didzaꞌ uláz queëꞌ Dios ca ral‑laꞌ gac quiaꞌ nedaꞌ,
Bönniꞌ Nuhuöaquëꞌ Gdu Bunách. 32 Ludödëꞌ nedaꞌ bönniꞌ Jerusalén lu naꞌquëꞌ
bönniꞌ ziꞌtuꞌ, atiꞌ lutitjëꞌ nedaꞌ, len lulídz ziꞌë nedaꞌ, len luchijëꞌ nedaꞌ zxönaꞌ.
33Laꞌguinëꞌ nedaꞌ, atiꞌ tödr niꞌ ludöddëꞌ nedaꞌ, san catiꞌ gac tsonn dza ubanaꞌ.

34 Cutu gulayéjniꞌnëꞌ didzaꞌ ni bönniꞌ usë́d queëꞌ, len cutu gláquibeꞌinëꞌ le
ruíꞌlenëꞌ lequëꞌ didzaꞌ qui, le nac le cusaquiꞌ laꞌyéjniꞌndëꞌ.

Jesús ruúnëꞌ bönniꞌ Jericó nachúl lahuëꞌ
35Catiꞌ chzoa gdxinëꞌ Jesús yödz Jericó, zoëꞌniꞌbönniꞌnachúl lahuëꞌ. Röꞌë raꞌ

nöz rnabëꞌ nu bi gunnz queëꞌ. 36Bönniꞌ niꞌ byönnëꞌ taꞌdö́d niꞌ bunách zian, atiꞌ
gnabëꞌ bizxa naꞌ rac. 37Bunách niꞌ të lëꞌ:
―Jesús, bönniꞌNazaret, rdödëꞌ ni.
38Niꞌr bëꞌë zidzj didzaꞌ bönniꞌ naꞌ nachúl lahuëꞌ, rnëꞌ:
―Jesús, Zxiꞌn xsoëꞌ David, buechiꞌ ladxiꞌ nedaꞌ.
39 Guladil‑lëꞌ bönniꞌ naꞌ nachúl lahuëꞌ bönniꞌ nanörquëꞌ lahuëꞌ Jesús, quië

uséyj ruꞌë, san lëꞌ zidzjr bëꞌë didzaꞌ, rnëꞌ:
―Zxiꞌn xsoëꞌ David, buechiꞌ ladxiꞌ nedaꞌ.
40 Niꞌr gzëꞌ dxiz Jesús rbözëꞌ, atiꞌ gna béꞌinëꞌ nu tsajlídz lëꞌ gdxinëꞌ lahuëꞌ.

Catiꞌ bdxinëꞌ lahuëꞌ Jesús bönniꞌ naꞌ nachúl lahuëꞌ, gnabnëꞌ lëꞌ Jesús, 41 rnëꞌ:
―¿Bizxa rëꞌnnuꞌ gunaꞌ quiuꞌ?
Bönniꞌ naꞌ nachúl lahuëꞌ rnëꞌ:
―Rëꞌndaꞌ huöalj yöj lahuaꞌ.
42 Jesús rëꞌ lëꞌ:
―Chböalj yöj lauꞌ. Chböacuꞌ le réjlëꞌu nedaꞌ.
43 Laꞌ niꞌz buléꞌitenëꞌ, atiꞌ zéajlenëꞌ Jesús, rguꞌë Dios yöl‑laꞌ ba. Gulagúꞌu caꞌ

Dios yöl‑laꞌ ba yúguꞌtë bunách nacuáꞌ niꞌ taꞌleꞌi lë naꞌ guc.

19
Jesús len Zaqueo

1 Niꞌr gyaziëꞌ Jesús Jericó, rdödëꞌ lu yödz naꞌ. 2 Niꞌ zoëꞌ bönniꞌ lëꞌ Zaqueo,
bönniꞌ blau ladjquëꞌ bönniꞌ uquízxj len dë yöl‑laꞌ tsahuiꞌ queëꞌ. 3 Ruiꞌ ladxëꞌë
gléꞌinëꞌ Jesúsbönniꞌni, sancutugucqueëꞌ lenacuáꞌniꞌbunáchzian, lennaquëꞌ
garëꞌdauꞌz. 4Niꞌr jaréluꞌëyajnörëꞌ laugacbunáchziannaꞌ, atiꞌyajchenëꞌ luyag
quië gac gléꞌinëꞌ Jesús, le ral‑laꞌ tödëꞌ niꞌ. 5Catiꞌ bdxinëꞌ niꞌ Jesús, bchis lahuëꞌ
ruyúëꞌ ga naꞌ dxiëꞌ Zaqueo naꞌ, len rëꞌ lëꞌ:
―Zaqueo, bötjtë lu yag naꞌ, le run bayúdx tsajgaꞌnaꞌ lidxuꞌ naꞌa.
6Niꞌr laꞌ bötjtëꞌ lu yag Zaqueo, atiꞌ lu yöl‑laꞌ rudziji queëꞌ bchëꞌë Jesús lidxëꞌ.

7 Catiꞌ gulaleꞌi lë ni bunách nacuáꞌ niꞌ, gulazú lauquëꞌ taꞌnë́ꞌ queëꞌ yúguꞌtëꞌ,
taꞌnë́ꞌ:
―Gyaziëꞌ Jesús ugáꞌnlenëꞌ bönniꞌ dul‑laꞌ.
8Niꞌr gzuinëꞌ Zaqueo, len rëꞌ Xanruꞌ:
―Xan, byutscaꞌ. Gatsj le dë quiaꞌ guꞌa quegac bunách yechiꞌ, len chquiꞌ bi

gdöd bëꞌi buquizxjaꞌ bunách, ubiꞌa quegac bunách naꞌ tap cuiatël caꞌ.
9 Jesús rëꞌ lëꞌ:
―Naꞌa dza ni bdxin yöl‑laꞌ ruslá quegac nup nacuáꞌ yuꞌu ni, le naquëꞌ caꞌ

bönniꞌ ni zxiꞌn xsoëꞌAbraham. 10Bidaꞌ nedaꞌ, BönniꞌNuhuöaquëꞌGdu Bunách,
dudiljaꞌ len dusláꞌ nup nanitgac.

Runëꞌ lsaquiꞌ Jesús qui chi cöꞌ dumí
11 Tsal niꞌ taꞌyönnëꞌ didzaꞌ ni ruꞌë Jesús, rëꞌ lequëꞌ le runëꞌ lsaquiꞌ, le chzoa

laꞌdxinëꞌ Jerusalén, atiꞌ táquinëꞌ chzoatë glaꞌ lahui le rna bëꞌë Dios. 12Cni rnëꞌ
Jesús:
―Zoëꞌbönniꞌblau, zijëꞌ tuyödzziꞌtuꞌquië siꞌ lunëꞌëniꞌyöl‑laꞌunábëꞌ, atiꞌniꞌr

huödëꞌ. 13 Catiꞌ chzoa tsijëꞌ niꞌ bulidzëꞌ chiëꞌ bönniꞌ huen dxin queëꞌ, len bëꞌë
qui queëquëꞌ tu cöꞌ hueaj dumí, rëꞌ lequëꞌ: “Gul‑quiljlen dumí ni tsal huödaꞌ.”
14Cutaꞌléꞌinëꞌ lëꞌ dxiꞌa bönniꞌ uládz queëꞌ, atiꞌ gulasölëꞌë ga niꞌ tsijëꞌ yuguꞌ gbaz
quequëꞌ, laꞌnë́ꞌ: “Cutu rë ́ꞌnituꞌ gna béꞌinëꞌ netuꞌ bönniꞌ ni.” 15Niꞌr gzxiꞌ lu nëꞌë
yöl‑laꞌ uná bëꞌ, atiꞌ budxinëꞌ ladzëꞌ. Niꞌ gna béꞌinëꞌ nu tsajlídz yuguꞌ bönniꞌ
huen dxin naꞌ budödëꞌ lu naꞌquëꞌ dumí naꞌ, quië gnöznëꞌ gacaꞌx guluguíljlenëꞌ
lei tu tuquëꞌ. 16 Catiꞌ bdxinëꞌ lahuëꞌ bönniꞌ ziꞌal naꞌ, rnëꞌ: “Xan, tu cöꞌ dumí
quiuꞌnaꞌ chben icji yechí cöꞌ caꞌ.” 17Xanëꞌnaꞌ rëꞌ lëꞌ: “Dxiꞌabenuꞌ. Nacuꞌhuen
dxin tsahuiꞌ. Le dxíꞌadauꞌ bugunuꞌ dxin latiꞌz naꞌ gutaꞌ lu naꞌu, naꞌa, gunaꞌ ga
gna béꞌinuꞌ chi yödz.” 18Niꞌr bdxinëꞌ lahuëꞌ yetúëꞌ bönniꞌ huen dxin naꞌ, rnëꞌ:
“Xan, tu cöꞌ dumí quiuꞌ naꞌ chben icji yegayuꞌ cöꞌ caꞌ.” 19 Xanëꞌ naꞌ rëꞌ caꞌ lëꞌ:
“Gna béꞌinuꞌ gayuꞌ yödz.” 20Niꞌr bdxinëꞌ lahuëꞌ yetúëꞌ, rnëꞌ: “Xan, ni dë tu cöꞌ
dumí quiuꞌ naꞌ. Ben chiꞌa lei, butuldaꞌ lei lariꞌ, 21 le rádxidaꞌ liꞌ, le nacuꞌ bönniꞌ
bizxj. Runuꞌ canaꞌ taꞌnábunách: Ruziꞌu le cutubzuꞌ, len rlapuꞌ ga cutu guzuꞌ.”
22 Niꞌr xanëꞌ naꞌ rëꞌ lëꞌ: “Nacuꞌ huen dxin cunác tsahuiꞌ. Niꞌa qui didzaꞌ bëꞌu
cuequi xbeydaꞌ liꞌ. Ráquibeꞌinuꞌ nacaꞌ bönniꞌ bizxj, len ruziꞌa le cutu bzoaꞌ, len
rlapaꞌ ga cutu guzaꞌ. 23Naꞌa, ¿bizx quië cutu yajlúꞌu dumí quiaꞌ naꞌ ga gun icji,
quië catiꞌ huödaꞌ, uziꞌa lei gdu len icji?” 24Niꞌr rëꞌ nup nacuáꞌ niꞌ: “Gul‑cúa lu
nëꞌëdumínaꞌ, atiꞌ gul‑güíꞌqueëꞌbönniꞌnaꞌdëqueëꞌ chi cöꞌdumí.” 25Lequëꞌ tëꞌ
lëꞌ: “Xan, chdë queëꞌ chi cöꞌ dumí.” 26Niꞌr bubiꞌë didzaꞌ xanquëꞌ, rnëꞌ: “Rëpaꞌ
lbiꞌiliꞌ: Nu rugún dxiꞌa dxin le dauꞌ dë lu nëꞌi, luzxöni ládxiꞌgac lëꞌ yelatiꞌ, san
nu curugún dxiꞌa dxin le dauꞌ dë lu nëꞌi, lubíj lu nëꞌi lë naꞌ gutaꞌ lu nëꞌi. 27Ca
nac quequëꞌ bönniꞌ niꞌ cutaꞌléꞌinëꞌ nedaꞌ dxiꞌa, len cutu glëꞌnnëꞌ gna béꞌidaꞌ
lequëꞌ, gul‑tsajxíꞌ lequëꞌ djaquëꞌ ni, len gul‑dödi lequëꞌ lahuaꞌ ni.”

Len ba zxön ryaziëꞌ Jesús Jerusalén

28Catiꞌ budx gnëꞌ cni Jesús, buguel‑lëꞌë xnözëꞌ, zijëꞌ zacaꞌ Jerusalén. 29Catiꞌ
guladxinëꞌ gal‑laꞌ ga nacuáꞌ yödzBetfagé len yödzBetania, ga nac lu guíꞌadauꞌ
nazíꞌ leiGuiꞌaGaRöꞌgacYagOlivo, bsölëꞌë Jesús chopëꞌbönniꞌusë ́dqueëꞌ, 30rëꞌ
lequëꞌ:
―Gul‑tséaj yödzdauꞌ niꞌ ca dödl ga zoaruꞌ, len catiꞌ tsazliꞌ niꞌ, tsajxácaꞌliꞌ‑baꞌ

tubaꞌ búrrodauꞌ nágaꞌbaꞌ niꞌ, búrrodauꞌ naꞌ nutu nu rbiani lëbaꞌ. Gul‑sédx‑baꞌ,
len gul‑duchë́ꞌ‑baꞌ quiaꞌ ni. 31 Chquiꞌ zoa nu gnabi lbiꞌiliꞌ, gna: “¿Bizx quië
rsedxliꞌ‑baꞌ?”, ubiꞌiliꞌ didzaꞌ cni gnaliꞌ: “Xanruꞌ rquinnëꞌ‑baꞌ.”

32 Zjaquëꞌ bönniꞌ usë́d queëꞌ naꞌ nasölëꞌë, atiꞌ yajxácaꞌquëꞌ‑baꞌ ca naꞌ
chgudxëꞌ lequëꞌ Jesús. 33 Catiꞌ gulasedxëꞌ‑baꞌ búrrodauꞌ naꞌ, bönniꞌ xanbaꞌ tëꞌ
lequëꞌ:
―¿Bizx quië rsedxliꞌ‑baꞌ búrrodauꞌ naꞌ?
34Gulubiꞌë didzaꞌ, taꞌnë́ꞌ:
―Xanruꞌ rquinnëꞌ‑baꞌ.
35Gulachë́ꞌë‑baꞌ ga naꞌ zoëꞌ Jesús. Catiꞌ chgulaxóëꞌ yuguꞌ lariꞌ tslaꞌa quequëꞌ

cúdzuꞌbaꞌ búrrodauꞌ naꞌ, guludxíëꞌ Jesús cúdzuꞌbaꞌ lahui lariꞌ naꞌ. 36Gap ral‑laꞌ
tödëꞌ Jesús, gulachiljëꞌ lariꞌ quequëꞌ laꞌ nöz. 37 Catiꞌ chguladxinëꞌ gal‑laꞌ ga
zoa ldinn qui Guiꞌa Ga Röꞌgac Yag Olivo, lu yöl‑laꞌ rudziji quequëꞌ gulazú
lauquëꞌ yúguꞌtë bönniꞌ daꞌquëꞌ Jesús, tuꞌë zidzj didzaꞌ, taꞌguꞌë Dios yöl‑laꞌ ba,
niꞌa quegac yöl‑laꞌ huac zxön gulaléꞌinëꞌ benëꞌ Jesús. 38Taꞌnë́ꞌ:
―Yöl‑laꞌ ba bönniꞌ uná bëꞌ ni zëꞌë uláz queëꞌ XanruꞌDios. Yehuaꞌ yubá zaꞌ le

rbequi dxi ládxiꞌruꞌ. Yöl‑laꞌ ba Dios.
39Niꞌr tëꞌ Jesús bönniꞌ gdauꞌ fariseo nútsaꞌquëꞌ ladj bunách zian niꞌ, taꞌnë́ꞌ:
―Bönniꞌ Usëdi, gdil‑l yuguꞌ bönniꞌ usë́d quiuꞌ.
40Bubiꞌë didzaꞌ Jesús, rëꞌ lequëꞌ:
―Rëpaꞌ lbiꞌiliꞌ: Chquiꞌ laꞌcuáꞌ dxiëꞌ bönniꞌ ni, hualuíꞌcz zidzj didzaꞌ yuguꞌ

guiöj.
41Catiꞌ bdxinëꞌ gal‑laꞌ raꞌ yödz naꞌ, len rléꞌinëꞌ lei, rbödxëꞌ qui Jesús, 42 rnëꞌ:
―Rac ladxaꞌa huanö́ziliꞌ naꞌa dza le gac gun ga cuequi dxi ládxiꞌliꞌ lahuëꞌ

Dios, san naꞌa chnagachiꞌ queëliꞌ, cui gléꞌiliꞌ lei. 43Hualaꞌdxín queëliꞌ dza catiꞌ
laꞌbequi zöꞌö gdu zbiꞌil ga zoaliꞌ nup cutaꞌleꞌi lbiꞌiliꞌ dxiꞌa, len laꞌgúꞌu lbiꞌiliꞌ
liꞌaj, atiꞌ yúguꞌtë latj gdu zbiꞌil lúnlenëꞌ lbiꞌiliꞌ gdil‑l. 44Luquindjëꞌ zöꞌö run chiꞌi
yödz queëliꞌ, len ludödcdëꞌ nup nacuáꞌ lu yödz ni. Cutu ugáꞌn guiöj lahui lzëꞌi.
Yúguꞌtë lë ni gac queëliꞌ le cutu gúquibeꞌiliꞌ dza bidëꞌ Dios duyúëꞌ lbiꞌiliꞌ.

Rulatjëꞌ Jesús löꞌa gdauꞌ
45Niꞌr gyaziëꞌ Jesús löꞌa gdauꞌ, len gzu lahuëꞌ rubijëꞌ niꞌl yúguꞌtë nup tutiꞌ,

len nup taꞌu ga nac löꞌa gdauꞌ. 46Rëꞌ lequëꞌ:
―Nayúj luguich laꞌy, rna: “Lidxaꞌnacyuꞌuga lulídzDiosbunách”, san lbiꞌiliꞌ

chnunliꞌ lei ca tu bloj quegac gban.
47Yuguꞌ dza rusëdnëꞌ Jesús bunách ga nac nchil gdauꞌ, atiꞌ gulazú gulaböꞌë

ludöddëꞌ Lëꞌ yuguꞌ bxuz uná bëꞌ, len bönniꞌ gdauꞌ tuꞌsëdi, len yuguꞌ bönniꞌ blau
qui lu yödz. 48Cutu guludzölnëꞌnacx ludöddëꞌLëꞌ, le tuꞌzë́ naggac xtidzëꞌë gdu
ládxiꞌgac yúguꞌtë bunách.

20
Yöl‑laꞌ uná bëꞌ dë lu nëꞌë Jesús

1 Tu dza, catiꞌ niꞌ rusëdnëꞌ bunách Jesús ga nac nchil gdauꞌ, len rguíxjöꞌë
didzaꞌdxiꞌa, guladxinëꞌ ga naꞌ zoëꞌ yuguꞌbxuz uná bëꞌ len bönniꞌ gdauꞌ tuꞌsëdi,
len bönniꞌ gul tuꞌzejniꞌi, 2atiꞌ tëꞌ Jesús:
―Gdixjöiꞌ netuꞌ. ¿Bizxa yöl‑laꞌ uná bëꞌ dë lu naꞌu runuꞌ cni? ¿Nuzxa caz

budö ́d lu naꞌu yöl‑laꞌ uná bëꞌ ni?



San Lucas 20:3 129 San Lucas 20:24

3Bubiꞌë didzaꞌ Jesús, rëꞌ lequëꞌ:
―Huanabdaꞌ caꞌ lbiꞌiliꞌ tu didzaꞌ, atiꞌ ubiꞌiliꞌ gnaliꞌ. 4 ¿Nuzxa bsölaꞌ Juan

buquilëꞌ bunách nis? ¿Naruꞌ Dios, o bunách?
5Glun xtídzaꞌquëꞌ laꞌ légaczëꞌ bönniꞌ gdauꞌ naꞌ, taꞌnë́ꞌ:
―Chquiꞌ gnaruꞌ: Bsölëꞌë lëꞌ Dios, guiëꞌ rëꞌu: “¿Bizx quië cutu gyéjlëꞌliꞌ‑nëꞌ?”

6Chquiꞌ guiëruꞌ‑nëꞌ: Gulasölëꞌë lëꞌ bönniꞌ, luladxiꞌ rëꞌu guiöj bunách lu yödz ni,
le nö́zgaccznëꞌ bëꞌë didzaꞌ uláz queëꞌ Dios Juan naꞌ.

7Niꞌr gulubiꞌë didzaꞌ, taꞌnë́ꞌ:
―Cutu nö́zituꞌ nuzxa naꞌ bsölaꞌ Juan.
8Niꞌr Jesús rëꞌ lequëꞌ:
―Nedaꞌ caꞌ cutu gyëpaꞌ lbiꞌiliꞌ bi yöl‑laꞌ uná bëꞌ rúnidaꞌ cni.
Bönniꞌ huen dxin cunacgac tsahuiꞌ

9 Niꞌr laꞌ gzu lautëꞌ Jesús ruíꞌlenëꞌ bunách nacuáꞌ niꞌ didzaꞌ, runëꞌ lsaquiꞌ,
rnëꞌ:
―Zoëꞌ bönniꞌ bdëꞌë laꞌ yël queëꞌ yuguꞌ lba uva, atiꞌ budödëꞌ laꞌ yël naꞌ lu

naꞌquëꞌ bönniꞌ huen dxin lun gatsjëꞌ len lëꞌ le luziꞌë, atiꞌ gyijëꞌ ziꞌtuꞌ ga niꞌ
bugaꞌnëꞌ xtsey. 10 Catiꞌ bdxin dza luchibëꞌ laꞌ yël naꞌ, bsölëꞌë tuëꞌ bönniꞌ gbaz
queëꞌ ga naꞌnacuꞌë huendxin naꞌquië siꞌë ulázqueëꞌqui le luziꞌë, san glundëꞌ
lëꞌ ziꞌhuendxin naꞌ, len gulusölëꞌë lëꞌ caꞌz. 11Leyúblbsölëꞌë yetúëꞌ gbaz queëꞌ,
atiꞌ lequëꞌ glundëꞌ lëꞌ caꞌ ziꞌ, len gluꞌëdöꞌqueëꞌ, atiꞌ gulusölëꞌë lëꞌ caꞌz. 12Leyúbl
bsölëꞌëquequëꞌbönniꞌbunngbazqueëꞌ, atiꞌguludxíëꞌ caꞌ lëꞌhuëꞌ, lengulubijëꞌ
lëꞌ niꞌl laꞌ yël naꞌ.

13 ’Niꞌr gzaꞌ ladxëꞌë xani laꞌ yël naꞌ, gnëꞌ: “¿Nacx guntsaꞌ? Gsölaꞌa quequëꞌ
zxiꞌnczaꞌ nadxiꞌidaꞌ‑biꞌ. Catiꞌ laꞌléꞌinëꞌ‑biꞌ, nazx caꞌ lunëꞌ‑biꞌ ba laꞌn.” 14 Niꞌr,
catiꞌ gulaléꞌinëꞌ‑biꞌ huen dxin naꞌ, glun xtídzaꞌquëꞌ laꞌ légaczëꞌ, taꞌnë́ꞌ: “Biꞌi ni
gaqui queëbiꞌ laꞌ yëlni. Gul‑dá, gdö ́diruꞌ‑biꞌ, quië gaqui queëruꞌ le ral‑laꞌ gaqui
queëbiꞌ.” 15Gulubijëꞌ‑biꞌ niꞌl laꞌ yël naꞌ, guludöddëꞌ‑biꞌ.
’Naꞌa, ¿nacxcz gunëꞌ quequëꞌ xani laꞌ yël naꞌ? 16 Guidëꞌ len gdöddëꞌ yuguꞌ

huen dxin naꞌ, atiꞌ udödëꞌ laꞌ yël queëꞌ lu naꞌgac bunách yubl.
Catiꞌ gulayöni lë ni bunách nacuáꞌ niꞌ, gulanë ́ꞌ:
―Dios cugnë ́ꞌ gac cni.
17Niꞌr buyúëꞌ lequëꞌ Jesús, rnëꞌ:
―¿Bizxa rëꞌni gna lë naꞌ nayúj lu guich laꞌy, rna:

Guiöj naꞌ gularuꞌnëꞌ bönniꞌ huen zöꞌö,
Guiöj ni chnac guiöjlen squin zöꞌö?
18Nútiꞌtëz nu gbix lahui guiöj ni, quitsj nu naꞌ, atiꞌ nu bönniꞌ tsajbagaꞌ lëꞌ guiöj
ni, uzxúzxj lëꞌ.

Ca nac dumí taꞌguízxj lazgac bunách
19Laꞌ dza niꞌz, gulazú gulaböꞌë laꞌzönëꞌ Jesús yuguꞌ bxuz uná bëꞌ len bönniꞌ

gdauꞌ tuꞌsëdi, le táquibeꞌinëꞌ gnëꞌ quequëꞌ lë naꞌ benëꞌ lsaquiꞌ, san gládxinëꞌ
bunách zian nacuáꞌ niꞌ. 20Niꞌr guluyutsquëꞌ Jesús, len gulasölëꞌë bönniꞌ lubijëꞌ
Lëꞌ didzaꞌ, luluíꞌ cuinquëꞌ ca bönniꞌ tsahuiꞌ, quië lunëꞌ ga bi gnëꞌ Jesús, quië
gac ludödëꞌ Lëꞌ lu nëꞌë bönniꞌ rna béꞌinëꞌ lequëꞌ. 21Quië lunëꞌ cni, gulanabnëꞌ
Jesús, taꞌnë́ꞌ:
―Bönniꞌ Usëdi, nö ́zituꞌ le nacz rnauꞌ, len le nacz rusëdnuꞌ, len cutu rbequi

xbeynuꞌ canac le tuꞌluíꞌz lahui bunách, sangdutë li nac ca rusëdnuꞌ zxbaqueëꞌ
Dios. 22Gdixjöiꞌnetuꞌ. ¿Naruꞌ runbayúdxquizxj laztuꞌqueëꞌCésar,bönniꞌRoma
rna bëꞌë, o cutu?

23Ráquibeꞌinëꞌ Jesús le tëꞌnnëꞌ lunëꞌ queëꞌ, atiꞌ rëꞌ lequëꞌ:
―¿Bizx quië rziꞌ bëꞌliꞌ nedaꞌ? 24 Gul‑luiꞌitsquiꞌ nedaꞌ tu dumí rda. ¿Nuzxa

lahui daꞌ lëꞌi ni, len nuzxa lei nayúj ni?

Gulubiꞌë didzaꞌ, taꞌnë́ꞌ:
―Queëꞌ César naꞌ.
25Niꞌr Jesús rëꞌ lequëꞌ:
―Gul‑nö́dzj queëꞌ César le naqui queëꞌ César, atiꞌ queëꞌ Dios le naqui queëꞌ

Dios.
26 Cutu guc lunëꞌ bi gnëꞌ Jesús quië gac luquíëꞌ Lëꞌ laugac bunách zian naꞌ,

san gulubannëꞌ ca nac didzaꞌ bubiꞌë, atiꞌ guluséyj rúꞌaquëꞌ.
Ca gac quegac nup lubán lu yöl‑laꞌ gut

27 Niꞌr guladxinëꞌ bönniꞌ gdauꞌ saduceo, nup naꞌ taꞌná cutu lubán nup
chnatgac, atiꞌ gulanabnëꞌ Jesús, 28 taꞌnë́ꞌ:
―Bönniꞌ Usëdi, Moisés buzujëꞌ queëruꞌ lu guich, le rna: “Chquiꞌ gatiëꞌ

bönniꞌ, atiꞌ ugaꞌnnu ngul queëꞌ, len chquiꞌ nutu nu zoa biꞌi queëꞌ, niꞌr ral‑laꞌ
siꞌbiꞌ‑nu ngul queëꞌ naꞌ biꞌi böchëꞌë, quië uzoabiꞌ biꞌi queëꞌ bönniꞌ bö ́chiꞌbiꞌ naꞌ
gutiëꞌ.” 29Gulacuaꞌbiꞌ gadx biꞌi bönniꞌnaccbiꞌbö ́chiꞌbiꞌ, atiꞌbiꞌi ziꞌal naꞌbutság
náꞌlenbiꞌ biꞌi ngul, len gutbiꞌ, cuzoabiꞌ biꞌi queëbiꞌ. 30Niꞌr butság náꞌlenbiꞌ‑nu
ngul naꞌ biꞌi buróp naꞌ, atiꞌ gutbiꞌ caꞌ biꞌi ni, cuzoabiꞌ biꞌi queëbiꞌ. 31 Butság
náꞌlenbiꞌ‑nu biꞌi bunn naꞌ, atiꞌ laꞌ tuz ca glunbiꞌ igádxtëbiꞌ, len glatbiꞌ, cuzoabiꞌ
biꞌi quecbiꞌ. 32Gabudxtë, gutnu caꞌngulnaꞌ. 33Naꞌa, catiꞌ lubánnupchnatgac,
¿núzxalbiꞌ gáquinu queëbiꞌ ngul naꞌ, le gulutság náꞌlenbiꞌ‑nu igádxtëbiꞌ?

34Niꞌr bubiꞌë didzaꞌ Jesús, rëꞌ lequëꞌ:
―Tuꞌtság naꞌgac bunách dza ni zoaruꞌ naꞌa, len tuꞌnödzjëꞌ‑biꞌ zxiꞌnquëꞌ quië

lutság naꞌcbiꞌ. 35 Naꞌa, nup nacgac lsacaꞌ lubán lu yöl‑laꞌ gut len tsajcuáꞌ
yödzlyú ziꞌa gataꞌ, cutu lunëꞌ yöl‑laꞌ rzoalenngul len cutu lutságnaꞌquëꞌ. 36Cni
gac, le cutur latiëꞌ, san lacquëꞌ ca nacquëꞌ gbaz laꞌy queëꞌ Dios, len lacquëꞌ
zxiꞌnëꞌ Dios, nup naꞌ lubán lu yöl‑laꞌ gut. 37Ca naꞌ ral‑laꞌ lubán nup chnatgac,
ruluiꞌinëꞌ rëꞌuMoiséscz ga naꞌ nayúj lu guich ca nac qui yag yötsiꞌ regui, ga niꞌ
ruꞌë didzaꞌ Xanruꞌ, rnëꞌ naquëꞌDios queëꞌAbraham, len Dios queëꞌ Isaac, len
Diosqueëꞌ Jacob. 38DiosnaquëꞌDios, clëgquegacnupnatgac tsaz, sanquegac
nup nabangac, le nabangac lahuëꞌ Lëꞌ yúguꞌtë bunách, zal‑laꞌ glat luyú ni.

39Niꞌr gulubiꞌë didzaꞌ laꞌquëꞌ bönniꞌ gdauꞌ usëdi, taꞌnë́ꞌ:
―Bönniꞌ Usëdi, dxíꞌadauꞌ gnauꞌ.
40Cutur gulurúguinëꞌ laꞌnabnëꞌ Lëꞌ didzaꞌ.
¿Nuzxa zxiꞌn naquëꞌ Cristo?

41Niꞌr Jesús rëꞌ lequëꞌ:
―¿Nacxcz naꞌ taꞌnë́ꞌ: “Cristo naquëꞌ zxiꞌnëꞌ David.”? 42Davidcz bëꞌë didzaꞌ

le nayúj lu guich laꞌy ga nayujgac salmo, rna:
Xanruꞌ Dios gudxëꞌ Xanaꞌ:
“Gröꞌ cuit lëꞌa yubél
43Catiꞌ gunraꞌ ga luzechu zxibgac lauꞌ nup taꞌdáꞌbagaꞌ Liꞌ.”
44 Davidcz naꞌ gnëꞌ queëꞌ naquëꞌ Xanëꞌ. ¿Nacxcz nac, rnaliꞌ lbiꞌiliꞌ naquëꞌ
zxiꞌnëꞌ?

Jesús ruquíëꞌ bönniꞌ gdauꞌ tuꞌsëdi
45Tsal niꞌ tuꞌzë́ naggac Jesús yúguꞌtë bunáchnacuáꞌniꞌ, rëꞌ yuguꞌbönniꞌusë ́d

queëꞌ:
46―Gul‑gún chiꞌi cuinliꞌ quequëꞌ bönniꞌ gdauꞌ tuꞌsëdi, le taꞌdzág ládxiꞌquëꞌ

taꞌdë́ꞌnácuquëꞌ lariꞌ tunn, len tëꞌnnëꞌ lulídz lequëꞌ zxön bunách gap nac lu yëꞌy,
len taꞌdzág ládxiꞌquëꞌ caꞌ taꞌböꞌë latj blau gap tuꞌdubëꞌ tuꞌsëdëꞌ queëꞌ Dios, len
gap taꞌböꞌë tahuëꞌ. 47 Taꞌgǘëꞌ lidxcnu ngul uzëbdauꞌ, len quië luluíꞌ tsahuiꞌ
cuinquëꞌ, xtsey tuꞌlidzëꞌDios. Yuguꞌ bönniꞌ ni, szxö́nitër gunëꞌDios ga laꞌzacaꞌ
laꞌguiꞌë.

21
Gun gluꞌnu lahuëꞌDios ngul yechiꞌ

1 Ga naꞌ zoëꞌ Jesús nchil gdauꞌ, bchis lahuëꞌ len rléꞌinëꞌ bönniꞌ dë yöl‑laꞌ
tsahuiꞌ quequëꞌ, taꞌguꞌë gun lu guiꞌn qui dumí gun qui gdauꞌ. 2Bléꞌinëꞌ caꞌ tu
ngul yechiꞌ uzëbdauꞌ, rguꞌnu chop dumí lasdauꞌ, le zácaꞌgac látiꞌdauꞌz. 3 Rnëꞌ
Jesús:
―Le nactë rëpaꞌ lbiꞌiliꞌ, le zxöntër gluꞌnu ngul yechiꞌ uzëbdauꞌ ni ca yezicaꞌ

bunách naꞌ taꞌguꞌë dumí. 4 Yúguꞌtëꞌ, tsca le nadö́d bëꞌi dë quequëꞌ, gulaguꞌë
gun qui gdauꞌ, san ngul ni, lu yöl‑laꞌ yechiꞌ queënu gluꞌnu gdutë le dë queënu,
le ral‑laꞌ gáhuinu.

Rguíxjöꞌë Jesús ca lusnitiëꞌ gdauꞌ
5Nacuáꞌniꞌnup tuiꞌ didzaꞌ ca nac qui gdauꞌnaꞌ, ca naꞌnazíꞌ lguitj qui, yuguꞌ

guiöj záquiꞌtsquigac len gundauꞌ nacgac lach, atiꞌ rëꞌ lequëꞌ Jesús, rnëꞌ:
6―Yúguꞌtë lë ni rléꞌiliꞌ, huadxín dza catiꞌ cutur ugáꞌn ni guiöj lahui lzëꞌi, le

lusnít gdauꞌ ni bunách.
Le lac bëꞌ catiꞌ ziꞌa gdxin dza udx

7Niꞌr gulanabnëꞌ Jesús, taꞌnë́ꞌ:
―Bönniꞌ Usëdi, ¿batx gac lë ni? ¿Bizxa gac bëꞌ chzoa gac cni?
8Bubiꞌë didzaꞌ Jesús, rnëꞌ:
―Gul‑gún chiꞌi cuinliꞌ, qui nadxi nu siꞌ yeꞌi lbiꞌiliꞌ, le laꞌlaꞌquëꞌ bönniꞌ zian,

laꞌzíꞌ laquëꞌ ca leaꞌ nedaꞌ, laꞌnë́ꞌ nacquëꞌ Cristo, len laꞌnë́ꞌ: “Chzaꞌ gal‑laꞌ dza
udx.” Nedaꞌ rëpaꞌ lbiꞌiliꞌ: Cutu tséajlenliꞌ lequëꞌ. 9 Catiꞌ yö́niliꞌ rac gdil‑l, len
taꞌdáꞌbagaꞌ yúlahuiꞌ bunách, cutu gadxi gdzö́biliꞌ, le run bayúdx lac ziꞌal le cni,
san cutu zuítëni dza udx.

10Niꞌr rëꞌ caꞌ lequëꞌ:
―Til‑l tu yödz len yetú yödz, atiꞌ bunách tu ga nu rna bëꞌ laꞌdil‑len bunách

yetú ganu rnabëꞌ. 11Utittsca yödzlyú, atiꞌ zian latj gac gbin len latsj guidzhuë ́ꞌ
zxön. Laꞌláꞌ lahui luzxbá le lun gadxi bunách len le lac bëꞌ.

12 ’Zíꞌatël catiꞌ ziꞌa lac lë ni, laꞌzö́n lbiꞌiliꞌ bunách len laꞌbía ládxiꞌgac lbiꞌiliꞌ.
Laꞌchë́ꞌë lbiꞌiliꞌ gap tuꞌdubëꞌ tuꞌsëdëꞌ queëꞌ Dios quië lusyudxëꞌ lbiꞌiliꞌ, len
laꞌguꞌë lbiꞌiliꞌ lidx guia. Laꞌchë ́ꞌë lbiꞌiliꞌ lauquëꞌ bönniꞌ taꞌná bëꞌë, len lauquëꞌ
bönniꞌ blau, le daꞌliꞌ nedaꞌ. 13Gac cni queëliꞌ quië sáquiꞌliꞌ gunliꞌ lnaꞌ lau quiaꞌ
nedaꞌ. 14Tsutsu gul‑gún ládxiꞌliꞌ, cui cuequi icjliꞌ ziꞌal nacx gnaliꞌ uláz queëliꞌ,
15 le gunnaꞌ queëliꞌ didzaꞌ ubiꞌiliꞌ, len yöl‑laꞌ rejniꞌi, cui gac luxicjëꞌ lbiꞌiliꞌ, len
cui gac bi laꞌnë́ꞌ qui xtídzaꞌliꞌ bönniꞌ niꞌ cutaꞌléꞌinëꞌ lbiꞌiliꞌ dxiꞌa. 16Niꞌr ludödëꞌ
lbiꞌiliꞌ xuzczliꞌ, len yuguꞌ bönniꞌ bö́chiꞌczliꞌ, len yuguꞌ diꞌa dza queëczliꞌ, len
yuguꞌböchiꞌ lzaꞌczliꞌ, atiꞌ ludödcdëꞌ laꞌliꞌ. 17Luzóa lbiꞌiliꞌ tslaꞌl yúguꞌtë bunách le
daꞌliꞌ nedaꞌ, 18 san cutu nit nitú guitsaꞌ icjliꞌ. 19Chquiꞌ ugaꞌnliꞌ tsutsu, gdél‑liꞌliꞌ
yöl‑laꞌ naꞌbán gdu.

20 ’Catiꞌ gléꞌiliꞌ naguꞌuquëꞌ liꞌaj Jerusalén bönniꞌ rjaquëꞌ gdil‑l, gnö́ziliꞌ chb-
dxin dza nit yödz ni. 21Niꞌr nup nacuáꞌ luyú Judea ral‑laꞌ laꞌzxúndj ni len tsjac
gap nac guíꞌadauꞌ, atiꞌ nup nacuáꞌ lu yödz ni ral‑laꞌ laꞌrúj ni, atiꞌ nup nacuáꞌ
ladj guixiꞌ, cutu ral‑laꞌ ludxín luyödzni. 22YuguꞌdzaniꞌDiosgunëꞌ zxguiaꞌnup
nacuáꞌ yödz ni quië utság yúguꞌtë le nayúj lu guich laꞌy ca ral‑laꞌ gac quequëꞌ.
23 Catiꞌ gdxin dza niꞌ, bicaꞌ bayechiꞌ ngul nuaꞌcnu‑biꞌ biꞌidauꞌ ziꞌa laljbiꞌ, len
ngul tuꞌgádxiꞌnu‑biꞌ biꞌidauꞌ, le laꞌzacaꞌ laꞌguiꞌitsca bunách nacuáꞌ niꞌ, atiꞌDios
guntsquëꞌ zxguiaꞌbunáchniꞌ. 24Latiëꞌ zianëꞌ lu gdil‑l naꞌ, atiꞌ laꞌchë́ꞌëyelaꞌquëꞌ
nadzunquëꞌ ga laꞌdxinëꞌ gdutë yödzlyú, atiꞌ yödz Jerusalén ni, lulíj lulibëꞌ lei
bönniꞌ ziꞌtuꞌ naꞌ, catiꞌ gzaꞌar dza quequëꞌ.

Le lac bëꞌ ziꞌa huödëꞌ BönniꞌNuhuöaquëꞌGdu Bunách

25Gnëꞌ caꞌ Jesús:
―Niꞌr laꞌcuáꞌ le lac bëꞌ lu gbidz, len lu beoꞌ, len yuguꞌ lu bölj luzxbá atiꞌ luyú

ni luchixi bunách, atiꞌ ládxinëꞌ, le yön chiꞌi gziuꞌ yu qui nis zxön len qui le ryas
rdxia nis naꞌ. 26 Ludú ládxiꞌquëꞌ lu yöl‑laꞌ radxi quequëꞌ le laꞌzáꞌ ládxiꞌquëꞌ
quegac le ral‑laꞌ lacyödzlyú, le laꞌzxíz lenalaꞌgac luzxbá. 27Niꞌr laꞌléꞌinëꞌnedaꞌ,
Bönniꞌ Nuhuöaquëꞌ Gdu Bunách, guidaꞌ lu böaj luzxbá, dë lu naꞌa yöl‑laꞌ uná
bëꞌ, len glaꞌ lahui yöl‑laꞌ yeníꞌ quiaꞌ. 28Catiꞌ su lau lac lë ni, gul‑típ ládxiꞌliꞌ, len
gul‑chís lauliꞌ, le chzoa udxinaꞌ nedaꞌ, huöaꞌuaꞌ lbiꞌiliꞌ.

29Gudxëꞌ caꞌ lequëꞌ Jesús tu le benëꞌ lsaquiꞌ, rnëꞌ:
―Gul‑yutscaꞌ ca rac qui yag higo, len qui bítiꞌtëz yag yubl. 30 Catiꞌ rléꞌiliꞌ

taꞌlén zxuzaꞌ nëꞌi huëꞌndauꞌ, nö ́ziczliꞌ chzaꞌ gal‑laꞌ beoꞌ ba. 31 Lëzcaꞌ cni, catiꞌ
gléꞌiliꞌ chtac lë ni, gnö ́ziliꞌ chzaꞌ gal‑laꞌ dza duná bëꞌë Dios luyú ni.

32 ’Le nactë rëpaꞌ lbiꞌiliꞌ, cutu lat bunách dza ni zoaruꞌ naꞌa, catiꞌ udxínr
yúguꞌtë lë ni. 33Laꞌdö ́d qui luzxbá len qui luyú ni, san xtidzaꞌa, cutu töd caꞌz,
san udxíncz ca rna.

34 ’Gul‑gún chiꞌi cuinliꞌ cui güiꞌliꞌ latj tsaz icj ládxiꞌdauꞌliꞌ le gun ditj lbiꞌiliꞌ, lë
naꞌ nac yöl‑laꞌ ragu lëꞌë, len yöl‑laꞌ rzudxi, len yöl‑laꞌ ruúbi ruguíꞌi, quië catiꞌ
gdxin dza niꞌ, cui soaliꞌ nit ladxiꞌ, 35 len cui gac queëliꞌ ca tu le rzön bunách,
ca nac le gac quegac yúguꞌtë bunách nacuáꞌ gdutë yödzlyú. 36 Qui lë ni naꞌ,
gul‑zóa ban ladxiꞌ, len gul‑lídzteczëꞌDios, quië gac ulaliꞌ lu lë naꞌ ral‑laꞌ lac, len
cui utuiꞌliꞌ catiꞌ gdxinliꞌ lahuaꞌ nedaꞌ, BönniꞌNuhuöaquëꞌ Gdu Bunách.

37Lahuiꞌ dza rzoëꞌ Jesús nchil gdauꞌ, rusëdnëꞌ bunách, atiꞌ chdzöꞌl r‑rujëꞌ niꞌ
rijëꞌ lu guíꞌadauꞌ nazíꞌ lei Guiꞌa Ga Röꞌgac Yag Olivo. 38 Yuguꞌ zil guladxín ga
zoëꞌ Jesús nchil gdauꞌ yúguꞌtë bunách quië luzë́ naggac xtidzëꞌë.

22
Tun xtídzaꞌquëꞌ ludöddëꞌ Jesús

1 Catiꞌ chzoa gdxin lni catiꞌ tahuëꞌ yöt xtil cunazíꞌ xnëꞌi, nazíꞌ lei Pascua
lni naꞌ, 2 guludubëꞌ yuguꞌ bxuz uná bëꞌ len bönniꞌ gdauꞌ tuꞌsëdi. Taꞌzú taꞌböꞌë
ludöddëꞌ Jesús, san cutu gulazáquiꞌnëꞌ le tádxinëꞌ bunách.

3 Niꞌr yajtság Judas Satanás tuꞌ xöhuiꞌ. Judas lëꞌ caꞌ Iscariote, len nababëꞌ
idxínnutëꞌ gbaz nasölëꞌë Cristo. 4Gyijëꞌ Judas naꞌ, yjë́ꞌlenëꞌ didzaꞌ yuguꞌ bxuz
uná bëꞌ len bönniꞌ dë lu naꞌquëꞌ qui gdauꞌ, nacx gunëꞌ quië udödëꞌ Jesús lu
naꞌquëꞌ. 5Guludzijnëꞌ bönniꞌ gdauꞌ naꞌ, len gulazíꞌ lu naꞌquëꞌ lunödzjëꞌ queëꞌ
dumí. 6Rdzag ladxëꞌë Judas, atiꞌ rzu rböꞌë udödëꞌ Jesús lu naꞌquëꞌ bagachiꞌz.

Le ráguruꞌ rusáꞌ ládxiꞌruꞌ ca gutiëꞌ Xanruꞌ
7Bdxin dza naꞌ tahuëꞌ yöt xtil cunazíꞌ xnëꞌi, catiꞌ ral‑laꞌ ludöddëꞌ‑baꞌ böꞌcuꞌ

zxilaꞌ tahuëꞌ xtsöꞌ Lni Pascua. 8Bsölëꞌë Pedro len Juan, Jesús, rnëꞌ:
―Gul‑tséaj, gul‑tsajpáꞌ queëruꞌ le gáguruꞌ dzöꞌ Lni Pascua.
9Tëꞌ Lëꞌ:
―¿Gazx rëꞌnnuꞌ tsajpaꞌtuꞌ queëruꞌ?
10Rëꞌ lequëꞌ Jesús, rnëꞌ:
―Gul‑yutscaꞌ, catiꞌ tsazliꞌ lu yödz ni, niꞌ grujëꞌ bönniꞌ dutsaguëꞌ lbiꞌiliꞌ,

zunuꞌëröꞌönis. Gul‑tséajlenëꞌgagdxíntëliꞌyuꞌuga tsaziëꞌ. 11Gul‑guië ́ꞌxanyuꞌu
naꞌ: “BönniꞌUsëdi rëꞌ liꞌ: ¿Gazx zoa yuꞌu lni ga gágulenaꞌ yuguꞌ bönniꞌ usë́d quiaꞌ
xtsöꞌ Lni Pascua?” 12 Niꞌr uluiꞌinëꞌ lbiꞌiliꞌ tu yuꞌu zxön xtsaꞌ ga niꞌ chnabáꞌa.
Gul‑páꞌ niꞌ le gáguruꞌ.

13Niꞌr yjaquëꞌ len yajxácaꞌquëꞌ ca naꞌ chgudxëꞌ lequëꞌ Jesús, atiꞌ gulupë ́ꞌë niꞌ
le lahuëꞌ xtsöꞌ Lni Pascua.

14 Catiꞌ bdxin dzöꞌ naꞌ, gröꞌë Jesús ga lahuëꞌ, atiꞌ gulabö ́ꞌlenëꞌ Lëꞌ tsazxö́n
gbaz queëꞌ naꞌ. 15Niꞌr Jesús rëꞌ lequëꞌ:

―Guctsca ladxaꞌagágulenaꞌ lbiꞌiliꞌ tsazxö ́nxtsöꞌni zíꞌatël catiꞌ ziꞌa sacaꞌquiꞌa
len gatiaꞌ. 16Rëpaꞌ lbiꞌiliꞌ: Cutur gahuaꞌ lë ni catiꞌ gdxinr dza gac le ruluíꞌz xtsöꞌ
ni ga niꞌ rna bëꞌë Dios.

17Gdel‑lëꞌë zxígaꞌdauꞌ len gudxëꞌ Dios: “Xclenuꞌ.” Niꞌr rëꞌ lequëꞌ:
―Gul‑síꞌ lë ni len gul‑guíꞌaj latiꞌ hueaj, 18 le rëpaꞌ lbiꞌiliꞌ: Cutur guiꞌjaꞌ xisi

uva catiꞌ gdxinr le rna bëꞌë Dios.
19Niꞌr gdel‑lëꞌë yöt xtil len gudxëꞌ Dios: “Xclenuꞌ.” Gdöd niꞌ buzxuzxjëꞌ lei

len bëꞌë qui queëquëꞌ, rnëꞌ:
―Lë ni nac gdu ca nayáꞌ nabanaꞌ le rudödaꞌ uláz queëliꞌ. Gul‑gún cni quië

usáꞌ ládxiꞌliꞌ nedaꞌ.
20Catiꞌ budx glahuëꞌ, lëzcaꞌ cni bëꞌë didzaꞌ qui zxígaꞌdauꞌ naꞌ, rnëꞌ:
―Zxígaꞌdauꞌni ruluíꞌ ca nac didzaꞌ cub rucáꞌn tsahuiꞌ, atiꞌ run tsutsu lei rön

quiaꞌ, rön naꞌ glalj niꞌa queëliꞌ.
21 ’Naꞌa, röꞌë rágulenëꞌ nedaꞌ tsazxö́n bönniꞌ naꞌ udödëꞌ nedaꞌ lu naꞌgac

bunách. 22 Le nactë huayijaꞌ ga ludöddëꞌ nedaꞌ, Bönniꞌ Nuhuöaquëꞌ Gdu
Bunách, gac quiaꞌ ca naꞌ nayúj lu guich laꞌy ca ral‑laꞌ gac quiaꞌ, san bicaꞌ
bayechiꞌ bönniꞌ naꞌ udödëꞌ nedaꞌ.

23Niꞌr gulazú lauquëꞌ taꞌnabnëꞌ Lëꞌ tu tuëꞌ, taꞌnë́ꞌ:
―¿Núzxaltuꞌ nu gun cni?
Tuiꞌ xtídzaꞌquëꞌ núzxalquëꞌ gaquëꞌ blau

24Niꞌr gluꞌë didzaꞌ laꞌ légaczëꞌ núzxalquëꞌ gdél‑liꞌnëꞌ latj blau. 25 Jesús gudxëꞌ
lequëꞌ:
―Bönniꞌ taꞌná bëꞌë tuꞌgunëꞌ dxin yöl‑laꞌ uná bëꞌ quequëꞌ, taꞌná béꞌinëꞌ

bunách, atiꞌ nup niꞌ dë lu naꞌgac yöl‑laꞌ uná bëꞌ, lëquëꞌ bönniꞌ taclen. 26Lbiꞌiliꞌ
cutu ral‑laꞌ gunliꞌ cni, san nu nac blau ladjliꞌ ral‑laꞌ gac ca nu nac cuídiꞌtër, atiꞌ
nu rna bëꞌ ral‑laꞌ gac ca nu run dxin qui lzëꞌi. 27 ¿Nuzxal naꞌ nacr blau, nu naꞌ
röꞌ ragu, o nu rupáꞌ laꞌ huagu? ¿Naruꞌ clëg nu naꞌ röꞌ ragu nacr blau? Nedaꞌ
zóalenaꞌ lbiꞌiliꞌ ca nu rupáꞌ laꞌ huagu.

28 ’Lbiꞌiliꞌ ni gzóalenliꞌ nedaꞌ catiꞌ niꞌ bi guc quiaꞌ, yuguꞌ le gulazíꞌ bëꞌ nedaꞌ.
29Qui lë ni naꞌ udödaꞌ lu naꞌliꞌ tu ga gna bëꞌliꞌ, ca naꞌ benëꞌ Xuzaꞌ, budödëꞌ lu
naꞌa ga gna bëꞌa nedaꞌ. 30Cni gunaꞌ quië gac cöꞌliꞌ, guiꞌj gágulenliꞌ nedaꞌ ga niꞌ
gna bëꞌa, atiꞌ cöꞌliꞌ xlatjczliꞌ ga cuequi xbeyliꞌ idxinnu cöꞌ zxiꞌn xsoëꞌ Israel.

Rnëꞌ Jesús gnëꞌ Pedro cutu nunbëꞌë Lëꞌ
31Gnëꞌ caꞌ cni Xanruꞌ:
―Simón, Simón. Byutscaꞌ. Chgnab lbiꞌiliꞌ Satanás tuꞌ xöhuiꞌ, quië uríx udö́d

lbiꞌiliꞌ ca nu ruríx rudö́d zxoaꞌ xtil 32 san chbulidzaꞌ‑nëꞌ Dios gnabdaꞌ Lëꞌ
gáclenëꞌ liꞌ, cui udx udú yöl‑laꞌ rejlëꞌ quiuꞌ nedaꞌ. Naꞌa, catiꞌ huöacuꞌ quiaꞌ, btip
ládxiꞌquëꞌ böchiꞌ lzaꞌu.

33Pedro rëꞌ Lëꞌ:
―Xan, chzoaꞌ sáꞌlenaꞌ Liꞌ, clëgz tsijaꞌ lidx guia, san lëzcaꞌ gátlenaꞌ Liꞌ.
34 Jesús rëꞌ lëꞌ:
―Pedro, rëpaꞌ liꞌ: Ziꞌal cödxbaꞌ zxiꞌn druz naꞌa, chgdáꞌbaguꞌu tsonn lzu,

gnauꞌ cutu núnbëꞌu nedaꞌ.
Le benëꞌ Jesús catiꞌ chzoa ludöddëꞌ Lëꞌ

35Gnabnëꞌ lequëꞌ Jesús, rnëꞌ:
―Catiꞌbsölaꞌa lbiꞌiliꞌ cunuaꞌliꞌyöxjyöt,nibzuddumí,ni chopcöꞌ löl‑liꞌ, ¿naruꞌ

bi byadzj queëliꞌ?
Lequëꞌ taꞌnë́ꞌ:
―Cutu bi.
36Niꞌr rëꞌ lequëꞌ:

―Naꞌa, nu dë qui yöxj yöt ral‑laꞌ guaꞌ lei, atiꞌ lëzcaꞌ cni ral‑laꞌ gun nu dë qui
bzud dumí, atiꞌ nu cudë́ qui guia tuchiꞌ ral‑laꞌ gutiꞌ lariꞌ rxoa yeni len siꞌ tu
guia tuchiꞌ. 37 Rëpaꞌ lbiꞌiliꞌ: Run bayúdx gac quiaꞌ lë naꞌ nayúj lu guich laꞌy,
rna: “Glunëꞌ queëꞌ ca tunëꞌ quegac nup tuaꞌ döꞌ”, le lutság yúguꞌtë le nayujgac
lu guich ca ral‑laꞌ gac quiaꞌ.

38Niꞌr lequëꞌ taꞌnë́ꞌ:
―Xan, ni dë chop guia tuchiꞌ.
Lëꞌ rëꞌ lequëꞌ:
―Chnac.
Jesús rulidzëꞌDios laꞌ yëlGetsemaní

39 Niꞌr brujëꞌ Jesús len ca runczëꞌ zijëꞌ lu Guiꞌa Ga Röꞌgac Yag Olivo, atiꞌ
zjáclenëꞌ Lëꞌ bönniꞌ usë ́d queëꞌ. 40Catiꞌ guladxinëꞌ niꞌ, rëꞌ lequëꞌ Jesús, rnëꞌ:
―Gul‑lidzëꞌ Dios, gnábiliꞌ‑nëꞌ cui gataꞌ latj siꞌ bëꞌ lbiꞌiliꞌ tuꞌ xöhuiꞌ.
41Niꞌr gzëꞌë ga naꞌ nacuꞌë Jesús, gdödëꞌ yelatiꞌ tsca ga rdxin guiöj r‑ruꞌnruꞌ,

atiꞌ niꞌ buzechu zxibëꞌ rulidzëꞌ Dios. 42Rnëꞌ:
―Xuz, chquiꞌ rëꞌnnuꞌ, bcuas ga zoaꞌ lë naꞌ ral‑laꞌ sacaꞌ quiꞌa, san clëg ca

rëꞌndaꞌ nedaꞌ, san ca rëꞌnnuꞌ Liꞌ gunuꞌ.
43 Niꞌr buluíꞌ lahuëꞌ gbaz laꞌy queëꞌ Dios, zëꞌë yehuaꞌ yubá, atiꞌ butipëꞌ

ladxëꞌë Jesús. 44 Lu yöl‑laꞌ rsëbi ladxiꞌ queëꞌ, gdu ladxëꞌë bulidzëꞌ Dios Jesús,
atiꞌ guc ca rön rabaꞌ luyú nis yös queëꞌ.

45Catiꞌ budx bulidzëꞌ Dios, gyasëꞌ len böjëꞌ ga naꞌ nacuꞌë bönniꞌ usë ́d queëꞌ,
atiꞌ duxaquëꞌë lequëꞌ tasiëꞌ niꞌa qui yöl‑laꞌ ruhuiꞌni quequëꞌ. 46Niꞌr Jesús rëꞌ
lequëꞌ:
―¿Rástsaliꞌ? Gul‑tsás, gul‑lidzëꞌDios gnábiliꞌ‑nëꞌ cui gataꞌ latj siꞌ bëꞌ lbiꞌiliꞌ tuꞌ

xöhuiꞌ.
Taꞌzönëꞌ Jesús

47 Tsal niꞌ ruꞌë didzaꞌ Jesús, laꞌ guladxintëꞌ niꞌ bönniꞌ zian, dzaguëꞌ lequëꞌ
Judas, bönniꞌ naꞌ nababëꞌ idxinnuëꞌ bönniꞌ usë ́d queëꞌ Jesús, atiꞌ nanörëꞌ
lauquëꞌ bönniꞌ zian naꞌ. Gbiguëꞌë ga zoëꞌ Jesús quië utság lahuëꞌ Lëꞌ. 48Niꞌr
Jesús rëꞌ lëꞌ:
―Judas, ¿naruꞌ rudödtsuꞌ cni nedaꞌ, Bönniꞌ Nuhuöaquëꞌ Gdu Bunách, rutság

lauꞌ nedaꞌ?
49Catiꞌ gulaléꞌinëꞌ ca naꞌ rac queëꞌ Jesús bönniꞌ naꞌ nacuáꞌlenëꞌ Lëꞌ, tëꞌ Lëꞌ:
―Xan, ¿naruꞌ güiꞌtuꞌ lequëꞌ guia tuchiꞌ?
50 Tuëꞌ bönniꞌ usë ́d queëꞌ Jesús benëꞌ huëꞌ guid naguëꞌ bönniꞌ huen dxin

queëꞌ bxuz blau. Burixëꞌ guid naguëꞌ yubél. 51 Jesús rnëꞌ:
―Chnac naꞌa. Tscaꞌ gaz.
Gdanëꞌ Jesús guid naguëꞌ bönniꞌhuen dxin naꞌ len bunëꞌ lei. 52Niꞌr rëꞌ yuguꞌ

bxuz uná bëꞌ len bönniꞌ dë lu naꞌquëꞌ qui gdauꞌ len bönniꞌ gul tuꞌzejniꞌi, bönniꞌ
naꞌ cutaꞌléꞌinëꞌ Lëꞌ dxiꞌa, rnëꞌ:
―¿Narújtsaliꞌ nuaꞌliꞌ guia tuchiꞌ len yag quië sönliꞌ nedaꞌ ca runliꞌ rzönliꞌ‑nëꞌ

gban? 53Yuguꞌ dza gzóalenczaꞌ lbiꞌiliꞌ nchil gdauꞌ, atiꞌ cutu bi benliꞌ quiaꞌ, san
naꞌa chbdxin dza queëliꞌ, nac dza dë lu nëꞌi nu naꞌ zoa latj chul.

Rnëꞌ Pedro: “Cutu núnbëꞌa‑nëꞌ Jesús”
54Niꞌrgulazönëꞌ Jesús lengulachë́ꞌëLëꞌganaꞌ tuꞌschinëꞌLëꞌ lidxëꞌbxuzblau.

Pedro nahuëꞌ Jesús ziꞌtuꞌ ziꞌtuꞌz. 55 Catiꞌ chgulabequiëꞌ guiꞌ löꞌa lidxëꞌ bxuz
blauniꞌanëꞌëbxuzblaunaꞌ, gulaböꞌë gduzbiꞌil raꞌ guiꞌnaꞌ, atiꞌPedro grö ́ꞌlenëꞌ
lequëꞌ tsazxö́n. 56Catiꞌbléꞌibiꞌ‑nëꞌPedro tubiꞌbiꞌi ngul huendxin, niꞌ röꞌzëꞌ raꞌ
guiꞌ, buyubiꞌ lëꞌ, rnabiꞌ:
―Bönniꞌ ni dëꞌë caꞌ Jesús.
57Gdáꞌbaguëꞌë Pedro, rnëꞌ:

―Ngul, cutu caꞌ núnbëꞌa‑nëꞌ bönniꞌ naꞌ.
58Yelatiꞌ gdzey bléꞌinëꞌ Pedro yetúëꞌ bönniꞌ, atiꞌ rnëꞌ:
―Liꞌ daꞌu caꞌ lequëꞌ.
Pedro gnëꞌ:
―Bönniꞌ, clëg nedaꞌ.
59Yelatiꞌz gdzey, gnëꞌ yetúëꞌ bönniꞌ:
―Le nactë bönniꞌ ni dëꞌë Jesús, le naquëꞌ bönniꞌ Galilea.
60Niꞌr Pedro gnëꞌ:
―Bönniꞌ, cutu nözdaꞌ bizxa naꞌ ruꞌu didzaꞌ qui.
Tsal niꞌ ruꞌë didzaꞌ ni, laꞌ grö ́dxtëbaꞌ zxiꞌn druz. 61 Niꞌr bueycjëꞌ Xanruꞌ

ruyúëꞌ Pedro, atiꞌ yajneynëꞌ Pedro xtidzëꞌë Xanruꞌ, ca naꞌ gudxëꞌ lëꞌ: “Ziꞌal
cödxbaꞌ zxiꞌn druz naꞌa, liꞌ chgdáꞌbaguꞌu tsonn lzu, gnauꞌ cutu núnbëꞌunedaꞌ.”
62Burujëꞌ niꞌl Pedro atiꞌ röncz grödxëꞌ.

Tuꞌtitjëꞌ Jesús
63Gulutitjëꞌ Jesúsbönniꞌnaꞌ zönquëꞌLëꞌ, atiꞌ gulaguinëꞌLëꞌ. 64Niꞌr guluseyjëꞌ

lahuëꞌ Jesús, atiꞌ gulagapëꞌë lahuëꞌ len gulanabnëꞌ Lëꞌ, taꞌnë́ꞌ:
―Gnë́yaꞌatscaꞌ. ¿Nuzxa naꞌ gdapaꞌ Liꞌ?
65Zianr caꞌ gulanë́ꞌ queëꞌ le gluꞌë döꞌ queëꞌ.
Rdxinëꞌ Jesús lauquëꞌ bönniꞌ gdauꞌ taꞌbequi xbey

66Catiꞌ chzaꞌ reníꞌ dza naꞌ, guludubëꞌ bönniꞌ gul tuꞌzéjniꞌnëꞌ bunách judío len
yuguꞌ bxuz uná bëꞌ len bönniꞌ gdauꞌ tuꞌsëdi, atiꞌ gulachë ́ꞌë Jesús lauquëꞌ bönniꞌ
gdauꞌ taꞌbequi xbey, atiꞌ niꞌ gulanabnëꞌ Lëꞌ, 67 taꞌnë́ꞌ:
―Gdixjöiꞌ netuꞌ. ¿Naruꞌ nactsuꞌ Liꞌ Cristo?
Jesús rëꞌ lequëꞌ:
―Chquiꞌ gyëpaꞌ lbiꞌiliꞌnacaꞌCristo, cutu tséjlëꞌliꞌnedaꞌ, 68 len chquiꞌunabdaꞌ

lbiꞌiliꞌ tudidzaꞌ, cutuubiꞌiliꞌdidzaꞌ, lencutuusanliꞌnedaꞌ. 69Naꞌasu lau, nedaꞌ,
Bönniꞌ Nuhuöaquëꞌ Gdu Bunách, cöꞌa cuit lëꞌë yubél Dios, náptërëꞌ yöl‑laꞌ uná
bëꞌ.

70Gulanabnëꞌ Lëꞌ yúguꞌtëꞌ, taꞌnë́ꞌ:
―¿Naruꞌ nactsuꞌ Liꞌ Zxiꞌnëꞌ Dios?
Lëꞌ gudxëꞌ lequëꞌ:
―Le nacz rnaliꞌ.
71Niꞌr taꞌnë́ꞌ:
―¿Nuzxarnaquíniruꞌnugun lnaꞌ lauqueëꞌ? Laꞌ rëꞌuz chbyö́niruꞌdidzaꞌ ruꞌë.

23
Rdxinëꞌ Jesús lahuëꞌ Pilato

1Niꞌr gulayasëꞌ yúguꞌtë bönniꞌ zianniꞌ, atiꞌ gulachë ́ꞌë Jesús lahuëꞌPilato. 2Niꞌ
gulazú lauquëꞌ tuꞌquíëꞌ Lëꞌ, taꞌnë́ꞌ:
―Bönniꞌ ni, budzö́lituꞌ ca runëꞌ, runëꞌ ga taꞌdáꞌbagaꞌ yúlahuiꞌ bunách uládz

queëtuꞌ, len ruzaguëꞌëxnözgacnup taꞌguízxj laz ruquizxjëꞌCésar, len rnëꞌ lëczëꞌ
naquëꞌ Cristo, bönniꞌ ral‑laꞌ gna bëꞌë.

3Niꞌr Pilato gnabnëꞌ Jesús, rnëꞌ:
―¿Naruꞌ nacuꞌ Liꞌ nu gna beꞌi bunách judío?
Bubiꞌë didzaꞌ Jesús, rnëꞌ:
―Le nacz rnauꞌ.
4Niꞌr Pilato gudxëꞌ yuguꞌ bxuz uná bëꞌ len bunách nacuáꞌ niꞌ, rnëꞌ:
―Cutu bi rudzöldaꞌ le nac zxguiaꞌ nunëꞌ bönniꞌ ni.
5Niꞌr glunrëꞌ tsutsu xtídzaꞌquëꞌ, taꞌnë́ꞌ:
―Runëꞌ ga tun rusbö ́ bunách len rusëdnëꞌ cni bunách gdu luyú Judea. Gzu

lahuëꞌ benëꞌ cni luyú Galilea ga rdxintë runëꞌ caꞌ ni.

Rdxinëꞌ Jesús lahuëꞌHerodes
6 Catiꞌ byönnëꞌ didzaꞌ ni Pilato, tuꞌë didzaꞌ qui luyú Galilea, niꞌr gnabnëꞌ

lequëꞌ chquiꞌ naquëꞌ Jesús bönniꞌ Galilea. 7 Catiꞌ gnöznëꞌ nababëꞌ Jesús ga niꞌ
rnabëꞌëHerodes, bsölëꞌëLëꞌ lahuëꞌHerodes naꞌ, le zoëꞌ caꞌ JerusalénHerodes
yuguꞌ dza naꞌ. 8 Catiꞌ bléꞌinëꞌ Jesús Herodes naꞌ, budzijnëꞌ, le chguc xtsey
rëꞌnnëꞌ gléꞌinëꞌLëꞌ le chbyönnëꞌ le zian ca nac queëꞌ Jesús len runëꞌ löz gléꞌinëꞌ
tu yöl‑laꞌ huac gunëꞌ. 9Niꞌr zian le gnabnëꞌ Jesús Herodes, san Jesús, cutu bi
didzaꞌ bubiꞌë. 10 Nacuꞌë caꞌ niꞌ yuguꞌ bxuz uná bëꞌ len bönniꞌ gdauꞌ tuꞌsëdi,
atiꞌ guluquitsquëꞌ Jesús. 11Niꞌr gulucaꞌnëꞌ Jesús caꞌz Herodes len bönniꞌ queëꞌ
rjaquëꞌ gdil‑l, len quië lutitjëꞌ Lëꞌ, gulugacuëꞌ Lëꞌ lariꞌ zacaꞌ ca racuëꞌ bönniꞌ
rna bëꞌë, atiꞌ leyúbl guluschinëꞌ Lëꞌ lahuëꞌ Pilato. 12Dza naꞌ guludzaguëꞌ dxiꞌa
Pilato len Herodes, le ziꞌal gulaléy lzaꞌquëꞌ tuëꞌ yetúëꞌ.

Taꞌchuguëꞌ queëꞌ Jesús gatiëꞌ
13Niꞌr butubëꞌ Pilato yuguꞌ bxuz uná bëꞌ len bönniꞌ dë lu naꞌquëꞌ len bunách

lu yödz, 14atiꞌ rëꞌ lequëꞌ:
―Djuaꞌliꞌ‑nëꞌ lahuaꞌnedaꞌ bönniꞌni, rnaliꞌ queëꞌ runëꞌ ga tun rusbö ́ bunách,

san catiꞌ gnabi yudxdaꞌ‑nëꞌ, atiꞌ zóatëliꞌ caꞌ ni, cutu bi budzöldaꞌ le nac zxguiaꞌ
nabaguëꞌë, yuguꞌ lë naꞌ ruquiliꞌ‑nëꞌ. 15Catiꞌbsölaꞌa lbiꞌiliꞌ lahuëꞌHerodes, cutu
bi budzölnëꞌ le benëꞌ bönniꞌ ni le nac zxguiaꞌ nabaguëꞌë quië nu gchugu queëꞌ
gatiëꞌ. 16Naꞌa usacaꞌ ziꞌa‑nëꞌ len töd naꞌ usanaꞌ‑nëꞌ.

17Run bayúdx bi gunëꞌ Pilato, usanëꞌ lu naꞌgac bunách tuëꞌ bönniꞌ nadzunëꞌ
catiꞌ rac lni naꞌ, ca naꞌ runczëꞌ. 18Niꞌr gluꞌë zidzj didzaꞌ yúguꞌtë bönniꞌ nacuꞌë
niꞌ, taꞌnë ́ꞌ:
―Bdöddëꞌ bönniꞌ ni len bsanëꞌ queëtuꞌ Barrabás.
19 Nadzunëꞌ lidx guia Barrabás naꞌ le gdil‑lenëꞌ yúlahuiꞌ lu yödz naꞌ len le

budödcdëꞌ bunách. 20 Bulidzëꞌ lequëꞌ leyúbl Pilato, le rëꞌnnëꞌ usanëꞌ Jesús,
21atiꞌ leyúbl gluꞌë zidzj didzaꞌ, taꞌnë́ꞌ:
―Bdëꞌë lëꞌi yag cruz, bdëꞌë lëꞌi yag cruz.
22Niꞌr Pilato gudxëꞌ lequëꞌ le bunn lzu, rnëꞌ:
―¿Bizxa caz le cunác benëꞌ bönniꞌ ni? Cutu bi budzöldaꞌ nunëꞌ le run ga

nabaguëꞌë zxguiaꞌ gatiëꞌ. Usacaꞌ ziꞌa‑nëꞌ, atiꞌ niꞌr usanaꞌ‑nëꞌ.
23Zidzjr gluꞌë didzaꞌ, taꞌnabëꞌ tëꞌë Jesús lëꞌi yag cruz. Le gulabödxyëꞌë szxöni

yuguꞌbönniꞌnaꞌ len yuguꞌbxuzunábëꞌ, guladél‑liꞌnëꞌ gac canaꞌ tëꞌnnëꞌ. 24Niꞌr
bchuguëꞌqueëꞌ JesúsPilato, quië gac queëꞌ canaꞌ taꞌnabëꞌ. 25Busanëꞌquequëꞌ
bönniꞌnaꞌnadzunëꞌ lidxguia legdil‑lenëꞌyúlahuiꞌ lenbudödcdëꞌbunách,bönniꞌ
naꞌ chgulanabëꞌ, atiꞌ budödëꞌ Jesús quië gac queëꞌ ca naꞌ tëꞌnnëꞌ.

Dëꞌë Jesús lëꞌi yag cruz
26Catiꞌniꞌ taꞌchë ́ꞌë Jesús tsajdaꞌquëꞌLëꞌ lëꞌi yag cruz, gulazönëꞌ Simón,bönniꞌ

yödz Cirene, zuzë ́ꞌë ladj guixiꞌ, atiꞌ gulaxóëꞌ yen zxicjëꞌ yag cruz naꞌ quië guꞌë
lei, tsijëꞌ cúdzuꞌlëꞌ Jesús.

27 Zajnaugac Jesús bunách zian lencaꞌ yuguꞌ ngul, taꞌbödxnu len taꞌbö ́dx
yéchiꞌnu queëꞌ. 28Niꞌr bueycjëꞌ Jesús ruyúëꞌ lecnu, atiꞌ rëꞌ lecnu:
―Lbiꞌiliꞌ ngul Jerusalén. Cutu cödxliꞌ quiaꞌ nedaꞌ, san gul‑cö ́dx queëczliꞌ len

quecbiꞌ zxiꞌnliꞌ 29 le huadxín dza laꞌná: “Bicaꞌ bagac yuguꞌ ngul huödx len
ngul cutu gluaꞌnu‑biꞌ biꞌidauꞌ, len cutu gulugádxiꞌnu‑biꞌ biꞌidauꞌ.” 30Niꞌr laꞌzú
laugac laꞌná bunách, lëꞌ yuguꞌ guiꞌa sib: “Gul‑dubagaꞌ netuꞌ”, len lëꞌ caꞌ yuguꞌ
guíꞌadauꞌ: “Gul‑cachiꞌ netuꞌ.” 31 Chquiꞌ cni tunëꞌ quiaꞌ nedaꞌ, nacaꞌ ca tu yag
yaꞌa, ¿naruꞌ cu lúntërëꞌ caꞌ queëliꞌ, nacliꞌ ca yag bidx?

32 Gulachë́ꞌë caꞌ chopëꞌ bönniꞌ tuaꞌdöꞌ, quië ludödcdëꞌ lequëꞌ tsazxö́n len
Jesús. 33 Catiꞌ guladxinëꞌ latj nazíꞌ lei Calavera, le rna lu didzaꞌ xidzaꞌ: “Latj

Qui Bögaꞌ Icjruꞌ”, niꞌ guludë ́ꞌë Jesús lëꞌi yag cruz. Guludë ́ꞌë caꞌ lë́ꞌigac yag
cruz chopëꞌ bönniꞌ tuaꞌdöꞌ naꞌ. Tuëꞌ guludë́ꞌë cuit lëꞌë yubél Jesús, len yetúëꞌ
guludë ́ꞌë cuit lëꞌë yögl. 34Niꞌr Jesús rnëꞌ:
―Xuz, bnit lau lequëꞌ, le cutu nözcnëꞌ bi tunëꞌ.
Gululë́ꞌë qui queëquëꞌ le nacuëꞌ Jesús bönniꞌ rjaquëꞌ gdil‑l nacuꞌë niꞌ, len

guluquitjëꞌ le gac bëꞌ lahui. 35 Gulutitjëꞌ Jesús bunách nacuáꞌ niꞌ tuꞌyú len
bönniꞌ dë lu naꞌquëꞌ, taꞌnë́ꞌ:
―Yuguꞌ nu yubl buslë ́ꞌ bönniꞌ ni. Naꞌa ral‑laꞌ uslá cuinëꞌ chquiꞌ naquëꞌ

Cristo, bönniꞌ gröczëꞌ Dios.
36 Gulutitjëꞌ caꞌ Jesús bönniꞌ naꞌ rjaquëꞌ gdil‑l. Gulabiguëꞌë ga naꞌ zoëꞌ len

guluguiꞌjëꞌ Lëꞌ nup zi, 37 taꞌnë́ꞌ:
―Chquiꞌ nacuꞌ Liꞌ bönniꞌ gna béꞌinëꞌ bunách judío, buslá cuinuꞌ.
38Daꞌ caꞌ lëꞌi yag cruz icjlëꞌ Jesús tu le nayúj lu guich lu didzaꞌ griego len lu

didzaꞌ latín len lu didzaꞌhebreo, le rna cni: “BönniꞌRnaBéꞌinëꞌBunách Judío.”
39 Tuëꞌ bönniꞌ huiaꞌdöꞌ naꞌ dëꞌë lëꞌi yag cruz bulídz ziꞌë Jesús, rnëꞌ:
―Chquiꞌ nacuꞌ Liꞌ Cristo, buslá cuinuꞌ lencaꞌ netuꞌ.
40Bubiꞌë didzaꞌ yetúëꞌ bönniꞌ huiaꞌdöꞌ naꞌ, gdil‑lëꞌ lzëꞌë naꞌ, rnëꞌ:
―¿Naruꞌ cu rádxinuꞌ‑nëꞌDios? Lëzcaꞌ liꞌ narugu quiuꞌ gatiuꞌ. 41Le nactë rëꞌu,

le ral‑laꞌz gac queëruꞌ rzacaꞌ rguiꞌruꞌ, ca naꞌ rajlö́z döꞌ biaꞌruꞌ, san Bönniꞌ ni,
cutu bi döꞌ nuꞌë.

42Niꞌr bönniꞌ ni rëꞌ Jesús:
―Yajnéy nedaꞌ catiꞌ gdxinuꞌ ga niꞌ gna bëꞌu.
43 Jesús rëꞌ lëꞌ:
―Le nactë rëpaꞌ liꞌ, naꞌa dza ni sóalenuꞌ nedaꞌ latj lach quiaꞌ.
Ratiëꞌ Jesús

44Catiꞌ bdxin gdu huagbídz, bchul gdutë yödzlyú ga bdxinr gdu rdöd xhuö.
45Bchul gbidz, atiꞌ lariꞌnal‑laꞌ lu gdauꞌbrözaꞌ chopdiꞌil. 46Niꞌrbëꞌë zidzj didzaꞌ
Jesús, rnëꞌ:
―Xuz, rguꞌa lu naꞌu böꞌ nacczaꞌ.
Catiꞌ budx gnëꞌ cni, brujtë böꞌ nacczëꞌ, gutiëꞌ.
47 Catiꞌ bléꞌinëꞌ ca naꞌ guc bönniꞌ nacuꞌë lu nëꞌë bönniꞌ rjaquëꞌ gdil‑l, gluꞌë

Dios yöl‑laꞌ ba, rnëꞌ:
―Le nactë bönniꞌ ni guquëꞌ bönniꞌ tsahuiꞌ.
48Catiꞌ gulaléꞌinëꞌ lë naꞌ guc yúguꞌtë bönniꞌnacuꞌëniꞌ tuꞌyúëꞌ, yhuöjquëꞌ yödz,

taꞌgapaꞌ lchuꞌquëꞌ le tuꞌbannëꞌ. 49 Ziꞌtuꞌz gulugáꞌn yúguꞌtë nup niꞌ núnbëꞌgac
Jesús len ngul naꞌ yjáclennu Lëꞌ catiꞌ niꞌ gzoëꞌ luyú Galilea, tuꞌyúëꞌ lë ni rac.

Rgachëꞌë Jesús yeru ba
50Zoëꞌ caꞌ niꞌ bönniꞌ yödzArimatea qui luyú Judea, lëꞌ José. Bönniꞌ ni naquëꞌ

dxiꞌa len tsahuiꞌ, len nabáblenëꞌ bönniꞌ gdauꞌ taꞌbequi xbey. 51Cutu benëꞌ tuz
nup naꞌ gulachugu queëꞌ Jesús, le rbözëꞌ caꞌ José ni le rna bëꞌë Dios. 52 Niꞌr
gyijëꞌ lahuëꞌ Pilato José naꞌ len gnabëꞌ latj uꞌë Jesús. 53 Catiꞌ chnuzötjëꞌ Lëꞌ,
buchö ́linëꞌ Lëꞌ lariꞌ, atiꞌ gluꞌë Jesús yeru ba, le nadj lëꞌi guiꞌa guiöj, atiꞌ lu ba
naꞌ, nutu nu nagüiꞌcnëꞌ. 54Dza naꞌ nac dza tuꞌpë ́ꞌë qui dza laꞌy quequëꞌ bönniꞌ
judío, le ziꞌa gdxin dza naꞌ.

55Yjacnu caꞌ niꞌ ngul naꞌ gulazáꞌlennu Jesús, catiꞌ niꞌ gzoëꞌ luyú Galilea, atiꞌ
gulaléꞌinu yeru ba naꞌ, len ca na guc, gulaguꞌë Lëꞌ niꞌ. 56 Catiꞌ yhuöjcnu yuꞌu,
gulupaꞌnu nör rlaꞌ zxix len yuguꞌ le za rlaꞌ zxix. Niꞌr guluzíꞌ ládxiꞌcnu dza laꞌy
naꞌ quequëꞌ bönniꞌ judío ca naꞌ rna bëꞌ zxba queëꞌ Dios.

24
Rubanëꞌ Jesús lu yöl‑laꞌ gut

1 Catiꞌ bdxin dza rguel‑laꞌ semán naꞌ, catiꞌ niꞌ nac zildauꞌ, guladxinnu ngul
naꞌ raꞌ yeru ba queëꞌ Jesús. Nuaꞌcnu yuguꞌ le rlaꞌ zxix, lë naꞌ chnupaꞌcnu,
atiꞌ dzagcnu lecnu yelaꞌcnu ngul. 2Catiꞌ guladxinnu niꞌ, duxácaꞌcnu chnadúa
guiöj naꞌ daꞌ ga nu ryaz yeru ba queëꞌ. 3 Catiꞌ gulayaznu yeru ba naꞌ, cutu
guludzö ́linu niꞌ Xanruꞌ Jesús. 4 Catiꞌ niꞌ taꞌböꞌnu baguíꞌi niꞌa qui lë ni, laꞌ
guladxintëꞌniꞌ lengulazuinëꞌganaꞌnacuaꞌnuchopëꞌbönniꞌnácuquëꞌ lariꞌ ryëp
yösyeníꞌ. 5Niꞌr gládxinu len guluzö́tj icjcnu, tuꞌyunu lyu, atiꞌ tëꞌ lecnugbaz laꞌy
naꞌ, taꞌnë́ꞌ:
―¿Bizx quië ruguiljliꞌ xlatj nu nat nu zoa nabán? 6 Cutu zoëꞌ ni, le

chbubanëꞌ. Gul‑tsajnéy lë naꞌ chgudxczëꞌ lbiꞌiliꞌ catiꞌ niꞌ zoëꞌ luyú Galilea.
7Gnëꞌ: “Runbayúdxnuudö́dnedaꞌ, BönniꞌNuhuöaquëꞌGduBunách, lunaꞌquëꞌ
bönniꞌ dul‑laꞌ, atiꞌ ludë ́ꞌë nedaꞌ lëꞌi yag cruz, atiꞌ ubanaꞌ catiꞌ gac tsonn dza.”

8 Niꞌr yajneycnu didzaꞌ naꞌ bëꞌë Jesús, 9 atiꞌ guluzaꞌnu raꞌ yeru ba naꞌ,
yajtíxjöiꞌcnu idxineajtëꞌ bönniꞌ gbaz queëꞌ Cristo len yezícaꞌrëꞌ caꞌ, ca nac lë
naꞌ guc. 10 Ngul naꞌ yajtíxjöiꞌcnu bönniꞌ gbaz naꞌ yuguꞌ lë ni, naccnu María
Magdalena, len Juana, lenMaría, xnëꞌë Jacobo, len yelaꞌcnungul naꞌdzagcnu
lecnu. 11 Gláquinëꞌ bönniꞌ gbaz naꞌ didzaꞌ chixi tuiꞌnu len cutu gulayejlëꞌë
lecnu.

12Niꞌr gyasëꞌ Pedro len jaréluꞌë zijëꞌ raꞌ yeru ba naꞌ. Catiꞌ buyúëꞌ lu ba naꞌ,
bléꞌinëꞌ yuguꞌ lariꞌz nacuáꞌ niꞌ, atiꞌ niꞌr böjëꞌ lidxëꞌ, rubannëꞌ ca nac lë naꞌ guc.

Le guc laꞌ nöz rdxintë Emaús
13 Laꞌ dza naꞌz zjaquëꞌ chopëꞌ, yuꞌuquëꞌ nöz rdxintë Emaús, le nac ca chop

hora rzaꞌ Jerusalén. 14Yúꞌugaczëꞌ caꞌ nöz, tuꞌë didzaꞌ ca nac yúguꞌtë lë naꞌ guc.
15 Tsal niꞌ yuꞌuquëꞌ nöz, tuꞌë didzaꞌ ni laꞌ légaczëꞌ, gbiguëꞌë gal‑laꞌ lëczëꞌ Jesús
len tsazxö́n gdálenëꞌ lequëꞌ. 16Cutu guluúnbëꞌë Lëꞌ le nac ca tu le nabagaꞌ yöj
lauquëꞌ. 17Niꞌr Jesús gnabnëꞌ lequëꞌ, rnëꞌ:
―¿Bizxa didzaꞌ naꞌ ruiꞌliꞌ laꞌ lbiꞌizliꞌ yuꞌuliꞌ nöz? ¿Bizx quië naꞌ ruhuíꞌniliꞌ?
18Bubiꞌë didzaꞌ bönniꞌ naꞌ lëꞌ Cleofas, rëꞌ Lëꞌ:
―¿Nactsuꞌ bönniꞌ ziꞌtuꞌ lu yödz Jerusalén, len tuzuꞌ liꞌ cutu nöznuꞌ lë naꞌ guc

nij nas niꞌ?
19Niꞌr Jesús rëꞌ lequëꞌ:
―¿Bizxa naꞌ guc?
Tëꞌ Lëꞌ:
―Lë naꞌ guc queëꞌ Jesús, bönniꞌ Nazaret. Guquëꞌ bönniꞌ bëꞌë didzaꞌ uláz

queëꞌ Dios, atiꞌ len yöl‑laꞌ huac zxön benëꞌ dxin len bëꞌë didzaꞌ lahuëꞌ Dios
len laugac yúguꞌtë bunách. 20 Guludödëꞌ Lëꞌ yuguꞌ bxuz uná bëꞌ len bönniꞌ
taꞌná béꞌinëꞌ netuꞌ, glunëꞌ ga nu bchugu queëꞌ gatiëꞌ, atiꞌ guludë ́ꞌë Lëꞌ lëꞌi yag
cruz. 21Netuꞌ bentuꞌ löz guquëꞌ Lëꞌ bönniꞌ naꞌ ral‑laꞌ huöaꞌuëꞌ bunách Israel,
san naꞌa chguc tsonn dza catiꞌ glac lë ni. 22Yetú caꞌ, glunnu ga gröꞌtuꞌ baguíꞌi
laꞌcnungulnútsaꞌcnu ladjtuꞌ. Yjacnuraꞌyerubaqueëꞌ catiꞌziꞌaglengbidznaꞌa
dza, 23 len catiꞌ cutu guludzö ́linu Lëꞌ, duhuöjcnu, len glënu netuꞌ gulaléꞌinu caꞌ
yuguꞌ gbaz laꞌy queëꞌDios, nup niꞌ glë lecnu zoëꞌnabanëꞌ Jesús. 24Niꞌr yjaquëꞌ
raꞌ yeru ba naꞌ laꞌquëꞌ bönniꞌ lzaꞌtuꞌ len yajxácaꞌquëꞌ lei ca naꞌ gulananu ngul
naꞌ, san cutu gulaléꞌinëꞌ Jesús.

25Niꞌr Jesús gudxëꞌ lequëꞌ:
―Lbiꞌiliꞌ, bönniꞌ curejniꞌi. Nazíd icj ládxiꞌdauꞌliꞌ cui tséjlëꞌliꞌ yúguꞌtë le

gulanë ́ꞌ bönniꞌ gluꞌë didzaꞌ uláz queëꞌDios. 26 ¿Naruꞌ cu ben bayúdx sacaꞌ quiꞌë
Cristo yuguꞌ lë ni len tsaziëꞌ ga niꞌ gáctërëꞌ blau?

27Niꞌr gzu lahuëꞌ Jesús rguíxjöiꞌnëꞌ lequëꞌ yúguꞌtë le ruiꞌ didzaꞌ ca nac queëꞌ
nayujgac lu guich laꞌy, ca naꞌ gzu lau bëꞌë didzaꞌ Moisés ga bdxintë yuguꞌ le
gulanë ́ꞌ yúguꞌtë bönniꞌ gluꞌë didzaꞌ uláz queëꞌ Dios.

28 Catiꞌ guladxinëꞌ yödzdauꞌ ga naꞌ zjaquëꞌ, benëꞌ Jesús ca bönniꞌ zéajtërëꞌ
ziꞌtuꞌ. 29Glunëꞌ bayúdx ugáꞌnlenëꞌ lequëꞌ, taꞌnë́ꞌ:
―Bgaꞌnlen netuꞌ, le chrdzöꞌ naꞌa, len chzoa gal.
Niꞌr gyaziëꞌ yuꞌu Jesús, bugáꞌnlenëꞌ lequëꞌ. 30 Catiꞌ niꞌ röꞌë rágulenëꞌ lequëꞌ

Jesús, gdel‑lëꞌë yöt xtil len gudxëꞌDios: “Xclenuꞌ.” Niꞌr buzxuzxjëꞌ lei, len bëꞌë
quequëꞌ. 31 Laꞌ niꞌz bdua lë naꞌ gbagaꞌ yöj lauquëꞌ, atiꞌ guluúnbëꞌë Jesús, atiꞌ
Lëꞌ bunít cuinëꞌ lauquëꞌ. 32Niꞌr glë lzaꞌquëꞌ tuëꞌ yetúëꞌ:
―¿Naruꞌ cu böálaꞌtsca ládxiꞌdauꞌruꞌ tsal niꞌ ruíꞌlenëꞌ rëꞌu didzaꞌ laꞌ nöz, len

catiꞌ niꞌ ruzálj laꞌnëꞌ le nayúj lu guich laꞌy?
33 Laꞌ niꞌz gulayasëꞌ yhuöjquëꞌ Jerusalén, atiꞌ yajxácaꞌquëꞌ nudubquëꞌ idx-

ineajtëꞌ bönniꞌ gbaz queëꞌ Jesús len nup nacuaꞌlen lequëꞌ. 34Niꞌr glëꞌ chopëꞌ
naꞌ bönniꞌ naꞌ nacuꞌë niꞌ:
―Chbubanczëꞌ Xanruꞌ, atiꞌ buluíꞌ lahuëꞌ, bléꞌinëꞌ Lëꞌ Simón.
35 Niꞌr gulaguíxjöꞌë ca naꞌ guc quequëꞌ laꞌ nöz chopëꞌ naꞌ, len ca naꞌ gu-

luúnbëꞌë Jesús catiꞌ niꞌ buzxuzxjëꞌ yöt xtil naꞌ.
Tuꞌléꞌinëꞌ Jesús bönniꞌ usë́d queëꞌ

36 Tsal niꞌ tuꞌë didzaꞌ ca nacgac lë ni, laꞌ yajsoatëꞌ Jesús gatsj lahuiꞌl ga naꞌ
nacuꞌë, atiꞌ rëꞌ lequëꞌ:
―Gul‑zóa dxi ládxiꞌliꞌ.
37Niꞌr gladxi guladzöbnëꞌ le táquinëꞌ bxin taꞌléꞌinëꞌ. 38 Jesús rëꞌ lequëꞌ:
―¿Bizx quië röꞌliꞌ baguíꞌi? ¿Bizx quië rzaꞌ ládxiꞌliꞌ yuguꞌ lë ni? 39Gul‑yutscaꞌ

naꞌa len niꞌa. Nédaꞌczaꞌ ni. Gul‑cán nedaꞌ len gul‑yú nedaꞌ, le cutu daꞌ bëlaꞌ
bxin, len cutu yuꞌu dxit ca ni rléꞌiliꞌ nac quiaꞌ nedaꞌ.

40Niꞌ ruiꞌzëꞌ caꞌ didzaꞌ ni, buluiꞌinëꞌ lequëꞌ nëꞌë len niꞌë. 41Niꞌa qui yöl‑laꞌ
rudziji quequëꞌ cutu gulayejlëꞌë, len tsal ban raz gulacuꞌë. Qui lë ni naꞌ Jesús
gudxëꞌ lequëꞌ:
―¿I dë queëliꞌ ni le gahuaꞌ?
42 Niꞌr gulunödzjëꞌ queëꞌ látiꞌdauꞌbaꞌ böl chnéguiꞌbaꞌ, len tu quízxiꞌbaꞌ böz.

43Gzxiꞌë lei Jesús len gdahuëꞌ lauquëꞌ. 44Niꞌr rëꞌ lequëꞌ:
―Lë naꞌ glac quiaꞌ glac ca naꞌ gudxczaꞌ lbiꞌiliꞌ catiꞌ niꞌ zóalenaꞌ lbiꞌiliꞌ, gniaꞌ:

“Runbayúdxutságyúguꞌtë lenayúj luguich luzxbaqueëꞌMoisés len legulanë ́ꞌ
bönniꞌ gluꞌë didzaꞌ uláz queëꞌ Dios, len le nayúj lu guich nazíꞌ lei Salmos, ca
ral‑laꞌ gac quiaꞌ nedaꞌ.”

45Niꞌr buzéjniꞌnëꞌ lequëꞌ lë naꞌ nayujgac lu guich laꞌy, 46 rëꞌ lequëꞌ:
―Cni nayúj lu guich ca run bayúdx gac queëꞌ Cristo, sacaꞌ quiꞌë len ubanëꞌ

lu yöl‑laꞌ gut catiꞌ gac tsonn dza, 47 atiꞌ gdutë yödzlyú ral‑laꞌ gac lban ca
nac quiaꞌ nedaꞌ quië lubíꞌi ládxiꞌgac bunách quië unít lahuëꞌ Dios dul‑laꞌ
nabágaꞌquëꞌ. Lu yödz Jerusalén su lau gac lban naꞌ 48 atiꞌ lbiꞌiczliꞌ naꞌ bléꞌiliꞌ
yuguꞌ lë ni ral‑laꞌ gunliꞌ lnaꞌ lau qui. 49Gul‑yutscaꞌ, gsölaꞌa queëliꞌ le gzxiꞌ lu
nëꞌë Xuzaꞌ gunnëꞌ queëliꞌ, san gul‑gáꞌnz Jerusalén catiꞌ gdxinr queëliꞌ yöl‑laꞌ
huac naꞌ zaꞌ yehuaꞌ yubá.

Ruhuëpëꞌ Jesús yehuaꞌ yubá
50NiꞌrbchëꞌëbönniꞌdaꞌquëꞌLëꞌ Jesús, zjaquëꞌyödzBetania, atiꞌniꞌbchisnëꞌë

len bulídz tsahuëꞌë lequëꞌ. 51 Tsal niꞌ rulídz tsáhuiꞌzëꞌ caꞌ lequëꞌ, gzaꞌtëꞌ ga naꞌ
nacuꞌë, buëpëꞌ yehuaꞌ yubá. 52 Gdöd gulayíj ládxiꞌquëꞌ Lëꞌ, lu yöl‑laꞌ rudziji
quequëꞌ yhuöjquëꞌ Jerusalén. 53Gulacuáꞌteczëꞌnchil gdauꞌ, taꞌguꞌëDios yöl‑laꞌ
ba len tunëꞌ Lëꞌ zxön. Caꞌ nac.

DIDZAꞌDXIꞌABUZUJËꞌ LUGUICH SAN JUAN
Böac bunáchNu nazíꞌ lei Didzaꞌ

1Catiꞌ gzu lau, zíꞌatël catiꞌ ziꞌa gataꞌ yödzlyú, niꞌ zoaczëꞌ Bönniꞌ lëꞌDidzaꞌ, atiꞌ
zóalenëꞌ Dios Bönniꞌ naꞌ naquëꞌ Didzaꞌ, len naccz Dios Didzaꞌ naꞌ. 2 Zóalenëꞌ
DiosBönniꞌnaꞌnaquëꞌDidzaꞌ catiꞌniꞌ gzu lau ziꞌa rataꞌyödzlyú. 3LunëꞌëBönniꞌ
ni, Dios benëꞌ yúguꞌtë le dë, len cutu bi dë le nunëꞌ Dios le cutu benëꞌ lu nëꞌë
Bönniꞌ naꞌ. 4 Dëcz queëꞌ yöl‑laꞌ naꞌbán, atiꞌ yöl‑laꞌ naꞌbán naꞌ nac ca tu yeníꞌ
ruzeníꞌ lu icj ládxiꞌdauꞌgac bunách. 5Ruzeníꞌ ga nac chul xöhuiꞌ yeníꞌ naꞌ, san
cutu caꞌ saquiꞌ usúl yeníꞌ naꞌ le chul xöhuiꞌ.

6 Dios bsölëꞌë ni bönniꞌ lëꞌ Juan. 7 Bidëꞌ bönniꞌ ni quië gaquëꞌ nu gun lnaꞌ
lau. Bidëꞌquië gunëꞌ lnaꞌ lau queëꞌBönniꞌnaꞌnaquëꞌ yeníꞌ, quië tséjlëꞌgacDios
yúguꞌtë bunách niꞌa qui lë naꞌ runëꞌ lnaꞌ lau. 8Cutu naquëꞌ yeníꞌ naꞌ Juan, san
bidëꞌ quië gunëꞌ lnaꞌ lau queëꞌ Bönniꞌ naꞌ naquëꞌ yeníꞌ. 9 Niꞌ ryaziëꞌ yödzlyú
ni Bönniꞌ naꞌ naquëꞌ yeníꞌ le nac gdu, atiꞌ ruzeniꞌë lu icj ládxiꞌdauꞌgac yúguꞌtë
bunách.

10 Bdxinëꞌ yödzlyú ni Bönniꞌ naꞌ naquëꞌ yeníꞌ, atiꞌ lu nëꞌë Lëꞌ Dios benëꞌ
yödzlyúni, san cutu guluúnbëꞌë Lëꞌ bunách yödzlyú. 11Bdxinëꞌ ga naqui queëꞌ,
san cutu caꞌ gulazíꞌ lu naꞌquëꞌ Lëꞌ bönniꞌ nabáblenëꞌ. 12 Yúguꞌtë bönniꞌ gulazíꞌ
lu naꞌquëꞌ Lëꞌ, bönniꞌ niꞌ gulayejlëꞌë Jesús, Lëꞌ benëꞌ ga dë lu naꞌquëꞌ lacquëꞌ
zxiꞌnëꞌDios. 13Nacquëꞌ zxiꞌnëꞌDios bönniꞌni, clëg le nacquëꞌ zxiꞌngac bunách,
len clëg le naljquëꞌ niꞌa qui le taꞌzë́ ládxiꞌgac bunách, o niꞌa qui tu le rëꞌnnëꞌ tu
bönniꞌ, san nacquëꞌ cni le rëꞌncznëꞌ Dios.

14 Böaquëꞌ bunách Bönniꞌ naꞌ naquëꞌ Didzaꞌ, len tu chiꞌz gzóalenëꞌ rëꞌu, gdu
dzaggac Lëꞌ le ruzáꞌ ladxëꞌë queëruꞌ Dios len le nac gdutë li. Bléꞌituꞌ yöl‑laꞌ
yeníꞌ queëꞌ, atiꞌ yöl‑laꞌ yeníꞌ queëꞌ naꞌ nac le ruiꞌ queëbiꞌ biꞌi laꞌz dui qui, Nu
naꞌ nac Xuzbiꞌ. 15 Benëꞌ lnaꞌ lau queëꞌ Bönniꞌ naꞌ Juan, len bëꞌë zidzj didzaꞌ,
rnëꞌ:
―Naquëꞌ Bönniꞌ ni Nu naꞌ gdíxjöꞌa qui, gniaꞌ: “Bönniꞌ ziꞌa záꞌtëlëꞌ ca nedaꞌ

náctërëꞌ blau ca nedaꞌ, le zoaczëꞌ Lëꞌ ziꞌal ca nedaꞌ.”
16 Le nac gdu queëꞌ buziꞌruꞌ xbey yúguꞌtëruꞌ, lë naꞌ buzáꞌ ladxëꞌë queëruꞌ,

len zianr caꞌ le ruzáꞌ ladxëꞌë queëruꞌ. 17Bdxin queëruꞌ zxba queëꞌDios lu nëꞌë
Moisés, san le ruzáꞌ ladxëꞌë queëruꞌ Dios len le nac gdutë li guladxín queëruꞌ
lu nëꞌë Jesucristo. 18Gatga nu bleꞌi Dios, san Lëꞌ, laꞌz dui Zxiꞌnëꞌ Dios, Nu naꞌ
nadxíꞌitsquinëꞌ Dios Xuz, Lëꞌ naꞌ benëꞌ ga núnbëꞌruꞌ‑nëꞌ Dios.

Le benëꞌ lnaꞌ lau queëꞌ Jesús Juan, bönniꞌ buquilëꞌ bunách nis
19 Lë ni nac le benëꞌ lnaꞌ lau Juan, catiꞌ niꞌ bönniꞌ judío uná bëꞌ nacuꞌë

Jerusalén gulasölëꞌë ga zoëꞌ Juan yuguꞌ bxuz len yuguꞌ bönniꞌ zxiꞌn xsoëꞌ Leví,
nup nacgac niꞌa naꞌquëꞌ bxuz, quië laꞌnabnëꞌ Juan naꞌ, laꞌnë́ꞌ:
―¿Nuzxa bönniꞌ liꞌ?
20 Yalj lulu bëꞌë didzaꞌ Juan len cutu gdáꞌbaguëꞌë, san gdíxjöꞌë catëz nac,

rnëꞌ:
―Cutu nacaꞌ Cristo, Bönniꞌ naꞌ gzxiꞌ lu nëꞌë Dios gsölëꞌë queëruꞌ.
21Niꞌr gulanabnëꞌ lëꞌ leyúbl, tëꞌ lëꞌ:
―¿Nuzxa caz liꞌ? ¿Naruꞌ nacuꞌ liꞌ Elías, bönniꞌ bëꞌë didzaꞌ uláz queëꞌ Dios?
Gnëꞌ Juan:
―Cutu nacaꞌ.
Niꞌr tëꞌ lëꞌ:
―¿Naruꞌ nacuꞌ liꞌ bönniꞌ naꞌ ral‑laꞌ guidëꞌ guꞌë didzaꞌ uláz queëꞌ Dios?

Bubiꞌë didzaꞌ Juan, rnëꞌ:
―Clëg nedaꞌ.
22Niꞌr tëꞌ lëꞌ:
―¿Nuzxa caz nacuꞌ? Gdixjöiꞌ netuꞌ quië gac quíxjöiꞌtuꞌ nup gulasölaꞌ netuꞌ.

¿Bizxa rnauꞌ liꞌ nuzxa nacuꞌ?
23Bubiꞌë didzaꞌ Juan, rëꞌ lequëꞌ:
―Nedaꞌ nacaꞌ bönniꞌ naꞌ, nayúj lu guich laꞌy ca nac queëꞌ, rna: “Ryön chiꞌi

nu rulídz lu latj caꞌz, rna: Gul‑bíj li nöz gdxin queëliꞌ Xanruꞌ.” Cni gnëꞌ Isaías,
bönniꞌ bëꞌë didzaꞌ uláz queëꞌ Dios.

24Nacquëꞌ bönniꞌ gdauꞌ fariseo bönniꞌ naꞌ nasö ́laꞌquëꞌ bönniꞌ judío uná bëꞌ.
25Gulanabnëꞌ Juan, tëꞌ lëꞌ:
―¿Bizx quië ruquiluꞌ bunách nis chquiꞌ cutu nacuꞌ liꞌ Cristo, len cutu nacuꞌ

Elías, len cutu nacuꞌ bönniꞌ naꞌ ral‑laꞌ guidëꞌ guꞌë didzaꞌ uláz queëꞌ Dios?
26Bubiꞌë didzaꞌ Juan naꞌ, rëꞌ lequëꞌ:
―Nedaꞌ ruquilaꞌbunáchnis lu nis, san gatsj lahuiꞌl ga zoaliꞌ zoëꞌbönniꞌ cutu

núnbëꞌliꞌ‑nëꞌ. 27 Bönniꞌ ni naquëꞌ Bönniꞌ naꞌ ziꞌa záꞌtëlëꞌ ca nedaꞌ, len náctërëꞌ
blau ca nedaꞌ, atiꞌ cutu nacaꞌ lsacaꞌ nedaꞌ uleycjaꞌ lölëꞌ nudë́ꞌë.

28 Yúguꞌtë lë ni guc lu xyu yödz Betábara, ga nac yetsláꞌa yegu Jordán, zacaꞌ
ga rlen gbidz, ga niꞌ buquilëꞌ bunách nis Juan.

Jesús naquëꞌ ca böꞌcuꞌ zxílaꞌdauꞌ tuꞌdöddëꞌ‑baꞌ lahuëꞌDios niꞌa qui dul‑laꞌ
29Dza buróp niꞌ Juan bléꞌinëꞌ Jesús, zëꞌë ga zoëꞌ, atiꞌ rnëꞌ:
―Gul‑yutscaꞌ. Bönniꞌ ni naquëꞌ böꞌcuꞌ zxílaꞌdauꞌ queëꞌ Dios, rugǘëꞌ dul‑laꞌ

quegac bunách yödzlyú. 30 Lëꞌ naquëꞌ bönniꞌ naꞌ gniaꞌ queëꞌ: “Ziꞌa záꞌtëlëꞌ
ca nedaꞌ tu bönniꞌ, náctërëꞌ blau ca nedaꞌ, le zoaczëꞌ ziꞌal ca nedaꞌ.” 31 Cutu
núnbëꞌa‑nëꞌ nedaꞌ ziꞌal, san bidaꞌ, ruquilaꞌ bunách nis quië lunbëꞌ Lëꞌ bunách
Israel.

32Benëꞌ lnaꞌ lau queëꞌ Lëꞌ Juan, rnëꞌ:
―Bléꞌidaꞌ‑nëꞌ Dios Böꞌ Laꞌy, bötjëꞌ brujëꞌ yehuaꞌ yubá, gnëꞌë ca rnaꞌbaꞌ

budödauꞌ, atiꞌ bdxinëꞌ ga zoëꞌ Jesús len bugáꞌnlenëꞌ Lëꞌ. 33Cutu núnbeꞌidaꞌ Lëꞌ
nedaꞌ ziꞌal. Gudx nedaꞌ Nu naꞌ bsölaꞌ nedaꞌ uquilaꞌ bunách nis, gnëꞌ: “Catiꞌ
gléꞌinuꞌ‑nëꞌ huötjëꞌ Dios Böꞌ Laꞌy, tsajsóalenëꞌ Bönniꞌ len ugáꞌnlenëꞌ Lëꞌ, Bönniꞌ
ni gunëꞌ le ruluíꞌz yöl‑laꞌ rdil nis ni, uchiziëꞌ bunách Dios Böꞌ Laꞌy.” 34 Naꞌa,
chbléꞌidaꞌ lë naꞌ len runaꞌ lnaꞌ lau queëꞌ Bönniꞌ ni, naquëꞌ Zxiꞌnëꞌ Dios.

Yuguꞌ bönniꞌ usë́d ziꞌal queëꞌ Jesús
35Yetú dza caꞌ, leyúbl zoëꞌ niꞌ Juan atiꞌ nacuáꞌlenëꞌ lëꞌ chopëꞌ bönniꞌ daꞌquëꞌ

lëꞌ. 36Catiꞌ Juan naꞌ bléꞌinëꞌ Jesús, rdödëꞌ niꞌ, niꞌr gudxëꞌ bönniꞌ naꞌ daꞌquëꞌ lëꞌ,
rnëꞌ:
―Gul‑yutscaꞌ. Niꞌ zoëꞌ bönniꞌ naꞌ naquëꞌ böꞌcuꞌ zxílaꞌdauꞌ queëꞌ Dios.
37 Gulayönnëꞌ didzaꞌ ni bëꞌë Juan chopëꞌ bönniꞌ naꞌ daꞌquëꞌ lëꞌ, atiꞌ yaj-

nauquëꞌ Jesús. 38Niꞌr bueycjëꞌ Jesús len bléꞌinëꞌ chopëꞌ ni nauquëꞌ Lëꞌ, atiꞌ rëꞌ
lequëꞌ:
―¿Bizxa rguiljliꞌ?
Tëꞌ Lëꞌ:
―Bönniꞌ Usëdi, ¿gazx zuꞌ?
39Bubiꞌë didzaꞌ Jesús, rëꞌ lequëꞌ:
―Gul‑dá, uyuliꞌ.
Niꞌr yjáclenëꞌ Lëꞌ len gulaléꞌinëꞌ ga naꞌ zoëꞌ, atiꞌ gulugáꞌnlenëꞌ Lëꞌ dza naꞌ, le

chzaꞌ ral.
40 Andrés, böchëꞌë Simón Pedro, naquëꞌ tuëꞌ bönniꞌ chopëꞌ niꞌ gulayönnëꞌ

didzaꞌ bëꞌë Juan len yajnauquëꞌ Jesús. 41 Andrés naꞌ, ziꞌal yajtiljëꞌ bönniꞌ
böchëꞌë, lëꞌ Simón, atiꞌ rëꞌ lëꞌ:

―Chbdzö́lituꞌ‑nëꞌMesías.
Mesías nac tu didzaꞌ hebreo le rna lu didzaꞌ griego: “Cristo”, atiꞌ lu didzaꞌ

xidzaꞌ: “Bönniꞌ naböczëꞌ Dios”.
42Niꞌr Andrés naꞌ laꞌ bchëꞌtëꞌ Simón ga naꞌ zoëꞌ Jesús. Catiꞌ bléꞌinëꞌ lëꞌ Jesús,

rëꞌ lëꞌ:
―Liꞌ nacuꞌ Simón, zxiꞌnëꞌ Jonás. Naꞌa, siꞌ lauꞌ Cefas.
Cefas nac caꞌ tu didzaꞌ hebreo le rna: “Pedro” lu didzaꞌ griego, atiꞌ lu didzaꞌ

xidzaꞌ: “Guiöj”.
Jesús rulidzëꞌ Felipe len Natanael

43 Catiꞌ zaꞌ reníꞌ yetú dza, guꞌnnëꞌ Jesús tsijëꞌ luyú Galilea, atiꞌ yajxaquëꞌë
Felipe, len rëꞌ lëꞌ:
―Gdaꞌ nedaꞌ.
44 Naquëꞌ Felipe bönniꞌ yödz Betsaida, le nac ladzquëꞌ Andrés len Pedro.

45Felipe bdzölnëꞌNatanael, len rëꞌ lëꞌ:
―Chbdzö́lituꞌ‑nëꞌ bönniꞌ naꞌ buzujëꞌ queëꞌ lu guich Moisés lu zxba queëꞌ

Dios, atiꞌ guluzujëꞌ caꞌqueëꞌbönniꞌ gluꞌë didzaꞌulázqueëꞌDios. Bönniꞌni Jesús,
zxiꞌnëꞌ José, bönniꞌ yödzNazaret.

46Natanael rëꞌ lëꞌ:
―¿Naruꞌ hualaꞌtsa Nazaret tu le nac dxiꞌa?
Felipe rëꞌ lëꞌ:
―Gda uyúꞌ.
47Catiꞌ bléꞌinëꞌ Jesús zëꞌë ga zoëꞌNatanael naꞌ, rnëꞌ:
―Gul‑yú ni bönniꞌ naquëꞌ gdu bönniꞌ Israel len cutu rnazëꞌ caꞌ bönniꞌ ni.
48Niꞌr Natanael gnabnëꞌ Jesús, rëꞌ Lëꞌ:
―¿Naruꞌ núnbëꞌtsuꞌ nedaꞌ?
Bubiꞌë didzaꞌ Jesús, rëꞌ lëꞌ:
―Catiꞌ ziꞌa ulídztërëꞌ liꞌ Felipe, catiꞌ niꞌ zuꞌ zxan yag higo, bléꞌidaꞌ liꞌ.
49Niꞌr bubiꞌë didzaꞌNatanael, rëꞌ Lëꞌ:
―Bönniꞌ Usëdi, Liꞌ nacuꞌ Zxiꞌnëꞌ Dios. Liꞌ nacuꞌNu gna beꞌi bunách Israel.
50Bubiꞌë didzaꞌ Jesús, rëꞌ lëꞌ:
―¿Réjlëꞌtsuꞌ, le gudxaꞌ liꞌ: “Bléꞌidaꞌ liꞌ zxan yag higo”? Yuguꞌ le zxöntër ca lë

ni hualéꞌinuꞌ.
51Lëzcaꞌ cni rëꞌ lequëꞌ Jesús, rnëꞌ:
―Le nactë rëpaꞌ lbiꞌiliꞌ, gléꞌiliꞌ nayálj luzxbá, len yuguꞌ gbaz laꞌy queëꞌ Dios

taꞌbenëꞌ len tuꞌhuötjëꞌ ga zoaꞌ nedaꞌ, BönniꞌNuhuöaquëꞌ Gdu Bunách.
2

Lni qui yöl‑laꞌ rutság naꞌ guc lu yödz Caná
1 Catiꞌ chguc tsonn dza, guc lni qui yöl‑laꞌ rutság naꞌ lu yödz Caná luyú

Galilea, atiꞌ zoanu niꞌ xnëꞌë Jesús. 2Lëzcaꞌ zoa nu bulídz Jesús len yuguꞌ bönniꞌ
usë ́dqueëꞌdjaquëꞌ lni naꞌ. 3Catiꞌbyadzj xisi uva liꞌjëꞌ, niꞌr gudxnu Jesús xnëꞌë,
rnanu:
―Cutur dë xisi uva liꞌjëꞌ.
4Bubiꞌë didzaꞌ Jesús, rëꞌ‑nu:
―Nguldauꞌ. ¿Bizxquië rulidzuꞌnedaꞌ? Cutu caꞌ rdxini dzauluꞌa lahui yöl‑laꞌ

huac quiaꞌ.
5Niꞌr gudxnu‑nëꞌ bönniꞌ huen dxin taꞌguꞌë le tahuëꞌ xnëꞌë Jesús, rnanu:
―Gul‑gún yúguꞌtë le guiëꞌ lbiꞌiliꞌ.
6Nacuáꞌ niꞌ xop yusuꞌ guiöj tuꞌgunëꞌ dxin bönniꞌ judío catiꞌ tuꞌpáꞌ cuinquëꞌ

ca nalëbcnëꞌ tunëꞌ, len rúdzugac chop tsonn röꞌö nis tu tu yusuꞌ naꞌ. 7Gudxëꞌ
yuguꞌ bönniꞌ huen dxin naꞌ Jesús, rnëꞌ:
―Gul‑dzáꞌ nis yuguꞌ yusuꞌ ni.

Guludzë́ꞌë nis yuguꞌ yusuꞌ naꞌ. 8Niꞌr Jesús rëꞌ lequëꞌ:
―Gul‑gachiꞌ naꞌa, len gul‑tsjuáꞌ lahuëꞌ bönniꞌ zoëꞌ raꞌ yusuꞌ.
Yjuaꞌquëꞌnaꞌ. 9Buyúëꞌ chquiꞌnazxíꞌnis naꞌnuhuöác xisi uva bönniꞌnaꞌ zoëꞌ

raꞌ yusuꞌ, san cutu ráquibeꞌinëꞌ gazx zaꞌ. Nözcnëꞌ bönniꞌ huen dxin naꞌ gláchëꞌë
nis naꞌ. Niꞌr bulidzëꞌ bönniꞌ utság nëꞌë bönniꞌ naꞌ zoëꞌ raꞌ yusuꞌ, 10 len rëꞌ lëꞌ:
―Ziꞌal tuꞌnödzjëꞌ xisi uva nacr szxiꞌ yúguꞌtë bönniꞌ, len catiꞌ chgliꞌjëꞌ szxöni,

niꞌr tuꞌnödzjëꞌ le cunazxíꞌ. Liꞌ, ga bdxintë naꞌa ben chiꞌu xisi uva nacr szxiꞌ.
11 Yöl‑laꞌ huac nac bëꞌ ni benëꞌ Jesús lu yödz Caná luyú Galilea nac le rzu

lau yuguꞌ yöl‑laꞌ huac gunëꞌ. Cni guc, buluꞌë lahui yöl‑laꞌ zxön queëꞌ, atiꞌ
gulayejlëꞌë Lëꞌ bönniꞌ usë ́d queëꞌ.

12Gdödnaꞌ gyijëꞌ JesúsyödzCapernaum, dzagquëꞌLëꞌxnëꞌë lenyuguꞌbönniꞌ
böchëꞌë len yuguꞌ bönniꞌ usë́d queëꞌ, atiꞌ zian dza gulacuꞌë Capernaum naꞌ.

Rulatjëꞌ Jesús löꞌa gdauꞌ, rubijëꞌ nup tun le cural‑laꞌ lun niꞌ
13 Catiꞌ chzoa gdxin Lni Pascua catiꞌ tuꞌspanëꞌ bönniꞌ judío ca benëꞌ Dios,

buslë ́ꞌ xuz xtauꞌquëꞌ luyú Egipto, gyijëꞌ Jesús Jerusalén. 14 Lu yödz naꞌ
yajxaquëꞌë Jesús dzöꞌë löꞌa gdauꞌ bönniꞌ tútiꞌë‑baꞌ yuguꞌ bëdx, len yuguꞌ böꞌcuꞌ
zxilaꞌ, len yuguꞌ budödauꞌ, böaꞌ bëdx naꞌ tuꞌdödcdëꞌ‑baꞌ lahuëꞌDios. Röꞌquëꞌ caꞌ
niꞌ bönniꞌ tuꞌtsë́ꞌë dumí zaꞌ gdutë yödzlyú. 15Catiꞌ bléꞌinëꞌ lë ni Jesús, buzal‑lëꞌ
yuguꞌ du las le quindëꞌ bunách naꞌ, atiꞌ bulaguëꞌë yúguꞌtëꞌ niꞌl löꞌa gdauꞌ, len
bulaguëꞌë‑baꞌ caꞌ niꞌl yuguꞌ böꞌcuꞌ zxilaꞌ len yuguꞌ bëdx. Bësiëꞌ lu yu dumí
quequëꞌ bönniꞌ naꞌ tuꞌtsë́ꞌë dumí, len brixëꞌ yuguꞌ blag quequëꞌ. 16Niꞌr Jesús
gudxëꞌ bönniꞌ naꞌ tútiꞌë‑baꞌ yuguꞌ budödauꞌ, rnëꞌ:
―Gul‑cúa ni yuguꞌ lë ni. Cutu úniliꞌ yëꞌy lidxëꞌ Xuzaꞌ.
17 Niꞌr yajneycnëꞌ bönniꞌ usë́d queëꞌ Jesús le nayúj lu guich laꞌy, rna: “Le

ruiꞌtsca ladxaꞌa lidxuꞌ, regui rla ládxiꞌdauꞌhuaꞌ.”
18Niꞌr gulubiꞌë didzaꞌ bönniꞌ judío uná bëꞌ nacuꞌë niꞌ, tëꞌ Jesús:
―¿Bizxa yöl‑laꞌ huac uluiꞌinuꞌ netuꞌ le gac bëꞌ dë lu naꞌu runuꞌ yuguꞌ lë ni?
19Bubiꞌë didzaꞌ Jesús, rëꞌ lequëꞌ:
―Gul‑quíndj gdauꞌ ni, atiꞌ tsonn dzaz uchisaꞌ lei.
20Niꞌr tëꞌ Lëꞌ bönniꞌ judío, taꞌnë ́ꞌ:
―Gdu xopʉń iz gyaꞌ gdauꞌ ni, atiꞌ Liꞌ, ¿tsonn dzaz uchistsuꞌ lei?
21 Gdauꞌ naꞌ bëꞌë didzaꞌ qui Jesús nac laꞌ cuinczëꞌ. 22 Qui lë ni naꞌ, catiꞌ

bubanëꞌ Jesús lu yöl‑laꞌ gut, yajneycnëꞌ bönniꞌ usë́d queëꞌ Jesús ca naꞌ gnëꞌ, atiꞌ
gulayejlëꞌë le nayúj lu guich laꞌy lencaꞌ yuguꞌ didzaꞌ bëꞌë Jesús.

Jesús nunbëꞌë yúguꞌtë bunách
23 Catiꞌ niꞌ zoëꞌ Jesús Jerusalén, catiꞌ rac Lni Pascua naꞌ, gulayejlëꞌ Jesús

bunách zian, le gulaléꞌinëꞌ yuguꞌ yöl‑laꞌ huac runëꞌ. 24 Cutu buzxöni ladxëꞌë
lequëꞌ Jesús, le núnbëꞌczëꞌ yúguꞌtë bunách. 25Cutu naquinnëꞌ Jesús nu quixjöiꞌ
Lëꞌ ca nacgac bunách, le nözcznëꞌ Lëꞌ le yuꞌu icj ládxiꞌdauꞌgac bunách.

3
Jesús len Nicodemo

1 Nicodemo, bönniꞌ gdauꞌ fariseo, nabáblenëꞌ yuguꞌ bönniꞌ judío uná bëꞌ.
2Chdzöꞌl bidëꞌ ga zoëꞌ Jesús bönniꞌ ni, len rëꞌ Lëꞌ:
―Bönniꞌ Usëdi. Ráquibeꞌituꞌ nasölëꞌë Liꞌ Dios quië usëdnuꞌ netuꞌ. Cutu

sáquiꞌnëꞌ bönniꞌ gunëꞌ yöl‑laꞌ huac nacgac bëꞌ ca nacgac le cni runuꞌ Liꞌ chquiꞌ
cuzóalenëꞌ lëꞌ Dios.

3Bubiꞌë didzaꞌ Jesús, rëꞌ lëꞌ:
―Le nactë rëpaꞌ liꞌ, nu cugálj leyúbl, cutu caꞌ gleꞌi latj ga niꞌ rna bëꞌë Dios.
4Gnabnëꞌ LëꞌNicodemo, rnëꞌ:

―¿Nacxcz sáquiꞌnëꞌ bönniꞌ galjëꞌ leyúbl catiꞌ chnaquëꞌ bönniꞌ gul? ¿Naruꞌ
huactsa uꞌë leyúbl lëꞌnu xnëꞌë, atiꞌ galjëꞌ yetú?

5Bubiꞌë didzaꞌ Jesús, rëꞌ lëꞌ:
―Le nactë rëpaꞌ liꞌ. Nu bönniꞌ cugaljëꞌ niꞌa qui nis len niꞌa queëꞌ Dios Böꞌ

Laꞌy, cutu gac tsaziëꞌ ga rna bëꞌë Dios. 6 Nu naꞌ nalj lu niꞌa lu naꞌ bunách,
bunáchznac, sannunaljniꞌaqueëꞌDiosBöꞌLaꞌy, BöꞌLaꞌynabaninunaꞌ. 7Cutu
ubannuꞌ le rëpaꞌ liꞌ, run bayúdx galjuꞌ leyúbl. 8Gátiꞌtëz reycj böꞌ, atiꞌ ryönnuꞌ
rnë böꞌ naꞌ, san cutu nöznuꞌ gazx zaꞌ, o gazx zeaj. Lëzcaꞌ cni rac quegac nup
naljgac niꞌa queëꞌ Dios Böꞌ Laꞌy.

9Niꞌr gnabnëꞌ JesúsNicodemo, rnëꞌ:
―¿Nacxcz gac lë ni?
10Bubiꞌë didzaꞌ Jesús, rëꞌ lëꞌ:
―¿Rusë́dtsanuꞌ liꞌbunách Israel, lencutunöznuꞌyuguꞌ lëni? 11Lenactë rëpaꞌ

liꞌ, le nö ́zituꞌ ruiꞌtuꞌ didzaꞌ qui, len le bléꞌituꞌ runtuꞌ lnaꞌ lau qui, san cutu rziꞌ
lu naꞌliꞌ lë naꞌ runtuꞌ lnaꞌ lau. 12Chquiꞌ cutu réjlëꞌliꞌ nedaꞌ catiꞌ ruíꞌlenaꞌ lbiꞌiliꞌ
didzaꞌ ca nac le rac yödzlyú ni, ¿nacxcz gac tséjlëꞌliꞌ chquiꞌ gyëpaꞌ lbiꞌiliꞌ le tac
yehuaꞌ yubá?

13 ’Gatga grenëꞌ bönniꞌ yehuaꞌ yubá, san tuzaꞌnedaꞌ, BönniꞌNuhuöaquëꞌGdu
Bunách, bötjaꞌ brujaꞌ yehuaꞌ yubá, atiꞌ zoaczaꞌ niꞌ yehuaꞌ yubá. 14Ca naꞌ benëꞌ
Moisés lu latj caꞌz, buchisëꞌ‑baꞌ bël náquinibaꞌ guia, budë ́ꞌë‑baꞌ lëꞌi yag, lëzcaꞌ
cni runbayúdx gacquiaꞌnedaꞌ, BönniꞌNuhuöaquëꞌGduBunách, luchisëꞌnedaꞌ
xtsaꞌ. 15Cni gac quiaꞌ, cui laꞌnít yúguꞌtë nup laꞌyejlëꞌ nedaꞌ, san gataꞌ quequëꞌ
yöl‑laꞌ naꞌbán gdu.

Dios nadxíꞌitsquinëꞌ bunách yödzlyú
16Le bdxíꞌitsquinëꞌ bunách yödzlyú Dios, budödëꞌ laꞌz dui Zxiꞌnëꞌ, cui laꞌnít

yúguꞌtë nup laꞌyejlëꞌ Lëꞌ, san gataꞌ quequëꞌ yöl‑laꞌ naꞌbán gdu. 17Dios bsölëꞌë
Zxiꞌnëꞌ yödzlyú ni, clëg quië gchuguëꞌ quegac bunách yödzlyú ni, san quië lulá
bunách yödzlyú ni niꞌa queëꞌ Lëꞌ.

18 Nu bönniꞌ rejlëꞌë Lëꞌ, Zxiꞌnëꞌ Dios, cutu caꞌ narugu queëꞌ, san bönniꞌ
curejlëꞌë Lëꞌ, chnarugu queëꞌ, le cutu rejlëꞌë Lëꞌ, laꞌz dui ZxiꞌnëꞌDios. 19Qui lë
ni naꞌ chnarugu quegac bunách, le bdxinëꞌ yödzlyú ni Bönniꞌ naꞌ naquëꞌ yeníꞌ,
san glunr zxön le nac chul xöhuiꞌbunáchni ca le glunëꞌ zxönBönniꞌnaꞌnaquëꞌ
yeníꞌ, le nacgac xöhuiꞌ le tunëꞌ. 20 Cutu rdzag ládxiꞌquëꞌ yeníꞌ yúguꞌtë bönniꞌ
tuꞌë döꞌ, len cutu djaquëꞌ lu yeníꞌ, cui glaꞌ lahui le tunëꞌ. 21Rdxin lu yeníꞌ nu
run le nac gdutë li quië gac bëꞌ nungac niꞌa queëꞌ Dios le run nu naꞌ.

Ruꞌë didzaꞌ ca nac queëꞌ Jesús Juan, bönniꞌ ruquilëꞌ bunách nis
22 Gdöd naꞌ, gyéajlenëꞌ bönniꞌ daꞌquëꞌ Lëꞌ Jesús, guladxinëꞌ luyú Judea, atiꞌ

niꞌ gzóalenëꞌ lequëꞌ, tuꞌquilëꞌ bunách nis. 23Lëzcaꞌ ruquilëꞌ bunách nis Juan ga
nazíꞌ lei Enón, gal‑laꞌ ga dë yödz Salim, le dë niꞌ nis zil. Latj naꞌ taꞌdxín bunách
len taꞌdíl nis. 24Rac cni zíꞌatël catiꞌ ziꞌa gdzunëꞌ lidx guia Juan naꞌ.

25 Niꞌr gulazú lauquëꞌ laꞌquëꞌ bönniꞌ daꞌquëꞌ Juan taꞌdíl‑lenëꞌ bönniꞌ judío
didzaꞌ ca nac qui yöl‑laꞌ rupáꞌ cuini qui gdauꞌ. 26Guladxinëꞌ ga zoëꞌ Juan len
tëꞌ lëꞌ:
―Bönniꞌ usëdi. Byutscaꞌ. Ruquilëꞌ bunách nis bönniꞌ naꞌ gzóalenëꞌ liꞌ yetsláꞌa

yegu Jordán,bönniꞌnaꞌbenuꞌ lnaꞌ lauqueëꞌ, atiꞌ taꞌdxín ga zoëꞌ yúguꞌtë bunách.
27Niꞌr bubiꞌë didzaꞌ Juan, rëꞌ lequëꞌ:
―Cutu bi dë lu nëꞌë bönniꞌ, chquiꞌDios cutu nudödëꞌ lei lu nëꞌë. 28Byö́niczliꞌ

lë naꞌ benaꞌ lnaꞌ lau, gniaꞌ: “Cutu nacaꞌ nedaꞌ Cristo”, san Dios nasölëꞌë nedaꞌ
quíxjöiꞌdaꞌ bunách ziꞌa zëꞌë Lëꞌ. 29 Bönniꞌ naꞌ rziꞌë‑biꞌ biꞌi ngul rutság naꞌbiꞌ
naquëꞌ bönniꞌ rutság nëꞌë, san böchiꞌ lzëꞌë bönniꞌ rutság nëꞌë, len dzaguëꞌ lëꞌ,

ruzë ́ naguëꞌ didzaꞌ ruꞌë, len rudzijnëꞌ le ryönnëꞌ didzaꞌ ruꞌë bönniꞌ rutság nëꞌë.
Lëzcaꞌ cni, rudzíjtsquidaꞌ nedaꞌ le rac cni lë ni. 30 Run bayúdx gacrëꞌ blau caꞌ
Cristo, san nedaꞌ, run bayúdx gacraꞌ cuidiꞌz.

Nu zaꞌ zacaꞌ yehuaꞌ yubál
31Gnëꞌ caꞌ Juan:
―Bönniꞌ naꞌ zëꞌë zacaꞌ xtsaꞌl náctërëꞌ blau ca yúguꞌtë bunách. Bönniꞌ naquëꞌ

bunách yödzlyú ni, qui yödzlyú ni naquëꞌ, len ruꞌë didzaꞌ qui le rac yödzlyú ni,
sanBönniꞌnaꞌzëꞌëzacaꞌyehuaꞌyubálnáctërëꞌblaucayúguꞌtëbunách. 32Bönniꞌ
ni runëꞌ lnaꞌ lau qui le bléꞌinëꞌ len le byönnëꞌ, san nutu nu rziꞌ lu nëꞌi le runëꞌ
lnaꞌ lau. 33Nútiꞌtëzbönniꞌ rziꞌ lu nëꞌë lë naꞌ runëꞌ lnaꞌ lau, bönniꞌni ruluꞌë lahui
rejlëꞌë nac gdutë li didzaꞌ ruꞌë Dios. 34 Bönniꞌ naꞌ nasölëꞌë Dios, didzaꞌ queëꞌ
Dios ruꞌë, le nuzóëꞌ Dios gdu ladxëꞌë lu Bönniꞌ naꞌ Dios Böꞌ Laꞌy. 35Dios Xuz
nadxiꞌinëꞌ Zxiꞌnëꞌ, atiꞌ yúguꞌtë le dë chnudödëꞌ lu nëꞌë Zxiꞌnëꞌ naꞌ. 36Nu bönniꞌ
rejlëꞌë Dios Zxiꞌn, dë yöl‑laꞌ naꞌbán gdu queëꞌ, san bönniꞌ curejlëꞌë Dios Zxiꞌn,
cutugdél‑liꞌnëꞌyöl‑laꞌnaꞌbánnaꞌ, sannabaguëꞌëzxguiaꞌ lahuëꞌDiosbönniꞌnaꞌ.

4
Jesús ruíꞌlenëꞌ‑nu didzaꞌ ngul Samaria

1 Gulayönnëꞌ bönniꞌ gdauꞌ fariseo ca naꞌ daꞌgac Jesús zianr bunách ca
daꞌgac Juan, atiꞌ ruquilëꞌ caꞌ nis zianr bunách ca ruquilëꞌ nis Juan. 2 Cutu
ruquilëꞌ bunách nis Jesúscz, san tuꞌquilëꞌ bunách nis bönniꞌ usë ́d queëꞌ. 3Catiꞌ
gúquibeꞌinëꞌ lë ni Jesús, buzë́ꞌë luyú Judea, zijëꞌ leyúbl luyú Galilea.

4 Ga niꞌ zijëꞌ, run bayúdx tödëꞌ luyú Samaria. 5 Cni guc, bdxinëꞌ Jesús tu
yödzdauꞌ luyú Samaria, nazíꞌ lei Sicar, gal‑laꞌ ga dë yu naꞌ bunödzjëꞌ Jacob
queëbiꞌ José queëꞌ dza niꞌtë. 6Latj naꞌ zoa tu yeru nis nachöꞌnëꞌ ga rëꞌ Jacobo
naꞌ. Catiꞌ bdxinëꞌ niꞌ Jesús, gröꞌë raꞌ yeru nis naꞌ le yajxáquiꞌnëꞌ yuꞌë nöz. Guc
gdu huagbídz. 7Niꞌr bdxinnu niꞌ ngul Samaria quië siꞌnu nis. Jesús rëꞌ‑nu:
―Benn le guiꞌjaꞌ.
8Tuzëꞌ zoëꞌ Jesús le chzjaquëꞌ bönniꞌ usë́d queëꞌ lu yödz zajxiꞌquëꞌ le lahuëꞌ.

9Niꞌr rënu Jesús ngul Samaria naꞌ, rnanu:
―¿Rnábtsanuꞌ nedaꞌ le guiꞌjuꞌ, len nacuꞌ bönniꞌ judío? Nedaꞌ ni nacaꞌ ngul

Samaria.
Cni gnanu le cutu taꞌdzág dxiꞌa bunách Samaria len bunách judío.
10Bubiꞌë didzaꞌ Jesús, rëꞌ‑nu:
―Laꞌnaruꞌ núnbëꞌu le runödzjëꞌ Dios, len nuzxa naꞌ rë liꞌ: “Benn le guiꞌjaꞌ”,

liꞌ gnabuꞌ atiꞌ Lëꞌ gunnëꞌ quiuꞌ nis runn yöl‑laꞌ naꞌbán.
11Niꞌr rënu Lëꞌ ngul naꞌ, rnanu:
―Bönniꞌ, cutu nuꞌu le cuíajnuꞌ nis, atiꞌ yeru nis ni, dxiꞌtër röꞌ. ¿Gazx dë nis

naꞌ runn yöl‑laꞌ naꞌbán? 12 ¿Naruꞌ náctërtsuꞌ Liꞌ zxön ca xuzruꞌ gul gdöd Jacob,
bönniꞌniꞌbennëꞌqueëtuꞌ yerunis ni, ga ni gzxiꞌënis guꞌë, len gliꞌjbiꞌ caꞌ zxiꞌnëꞌ,
len glëꞌjbaꞌ caꞌ böaꞌ bëdx queëꞌ?

13Bubiꞌë didzaꞌ Jesús, rëꞌ‑nu:
―Nútiꞌtëz nu guiꞌj nis ni, leyúbl ubídx nis, 14 san nu guiꞌj nis naꞌ unödzjaꞌ

nedaꞌ, cutur gbidx icj ládxiꞌdauꞌhuëꞌ, le unödzjaꞌ queëꞌ nis naꞌ gac lu icj
ládxiꞌdauꞌhuëꞌ ca tu ga ralj nis, le güiꞌ queëꞌ yöl‑laꞌ naꞌbán gdu.

15Niꞌr rënu Lëꞌ ngul naꞌ, rnanu:
―Bönniꞌ, benn quiaꞌ nis naꞌ, quië cutur ubidxaꞌ, len cutur duxiꞌa nis ni.
16 Jesús rëꞌ‑nu:
―Gyeaj, yajlidzëꞌ bönniꞌ quiuꞌ, atiꞌ huöduꞌ ni.
17Bubiꞌinu didzaꞌ ngul naꞌ, rënu Lëꞌ:
―Cutu nu zoa bönniꞌ quiaꞌ.

Niꞌr Jesús rëꞌ‑nu:
―Ca nacz rnauꞌ, “cutu nu zoa bönniꞌ quiaꞌ”, 18 le chgzóalenuꞌ gayuꞌ bönniꞌ,

atiꞌ bönniꞌ naꞌ zóalenuꞌ‑nëꞌ naꞌa, cutu naquëꞌ bönniꞌ quiuꞌ. Didzaꞌ ni ruꞌu, ca
nacz rnauꞌ.

19Niꞌr rënu Lëꞌ ngul naꞌ, rnanu:
―Bönniꞌ, runi nedaꞌ nacuꞌ bönniꞌ ruꞌë didzaꞌ uláz queëꞌ Dios. 20 Gulayíj

ládxiꞌquëꞌDios xuz xtauꞌruꞌ lu guiꞌani, san rnaliꞌ lbiꞌiliꞌ Jerusalénnac ga ral‑laꞌ
laꞌyíj ládxiꞌgac Dios bunách.

21 Jesús rëꞌ‑nu:
―Ngul, gyejlëꞌ nedaꞌ. Zaꞌ dza catiꞌ tsej ládxiꞌliꞌ‑nëꞌ Dios Xuz zal‑laꞌ cutu

dusoaliꞌ guíꞌadauꞌ ni, len cutu tsajsoaliꞌ Jerusalén. 22 Lbiꞌiliꞌ rej ládxiꞌliꞌ Nu
cu núnbëꞌliꞌ, san netuꞌ núnbëꞌtuꞌ Nu naꞌ rej ládxiꞌtuꞌ, le benëꞌ queëꞌ Dios glaꞌ
lahui yöl‑laꞌ ruslá niꞌa quequëꞌ bönniꞌ judío. 23Naꞌa, zaꞌ dza, len chrdxin dza
naꞌ, catiꞌ nup le nactë taꞌyíj ládxiꞌgac Dios, laꞌyíj ládxiꞌquëꞌ Lëꞌ, zóalenëꞌ lequëꞌ
Dios Böꞌ Laꞌy len le nac gdutë li, le rëꞌnnëꞌ Dios Xuz lacquëꞌ queëꞌ bönniꞌ laꞌyíj
ládxiꞌquëꞌ Lëꞌ cni. 24Dios naquëꞌ Böꞌ, atiꞌ nup taꞌyíj ládxiꞌgac Lëꞌ, run bayúdx
laꞌyíj ládxiꞌquëꞌ Lëꞌ, zóalenëꞌ lequëꞌ Dios Böꞌ Laꞌy len le nac gdutë li.

25Niꞌr rënu Lëꞌ ngul naꞌ, rnanu:
―Nözdaꞌ ral‑laꞌ guidëꞌ Mesías, Bönniꞌ naꞌ lëꞌ Cristo. Catiꞌ guidrëꞌ Lëꞌ

quíxjöiꞌnëꞌ rëꞌu yúguꞌtë.
26 Jesús rëꞌ‑nu:
―Lëczëꞌ, ruíꞌlenëꞌ liꞌ didzaꞌ.
27 Ractë cni guludxinëꞌ bönniꞌ usë ́d queëꞌ Jesús, atiꞌ gulubannëꞌ le

ruíꞌlenëꞌ‑nu ngul didzaꞌ, san cutu burúguinëꞌ gnabnëꞌ Lëꞌ nitúëꞌ, cugnë ́ꞌ:
“¿Bizxa rnabnuꞌ lënu?” o: “¿Bizxa didzaꞌ ruíꞌlenuꞌ‑nu?” 28 Niꞌr bucaꞌnnu niꞌ
xchöꞌnu ngul naꞌ, atiꞌ böajnu laꞌ yödz, zjödxnu nup nacuáꞌ niꞌ, 29 rnanu:
―Gul‑dá, gléꞌiliꞌ‑nëꞌbönniꞌ gudxëꞌnedaꞌyúguꞌtë le chnunaꞌ. ¿Naruꞌ cunactsëꞌ

Lëꞌ Cristo?
30Niꞌr gularúj bunách yödz naꞌ, guladxinëꞌ ga zoëꞌ Jesús.
31Tsal niꞌ zhuöjnu ngul naꞌ, glunëꞌ bayúdx bönniꞌ usë́d queëꞌ Jesús, tëꞌ Lëꞌ:
―Bönniꞌ Usëdi, gdagu.
32 Jesús rëꞌ lequëꞌ:
―Dë tu le rahuaꞌ, le cunö ́ziliꞌ.
33Niꞌr gulanabi lzaꞌquëꞌ tuëꞌ yetúëꞌ bönniꞌ usë́d queëꞌ, taꞌnë́ꞌ:
―¿Nuzxa chdguaꞌtsa le gdahuëꞌ?
34Niꞌr Jesús rëꞌ lequëꞌ:
―Le nabánidaꞌ nac gunaꞌ ca rëꞌnnëꞌ Xuzaꞌ nasölëꞌë nedaꞌ, len udx gunaꞌ

xchinëꞌ. 35 Cni rnaliꞌ lbiꞌiliꞌ: “Yetáp beoꞌ huadxín dza lapruꞌ.” Nedaꞌ rëpaꞌ
lbiꞌiliꞌ: Gul‑chís lauliꞌ uyuliꞌ bunách nacgac ca gap naduzgac, le chnabidxgac
quië tsajlapruꞌ. 36 Bönniꞌ naꞌ rlapëꞌ rziꞌë lazxjëꞌ, atiꞌ lë naꞌ rlapëꞌ bönniꞌ naꞌ,
nac quië gataꞌ quegac bunách yöl‑laꞌ naꞌbán gdu, quië gac ludziji tsazxö́n nu
raz len nu rlap. 37Nac gdutë li lë naꞌ rna cni: “Tu nu raz, len yetú nu rlap.”
38Nedaꞌbsölaꞌa lbiꞌiliꞌ tsajlapliꞌ ga cutu guzliꞌ. Glun dxin glaz bunách yubl, atiꞌ
lbiꞌiliꞌ ruziꞌliꞌ xbey dxin naꞌ nunquëꞌ.

39 Gulayejlëꞌë Jesús zian bunách Samaria nacuáꞌ yödz Sicar naꞌ niꞌa qui
xtídzaꞌnu ngul naꞌ, bennu lnaꞌ lau queëꞌ, gnanu: “Gudxëꞌ nedaꞌ yúguꞌtë le
chnunaꞌ.” 40Catiꞌ guladxinëꞌ bönniꞌ Samaria ga niꞌ zoëꞌ Jesús, glátaꞌyuëꞌ lahuëꞌ
ugáꞌnlenëꞌ lequëꞌ. Yechóp dza bugaꞌnëꞌ niꞌ Jesús. 41 Cni guc, gulayejlëꞌë Lëꞌ
ziántërëꞌ caꞌ bönniꞌ niꞌ niꞌa qui didzaꞌ bëꞌë Jesús. 42Niꞌr glëꞌ‑nu ngul naꞌ bönniꞌ
niꞌ, taꞌnë ́ꞌ:
―Naꞌa réjlëꞌtuꞌ Lëꞌ, clëgz niꞌa qui didzaꞌ bëꞌu liꞌ, san lëzcaꞌ le byö́nituꞌ Lëꞌ

netuꞌ, len nö́zituꞌ le nactë naquëꞌ Cristo, Nu ruslá bunách yödzlyú, bönniꞌ ni.

Ruúnëꞌ Jesús zxiꞌnëꞌ tuëꞌ bönniꞌ dë lu nëꞌë
43Yechóp dza caꞌ, buzë́ꞌë Jesús luyú Samaria, zijëꞌ luyúGalilea. 44Cni benëꞌ,

le gdíxjöꞌë Lëczëꞌ Jesús, gnëꞌ: “Cutu tun ba laꞌn bönniꞌ ruꞌë didzaꞌ uláz queëꞌ
Dios, bunáchuládzqueëꞌ.” 45Catiꞌbdxinëꞌ Jesús luyúGalilea, glunëꞌLëꞌba laꞌn
bönniꞌ Galilea naꞌ le yjaquëꞌ caꞌ Jerusalén catiꞌ guc Lni Pascua len gulaléꞌinëꞌ
le benëꞌ niꞌ Jesús.

46Niꞌr böjëꞌ Jesús yödz Caná luyú Galilea, ga niꞌ benëꞌ ga böac xisi uva nis.
Lu yödz Capernaum naꞌ zoëꞌ bönniꞌ dë lu nëꞌë uláz queëꞌ bönniꞌ rna bëꞌë, atiꞌ
réꞌibiꞌ biꞌi bönniꞌ queëꞌ bönniꞌ naꞌ dë lu nëꞌë. 47Catiꞌ byönnëꞌ bönniꞌ ni chbuzë ́ꞌë
Jesús luyú Judea len budxinëꞌ luyú Galilea naꞌ, niꞌr gyijëꞌ ga naꞌ zoëꞌ Jesús,
len gútaꞌyuëꞌ lahuëꞌ guidëꞌ lidxëꞌ, duhuenëꞌ‑biꞌ biꞌi bönniꞌ queëꞌnaꞌ, le chraqui
gatbiꞌ. 48Niꞌr Jesús rëꞌ lëꞌ:
―Cutu caꞌ tséjlëꞌliꞌ chquiꞌ cutu gléꞌiliꞌ le nacgac bëꞌ len yuguꞌ yöl‑laꞌ huac

gunaꞌ.
49Niꞌr gudxëꞌ Jesús bönniꞌ naꞌ dë lu nëꞌë uláz queëꞌ bönniꞌ rna bëꞌë, rnëꞌ:
―Bönniꞌ, diaꞌtë qui nadxi gatbiꞌ biꞌi quiaꞌ.
50Niꞌr Jesús rëꞌ lëꞌ:
―Böaj lidxuꞌ. Nabanbiꞌ biꞌi quiuꞌ.
Gyejlëꞌë didzaꞌ bëꞌë Jesús bönniꞌ ni, atiꞌ zhuöjëꞌ. 51 Tsal niꞌ yuꞌë nöz zhuöjëꞌ,

duxíꞌgal‑laꞌquëꞌ lëꞌ bönniꞌ huen dxin queëꞌ atiꞌ gulaguíxjöiꞌnëꞌ lëꞌ, taꞌnë́ꞌ:
―Nabanbiꞌ biꞌi quiuꞌ.
52Gnabnëꞌ lequëꞌ bat cal gzu lau ruhuöác ládxiꞌbiꞌ. Tëꞌ lëꞌ:
―Baꞌy, gdu huagbídz, burúj tu xla yuꞌubiꞌ.
53 Niꞌr gúquibeꞌinëꞌ xuzbiꞌ biꞌi naꞌ, böacbiꞌ catiꞌ niꞌ bë́ꞌlenëꞌ lëꞌ didzaꞌ Jesús,

gudxëꞌ lëꞌ: “Nabanbiꞌ biꞌi quiuꞌ.” Qui lë ni naꞌ gyejlëꞌë Jesús atiꞌ gulayejlëꞌ caꞌ
Lëꞌ bunách nacuáꞌ lidxëꞌ.

54 Yöl‑laꞌ huac ni nac le buróp benëꞌ Jesús catiꞌ niꞌ zoëꞌ luyú Galilea, gdöd
buzë́ꞌë luyú Judea.

5
Ruúnëꞌ Jesús bönniꞌ nacuꞌnëꞌ bin ga nazíꞌ lei Betesda

1Gdöd guc lë ni, guc lni quequëꞌ bönniꞌ judío, atiꞌ gyijëꞌ Jesús Jerusalén. 2Lu
yödz naꞌ, gal‑laꞌ ga tuꞌúꞌubaꞌ böꞌcuꞌ zxilaꞌ, dë tu pil nis zxön, nazíꞌ lei Betesda
lu didzaꞌ hebreo, len nacuáꞌ gayuꞌ nchil don qui. 3Yuguꞌ nchil naꞌ dëquëꞌ zian
bönniꞌ téꞌinëꞌ, bönniꞌnachúl lauquëꞌ, lenbönniꞌ cutaꞌzë́ꞌë, lenbönniꞌnacuꞌnquëꞌ
bin. Taꞌbözëꞌ bat cal utá cuini nis naꞌ. 4 Cni rac, le ruhuötjëꞌ tu chiꞌi hueaj
gbaz laꞌyqueëꞌDios, ryaziëꞌ lu nis naꞌ, len rutë́ꞌnis naꞌ. Huöactëꞌ ca nac bítiꞌtëz
guidzhuë ́ꞌ rac queëꞌ bönniꞌ tsajtsuꞌë ziꞌal lu nis naꞌ catiꞌ rutá cuini. 5 Zoëꞌ niꞌ
bönniꞌ, chguc chizxunuꞌ uruáꞌ iz réꞌinëꞌ. 6 Catiꞌ bléꞌinëꞌ dëꞌ niꞌ bönniꞌ huëꞌ naꞌ
Jesús, len ráquibeꞌinëꞌ chguc zian iz réꞌinëꞌ, gnabnëꞌ lëꞌ, rnëꞌ:
―¿I rëꞌnnuꞌ huöacuꞌ?
7Bubiꞌë didzaꞌ bönniꞌ huëꞌ naꞌ, rëꞌ Jesús:
―Bönniꞌ, nutu nu zoa cuꞌu nedaꞌ lu nis naꞌ catiꞌ rutá cuini. Tsal zijaꞌ nedaꞌ,

ryaziëꞌ bönniꞌ yubl ziꞌal ca nedaꞌ.
8 Jesús rëꞌ lëꞌ:
―Gyasch. Buaꞌ le deynuꞌ, len gzëꞌi.
9Laꞌ böactëꞌ bönniꞌ naꞌ, atiꞌ buꞌë le gútiꞌnëꞌ len gzëꞌë. Dza naꞌ rac cni nac dza

laꞌy quequëꞌ bönniꞌ judío. 10Niꞌr glëꞌ bönniꞌ naꞌ nuhuöaquëꞌ bönniꞌ judío uná
bëꞌ, taꞌnë́ꞌ:
―Dza laꞌy nac naꞌa. Cutu ral‑laꞌ uꞌu le rátiꞌnuꞌ.
11Bubiꞌë didzaꞌ bönniꞌ naꞌ, rëꞌ lequëꞌ:

―Gudxczëꞌ nedaꞌ bönniꞌ naꞌ bunëꞌ nedaꞌ, gnëꞌ: “Buaꞌ le deynuꞌ len gzëꞌi.”
12Niꞌr gulanabnëꞌ lëꞌ, taꞌnë́ꞌ:
―¿Nuzxa naꞌ gudx cni liꞌ: “Buaꞌ le deynuꞌ len gzëꞌi”?
13 Cutu nöznëꞌ nuzxa naꞌ bönniꞌ naꞌ nuhuöaquëꞌ, le chbuzë ́ꞌë Jesús latj niꞌ le

nacuáꞌ niꞌ bunách zian. 14Gdöd guc lë ni, yajxaquëꞌë bönniꞌ naꞌ Jesús ga nac
nchil gdauꞌ, atiꞌ rëꞌ lëꞌ:
―Byutscaꞌ. Chböacuꞌ. Cutur gunuꞌ dul‑laꞌ, cui gac quiuꞌ tu le nacr ziꞌ ca lë

naꞌ guc quiuꞌ.
15 Gyijëꞌ bönniꞌ naꞌ, yajtíxjöiꞌnëꞌ yuguꞌ bönniꞌ judío uná bëꞌ Jesús naꞌ bunëꞌ

lëꞌ. 16 Qui lë ni naꞌ gulabía ládxiꞌquëꞌ Jesús bönniꞌ judío uná bëꞌ len glëꞌnnëꞌ
ludöddëꞌ Lëꞌ, le runëꞌ yuguꞌ lë ni catiꞌ nac dza laꞌy quequëꞌ. 17 Bubiꞌë didzaꞌ
Jesús, rëꞌ lequëꞌ:
―Xuzaꞌ naꞌatë runëꞌ dxin, atiꞌ nedaꞌ caꞌ runaꞌ dxin.
18Qui lë ni naꞌ glëꞌnrnëꞌ bönniꞌ judío uná bëꞌ ludöddëꞌ Jesús, clëgz le gditsjëꞌ

zxba qui dza laꞌy quequëꞌ, san lëzcaꞌ le gnëꞌ naquëꞌ Dios Xuzczëꞌ, atiꞌ cni nac
nun cuinëꞌ tuz ca naquëꞌ Dios.

Yöl‑laꞌ uná bëꞌ dë lu nëꞌë ZxiꞌnëꞌDios
19Niꞌr bubiꞌë didzaꞌ Jesús, rëꞌ lequëꞌ:
―Le nactë rëpaꞌ lbiꞌiliꞌ. Cutu bi gac gunaꞌ nedaꞌ, ZxiꞌnëꞌDios, racz quiaꞌ san

tuz lë naꞌ rléꞌidaꞌ runëꞌ Dios Xuz. Yúguꞌtë le runëꞌ Dios Xuz, lëzcaꞌ cni runaꞌ
nedaꞌ, Zxiꞌnëꞌ. 20DiosXuznadxiꞌinëꞌnedaꞌ, Zxiꞌnëꞌ, len ruluiꞌinëꞌnedaꞌyúguꞌtë
le runëꞌ, atiꞌ yuguꞌ le zxöntër ca lë ni uluiꞌinëꞌ nedaꞌ, le lun ga ubániliꞌ lbiꞌiliꞌ.
21 Ca naꞌ runëꞌ Dios Xuz, ruspanëꞌ nup natgac, len ruhuë́ꞌë quequëꞌ yöl‑laꞌ
naꞌbán, lëzcaꞌ cni runaꞌ nedaꞌ, Zxiꞌnëꞌ, runödzjaꞌ quegac bunách yöl‑laꞌ naꞌbán
carëꞌnczdaꞌ. 22NutunurbequixbeynëꞌDiosXuz, sanchnudödëꞌ lunaꞌanedaꞌ,
Zxiꞌnëꞌ, yúguꞌtë yöl‑laꞌ uná bëꞌ cuequi xbeydaꞌ bunách. 23Cni nac quië lun ba
laꞌn nedaꞌ, Zxiꞌnëꞌ, yúguꞌtë bunách ca naꞌ tun ba laꞌn Dios Xuz. Nu cu run ba
laꞌn nedaꞌ, Zxiꞌnëꞌ, cutu run ba laꞌn Dios Xuz, nasölëꞌë nedaꞌ, Zxiꞌnëꞌ naꞌ.

24 ’Le nactë rëpaꞌ lbiꞌiliꞌ. Dë yöl‑laꞌ naꞌbán gdu queëꞌ bönniꞌ ryönnëꞌ didzaꞌ
ruꞌa len rejlëꞌë Dios Xuz naꞌ nasölëꞌë nedaꞌ, atiꞌ cutu grugu queëꞌ, san naquëꞌ
ca nu chnubán lu yöl‑laꞌ gut le chdë yöl‑laꞌ naꞌbán gdu queëꞌ. 25 Le nactë
rëpaꞌ lbiꞌiliꞌ, zaꞌ dza, len chrdxin dza naꞌ, catiꞌ laꞌyöni chiꞌa nedaꞌ, Zxiꞌnëꞌ Dios,
nup chnatgac, atiꞌ nup laꞌyöni xtidzaꞌa len lun ca rna, huöataꞌ yöl‑laꞌ naꞌbán
quequëꞌ. 26Ca naꞌ dë lu nëꞌë Dios Xuz unödzjëꞌ quegac bunách yöl‑laꞌ naꞌbán,
lëzcaꞌ cni benëꞌ ga dë lu naꞌa nedaꞌ, Zxiꞌnëꞌ, unödzjaꞌ quegac bunách yöl‑laꞌ
naꞌbán. 27Lëzcaꞌ cni budödëꞌ lu naꞌa yöl‑laꞌ uná bëꞌ cuequi xbeydaꞌ bunách, le
nacaꞌ BönniꞌNuhuöaquëꞌ Gdu Bunách. 28Cutu ubániliꞌ ca nac lë ni, le huadxín
dzacatiꞌ laꞌyöni chiꞌayúguꞌtënupchnatgac, 29 len lurújyeruba. Lubánnupnaꞌ
glun le nac tsahuiꞌ, huöataꞌ quequëꞌ yöl‑laꞌ naꞌbán, san nup naꞌ glun le cunác,
lubán, atiꞌ grugu quequëꞌ latiëꞌ tsaz.

Le nac bëꞌ le naquëꞌ Jesús
30Gnëꞌ caꞌ Jesús:
―Cutu bi gac gunaꞌ laꞌ nedaꞌz. Ca nac le ryöndaꞌ rëꞌ nedaꞌ Xuzaꞌ, cni rbequi

xbeydaꞌ, atiꞌ ca naꞌ rbequi xbeydaꞌnac tsahuiꞌ, le cutu runaꞌ ca rëꞌnzdaꞌnedaꞌ,
san ca rëꞌncznëꞌXuzaꞌnasölëꞌë nedaꞌ, runaꞌ. 31Chquiꞌnedaꞌ runaꞌ lnaꞌ lau qui
laꞌ cuinczaꞌ, cutu nac lsacaꞌ lë naꞌ runaꞌ lnaꞌ lau. 32 Zoa Nu yubl Nu run lnaꞌ
lau quiaꞌnedaꞌ, LëꞌXuzaꞌ, atiꞌnözdaꞌnac lsacaꞌ le runëꞌ lnaꞌ lau quiaꞌ. 33Lbiꞌiliꞌ
bsö ́laꞌliꞌ bönniꞌ yajnabcnëꞌ Juan, atiꞌ lë naꞌ benëꞌ lnaꞌ lau quiaꞌ nac gdutë li.
34Nedaꞌ cutu naquindaꞌ nu bönniꞌ gunëꞌ lnaꞌ lau quiaꞌ, san ruꞌa didzaꞌ ni quië
ulaliꞌ. 35Gucca tuguiꞌyördidzaꞌbëꞌë Juannaꞌ, le gyegui lenbuzeníꞌ, atiꞌ lbiꞌiliꞌ,

tu chiꞌz bdzag ládxiꞌliꞌ uziꞌliꞌ xbey yeníꞌ queëꞌ. 36Naꞌa, zoa le run lnaꞌ lau quiaꞌ
nedaꞌ le nacr gdu ca lë naꞌ benëꞌ lnaꞌ lau quiaꞌ Juan. Yuguꞌ le budödëꞌ lu naꞌa
gunaꞌ Dios Xuz, laꞌ leyz naꞌ runaꞌ, atiꞌ yuguꞌ lë naꞌ runaꞌ, tun lnaꞌ lau quiaꞌ,
len nacgac bëꞌ bsölëꞌë nedaꞌ Dios Xuz. 37 Lëzcaꞌ runëꞌ lnaꞌ lau quiaꞌ Dios Xuz
nasölëꞌënedaꞌ. Gatga byö́niliꞌ chiꞌë, len gatga bléꞌiliꞌ lahuëꞌ, 38 len cutunazíꞌ lu
naꞌliꞌ xtidzëꞌë, le cutu réjlëꞌliꞌnedaꞌ, nu naꞌ bsölëꞌë. 39Rusëdliꞌ le nayúj lu guich
laꞌy, le ráquiliꞌ huataꞌ queëliꞌ yöl‑laꞌ naꞌbán gdu niꞌa qui lë naꞌ nayúj lu guich
laꞌy, atiꞌ lë naꞌ nayúj lu guich run lnaꞌ lau quiaꞌ nedaꞌ. 40 Cutu rë ́ꞌniliꞌ guidliꞌ
quiaꞌ nedaꞌ quië gataꞌ queëliꞌ yöl‑laꞌ naꞌbán.

41 ’Cutu rguiljaꞌ yöl‑laꞌ ba laꞌgúꞌu nedaꞌ bunách. 42Nedaꞌ núnbëꞌa lbiꞌiliꞌ, len
nözdaꞌ cutu nadxiꞌiliꞌ‑nëꞌ Dios. 43 Bdxinaꞌ ni uláz queëꞌ Dios Xuz, atiꞌ lbiꞌiliꞌ
cutu rziꞌ lu naꞌliꞌ nedaꞌ, san chquiꞌ huadxín nu yubl nu guid racz qui, bönniꞌ
naꞌ siꞌ lu naꞌliꞌ. 44 ¿Nacxcz gac tséjlëꞌliꞌ Dios chquiꞌ rziꞌliꞌ yöl‑laꞌ run zxön qui
lzaꞌliꞌ tuliꞌ yetuliꞌ, len cutu rguiljliꞌ yöl‑laꞌ run zxön naꞌ zaꞌ lu nëꞌë laꞌz dui
Dios? 45 Cutu uzóa icjliꞌ uquíaꞌ lbiꞌiliꞌ lahuëꞌ Xuzaꞌ. Nu naꞌ uquí lbiꞌiliꞌ nac
lëczëꞌMoisés, bönniꞌ naꞌ ruzxöni ládxiꞌliꞌ‑nëꞌ, zal‑laꞌ gutiëꞌ dza niꞌtë. 46Laꞌnaruꞌ
réjlëꞌliꞌ‑nëꞌ Moisés, tséjlëꞌliꞌ caꞌ nedaꞌ, le buzujëꞌ Moisés lu guich ca nac quiaꞌ
nedaꞌ. 47Naꞌa, ¿nacxcz gac tséjlëꞌliꞌ didzaꞌ ruꞌa nedaꞌ chquiꞌ cutu réjlëꞌliꞌ yuguꞌ
le buzujëꞌ lu guichMoisés?

6
Rugahuëꞌ Jesús zianr ca chiʉ́n gayuáꞌ bunách

1Gdöd guc lë ni, gyijëꞌ Jesús yetsláꞌa Nis Zxön Qui Galilea, nazíꞌ lei caꞌ Nis
Zxön Queëꞌ Tiberias. 2 Yajnaugac Jesús bunách zian le gulaleꞌi yuguꞌ yöl‑laꞌ
huacbenëꞌ, bunëꞌbönniꞌ téꞌinëꞌ. 3Niꞌrgrenëꞌ Jesús, gyijëꞌganac tu luguíꞌadauꞌ,
atiꞌ niꞌ grö ́ꞌlenëꞌ yuguꞌ bönniꞌ usë ́d queëꞌ. 4 Chzoa gdxin Lni Pascua catiꞌ
tuꞌspanëꞌ bönniꞌ judío ca benëꞌ Dios, bubijëꞌ luyú Egipto xuz xtauꞌquëꞌ. 5Catiꞌ
bchis lahuëꞌ Jesús len bléꞌinëꞌ bunách zian zaꞌc ga zoëꞌ, niꞌr rëꞌ Felipe:
―¿Gazx tsjö́ꞌuruꞌ yöt xtil lagu bunách zian ni?
6 Cni gnëꞌ Jesús quië siꞌ bëꞌë Felipe naꞌ, le nözcznëꞌ Lëꞌ nac gunëꞌ. 7 Bubiꞌë

didzaꞌ Felipe, rnëꞌ:
―Laꞌnaruꞌ siꞌruꞌ yöt xtil lazxjruꞌ qui gdu xunuꞌ beoꞌ, cutu gaqui látiꞌdauꞌ

hueaj lagu bunách zian ni.
8Niꞌr rëꞌ Jesús bönniꞌ usë ́d queëꞌ, lëꞌ Andrés, böchëꞌë Simón Pedro, rnëꞌ:
9 ―Ni zoabiꞌ biꞌi bönniꞌ, nuaꞌbiꞌ gayuꞌ yöt xtil náquini zxoaꞌ cebada, len

chopbaꞌ böl cuídiꞌdauꞌ. ¿Naruꞌ huáquiꞌtsa ugagu cátiꞌga zian bunách le dauꞌ ni?
10Niꞌr Jesús rëꞌ lequëꞌ:
―Gul‑gún ga laꞌbö́ꞌ lyu bunách zian ni.
Latj naꞌ, szxöni röꞌ dacaꞌ, atiꞌ niꞌ gulaböꞌë gdu ca chiʉń gayuꞌë bönniꞌ. 11Niꞌr

gdel‑lëꞌë Jesús yöt xtil naꞌ. Catiꞌ chgudxëꞌ Dios: “Xclenuꞌ”, gdisiëꞌ lei quequëꞌ
bönniꞌ usë́d queëꞌ, atiꞌ lequëꞌ gulaguisiëꞌ lei quegac yúguꞌtë nup naꞌ röꞌgac lu
dacaꞌ niꞌ. Lëzcaꞌ cni glunëꞌ quecbaꞌ böl cuídiꞌdauꞌ naꞌ, atiꞌ glahuëꞌ tsca glëꞌnnëꞌ
lahuëꞌ. 12Catiꞌ chguluhuöljnëꞌ, rëꞌ yuguꞌ bönniꞌ usë́d queëꞌ Jesús, rnëꞌ:
―Gul‑túb le bizxj nagaꞌngac, cui lac ditj.
13Gulutubëꞌ caꞌ, atiꞌ guludzë ́ꞌë chinnu bdö́ꞌadauꞌ le bizxj quegac gayuꞌ yöt

xtil náquini zxoaꞌ cebada naꞌ, le gulugáꞌn quequëꞌ bönniꞌ naꞌ glahuëꞌ. 14 Catiꞌ
gulaléꞌinëꞌ bönniꞌ niꞌ yöl‑laꞌ huac naꞌ benëꞌ Jesús, taꞌnë́ꞌ:
―Le nactë bönniꞌ ni naquëꞌ bönniꞌ naꞌ ruꞌë didzaꞌ uláz queëꞌDios, bönniꞌ naꞌ

ral‑laꞌ guidëꞌ yödzlyú ni.
15Le ráquibeꞌinëꞌ Jesús tëꞌnnëꞌ laꞌchë́ꞌë Lëꞌ bayúdx quië lunëꞌ ga gna béꞌinëꞌ

lequëꞌ, qui lë ni naꞌ buzë́ꞌë niꞌ, zijëꞌ tuzëꞌ tu lu guiꞌa.

Rzëꞌi niꞌë Jesús lu nis zxön
16 Catiꞌ chzaꞌ ral, yjaquëꞌ bönniꞌ usë ́d queëꞌ Jesús, guladxinëꞌ raꞌ nis zxön.

17Niꞌ gulabenëꞌ tu lëꞌi bárcodauꞌ, zjaquëꞌ taꞌdödëꞌ lu nis zxön naꞌ, quië ludxinëꞌ
Capernaum. Chnacchulatiꞌ Jesús cuturdxíninëꞌganaꞌnacuꞌë. 18Gzu laureycj
böꞌ bdunuꞌ lu nis zxön naꞌ, atiꞌ ryas rdxia nis naꞌ. 19Catiꞌ chgulusë́ꞌë bárcodauꞌ
naꞌ, gzaꞌ le nac tsca rzaꞌruꞌ tu hora, niꞌr gulaléꞌinëꞌ Jesús rzëꞌi niꞌë lu nis zxön
naꞌ, len zëꞌë rbiguëꞌë ganaꞌ zeaj barconaꞌ, atiꞌ gladxi guladzöbnëꞌ. 20Niꞌr Jesús
rëꞌ lequëꞌ:
―Nédaꞌczaꞌ. Cutu gádxiliꞌ.
21Niꞌr len yöl‑laꞌ rudziji quequëꞌ guluguel‑lëꞌë Lëꞌ lëꞌi bárcodauꞌ naꞌ, atiꞌ laꞌ

bdxintë bárcodauꞌ naꞌ lu yu bidx ga niꞌ zjaquëꞌ.
Tuꞌguílj Jesús bunách zian

22 Dza buróp niꞌ, gláquibeꞌi bunách zian naꞌ nagaꞌngac yetsláꞌa nis zxön
bdxin niꞌ tuz bárcodauꞌ atiꞌ Jesús cutu grénlenëꞌ yuguꞌ bönniꞌ usë́d queëꞌ lëꞌi
bárcodauꞌnaꞌ, san légaczëꞌnaꞌ yjaquëꞌ. 23Niꞌr gularúj yelaꞌgac bárcodauꞌ lu yödz
Tiberias, atiꞌ guladxín tu latj dë gal‑laꞌz ga niꞌ glahuëꞌ yöt xtil catiꞌ niꞌ Xanruꞌ
Jesús gudxëꞌ Dios: “Xclenuꞌ”, qui. 24 Le gulaléꞌinëꞌ cutur zoëꞌ niꞌ Jesús len
cutu nacuꞌë niꞌ bönniꞌ usë ́d queëꞌ, qui lë ni naꞌ gulabenëꞌ lë́ꞌigac bárcodauꞌ naꞌ,
yjaquëꞌ Capernaum, tuꞌguiljëꞌ Jesús.

Naquëꞌ Jesús yöt xtil nabánigac tsaz bunách
25 Catiꞌ guladxín bunách zian naꞌ yetsláꞌa nis zxön naꞌ, yajxácaꞌquëꞌ Jesús,

len tëꞌ Lëꞌ:
―Bönniꞌ Usëdi, ¿batx bdxinuꞌ ni?
26Bubiꞌë didzaꞌ Jesús, rëꞌ lequëꞌ:
―Le nactë rëpaꞌ lbiꞌiliꞌ: Ruguiljliꞌ nedaꞌ, clëg le bléꞌiliꞌ yuguꞌ yöl‑laꞌ huac

benaꞌ, san le gdáguliꞌ yöt xtil niꞌ len böljliꞌ. 27Gul‑gún dxin, clëg quië siꞌliꞌ laꞌ
huagu rdöd qui, san quië siꞌliꞌ laꞌ huagu naꞌ ugaꞌntecz, len runn yöl‑laꞌ naꞌbán
gdu. Lë ni laꞌ huagu gunnaꞌ queëliꞌ nedaꞌ, Bönniꞌ Nuhuöaquëꞌ Gdu Bunách, le
buluꞌë lahui Xuzaꞌ Dios nacaꞌ Zxiꞌnëꞌ.

28Niꞌr gulanabnëꞌ Lëꞌ, taꞌnë́ꞌ:
―¿Bizxa run bayúdx guntuꞌ quië guntuꞌ le rdzag ladxëꞌë Dios?
29Bubiꞌë didzaꞌ Jesús, rëꞌ lequëꞌ:
―Lë ni le rdzag ladxëꞌë Dios, quië tséjlëꞌliꞌ nedaꞌ, nacaꞌ nu bsölëꞌë Lëꞌ.
30Niꞌr gulanabnëꞌ Lëꞌ, taꞌnë́ꞌ:
―¿Bizxa le nac bëꞌ runuꞌ, le gléꞌituꞌ quië tséjlëꞌtuꞌ Liꞌ? ¿Bizxa yöl‑laꞌ huac

runuꞌ? 31Glahuëꞌ xuz xtauꞌruꞌ yöt xtil nazíꞌ lei maná lu latj caꞌz, ca nayúj lu
guich laꞌy, rna: “Yöt xtil qui yehuaꞌ yubá bëꞌë quequëꞌMoisés, glahuëꞌ.”

32Bubiꞌë didzaꞌ Jesús, rëꞌ lequëꞌ:
―Le nactë rëpaꞌ lbiꞌiliꞌ: Clëg Moisés naꞌ bennëꞌ queëliꞌ yöt xtil qui yehuaꞌ

yubá, sanXuzaꞌDios runnëꞌqueëliꞌ yöt xtil gdu qui yehuaꞌ yubá. 33Yöt xtil naꞌ
runnëꞌ quegac bunách Dios nacaꞌ nedaꞌ, lë naꞌ bruj yehuaꞌ yubá len runö ́dzj
quegac bunách yödzlyú ni yöl‑laꞌ naꞌbán.

34Niꞌr tëꞌ Lëꞌ:
―Xan, benntecz queëtuꞌ yöt xtil naꞌ.
35 Jesús rëꞌ lequëꞌ:
―Nedaꞌ nacaꞌ yöt xtil nabánigac tsaz bunách. Nu zaꞌlen nedaꞌ, huölj gdzeꞌi

tsaz nu naꞌ le nac queëꞌ Dios, atiꞌ nu tsejlëꞌ nedaꞌ, chnëꞌj tsaz le nac queëꞌ
Dios. 36 Nac ca naꞌ chgudxczaꞌ lbiꞌiliꞌ, zal‑laꞌ rléꞌiliꞌ nedaꞌ, cutu caꞌ réjlëꞌliꞌ
nedaꞌ. 37 Yúguꞌtë nup naꞌ runnëꞌ quiaꞌ Xuzaꞌ, lid quiaꞌ, atiꞌ nup naꞌ lid quiaꞌ,
cutu usáꞌgacaꞌ‑nëꞌ. 38Cni nac, le bötjaꞌ brujaꞌ yehuaꞌ yubá, clëg quië gunaꞌ ca
rëꞌndaꞌ nédaꞌczaꞌ, san quië gunaꞌ ca rëꞌnnëꞌ Dios Xuz, nasölëꞌë nedaꞌ. 39Lë ni

le rëꞌnnëꞌ Xuzaꞌ nasölëꞌë nedaꞌ, rëꞌnnëꞌ cutu unitiaꞌ nitú nup naꞌ bennëꞌ quiaꞌ,
sanuspanaꞌ lequëꞌdzaudx. 40Lëni le rëꞌnnëꞌDios Xuznasölëꞌë nedaꞌ, rëꞌnnëꞌ
gataꞌ yöl‑laꞌnaꞌbán quequëꞌ, yúguꞌtë nup naꞌ laꞌleꞌi nedaꞌ, Zxiꞌnëꞌ, len laꞌyejlëꞌë
nedaꞌ, atiꞌ nedaꞌ uspanaꞌ lequëꞌ dza udx naꞌ.

41Niꞌr gulanë ́ꞌ queëꞌ Jesús bönniꞌ judío uná bëꞌ le gnëꞌ: “Nedaꞌ nacaꞌ yöt xtil
naꞌ bötj, bruj yehuaꞌ yubá.” 42Qui lë ni naꞌ taꞌnë́ꞌ:
―¿Naruꞌ clëgbönniꞌni Jesús, zxiꞌnëꞌ José? Núnbëꞌczruꞌxuzxnëꞌë. ¿Nacxcznac

naꞌ, rnëꞌ bönniꞌ ni: “Bötjaꞌ brujaꞌ yehuaꞌ yubá”?
43Niꞌr bubiꞌë didzaꞌ Jesús, rëꞌ lequëꞌ:
―Cutu gnëliꞌ quiaꞌ laꞌ lbiꞌizliꞌ. 44 Cutu sáquiꞌnëꞌ guidëꞌ quiaꞌ nitúëꞌ bönniꞌ

chquiꞌ cutu duguꞌë quiaꞌnunaꞌXuzaꞌnasölëꞌë nedaꞌ, atiꞌnedaꞌuspanaꞌnunaꞌ
dza udx. 45Nayúj lu guich laꞌy ca gulanë́ꞌ bönniꞌ gluꞌë didzaꞌ uláz queëꞌ Dios,
rna cni: “Dios usëdnëꞌ yúguꞌtë bunách.” Qui lë ni naꞌ, zaꞌquëꞌ quiaꞌ yúguꞌtë
bönniꞌ taꞌyönnëꞌ chiꞌë Xuzaꞌ len nazëdquëꞌ lu nëꞌë Lëꞌ.

46 ’Nutu nu bönniꞌ bléꞌinëꞌ Dios Xuz, san tuzëꞌ Bönniꞌ naꞌ brujëꞌ ga zoëꞌ
Dios. Bönniꞌ ni rléꞌicznëꞌ Dios Xuz. 47 Le nactë rëpaꞌ lbiꞌiliꞌ: Nútiꞌtëz bönniꞌ
rejlëꞌë nedaꞌ dë queëꞌ yöl‑laꞌ naꞌbán gdu. 48Nedaꞌ nacaꞌ yöt xtil nabánigac tsaz
bunách. 49Glahuëꞌ xuz xtauꞌliꞌ yöt xtil naꞌ nazíꞌ lei maná lu latj caꞌz, len catiꞌ
bzaꞌadzaquequëꞌ glatiëꞌ. 50Nedaꞌnacaꞌ yötxtil ruhuö́tj r‑ruj yehuaꞌ yubá, atiꞌ
nútiꞌtëz bönniꞌ gahuëꞌ lei, cutu caꞌ gatiëꞌ bönniꞌ naꞌ. 51Nédaꞌczaꞌ nacaꞌ yöt xtil
naꞌ nabánigac bunách, bötj bruj yehuaꞌ yubá, atiꞌ chquiꞌ nútiꞌtëz bönniꞌ gahuëꞌ
yöt xtil naꞌ, gbánteczëꞌ bönniꞌ naꞌ. Yöt xtil naꞌ runödzjaꞌ nedaꞌ nac xpëlaꞌa, le
runödzjaꞌ quië gataꞌ yöl‑laꞌ naꞌbán quegac bunách yödzlyú.

52Niꞌr gulachixi lzaꞌquëꞌ bönniꞌ judío uná bëꞌ, taꞌnë́ꞌ:
―¿Naruꞌ huactsa bönniꞌ ni gunnëꞌ queëruꞌ xpëlëꞌë gáguruꞌ lei?
53Qui lë ni naꞌ Jesús rëꞌ lequëꞌ:
―Le nactë rëpaꞌ lbiꞌiliꞌ: Chquiꞌ cu gáguliꞌ xpëlaꞌa nedaꞌ, Bönniꞌ Nuhuöaquëꞌ

GduBunách, len chquiꞌ cu guiꞌjliꞌ xchönaꞌ, cutu caꞌ zoalen lbiꞌiliꞌ yöl‑laꞌnaꞌbán.
54Nútiꞌtëznugaguxpëlaꞌa lenguiꞌj xchönaꞌ, dëqui yöl‑laꞌnaꞌbángdu, atiꞌnedaꞌ
uspanaꞌ nu naꞌ dza udx. 55 Cni gac, le nac xpëlaꞌa laꞌ huagu gdu, atiꞌ xchönaꞌ
nac tu le nac gdu quië nu guiꞌj lei. 56Nútiꞌtëz bönniꞌ gahuëꞌ xpëlaꞌa len guiꞌjëꞌ
xchönaꞌ, sóalenteczëꞌ nedaꞌ bönniꞌ naꞌ, atiꞌ nedaꞌ sóalenteczaꞌ lëꞌ. 57 Ca naꞌ zoëꞌ
nabanëꞌ Dios Xuz nasölëꞌë nedaꞌ, atiꞌ nedaꞌ nabánidaꞌ Lëꞌ, lëzcaꞌ cni gbáninëꞌ
nedaꞌ nútiꞌtëz bönniꞌ gahuëꞌ nedaꞌ. 58 Lë ni yöt xtil bötj bruj yehuaꞌ yubá, len
cutunac ca yöt xtil naꞌnazíꞌ leimaná, lë naꞌ glahuëꞌ xuz xtauꞌliꞌ, len catiꞌbzaꞌa
dza quequëꞌ, glatiëꞌ. Nútiꞌtëz bönniꞌ gahuëꞌ yöt xtil ni gbánteczëꞌ.

59Yuguꞌ didzaꞌ ni bëꞌë Jesús ga nac tu lu yuꞌu ga tuꞌdubëꞌ tuꞌsëdëꞌ queëꞌDios
bönniꞌ judío, atiꞌ guc lë ni tsal niꞌ rusëdnëꞌ bunách Capernaum.

Didzaꞌ tunn queëruꞌ yöl‑laꞌ naꞌbán gdu
60Catiꞌ gulayönnëꞌ didzaꞌ ni, gulanë́ꞌ qui zian bönniꞌ usë́d queëꞌ Jesús, taꞌnë́ꞌ:
―Banigtë didzaꞌ ni. ¿Nuzxa caz gac siꞌ lu nëꞌi lei?
61Ráquibeꞌinëꞌ Jesús taꞌnë́ꞌqui xtidzëꞌëbönniꞌusë ́dqueëꞌ, atiꞌ gnabnëꞌ lequëꞌ,

rnëꞌ:
―¿Naruꞌ run lbiꞌiliꞌ ziꞌ didzaꞌ ni? 62 ¿Nacxcz gac chquiꞌ hualéꞌiliꞌ nedaꞌ, Bönniꞌ

Nuhuöaquëꞌ Gdu Bunách, huëpaꞌ huöjaꞌ ga niꞌ zoaꞌ ziꞌal? 63 Le nac queëꞌ Dios
Böꞌ Laꞌy nac le runn queëliꞌ yöl‑laꞌ naꞌbán. Le nac bëlaꞌz cutu caꞌ nu uzíꞌ xbey.
Yuguꞌ didzaꞌ naꞌ bë ́ꞌlenaꞌ lbiꞌiliꞌ nacgac queëꞌ Dios Böꞌ Laꞌy len tunn quegac
bunách yöl‑laꞌ naꞌbán. 64Naꞌa, laꞌliꞌ cutu réjlëꞌliꞌ.
Gnëꞌ cni Jesús le nözcznëꞌ dza niꞌtë nup naꞌ cutaꞌyejlëꞌ, lencaꞌ nu naꞌ udö́d

Lëꞌ lu naꞌquëꞌ bönniꞌ ludöddëꞌ Lëꞌ. 65Qui lë ni naꞌ gnëꞌ:

―Qui lë ni naꞌ chgudxczaꞌ lbiꞌiliꞌ: “Cutu sáquiꞌnëꞌ tëꞌë nedaꞌ nitúëꞌ bönniꞌ
chquiꞌ cutu guꞌë lëꞌ latj Dios Xuz.”

66Dza naꞌ glac chop ládxiꞌquëꞌ zian bönniꞌ usë ́d queëꞌ len cutur guladálenëꞌ
Lëꞌ. 67Niꞌr Jesús gnabnëꞌ idxínnutëꞌ bönniꞌ usë ́d queëꞌ naꞌ, rëꞌ lequëꞌ:
―¿Naruꞌ ubígaꞌtsaliꞌ caꞌ lbiꞌiliꞌ?
68Bubiꞌë didzaꞌ Pedro, rëꞌ Lëꞌ:
―Xan, ¿nuzxa qui tseajtuꞌ? Liꞌ napuꞌ didzaꞌ tunn queëtuꞌ yöl‑laꞌ naꞌbán gdu.

69 Netuꞌ ni réjlëꞌtuꞌ Liꞌ, len núnbëꞌtuꞌ Liꞌ, nacuꞌ Cristo naꞌ nasölëꞌë Dios, len
nacuꞌ caꞌ Zxiꞌnëꞌ Dios ban.

70Bubiꞌë didzaꞌ Jesús, rëꞌ lequëꞌ:
―Gröczaꞌ lbiꞌiliꞌ chínnuliꞌ ni, san tuëꞌ bönniꞌ ladj lbiꞌiliꞌ dzag lëꞌ tuꞌ xöhuiꞌ.
71 Didzaꞌ ni bëꞌë Jesús queëꞌ Judas Iscariote, zxiꞌnëꞌ tu bönniꞌ lëꞌ Simón,

le naquëꞌ Judas bönniꞌ naꞌ udödëꞌ Jesús lu naꞌquëꞌ bönniꞌ ludöddëꞌ Lëꞌ, len
nabáblenëꞌ yechineajëꞌ bönniꞌ usë́d queëꞌ Jesús.

7
Cutu taꞌyejlëꞌë Jesús bönniꞌ bö ́chiꞌczëꞌ

1 Gdöd guc lë ni gdëꞌ Jesús luyú Galilea. Cutu guꞌnnëꞌ tsijëꞌ luyú Judea le
tëꞌnnëꞌ bönniꞌ judío uná bëꞌ niꞌ ludöddëꞌ Lëꞌ. 2Dza niꞌ chzoa gdxin lni quequëꞌ
bönniꞌ judío catiꞌ tuꞌspanëꞌ ca gulacuꞌë zxan lbin lágaꞌdauꞌ xuz xtauꞌquëꞌ. 3Qui
lë ni naꞌ tëꞌ Jesús bönniꞌ böchëꞌë, taꞌnë́ꞌ:
―Bruj ni len gyeaj luyú Judea quië laꞌléꞌinëꞌ caꞌ yuguꞌ yöl‑laꞌ huac runuꞌ

bönniꞌ usë́d quiuꞌ nacuꞌë niꞌ. 4 Chquiꞌ rëꞌnnëꞌ bönniꞌ lunbëꞌ lëꞌ bunách, cutu
runëꞌ bagachiꞌz le runëꞌ. Le runuꞌ yuguꞌ yöl‑laꞌ huac cni, bluiꞌ cuinuꞌ laugac
yúguꞌtë bunách.

5Cni gulanë ́ꞌ, le cu taꞌyejlëꞌë Jesús bönniꞌ böchëꞌë. 6Niꞌr Jesús rëꞌ lequëꞌ:
―Cutu rdxini dza quiaꞌ uluíꞌ lahuaꞌ laugac bunách, san dza queëliꞌ tseajliꞌ

niꞌ chzoacz. 7Cutu tuꞌzóa lbiꞌiliꞌ tslaꞌl bunách yödzlyú ni, san tuꞌzóa nedaꞌ tslaꞌl
le runaꞌ lnaꞌ lau quequëꞌ, rniaꞌ nac xöhuiꞌ le tunëꞌ. 8 Gul‑tséaj lbiꞌiliꞌ lni naꞌ.
Cutu tsijaꞌ naꞌa lni naꞌ le cutu rdxini dza quiaꞌ.

9Catiꞌ chgudxëꞌ lequëꞌ lë ni, bugaꞌnëꞌ niꞌ luyú Galilea.
Zijëꞌ Jesús lni quegac bunách judío

10 Gdöd zjaquëꞌ lni naꞌ bönniꞌ böchëꞌë Jesús, niꞌr zijëꞌ caꞌ Lëꞌ, clëg yalj lulu,
san bagachiꞌz zijëꞌ. 11Ga naꞌ rac lni naꞌ, guluguiljëꞌ Jesús bönniꞌ judío uná bëꞌ,
taꞌnë́ꞌ:
―¿Gazx zoëꞌ bönniꞌ naꞌ?
12 Szxöni gluiꞌ didzaꞌ ca nac queëꞌ Jesús bunách zian niꞌ. Laꞌquëꞌ taꞌnë ́ꞌ:
―Naquëꞌ dxiꞌa.
Yelaꞌquëꞌ taꞌnë ́ꞌ:
―Cutu naquëꞌ dxiꞌa le rziꞌ yéꞌinëꞌ bunách.
13 Cutu bëꞌë didzaꞌ yalj lulu ca nac queëꞌ Jesús nitúëꞌ bönniꞌ, le tadxi yuguꞌ

bönniꞌ judío uná bëꞌ bunách zian naꞌ.
14Catiꞌ chbdxingatsj lninaꞌ, blëꞌë Jesús raꞌgdauꞌ lenbusëdnëꞌbunáchnacuáꞌ

niꞌ. 15Gulubannëꞌ bönniꞌ judío, taꞌnë́ꞌ:
―¿Nacxcz nac, raquëꞌ szxöni bönniꞌ ni len cutu caꞌ nazëdëꞌ qui gdauꞌ?
16Bubiꞌë didzaꞌ Jesús, rëꞌ lequëꞌ:
―Le rusëddaꞌ nedaꞌ, clëg quiaꞌ naꞌ, san queëꞌ Dios Xuz naꞌ nasölëꞌë nedaꞌ.

17 Chquiꞌ rëꞌnnëꞌ nu bönniꞌ gunëꞌ ca rëꞌnnëꞌ Dios, huáquibeꞌinëꞌ bönniꞌ naꞌ
chquiꞌ naqui queëꞌ Dios le rusëddaꞌ bunách o chquiꞌ racz quiaꞌ ruꞌa didzaꞌ.
18Nu bönniꞌ ruꞌë didzaꞌ racz queëꞌ, runëꞌ cni quië lun lëꞌ ba laꞌn bunách, san

bönniꞌ naꞌ rëꞌnnëꞌ lun bunách ba laꞌn nu nasölaꞌ lëꞌ, bönniꞌ ni ruꞌë didzaꞌ gdutë
li len cutu caꞌ rziꞌ yëꞌë.

19 ’Bennëꞌ queëliꞌ zxba queëꞌ Dios Moisés, san nituliꞌ cutu runliꞌ ca rna bëꞌ
zxba naꞌ. ¿Bizx quië rzu rböꞌliꞌ gdö́diliꞌ nedaꞌ?

20Gulubíꞌi didzaꞌ bunách zian naꞌ, të Lëꞌ:
―Tuꞌ xöhuiꞌ dzag liꞌ. ¿Nuzxa caz rzu rböꞌ gdödi liꞌ?
21Bubiꞌë didzaꞌ Jesús, rëꞌ lequëꞌ:
―Tu yöl‑laꞌ huac benaꞌ, atiꞌ rubániliꞌ yúguꞌtëliꞌ. 22 Le nactë bennëꞌ queëliꞌ

Moisés lë naꞌ nac bëꞌ narugu lu xpë́laꞌliꞌ. Clëg Moiséscz bennëꞌ queëliꞌ lë naꞌ,
san gzxiꞌë lei lu naꞌquëꞌ xuz xtauꞌhuëꞌ. Naꞌa, zal‑laꞌ nac dza laꞌy, rchúguliꞌ lu
xpë ́laꞌcbiꞌ biꞌi bö́nniꞌdauꞌ lë naꞌ nac bëꞌ náquicbiꞌ queëꞌ Dios. 23Chquiꞌ taꞌziꞌbiꞌ
lu xpë́laꞌcbiꞌ lë naꞌ nac bëꞌ catiꞌ nac dza laꞌy, cui quitsjliꞌ zxba queëꞌ Moisés,
¿naruꞌ rléytsaliꞌ nedaꞌ le bunaꞌ‑nëꞌ bönniꞌ, böaquëꞌ dxíꞌadauꞌ catiꞌ nac dza laꞌy?
24Cutu ral‑laꞌ cuequi xbeyzliꞌ caꞌ, san gul‑bequi xbey ca rajlö́z le nac gdutë li.

Rguíxjöꞌë Jesús ga narujëꞌ
25Niꞌr gluꞌë didzaꞌ laꞌquëꞌ bönniꞌ nacuꞌë Jerusalén, taꞌnë́ꞌ:
―¿Naruꞌ clëgbönniꞌninunaꞌ tuꞌguiljëꞌbönniꞌ judíounábëꞌquië ludöddëꞌLëꞌ?

26Gul‑yutscaꞌ, yalj lulu ruꞌë didzaꞌ len cutu bi tëꞌ Lëꞌ. ¿Naruꞌ táquibeꞌinëꞌ bönniꞌ
taꞌná béꞌinëꞌ rëꞌu, le nactë bönniꞌ ni naquëꞌ Cristo, Nu naꞌ ral‑laꞌ gna beꞌi rëꞌu?
27Bönniꞌ ni, nö ́ziczruꞌ gazx bönniꞌ Lëꞌ. Catiꞌ guidëꞌ Cristo, nutu nu gnözi gazx
bönniꞌ Lëꞌ.

28Niꞌ zoëꞌ Jesús rusëdnëꞌ bunách nchil gdauꞌ, len catiꞌ byönnëꞌ didzaꞌ ni, niꞌr
bëꞌë zidzj didzaꞌ, rnëꞌ:
―¿Naruꞌ núnbëꞌtsaliꞌ nedaꞌ len nö́zitsaliꞌ gazx bönniꞌ nedaꞌ? Bidaꞌ ni, clëg

raczquiaꞌ, sanDioscznasölëꞌënedaꞌ, atiꞌLëꞌ, cutunúnbëꞌliꞌ‑nëꞌ lbiꞌiliꞌ. 29Nedaꞌ
núnbëꞌa‑nëꞌ, le zaꞌa queëꞌ Lëꞌ atiꞌ Lëczëꞌ nasölëꞌë nedaꞌ.

30Niꞌr glunëꞌ bayúdx laꞌzönëꞌ Lëꞌ, san nutu nu gzxön Lëꞌ, le cutu rdxini dza
queëꞌ tsuꞌë lu naꞌquëꞌ. 31Gulayejlëꞌ Lëꞌ zian bunách niꞌ, taꞌná:
―Catiꞌ guidëꞌ Cristo, ¿naruꞌ gunëꞌ zianr yöl‑laꞌ huac ca le runëꞌ bönniꞌ ni?
Taꞌsölëꞌë bönniꞌ gdauꞌ nup laꞌzö́n Jesús

32Gulayönnëꞌ bönniꞌ gdauꞌ fariseo yuguꞌ didzaꞌ ni tuiꞌ bunách ca nac queëꞌ
Jesús, atiꞌ gulasölëꞌë niꞌa naꞌquëꞌ tsajxönquëꞌ Jesús yuguꞌ bxuz uná bëꞌ len
yuguꞌ bönniꞌ gdauꞌ fariseo naꞌ. 33Niꞌr Jesús gnëꞌ:
―Yetú chiꞌz sóalenaꞌ lbiꞌiliꞌ atiꞌ niꞌr huöjaꞌ ga zoëꞌ Xuzaꞌ nasölëꞌë nedaꞌ.

34Uguiljliꞌ nedaꞌ san cutu udzö́liliꞌ nedaꞌ. Ga niꞌ tsajsóaꞌ nedaꞌ cutu gac guidliꞌ
lbiꞌiliꞌ.

35Niꞌr tëꞌ lzaꞌquëꞌ bönniꞌ judío, taꞌnë́ꞌ:
―¿Gazx tseajtsëꞌ bönniꞌ ni, ga niꞌ cutu udzö́liruꞌ‑nëꞌ? ¿Naruꞌ huayeajtsëꞌ ga

nacuꞌë bönniꞌ judíonáslasquëꞌ gdutë yödzlyú len usëdnëꞌ yuguꞌ bönniꞌ gzaꞌa niꞌ?
36 ¿Bizxa rëꞌni gna didzaꞌ naꞌ bëꞌë: “Uguiljliꞌ nedaꞌ san cutu udzö ́liliꞌ nedaꞌ”,
lencaꞌ: “Ga niꞌ tsajsóaꞌ nedaꞌ cutu gac guidliꞌ lbiꞌiliꞌ?”

Nis yegu runn queëruꞌ yöl‑laꞌ naꞌbán
37Catiꞌ niꞌ nac dza udx qui lni naꞌ, dza naꞌ nac blau, gyasëꞌ gzuinëꞌ Jesús len

bëꞌë zidzj didzaꞌ, rnëꞌ:
―Chquiꞌ zoëꞌ bönniꞌ rbidx icj ládxiꞌdauꞌhuëꞌ, ral‑laꞌ guidëꞌ ga zoaꞌ bönniꞌ naꞌ

len guiꞌjëꞌ. 38 Nu bönniꞌ rejlëꞌë nedaꞌ, gac queëꞌ ca naꞌ nayúj lu guich laꞌy,
rna: “Lu icj ládxiꞌdauꞌhuëꞌ bönniꞌ naꞌ glen le nac ca nis yegu”, lë naꞌ luzíꞌ xbey
bunách, gataꞌ quequëꞌ yöl‑laꞌ naꞌbán.

39Didzaꞌ ni bëꞌë Jesús ca nac queëꞌ Dios Böꞌ Laꞌy, Nu ral‑laꞌ dusoalen bönniꞌ
naꞌ laꞌyejlëꞌë Jesús. Cni gnëꞌ Jesús le cutu rdxíninëꞌ Dios Böꞌ Laꞌy, le cutu
ruhuëpnëꞌ Jesús ga gáctërëꞌ blau.

Taꞌrúj chopl bunách
40Catiꞌ gulayöni didzaꞌ ni, gulaná laꞌgac bunách zian naꞌ, taꞌná:
―Le nactë naquëꞌ bönniꞌ ni bönniꞌ naꞌ ruꞌë didzaꞌ uláz queëꞌDios, bönniꞌ naꞌ

gzxiꞌ lu nëꞌë Dios gsölëꞌë queëruꞌ.
41Taꞌnë́ꞌ yelaꞌquëꞌ:
―Naquëꞌ Cristo bönniꞌ ni.
Taꞌná laꞌgac bunách:
―¿Naruꞌ Galilea grujtsëꞌ Cristo? 42Nayúj lu guich laꞌy le rna: “Cristo galjëꞌ

ladj zxiꞌn xsoëꞌ David len gaquëꞌ caꞌ bönniꞌ Belén le guc ladzëꞌ David naꞌ.”
43 Cni guc, gularúj chopl bunách naꞌ niꞌa queëꞌ Jesús. 44 Tëꞌnnëꞌ laꞌquëꞌ

laꞌzönëꞌ Jesús san nutu nu bi ben queëꞌ.
Cutu taꞌyejlëꞌë Jesús bönniꞌ uná bëꞌ

45 Niꞌr guludxinëꞌ niꞌa naꞌquëꞌ yuguꞌ bxuz uná bëꞌ len yuguꞌ bönniꞌ gdauꞌ
fariseo ga naꞌ nacuꞌë bönniꞌ gdauꞌ naꞌ, atiꞌ lequëꞌ glëꞌ niꞌa naꞌquëꞌ naꞌ, taꞌnë́ꞌ:
―¿Bizx quië cutu zuchëꞌliꞌ‑nëꞌ?
46Gulubiꞌë didzaꞌ niꞌa naꞌquëꞌ, taꞌnë́ꞌ:
―Nutu nu bönniꞌ ruꞌë didzaꞌ ca ruꞌë didzaꞌ bönniꞌ ni.
47Niꞌr gulubiꞌë didzaꞌ bönniꞌ gdauꞌ fariseo naꞌ, taꞌnë́ꞌ:
―¿Naruꞌ bë ́ꞌtsaliꞌ latj gzxiꞌ yéꞌinëꞌ caꞌ lbiꞌiliꞌ? 48¿Naruꞌ gyéjlëꞌtsëꞌ Lëꞌnubönniꞌ

uná bëꞌ o nu bönniꞌ gdauꞌ fariseo? 49 Bönniꞌ ni cutaquëꞌ zxba queëꞌ Dios, döꞌ
dxiaquëꞌ.

50 Zoëꞌ caꞌ niꞌ Nicodemo, bönniꞌ naꞌ bdxinëꞌ ga zoëꞌ Jesús chdzöꞌl, le naquëꞌ
caꞌ bönniꞌ gdauꞌ fariseo, atiꞌ rëꞌ lequëꞌ:

51―¿Naruꞌ rusyúdxtsaruꞌ bönniꞌ lu zxba queëruꞌ chquiꞌ cutu yö ́niruꞌ lëꞌ ziꞌal
quië gnö́ziruꞌ bi benëꞌ?

52Niꞌr gulubiꞌë didzaꞌ yezícaꞌrëꞌ naꞌ, tëꞌ lëꞌ:
―¿Nactsuꞌ caꞌ liꞌ bönniꞌ Galilea? Blab le nayúj lu guich laꞌy atiꞌ uyúꞌ gatga

bruj luyú Galilea nitúëꞌ bönniꞌ ruꞌë didzaꞌ uláz queëꞌ Dios.
53Niꞌr qui queëquëꞌ yhuöjquëꞌ lidxquëꞌ.

8
1Gyijëꞌ Jesús ga nac lu Guiꞌa Ga Röꞌgac Yag Olivo.
Ngul naguitsjnu zxba qui yöl‑laꞌ nutság naꞌ

2Catiꞌ zaꞌ reníꞌbudxinëꞌ Jesús raꞌ gdauꞌ, atiꞌ guladxín ga zoëꞌ yúguꞌtë bunách.
Gröꞌë niꞌ Jesús, rusëdnëꞌ lequëꞌ. 3Niꞌr duchëꞌquëꞌ‑nu ga zoëꞌ Jesús ngul, bönniꞌ
gdauꞌ tuꞌsëdi len yuguꞌ bönniꞌ gdauꞌ fariseo, guladzölnëꞌ‑nu niꞌ rguitsjnu zxba
qui yöl‑laꞌ nutság naꞌ. Guluschinëꞌ‑nu laugac bunách naꞌ tuꞌzë́ naggac Jesús,
4atiꞌ tëꞌ Lëꞌ:
―Bönniꞌ Usëdi, ngul ni gzxöntuꞌ‑nu niꞌ runnu dul‑laꞌ rguitsjnu zxba qui

yöl‑laꞌ nutság naꞌ. 5Lu zxba queëꞌMoisés, gna béꞌinëꞌ netuꞌ uládxiꞌtuꞌ‑nu guiöj
ngul runnu cni, gatnu. ¿Nazxga Liꞌ, nacx rnauꞌ?

6Cni gulanë́ꞌquië laꞌzíꞌbëꞌë Jesúsquië laꞌzáquiꞌnëꞌ luquíëꞌLëꞌ. Niꞌr byechuëꞌ
Jesús, ruyúëꞌ lyu len ruzujëꞌ lyunaꞌ lenxbönniꞌnëꞌë. 7Catiꞌ gulanábtsquinëꞌLëꞌ,
niꞌr buzuinëꞌ Jesús len rëꞌ lequëꞌ:
―Nul‑liꞌ cununliꞌ dul‑laꞌ su lauliꞌ uládxiꞌliꞌ‑nu guiöj.
8 Leyúbl byechuëꞌ Jesús, ruyúëꞌ lyu len bguel‑lëꞌë ruzujëꞌ leyúbl lyu naꞌ.

9Catiꞌ gulayönnëꞌdidzaꞌni, guluxö́s lequëꞌ ládxiꞌdauꞌquëꞌ, atiꞌ gularujëꞌ tu tuëꞌ,

gulazú lauquëꞌ bönniꞌ gulr ga bdxintë bönniꞌ cuidiꞌ. Nagaꞌnëꞌniꞌ Jesús, dzagnu
Lëꞌngulnaꞌzoanugatsj lahuiꞌl nupnaꞌ tuꞌzë́naggacLëꞌ. 10Niꞌrbuzuinëꞌ leyúbl
Jesús, len nutu nu bléꞌinëꞌ nu ruquí lënu, san tuznu ngul naꞌ, atiꞌ rëꞌ‑nu:
―Ngul, ¿gazxnacuáꞌnup naꞌ guluquí liꞌ? ¿Naruꞌ cutu zoa nu bönniꞌ rchuguëꞌ

quiuꞌ?
11Lënu rnanu:
―Nutu nucz, Xan.
Niꞌr Jesús rëꞌ‑nu:
―Lëzcaꞌ nedaꞌ, cutu rchugaꞌ quiuꞌ. Böaj lidxuꞌ, len cutur gunuꞌ dul‑laꞌ.
Naquëꞌ Jesús yeníꞌ quegac bunách yödzlyú

12Leyúbl bë ́ꞌlenëꞌ lequëꞌ didzaꞌ Jesús, rnëꞌ:
―Nedaꞌ nacaꞌ yeníꞌ quegac bunách yödzlyú. Nu bönniꞌ záꞌlenëꞌ nedaꞌ, cutu

tëꞌ ga chul xöhuiꞌ san soalen bönniꞌ naꞌ yeníꞌ uluíꞌi lëꞌ nac gataꞌ yöl‑laꞌ naꞌbán
gdu queëꞌ.

13Niꞌr tëꞌ Lëꞌ bönniꞌ gdauꞌ fariseo, taꞌnë́ꞌ:
―Liꞌ runuꞌ lnaꞌ lau qui laꞌ cuinzuꞌ. Cutu nac lsacaꞌ le runuꞌ lnaꞌ lau. Daduz

nac.
14Bubiꞌë didzaꞌ Jesús, rëꞌ lequëꞌ:
―Zal‑laꞌ runaꞌ lnaꞌ lau qui laꞌ cuinzaꞌ, gdutë li nac le runaꞌ lnaꞌ lau, le nözdaꞌ

ga brujaꞌ len ga tsijaꞌ, san lbiꞌiliꞌ cutu nö́ziliꞌ gazx zaꞌa len clëg gazx tsijaꞌ.
15 Lbiꞌiliꞌ rbequi xbeyliꞌ ca le tac yödzlyú ni, san nedaꞌ, racz quiaꞌ nutu nu
bönniꞌ cutu rbequi xbeydaꞌ lëꞌ. 16 Laꞌnaruꞌ cuequi xbeydaꞌ, ca nacz cuequi
xbeydaꞌ, le clëgnedaꞌzcuequixbeydaꞌ, sangunëꞌnedaꞌ tsazxö́nXuzaꞌnasölëꞌë
nedaꞌ. 17Lëzcaꞌ cni lu zxba queëꞌMoisés nayúj lu guich le rna: “Le tunëꞌ lnaꞌ
lau chopëꞌ bönniꞌ, gdutë li nac.” 18 Nedaꞌ runaꞌ lnaꞌ lau qui laꞌ cuinzaꞌ, atiꞌ
Xuzaꞌ nasölëꞌë nedaꞌ, runëꞌ caꞌ lnaꞌ lau quiaꞌ.

19Niꞌr gulanabnëꞌ Lëꞌ bönniꞌ gdauꞌ fariseo naꞌ, taꞌnë́ꞌ:
―¿Gazx zoatsëꞌ Xuzuꞌ?
Bubiꞌë didzaꞌ Jesús, rëꞌ lequëꞌ:
―Cutu núnbëꞌliꞌ nedaꞌ, len cutu núnbëꞌliꞌ‑nëꞌ Xuzaꞌ. Laꞌnaruꞌ núnbëꞌliꞌ

nedaꞌ, lëzcaꞌ Xuzaꞌ gúnbëꞌliꞌ‑nëꞌ.
20Yuguꞌ didzaꞌ ni bëꞌë Jesús catiꞌ niꞌ zoëꞌ rusëdnëꞌ bunách nchil gdauꞌ, ga naꞌ

nacuáꞌ guiꞌn gap taꞌguꞌë gun qui gdauꞌ, san nutu nu gzxön Lëꞌ, le cutu rdxini
dza queëꞌ tsuꞌë lu naꞌquëꞌ.

Rnëꞌ Jesús: “Ga tsijaꞌ nedaꞌ, cutu gac guidliꞌ”
21Leyúbl rëꞌ lequëꞌ Jesús, rnëꞌ:
―Uzáꞌa yödzlyú ni, atiꞌ uguiljliꞌ nu uslá lbiꞌiliꞌ, san ugáꞌn dul‑laꞌ nabágaꞌliꞌ,

gatliꞌ. Ga tsijaꞌ nedaꞌ, cutu gac guidliꞌ.
22Niꞌr gluꞌë didzaꞌ bönniꞌ judío uná bëꞌ, taꞌnë́ꞌ:
―¿Naruꞌ gdödi cuinëꞌ? Rnëꞌ: “Ga tsijaꞌ nedaꞌ, lbiꞌiliꞌ cutu gac guidliꞌ.”
23 Jesús rëꞌ lequëꞌ:
―Lbiꞌiliꞌ nacliꞌ qui luyú dë dxiꞌl ni, san nedaꞌ zaꞌa yehuaꞌ yubá xtsaꞌ. Lbiꞌiliꞌ

nacliꞌbunách yödzlyúni, sannedaꞌ cutunacaꞌbönniꞌ yödzlyúni. 24Qui lë ni naꞌ
gudxaꞌ lbiꞌiliꞌ: “Ugáꞌndul‑laꞌnabágaꞌliꞌ, gatliꞌ.” Chquiꞌ cutu tséjlëꞌliꞌnacczaꞌNu
uslá, ugáꞌn dul‑laꞌ nabágaꞌliꞌ, gatliꞌ.

25Niꞌr gulanabnëꞌ Lëꞌ, taꞌnë́ꞌ:
―¿Nuzxa caz nacuꞌ?
Jesús rëꞌ lequëꞌ:
―Nacaꞌ laꞌ leyz canaꞌ chgudxaꞌ lbiꞌiliꞌdzaniꞌtë. 26Zian le ral‑laꞌgyëpaꞌ lbiꞌiliꞌ

len cuequi xbeydaꞌ le nacqueëliꞌ. Didzaꞌ gdutë li ruꞌëXuzaꞌnasölëꞌënedaꞌ, atiꞌ
didzaꞌ byöndaꞌ ruꞌë Lëꞌ, ruíꞌlenaꞌ bunách yödzlyú ni didzaꞌ.

27Cutu gulayéjniꞌnëꞌ ruíꞌlenëꞌ lequëꞌ didzaꞌ ca nac queëꞌ Dios Xuz. 28Qui lë
ni naꞌ Jesús rëꞌ lequëꞌ:
―Catiꞌ gdxin dza uchisliꞌ nedaꞌ, Bönniꞌ Nuhuöaquëꞌ Gdu Bunách, gdö ́diliꞌ

nedaꞌ, niꞌr gáquibeꞌiliꞌ nacczaꞌNu ruslá, len cutu bi runaꞌ racz quiaꞌ, san ca naꞌ
buluiꞌinëꞌ nedaꞌ Xuzaꞌ, caꞌ ruꞌa didzaꞌ. 29 Zóalenëꞌ nedaꞌ Xuzaꞌ nasölëꞌë nedaꞌ.
Cutu nucaꞌnëꞌ nedaꞌ tuzaꞌ Xuzaꞌ, le rúnteczaꞌ le rdzag ladxëꞌë Lëꞌ.

30Catiꞌ bëꞌë didzaꞌ ni Jesús, gulayejlëꞌë Lëꞌ bönniꞌ zian.
Nup nacgac zxiꞌnëꞌDios, len nup nadzungac lu naꞌ dul‑laꞌ

31Niꞌr Jesús gudxëꞌ bönniꞌ judío naꞌ taꞌyejlëꞌë Lëꞌ, rnëꞌ:
―Chquiꞌ gúnteczliꞌ ca rna xtidzaꞌa, gacliꞌ gdu bönniꞌ usë́d quiaꞌ. 32Gúnbëꞌliꞌ

le nac gdutë li atiꞌ usán lbiꞌiliꞌ le nac gdutë li naꞌ.
33Gulubiꞌë didzaꞌ, tëꞌ Lëꞌ:
―ZxiꞌnxsoëꞌAbrahamnactuꞌ, len nutunubennetuꞌbönniꞌnadáꞌugac. ¿Atiꞌ

rnatsuꞌ: “Usán lbiꞌiliꞌ”?
34 Jesús rëꞌ lequëꞌ:
―Le nactë rëpaꞌ lbiꞌiliꞌ: Yúguꞌtë nup tun dul‑laꞌ, nadzungac lu naꞌ dul‑laꞌ.

35Cutu ugaꞌntecz lidxëꞌ xan yuꞌu nu nac bönniꞌ nadaꞌu, san nu nac zxiꞌnëꞌ xan
yuꞌu naꞌ rugaꞌntecz lidx nu naꞌ nac xan yuꞌu. 36Cni nac, chquiꞌ usán lbiꞌiliꞌNu
naꞌ nac Zxiꞌnëꞌ Dios, le nactë ulaliꞌ. 37Nözdaꞌ nacliꞌ zxiꞌn xsoëꞌ Abraham, san
rzu rböꞌliꞌ gdö́diliꞌ nedaꞌ, le cunazíꞌ lu naꞌliꞌ xtidzaꞌa. 38Nedaꞌ ruꞌa didzaꞌ ca
nac le bléꞌidaꞌ ga naꞌ zoëꞌ Xuzaꞌ, san lbiꞌiliꞌ runliꞌ le byö́niliꞌ ga zoa xuzczliꞌ.

39Gulubiꞌë didzaꞌ, tëꞌ Lëꞌ:
―Abraham naquëꞌ xuztuꞌ.
Niꞌr Jesús rëꞌ lequëꞌ:
―Laꞌnaruꞌ nacliꞌ gdu zxiꞌn xsoëꞌ Abraham, gunliꞌ ca naꞌ benëꞌ Abraham.

40Naꞌa, rzu rböꞌliꞌ gdö́diliꞌ nedaꞌ, zal‑laꞌ ruíꞌlenaꞌ lbiꞌiliꞌ didzaꞌ gdutë li, didzaꞌ
naꞌbyöndaꞌbëꞌëDios. Cutubenëꞌ cniAbraham. 41Lbiꞌiliꞌ runliꞌ ca runxuzczliꞌ.
Niꞌr tëꞌ Lëꞌ:
―Netuꞌ cutu caꞌ nactuꞌ biꞌi lagu. Tuzëꞌ Dios naquëꞌ Xuztuꞌ.
42Niꞌr Jesús rëꞌ lequëꞌ:
―Laꞌnaruꞌ naquëꞌ Dios gdu Xuzliꞌ, huadxiꞌiliꞌ nedaꞌ, le brujaꞌ nedaꞌ ga

zoëꞌ Dios, bidaꞌ luyú ni, len clëg racz quiaꞌ bidaꞌ, san Dioscz bsölëꞌë nedaꞌ.
43 ¿Bizx quië cutu gac tséjniꞌliꞌ didzaꞌ ruꞌa? Nac le curë ́ꞌniliꞌ uzë ́ nagliꞌ xtidzaꞌa.
44 Xuzczliꞌ nac tuꞌ xöhuiꞌ. Náquiliꞌ qui tuꞌ xöhuiꞌ len rë ́ꞌniliꞌ gunliꞌ le rzë ladxiꞌ
xuzliꞌ naꞌ. Dza niꞌtë nac gdödi bunách tuꞌ xöhuiꞌ len cutu nazíꞌ lu nëꞌi le nac
gdutë li, le cutu caꞌ ruiꞌ didzaꞌ gdutë li. Catiꞌ rziꞌ yëꞌ tuꞌ xöhuiꞌ, ca naccz ruiꞌ
didzaꞌ, le nac nu rziꞌ yëꞌ, len nac ca xuzgaccz nup taꞌzíꞌ yëꞌ. 45 Le ruꞌa nedaꞌ
didzaꞌ gdutë li cutu réjlëꞌliꞌ nedaꞌ. 46 ¿Núzxal‑liꞌ gac uspágaꞌliꞌ nedaꞌ dul‑laꞌ?
Chquiꞌ ruꞌa didzaꞌ gdutë li, ¿bizx quië cutu réjlëꞌliꞌ nedaꞌ? 47 Nu nac queëꞌ
Dios, ruzë́ nag xtidzëꞌëDios, san lbiꞌiliꞌ, le cunacliꞌqueëꞌDios, cutu ruzë́ nagliꞌ
xtidzëꞌë.

Cristo zoaczëꞌ zíꞌatël ca Abraham
48Niꞌr gulubiꞌë didzaꞌ bönniꞌ judío, tëꞌ Jesús:
―Catëz gnatuꞌ catiꞌ gnatuꞌ nacuꞌ bönniꞌ Samaria, atiꞌ dzag Liꞌ tuꞌ xöhuiꞌ.
49Bubiꞌë didzaꞌ Jesús, rëꞌ lequëꞌ:
―Cutu dzag nedaꞌ tuꞌ xöhuiꞌ. Nedaꞌ runaꞌ Xuzaꞌ ba laꞌn, atiꞌ lbiꞌiliꞌ ruzoaliꞌ

nedaꞌ tslaꞌl. 50Cutu runaꞌ zxön cuinaꞌ. Zoa Nu run zxön nedaꞌ, atiꞌ Lëꞌ rbequi
xbeynëꞌ rëꞌu. 51 Le nactë rëpaꞌ lbiꞌiliꞌ: Nu bönniꞌ siꞌ lu nëꞌë xtidzaꞌa, cutu caꞌ
gatiëꞌ bönniꞌ naꞌ.

52Niꞌr tëꞌ Lëꞌ bönniꞌ judío naꞌ, taꞌnë ́ꞌ:

―Naꞌa ráquibeꞌituꞌ dzag Liꞌ tuꞌ xöhuiꞌ. Abraham gutiëꞌ, atiꞌ glatiëꞌ caꞌ bönniꞌ
gluꞌë didzaꞌ uláz queëꞌ Dios, san Liꞌ rnauꞌ: “Nu bönniꞌ siꞌ lu nëꞌë xtidzaꞌa, cutu
caꞌ gatiëꞌ bönniꞌ naꞌ.” 53 ¿Naruꞌ náctërtsuꞌ Liꞌ blau ca xuzruꞌ Abraham? Gutiëꞌ
lëꞌ atiꞌ glatiëꞌ caꞌ bönniꞌ gluꞌë didzaꞌ uláz queëꞌ Dios. ¿Núzxatër run cuinuꞌ?

54Bubiꞌë didzaꞌ Jesús, rëꞌ lequëꞌ:
―Chquiꞌ nedaꞌ gunaꞌ zxön cuinaꞌ, yöl‑laꞌ zxön naꞌ cutu bi gac. Xuzaꞌ runëꞌ

nedaꞌ zxön, atiꞌ lbiꞌiliꞌ rnaliꞌ naquëꞌ Dios queëliꞌ. 55 Lbiꞌiliꞌ cutu núnbëꞌliꞌ‑nëꞌ
Dios Xuz, san nedaꞌ núnbëꞌa‑nëꞌ. Laꞌnaruꞌ gniaꞌ: Cutu núnbëꞌa‑nëꞌ, gacaꞌ nu
rziꞌ yëꞌ ca naꞌ nacliꞌ lbiꞌiliꞌ, rziꞌ yëꞌliꞌ. Naꞌa, le nactë núnbëꞌa‑nëꞌ len nazíꞌ lu
naꞌa xtidzëꞌë. 56 Xuzliꞌ Abraham budzijnëꞌ le ral‑laꞌ gléꞌinëꞌ dza soaꞌ yödzlyú
ni, len zal‑laꞌ gutiëꞌ dza niꞌtë, bléꞌinëꞌ lei, len budzíjtsquinëꞌ.

57Niꞌr tëꞌ Jesús bönniꞌ judío naꞌ, taꞌnë́ꞌ:
―Cutu yuiꞌnuꞌ chiʉń iz. ¿Naruꞌ bléꞌitsanuꞌ Abraham?
58 Jesús rëꞌ lequëꞌ:
―Le nactë rëpaꞌ lbiꞌiliꞌ: Zíꞌatël ca soëꞌ Abraham, nedaꞌ zoaczaꞌ.
59Niꞌr gulaguel‑lëꞌë guiöj luladxëꞌ Jesús, san Lëꞌ bunittë cuinëꞌ, burujëꞌ löꞌa

gdauꞌ naꞌ. Gdödëꞌ gatsj lahuiꞌl ga naꞌ nacuꞌë, zhuöjëꞌ.
9

Ruúnëꞌ Jesús bönniꞌ guljëꞌ nachultë lahuëꞌ
1 Catiꞌ gdödëꞌ Jesús tu latj, bléꞌinëꞌ niꞌ bönniꞌ guljëꞌ nachultë lahuëꞌ.

2Gulanabnëꞌ Jesús bönniꞌ usë́d queëꞌ, taꞌnë́ꞌ:
―Bönniꞌ Usëdi, ¿nuzxa ben dul‑laꞌ? ¿Naruꞌ bönniꞌ ni o xuz xnëꞌë le guljëꞌ

nachultë lahuëꞌ?
3Bubiꞌë didzaꞌ Jesús, rëꞌ lequëꞌ:
―Cutu nac le benëꞌ dul‑laꞌ bönniꞌ ni, len clëg le glunëꞌ dul‑laꞌ xuz xnëꞌë, san

nac quië glaꞌ lahui yöl‑laꞌ huac queëꞌ Dios niꞌa queëꞌ bönniꞌ ni. 4Run bayúdx
gunruꞌxchinëꞌXuzaꞌnasölëꞌënedaꞌ, tsal ni nac ca lahuiꞌdza. Huadxíndza gac
chul qui yöl‑laꞌ gut, catiꞌ nutu nu gac gun dxin. 5Tsal ni zoaꞌ yödzlyú ni, nacaꞌ
yeníꞌ quegac bunách yödzlyú.

6 Catiꞌ budx bëꞌë didzaꞌ ni Jesús, gruꞌnëꞌ zxönaꞌ lyu, atiꞌ benëꞌ gúnaꞌdauꞌ len
zxönaꞌ naꞌ, len buguꞌë gunaꞌ naꞌ yöj lahuëꞌ bönniꞌ naꞌ nachúl lahuëꞌ. 7Niꞌr rëꞌ
lëꞌ:
―Gyeaj yajtíb lauꞌ lu biaj nis nazíꞌ lei Siloé.
Siloé nac tu didzaꞌ hebreo le rna: “Nasölaꞌ”.
Niꞌr gyijëꞌ niꞌ bönniꞌ naꞌ nachúl lahuëꞌ, yajtíb lahuëꞌ. Catiꞌ buzë́ꞌë niꞌ

chrléꞌinëꞌ. 8Niꞌr gulubanibunáchdzagyuꞌuqueëꞌ lennupniꞌgulaleꞌi lëꞌ zíꞌatël
catiꞌ niꞌ nachúl lahuëꞌ, taꞌná:
―¿Naruꞌ clëg bönniꞌ ni bönniꞌ naꞌ rböꞌë rnabëꞌ nu bi gnödzj queëꞌ?
9Laꞌquëꞌ taꞌnë́ꞌ:
―Lëꞌ naꞌ.
Yelaꞌquëꞌ taꞌnë ́ꞌ:
―Cutu caꞌ, san ca rnaꞌ lahuëꞌ bönniꞌ naꞌ, rnaꞌ lahuëꞌ caꞌ bönniꞌ ni.
Lëꞌ rnëꞌ:
―Nedaꞌ naꞌ.
10Niꞌr gulanabnëꞌ lëꞌ, taꞌnë́ꞌ:
―¿Nacxcz guc, gyalj yöj lauꞌ?
11Bubiꞌë didzaꞌ, rëꞌ lequëꞌ:
―Bönniꞌnaꞌ lëꞌ Jesús benëꞌ gúnaꞌdauꞌ atiꞌ gdëbëꞌ yöj lahuaꞌ gúnaꞌdauꞌnaꞌ, len

gudxëꞌ nedaꞌ: “Gyeaj raꞌ biaj nis nazíꞌ lei Siloé, yajtíb lauꞌ.” Gyijaꞌ niꞌ, yajtíb
lahuaꞌ, atiꞌ gyaljtë yöj lahuaꞌ.

12Niꞌr gulanabnëꞌ lëꞌ, taꞌnë́ꞌ:

―¿Gazx zoëꞌ bönniꞌ naꞌ?
Lëꞌ rëꞌ lequëꞌ:
―Cutu nözdaꞌ.
Bönniꞌ gdauꞌ taꞌnabi yudxnëꞌ bönniꞌ naꞌ gyalj yöj lahuëꞌ

13Niꞌr gulachë ́ꞌë bönniꞌnaꞌ ziꞌal nachúl lahuëꞌ, guluschinëꞌ lëꞌ lauquëꞌbönniꞌ
gdauꞌ fariseo. 14 Le nac dza laꞌy quequëꞌ catiꞌ benëꞌ Jesús gúnaꞌdauꞌ naꞌ, len
bsaljëꞌ yöj lahuëꞌ bönniꞌ naꞌ ziꞌal nachúl lahuëꞌ, 15 qui lë ni naꞌ gulanabnëꞌ lëꞌ
leyúbl bönniꞌ gdauꞌ fariseo naꞌ nacx guc gyalj yöj lahuëꞌ. Lëꞌ gudxëꞌ lequëꞌ:
―Budxíëꞌ gúnaꞌdauꞌ yöj lahuaꞌ, atiꞌ yajtibaꞌ lei len rléꞌidaꞌ.
16Niꞌr gluꞌë didzaꞌ laꞌquëꞌ bönniꞌ gdauꞌ fariseo naꞌ, taꞌnë́ꞌ:
―Cutu naquëꞌ queëꞌ Dios bönniꞌ naꞌ, le curún chiꞌë dza laꞌy.
Yelaꞌquëꞌ taꞌnë ́ꞌ:
―¿Naruꞌ huactsa bönniꞌ dul‑laꞌ gunëꞌ yuguꞌ yöl‑laꞌ huac runëꞌ bönniꞌ naꞌ?
Cni guc, gularujëꞌ chopl. 17Leyúbl gulanabnëꞌbönniꞌnaꞌ ziꞌal nachúl lahuëꞌ,

taꞌnë́ꞌ:
―¿Bizxa rnauꞌ liꞌ queëꞌ bönniꞌ naꞌ, bsaljëꞌ yöj lauꞌ?
Lëꞌ rnëꞌ:
―Naquëꞌ bönniꞌ ruꞌë didzaꞌ uláz queëꞌ Dios.
18Cutu gulayejlëꞌë bönniꞌ judío uná bëꞌ naꞌ guljëꞌ nachultë lahuëꞌ bönniꞌ naꞌ,

len gyalj yöj lahuëꞌ, catiꞌ gululidzrëꞌ xuz xnëꞌë bönniꞌnaꞌ gyalj yöj lahuëꞌ, 19 len
gulanabnëꞌ lequëꞌ, taꞌnë́ꞌ:
―¿Naruꞌ naquëꞌ zxiꞌnliꞌ bönniꞌ ni, rnaliꞌ guljëꞌ nachultë lahuëꞌ? ¿Nacxcz nac

rléꞌinëꞌ naꞌa?
20Gulubiꞌë didzaꞌ xuz xnëꞌë naꞌ, tëꞌ lequëꞌ:
―Nö́zituꞌ naquëꞌ zxiꞌntuꞌ bönniꞌ ni, len guljëꞌ nachultë lahuëꞌ, 21 san nacx

guc, rléꞌinëꞌ naꞌa, cutu nö́zituꞌ, len nuzxa naꞌ bsalj yöj lahuëꞌ, cutu nö ́zituꞌ.
Gul‑náb‑nëꞌ lëꞌ, le chnaquëꞌ bönniꞌ chnac. Lëczëꞌ quíxjöꞌë.

22Cni gulanë́ꞌxuzxnëꞌëbönniꞌnaꞌ ziꞌalnachúl lahuëꞌ, le tádxinëꞌyuguꞌbönniꞌ
judío uná bëꞌ, le chglun xtídzaꞌquëꞌ bönniꞌ judío naꞌ chquiꞌ nu bönniꞌ siꞌ lu
nëꞌë naquëꞌ Cristo Jesús, tsaz lubijëꞌ bönniꞌ naꞌ lu yuꞌu ga tuꞌdubëꞌ tuꞌsëdëꞌ
queëꞌ Dios bönniꞌ judío. 23 Qui lë ni naꞌ gulanë́ꞌ xuz xnëꞌë: “Gul‑náb‑nëꞌ lëꞌ,
le chnaquëꞌ bönniꞌ chnac.”

24Niꞌr gululidzëꞌ leyúbl bönniꞌ naꞌ ziꞌal nachúl lahuëꞌ bönniꞌ judío uná bëꞌ,
atiꞌ tëꞌ lëꞌ:
―Niꞌa queëꞌ Xanruꞌ Dios gdixjöꞌ le nacz. Netuꞌ ráquibéꞌituꞌ naquëꞌ bönniꞌ

dul‑laꞌ bönniꞌ naꞌ.
25Niꞌr bubiꞌë didzaꞌ, rnëꞌ:
―Chquiꞌ naquëꞌ bönniꞌ dul‑laꞌ cutu nözdaꞌ. Tu le nözdaꞌ. Ziꞌal nachúl lahuaꞌ,

atiꞌ naꞌa rléꞌidaꞌ.
26Gulanabnëꞌ lëꞌ leyúbl, taꞌnë́ꞌ:
―¿Bizxa benëꞌ quiuꞌ? ¿Nacx benëꞌ bsaljëꞌ yöj lauꞌ?
27Bubiꞌë didzaꞌ, rëꞌ lequëꞌ:
―Chgudxczaꞌ lbiꞌiliꞌ, san cutu gúꞌniliꞌ siꞌ lu naꞌliꞌ xtidzaꞌa. ¿Bizx quië naꞌ

rë ́ꞌniliꞌ yö ́niliꞌ leyúbl? ¿Naruꞌ rë ́ꞌniliꞌ taꞌliꞌ caꞌ Lëꞌ?
28Niꞌr gululídz ziꞌë lëꞌ, taꞌnë ́ꞌ:
―LiꞌdaꞌuLëꞌ, sannetuꞌdaꞌtuꞌMoisés. 29Netuꞌnö́zituꞌbë́ꞌlenëꞌMoisésdidzaꞌ

Dios, san ca nac queëꞌ bönniꞌ ni, cutu nö́zituꞌ nuzxa caz bsölaꞌ Lëꞌ.
30Niꞌr bubiꞌë didzaꞌ bönniꞌ naꞌ, rëꞌ lequëꞌ:
―Lë ni run ga rubandaꞌ. Lbiꞌiliꞌ cutu nö́ziliꞌ nuzxa bsölaꞌ bönniꞌ ni, atiꞌ Lëꞌ

bsaljëꞌ yöj lahuaꞌ. 31Nö ́ziruꞌ cutu ryönnëꞌ yuguꞌ bönniꞌ dul‑laꞌDios, san chquiꞌ
rej ladxëꞌëDiosbönniꞌ lenrunëꞌ ca rëꞌnnëꞌLëꞌ, bönniꞌni, Dios ryönnëꞌ lëꞌ. 32Dza

niꞌtë cutu ryönnugna chquiꞌnubönniꞌbsaljëꞌ yöj lahuëꞌbönniꞌ guljëꞌnachultë
lahuëꞌ. 33Laꞌnaruꞌ cunaquëꞌ queëꞌ Dios bönniꞌ ni, cutu bi gac gunëꞌ.

34Niꞌr gulubiꞌë didzaꞌ, tëꞌ lëꞌ:
―Ca guljuꞌ nac bëꞌ nabaguꞌu dul‑laꞌ. ¿Atiꞌ liꞌ rusë́ditsanuꞌ netuꞌ?
Niꞌr gulubijëꞌ lëꞌ niꞌl.
Nup nacgac chul nit

35 Byönnëꞌ Jesús ca glunëꞌ bönniꞌ judío uná bëꞌ, gulubijëꞌ bönniꞌ naꞌ ziꞌal
nachúl lahuëꞌ. Catiꞌ budzaguëꞌ lëꞌ, gudxëꞌ lëꞌ:
―¿I réjlëꞌu Zxiꞌnëꞌ Dios?
36Bubiꞌë didzaꞌ lëꞌ, rëꞌ Jesús:
―¿Nuzxa naꞌ, Xan, quië tséjlëꞌa Lëꞌ?
37 Jesús rëꞌ lëꞌ:
―Chbléꞌinuꞌ Lëꞌ, atiꞌ nedaꞌ ni ruíꞌlenaꞌ liꞌ didzaꞌ, nacaꞌ Zxiꞌnëꞌ Dios.
38Niꞌr bönniꞌ naꞌ, gyalj yöj lahuëꞌ, gyij ladxëꞌë Jesús, len rëꞌ Lëꞌ:
―Xan, réjlëꞌa Liꞌ.
39 Jesús rnëꞌ:
―Quië cuequi xbeydaꞌ bunách bidaꞌ yödzlyú ni, quië luleꞌi nup nachúl

nanitgac, len lac ca nu nachúl lahui nup taqui taꞌleꞌi.
40 Catiꞌ gulayönnëꞌ didzaꞌ ni bönniꞌ gdauꞌ fariseo naꞌ nacuáꞌlenëꞌ Jesús, niꞌr

tëꞌ Lëꞌ:
―¿Naruꞌ nachúl naníttsatuꞌ?
41Bubiꞌë didzaꞌ Jesús, rëꞌ lequëꞌ:
―Laꞌnaruꞌ nachúlz yöj lauliꞌ, cutu gbágaꞌliꞌ dul‑laꞌ. Naꞌa rnaliꞌ: “Rléꞌituꞌ.”

Qui lë ni naꞌ nabágaꞌliꞌ dul‑laꞌ.
10

Runëꞌ lsaquiꞌ Jesús qui liꞌaj quecbaꞌ böꞌcuꞌ zxilaꞌ
1Gnëꞌ caꞌ Jesús:
―Le nactë rëpaꞌ lbiꞌiliꞌ: Nu bönniꞌ curyaziëꞌ zacaꞌ ga nu ryaz liꞌaj quecbaꞌ

böꞌcuꞌ zxilaꞌ, san tsaziëꞌ zacaꞌ ga yubl, bönniꞌni naquëꞌ gban len rbanczëꞌ. 2Nu
bönniꞌ ryaziëꞌ zacaꞌ ga nu ryaz naquëꞌ bönniꞌ run chíꞌigacczëꞌ‑baꞌ böꞌcuꞌ zxilaꞌ
naꞌ. 3Quië tsaziëꞌ bönniꞌ ni, rsalj nu zoa run chiꞌi ga nu ryaz, atiꞌ taꞌyö ́nibaꞌ
chiꞌë böꞌcuꞌ zxilaꞌ naꞌ len tuꞌúnbëꞌbaꞌ‑nëꞌ. Lëꞌ rulidzëꞌ‑baꞌ qui queëbaꞌ ca lëcbaꞌ
len rubijëꞌ‑baꞌ yuguꞌ böꞌcuꞌ zxilaꞌ naꞌ. 4 Catiꞌ chnubijëꞌ‑baꞌ yúguꞌtëbaꞌ böꞌcuꞌ
zxilaꞌ náquicbaꞌ queëꞌ, rajnörëꞌ laucbaꞌ, atiꞌ böꞌcuꞌ zxilaꞌ naꞌ rajnaucbaꞌ lëꞌ, le
tuꞌúnbëꞌbaꞌ chiꞌë. 5Bönniꞌ yubl cutu tsajnaucbaꞌ lëꞌ, san luzxúndjibaꞌ lëꞌ, le cutu
núnbëꞌcbaꞌ chiꞌiquëꞌ bönniꞌ yubl.

6Le run lsaquiꞌni gudxëꞌ lequëꞌ Jesús, sancutugulayéjniꞌnëꞌ lënaꞌ rëꞌ lequëꞌ.
Naquëꞌ Jesús ca bönniꞌ run chiꞌë‑baꞌ böꞌcuꞌ zxilaꞌ

7Niꞌr rëꞌ lequëꞌ leyúbl Jesús, rnëꞌ:
―Le nactë rëpaꞌ lbiꞌiliꞌ: Nedaꞌ nacaꞌ ca tu ga taꞌyazbaꞌ böꞌcuꞌ zxilaꞌ.

8Chgulalë́ꞌë zian bönniꞌ gulanë́ꞌ nacquëꞌ Cristo, san yúguꞌtë bönniꞌ naꞌ guladx-
inëꞌ ziꞌal canedaꞌ, nacquëꞌ gban len taꞌbanczëꞌ, atiꞌ cutu guluzë́ nagcbaꞌ lequëꞌ
böꞌcuꞌ zxilaꞌ naꞌ. 9 Nedaꞌ nacaꞌ ca tu ga nu ryaz. Nútiꞌtëz bönniꞌ tsázlenëꞌ
nedaꞌ, ulë ́ꞌ bönniꞌ naꞌ, len gaquëꞌ ca tubaꞌ böꞌcuꞌ zxilaꞌ ryazbaꞌ len rurujbaꞌ,
len rdzö ́libaꞌ le rágubaꞌ.

10 ’Zaꞌzëꞌ gban quië cuanëꞌ‑baꞌ len gdöddëꞌ‑baꞌ len usnitiëꞌ‑baꞌ. Nedaꞌ bidaꞌ
quië gataꞌ yöl‑laꞌ naꞌbán gdu quegac bunách nacgac ca böꞌcuꞌ zxilaꞌ quiaꞌ, len
gataꞌ gdu quequëꞌ yöl‑laꞌ naꞌbán gdu naꞌ. 11Nedaꞌ run chíꞌigacaꞌ bunách quiaꞌ
ca runëꞌ bönniꞌ, lu yöl‑laꞌ dxiꞌi ladxiꞌ queëꞌ run chiꞌë‑baꞌ böꞌcuꞌ zxilaꞌ. Bönniꞌ

cni run chiꞌë‑baꞌ böꞌcuꞌ zxilaꞌ zoaczëꞌ udödëꞌ yöl‑laꞌ naꞌbán queëꞌ niꞌa quecbaꞌ
böꞌcuꞌ zxilaꞌ queëꞌ. 12 Bönniꞌ nazxjëꞌ run chiꞌë‑baꞌ böꞌcuꞌ zxilaꞌ, catiꞌ rléꞌinëꞌ
zaꞌbaꞌ böꞌcuꞌ zugaꞌ sniaꞌ, rucaꞌnëꞌ‑baꞌ böꞌcuꞌ zxilaꞌ naꞌ, len ruzxundjëꞌ, atiꞌ
ráguyaꞌabaꞌ yuguꞌ böꞌcuꞌ zxilaꞌ naꞌ böꞌcuꞌ zugaꞌ sniaꞌ naꞌ len ruslasbaꞌ lecbaꞌ.
Cni runëꞌbönniꞌnaꞌ run chiꞌë‑baꞌböꞌcuꞌ zxilaꞌ le cunaquëꞌ gdunu run chiꞌi‑baꞌ
böꞌcuꞌ zxilaꞌ, atiꞌ cutu náquicbaꞌ queëczëꞌ böꞌcuꞌ zxilaꞌ naꞌ. 13Ruzxundjëꞌ bönniꞌ
nazxjëꞌ naꞌ le run chiꞌë‑baꞌ böꞌcuꞌ zxilaꞌ naꞌ quië siꞌzëꞌ dumí len cutu ruiꞌ
ladxëꞌë‑baꞌ böꞌcuꞌ zxilaꞌ naꞌ.

14-15 ’Nedaꞌ nacaꞌ bönniꞌ, lu yöl‑laꞌ dxiꞌi ladxiꞌ quiaꞌ run chíꞌigacaꞌ‑baꞌ böꞌcuꞌ
zxilaꞌ. Ca naꞌ nunbëꞌë nedaꞌ Xuzaꞌ, atiꞌ nedaꞌ núnbëꞌa‑nëꞌ Xuzaꞌ, lëzcaꞌ cni
núnbëꞌgacaꞌ bunách quiaꞌ nacgac ca böꞌcuꞌ zxilaꞌ quiaꞌ, len rudödaꞌ yöl‑laꞌ
naꞌbán quiaꞌ niꞌa quecbaꞌ böꞌcuꞌ zxilaꞌ naꞌ, atiꞌ böꞌcuꞌ zxilaꞌ naꞌ náquicbaꞌ
quiaꞌ núnbëꞌcbaꞌ nedaꞌ. 16 Lëzcaꞌ nacuaꞌbaꞌ quiaꞌ yeláꞌgacrbaꞌ böꞌcuꞌ zxilaꞌ
cunababcbaꞌ ni. Lëzcaꞌ lecbaꞌ ral‑laꞌ tsajxíꞌgacaꞌ‑baꞌ. Lecbaꞌ luzë ́ nagcbaꞌ
chiꞌa, len lacbaꞌ tuz len yezícaꞌrbaꞌ böꞌcuꞌ zxilaꞌ quiaꞌ, atiꞌ nédaꞌczaꞌ gun
chíꞌigacaꞌ‑baꞌ.

17 ’Qui lë ni naꞌ nadxiꞌinëꞌ nedaꞌ Xuzaꞌ, le rudödaꞌ yöl‑laꞌ naꞌbán quiaꞌ, guꞌa
latj nu gdödi nedaꞌ, atiꞌ uziꞌa lei leyúbl, ubanaꞌ lu yöl‑laꞌ gut. 18Nutu nu bönniꞌ
sáquiꞌnëꞌ gdöddëꞌ nedaꞌ san nédaꞌczaꞌ rudödaꞌ yöl‑laꞌ naꞌbán quiaꞌ, gatiaꞌ. Dë
lu naꞌa udödaꞌ lei, len dë lu naꞌa uziꞌa lei leyúbl. Cni nac le gna béꞌinëꞌ nedaꞌ
Xuzaꞌ.

19 Catiꞌ gulayönnëꞌ didzaꞌ ni bönniꞌ judío, leyúbl gularujëꞌ chopl ca táquinëꞌ
queëꞌ. 20Zianëꞌ taꞌnë́ꞌ:
―Yuꞌu Lëꞌ böꞌ xöhuiꞌ, len nachixi icjëꞌ. ¿Bizx quië ruzë́ nagliꞌ Lëꞌ?
21Yelaꞌquëꞌ taꞌnë ́ꞌ:
―Cutu caꞌ ruꞌë cni didzaꞌ bönniꞌ yuꞌu lëꞌ böꞌ xöhuiꞌ. ¿Naruꞌ huactsa böꞌ xöhuiꞌ

usálj yöj lauquëꞌ bönniꞌ nachúl lauquëꞌ?
Tuꞌzóëꞌ Jesús tslaꞌl bönniꞌ judío uná bëꞌ

22 Rac beoꞌ ziag len nac dza naꞌ tunëꞌ lni yödz Jerusalén, tuꞌspanëꞌ ca
gulaguꞌë lu nëꞌë Dios gdauꞌ quequëꞌ. 23 Rdëꞌ Jesús raꞌ gdauꞌ ga nac nchil qui,
nazíꞌ lei Nchil Queëꞌ Salomón. 24Gulaguꞌë Jesús liꞌaj bönniꞌ judío uná bëꞌ len
tëꞌ Lëꞌ:
―¿Batxcz usanuꞌ runuꞌ ga röꞌtuꞌ baguíꞌi? Chquiꞌ nacuꞌ liꞌ Cristo, ca nacz

gdixjöiꞌ netuꞌ.
25 Jesús rëꞌ lequëꞌ:
―Chgudxczaꞌ lbiꞌiliꞌ, san cutu réjlëꞌliꞌ nedaꞌ. Nacgac bëꞌ nu nacaꞌ yuguꞌ

dxin runaꞌ le dë lu naꞌa uláz queëꞌ Xuzaꞌ. 26 Lbiꞌiliꞌ cutu réjlëꞌliꞌ nedaꞌ, le
cutu nabáblenliꞌ nup nacgac böꞌcuꞌ zxilaꞌ quiaꞌ, ca naꞌ chgudxczaꞌ lbiꞌiliꞌ.
27 Taꞌyö́nibaꞌ chiꞌa böꞌcuꞌ zxilaꞌ quiaꞌ, len tuꞌúnbëꞌbaꞌ nedaꞌ, atiꞌ nedaꞌ
núnbëꞌgacaꞌ‑baꞌ, atiꞌ rdjáclenbaꞌ nedaꞌ. 28 Nedaꞌ runödzjaꞌ quecbaꞌ yöl‑laꞌ
naꞌbán gdu, atiꞌ cutu caꞌ laꞌnitbaꞌ, atiꞌ nutu nu saquiꞌ ubíj lecbaꞌ lu naꞌa nedaꞌ.
29 Bennëꞌ quiaꞌ lecbaꞌ Xuzaꞌ Dios, atiꞌ Lëꞌ náptërëꞌ yöl‑laꞌ huac ca yúguꞌtë
bunách, atiꞌ nutu nu saquiꞌ ubíj lecbaꞌ lu nëꞌë Xuzaꞌ. 30 Nedaꞌ len Dios Xuz,
tuz nactuꞌ.

31Leyúbl guluguel‑lëꞌë guiöj luladxëꞌ Jesús bönniꞌ judío uná bëꞌ naꞌ. 32 Jesús
rëꞌ lequëꞌ:
―Zian lenacdxiꞌabenaꞌ lauliꞌ le dë lunaꞌaulázqueëꞌXuzaꞌ. ¿Niꞌaqui bizxal

dxin dxiꞌa ni uládxiꞌliꞌ nedaꞌ guiöj?
33Gulubiꞌë didzaꞌ bönniꞌ judío uná bëꞌ naꞌ, tëꞌ Lëꞌ:
―Niꞌa qui dxin dxiꞌa cutu uládxiꞌtuꞌ liꞌ guiöj, san le curnéuꞌ dxiꞌa queëꞌDios,

le nacuꞌ liꞌ bunáchz, len run cuinuꞌ Dios.
34Bubiꞌë didzaꞌ Jesús, rëꞌ lequëꞌ:

―¿Naruꞌ cu nayúj lu guich lu zxba queëliꞌ ca gnëꞌ Dios, rna: “Nedaꞌ rniaꞌ:
Nacliꞌ yuguꞌ dios”? 35Nö ́ziczruꞌ tsaz nayújcz le nayúj lu guich laꞌy. Lu guich
laꞌy naꞌ ruiꞌ laquëꞌ dios, bönniꞌ niꞌ bë́ꞌlenëꞌ lequëꞌ didzaꞌ Dios. 36Dios bubijëꞌ
nedaꞌ quizi queëꞌ len bsölëꞌë nedaꞌ yödzlyú ni. ¿Naruꞌ rnátsaliꞌ quiaꞌ: “Liꞌ cutu
rneuꞌ dxiꞌa queëꞌ Dios”, le gniaꞌ: Zxiꞌnëꞌ Dios nacaꞌ? 37Chquiꞌ cutu runaꞌ dxin
budödëꞌ lu naꞌa Xuzaꞌ Dios, cutu ral‑laꞌ tséjlëꞌliꞌ nedaꞌ. 38 Chquiꞌ runaꞌ dxin
budödëꞌ lu naꞌa Dios, zal‑laꞌ cutu réjlëꞌliꞌ nédaꞌczaꞌ, gul‑tsejlëꞌ le nacgac bëꞌ
dxin naꞌ runaꞌ, quië gáquibeꞌiliꞌ naquëꞌ tuz len nedaꞌ Dios Xuz, atiꞌ nedaꞌ caꞌ
nacaꞌ tuz len Xuzaꞌ.

39Leyúbl gulazú gulaböꞌë laꞌzönëꞌ Jesús, san Lëꞌ bulë́ꞌ lu naꞌquëꞌ.
40Niꞌr gyijëꞌ Jesús leyúbl yetsláꞌa yegu Jordán, ga niꞌ zíꞌatël buquilëꞌ bunách

nis Juan, atiꞌ bugaꞌnëꞌ niꞌ Jesús. 41Guladxín ga zoëꞌ Jesús bunách zian, taꞌná:
―Le nactë cutu benëꞌ Juan nitú yöl‑laꞌ huac zxön, san yúguꞌtë le gnëꞌ Juan

naꞌ ca ral‑laꞌ gac queëꞌ bönniꞌ ni, gdutë li nac.
42Qui lë ni naꞌ gulayejlëꞌë Jesús bönniꞌ zian ga naꞌ zoëꞌ.

11
Le guc catiꞌ gutiëꞌ Lázaro

1 Dza niꞌ réꞌinëꞌ Lázaro, bönniꞌ Betania, le nac ladzcnu María len Marta.
Nacnu Marta zxilnu María. 2Nacnu María naꞌ ngul zanëꞌ Lázaro, bönniꞌ naꞌ
réꞌinëꞌ, len nacnu caꞌ ngul naꞌ gluꞌnu le rlaꞌ zxix niꞌë Xanruꞌ, len buzxinu niꞌë
len guitsaꞌ icjnu. 3Gulasö́laꞌnu ngul zanëꞌ Lázaro naꞌ nu yjödx Jesús, gna:
―Xan, byutscaꞌ, réꞌinëꞌ Lázaro, bönniꞌ naꞌ nadxiꞌinuꞌ‑nëꞌ.
4Catiꞌ byönnëꞌ didzaꞌ ni Jesús, gudxëꞌ nup nacuáꞌ niꞌ, rnëꞌ:
―Guidzhuë́ꞌni cutu nac le gdödi lëꞌ tsaz, san nac quië glaꞌ lahui yöl‑laꞌ yeníꞌ

queëꞌ Dios, atiꞌ niꞌa qui guidzhuë́ꞌ ni glaꞌ lahui caꞌ yöl‑laꞌ yeníꞌ quiaꞌ nedaꞌ,
Zxiꞌnëꞌ Dios.

5 Jesús nadxiꞌinëꞌ‑nu Marta, len ngul zxilnu Marta naꞌ, len Lázaro naꞌ.
6 Zal‑laꞌ nadxiꞌinëꞌ lequëꞌ Jesús, catiꞌ byönnëꞌ réꞌinëꞌ Lázaro, yechóp dza caꞌ
bugaꞌnëꞌ ga naꞌ zoëꞌ. 7Catiꞌ bzaꞌa chop dza naꞌ, gudxëꞌ yuguꞌ bönniꞌ usë́d queëꞌ
Jesús, rnëꞌ:
―Huayejruꞌ leyúbl luyú Judea.
8Niꞌr tëꞌ Lëꞌ bönniꞌ usë́d queëꞌ, taꞌnë́ꞌ:
―BönniꞌUsëdi, ziꞌagulazúgulaböꞌë luladxëꞌLiꞌ guiöjbönniꞌ judíounábëꞌniꞌ.

¿Naruꞌ huayejtsuꞌ niꞌ leyúbl?
9Bubiꞌë didzaꞌ Jesús, rëꞌ lequëꞌ:
―Zoacz chinnu hora lahuiꞌ dza. Nu bönniꞌ rdëꞌ lahuiꞌ dza, cutu tsajchéguꞌë,

le rléꞌinëꞌ, le zoalen lëꞌ yeníꞌ zoa yödzlyú ni. 10 Chquiꞌ rdëꞌ chdzöꞌl bönniꞌ,
rajchéguꞌë, le cutu zoalen lëꞌ yeníꞌ.

11Catiꞌ budx bëꞌë didzaꞌ ni Jesús, niꞌr gudxëꞌ lequëꞌ:
―Rasiëꞌ Lázaro, böchiꞌ lzaꞌruꞌ, atiꞌ tsijaꞌ nedaꞌ, tsajspanaꞌ‑nëꞌ.
12Niꞌr tëꞌ Lëꞌ bönniꞌ usë́d queëꞌ, taꞌnë́ꞌ:
―Xan, chquiꞌ rasiëꞌ, huöaquëꞌ.
13Gnëꞌ cni Jesús le chgutiëꞌ Lázaro, san lequëꞌ táquinëꞌ gnëꞌ: “Raszëꞌ Lázaro.”

14Niꞌr gudxëꞌ lequëꞌ yalj lulu Jesús, gnëꞌ:
―Chgutiëꞌ Lázaro. 15Rudzijdaꞌ le cutu zoaꞌ niꞌ, le gac naꞌa tu le uziꞌliꞌ xbey,

le gun ga tséjlëꞌliꞌ nedaꞌ. Huayejruꞌ naꞌa ga naꞌ dëꞌ Lázaro.
16 Niꞌr gudxëꞌ yezícaꞌrëꞌ bönniꞌ usë́d queëꞌ Jesús Tomás, bönniꞌ naꞌ tuꞌë lëꞌ,

Bönniꞌ Cuach, rnëꞌ:
―Huayejruꞌ caꞌ rëꞌu, gátlenruꞌ‑nëꞌ.
Naquëꞌ JesúsNu ruspán nup chnatgac, lencaꞌNu nabániruꞌ

17-19Dë gal‑laꞌz ga dë Jerusalén yödz Betania naꞌ, nac ca rzaꞌruꞌ tu hóratëz.
Qui lë ni naꞌ chguladxinëꞌ zian bönniꞌ judío ga naꞌ nacuaꞌnuMarta len María,
tuꞌhuíꞌ zxönëꞌ lecnu le gutiëꞌ bönniꞌ zancnu. Catiꞌ bdxinëꞌ niꞌ Jesús, byönnëꞌ
chguc tapdzayuꞌëyerubaLázaronaꞌ. 20Catiꞌbyö́ninudidzaꞌMarta, zëꞌë Jesús,
niꞌr brujnu yuꞌu, yajtsagnu Lëꞌ, san María bugaꞌnnu yuꞌu naꞌ. 21Marta naꞌ
rënu Jesús:
―Xan, laꞌnaruꞌ zuꞌ ni, cutu gatiëꞌ bönniꞌ zanaꞌ. 22Lëzcaꞌ naꞌa, nözdaꞌ yúguꞌtë

le gnabuꞌ lahuëꞌ Dios, Dios gunnëꞌ quiuꞌ.
23 Jesús rëꞌ‑nu:
―Ubanëꞌ bönniꞌ zanuꞌ.
24Marta rënu Lëꞌ:
―Nözdaꞌ ubanëꞌ catiꞌ gdxin dza udx catiꞌ lubán nup chnatgac.
25Niꞌr Jesús rëꞌ‑nu:
―Nacczaꞌ nedaꞌ Nu ruspán nup chnatgac lencaꞌ Nu nabánigac bunách. Nu

tsejlëꞌ nedaꞌ, zal‑laꞌ gat nu naꞌ, ubáncz, 26 atiꞌ yúguꞌtë bönniꞌ nabanquëꞌ len
taꞌyejlëꞌë nedaꞌ, cutu caꞌ latiëꞌ tsaz. ¿I réjlëꞌu lë ni?

27Marta rënu Lëꞌ:
―Ja, Xan. Réjlëꞌa nacuꞌ Liꞌ Cristo, Zxiꞌnëꞌ Dios, Bönniꞌ naꞌ gzxiꞌ lu nëꞌë Dios

gsölëꞌë yödzlyú ni.
Rbödxëꞌ Jesús le ruhuiꞌni ladxëꞌë niꞌa quecnu ngul zanëꞌ Lázaro

28CatiꞌbudxbëꞌnudidzaꞌniMarta naꞌ, böajnu yuꞌu, yajlidznuMaría, zxilnu,
len bagachiꞌz rënu lënu:
―Bönniꞌ Usëdi zoëꞌ ni, rulidzëꞌ liꞌ.
29 Catiꞌ byö́ninu didzaꞌ ni María, laꞌ gyástënu, zeajnu ga naꞌ zoëꞌ Jesús.

30 Cutu ryaznëꞌ Jesús laꞌ yödzdauꞌ naꞌ, san zoazëꞌ ga naꞌ yajtsagnu Lëꞌ Marta.
31 Catiꞌ gulaléꞌinëꞌ‑nu María naꞌ gyasnu len jaréluꞌnu brujnu bönniꞌ judío naꞌ
nacuáꞌlenëꞌ‑nu ga nac lu yuꞌu len tuꞌhuíꞌ zxönëꞌ‑nu, niꞌr glauquëꞌ‑nu, taꞌnë́ꞌ:
―Huayeajnu raꞌ yeru ba tsajchödxnu niꞌ.
32NiꞌrbdxinnuMaríaganaꞌ zoëꞌ Jesús. CatiꞌbléꞌinuLëꞌ, byéchunuxniꞌë, rënu

Lëꞌ:
―Xan, laꞌnaruꞌ zuꞌ ni, cutu gatiëꞌ bönniꞌ zanaꞌ.
33Catiꞌ bléꞌinëꞌ Jesús rbödxnu, len taꞌbödxëꞌ caꞌ bönniꞌ judío naꞌ dzagquëꞌ‑nu,

niꞌr buiꞌnnëꞌ len gnëtsca ladxëꞌë. 34Rnëꞌ:
―¿Gazx bucáchiꞌliꞌ‑nëꞌ?
Tëꞌ Lëꞌ:
―Gda uyúꞌ.
35Grödxëꞌ Jesús. 36Niꞌr gulanë ́ꞌ bönniꞌ judío naꞌ, taꞌnë́ꞌ:
―Gul‑yutscaꞌ tscátiꞌga nadxiꞌinëꞌ lëꞌ.
37Laꞌquëꞌ taꞌnë́ꞌ:
―Benëꞌ ga rléꞌinëꞌ bönniꞌ naꞌ ziꞌal nachúl lahuëꞌ bönniꞌ ni. ¿Naruꞌ cu guctsa

gunëꞌ ga cu gatiëꞌ Lázaro?
Rubanëꞌ Lázaro lu yöl‑laꞌ gut

38 Leyúbl gnëtsca ladxëꞌë Jesús, atiꞌ bdxinëꞌ raꞌ yeru ba naꞌ. Ba naꞌ nac tu
yeru nadj lëꞌi guiꞌa guiöj, atiꞌ daꞌ tu guiöj blag nuséyj ga nu ryaz lei. 39Gudxëꞌ
nup nacuáꞌ niꞌ Jesús, rnëꞌ:
―Gul‑cúa guiöj ni.
Niꞌr Marta, ngul zanëꞌ bönniꞌ nat naꞌ, rënu Lëꞌ:
―Xan, chrlëꞌë zgut le chguc tap dza natiëꞌ.
40 Jesús rëꞌ‑nu:
―¿Naruꞌ clëg chgudxczaꞌ liꞌ chquiꞌ réjlëꞌu, hualéꞌinuꞌyöl‑laꞌyeníꞌqueëꞌDios?

41Niꞌr gulagǘëꞌ guiöj blag naꞌ nuséyj ga nu ryaz yeru ba ga naꞌ yuꞌë bönniꞌ
nat naꞌ. Buyúëꞌ Jesús zacaꞌ luzxbál, rnëꞌ:
―Xuzaꞌ, xclenuꞌ, rëpaꞌ Liꞌ, le ryönnuꞌ nedaꞌ. 42 Nedaꞌ nözdaꞌ ryö ́ntecznuꞌ

nedaꞌ, san ruꞌa didzaꞌ ni quië luzíꞌ xbey bunách zian ni len laꞌyejlëꞌ Liꞌ naꞌ
nasöluꞌu nedaꞌ.

43Catiꞌ budx bëꞌë didzaꞌ ni Jesús, zidzj bulidzëꞌ, rnëꞌ:
―Lázaro, burúj nil.
44Burujëꞌ bönniꞌ nat naꞌ lu yeru ba, narö ́ligacr niꞌa nëꞌë yuguꞌ láriꞌdauꞌ, len

nagachiꞌ caꞌ lahuëꞌ yetú láriꞌdauꞌ. Niꞌr Jesús rëꞌ lequëꞌ:
―Gul‑lí lariꞌ naꞌ naröli niꞌa nëꞌë len gul‑guꞌë latj sëꞌë.
Tun xtidzëꞌë judío uná bëꞌ ludöddëꞌ Jesús

45 Niꞌr gulayejlëꞌë Jesús zian bönniꞌ judío naꞌ yjáclenëꞌ tsazxö́n María len
gulaléꞌinëꞌ lë naꞌ benëꞌ Jesús. 46Laꞌquëꞌ yjaquëꞌ ga nacuꞌë bönniꞌ gdauꞌ fariseo
len gulaguíxjöiꞌnëꞌ lequëꞌ ca naꞌ benëꞌ Jesús. 47 Niꞌr guludúblenëꞌ tsazxö́n
bönniꞌ gdauꞌ taꞌbequi xbey yuguꞌ bönniꞌ gdauꞌ fariseo naꞌ, len yuguꞌ bxuz uná
bëꞌ, taꞌnë́ꞌ:
―¿Nacxcz gunruꞌ? Runëꞌ bönniꞌ ni zian yöl‑laꞌ huac zxön. 48 Chquiꞌ

güiꞌzruꞌ‑nëꞌ latj gunëꞌ ca ni runczëꞌ, laꞌyejlëꞌ Lëꞌ yúguꞌtë bunách, atiꞌ udjaquëꞌ
ni bönniꞌ Roma, duquindjquëꞌ gdauꞌ laꞌy queëruꞌ, len yödz queëruꞌ.

49Niꞌr bëꞌë didzaꞌ Caifás, bxuz blau iz naꞌ, len dzaguëꞌ lequëꞌ, rëꞌ lequëꞌ:
―Lbiꞌiliꞌ cutu bi nö́ziliꞌ, 50 len cutu ráquibeꞌiliꞌ run bayúdx gatiëꞌ tuëꞌ bönniꞌ

niꞌa quegac bunách, cui nit gdu yödz.
51Clëg racz queëꞌ bëꞌë didzaꞌ ni, san le naquëꞌ bxuz blau iz naꞌ, qui lë ni naꞌ

bëꞌë didzaꞌ uláz queëꞌ Dios ca ral‑laꞌ gatiëꞌ Jesús niꞌa quegac bunách yödz naꞌ.
52 Gatiëꞌ Jesús, clëgz niꞌa qui yödz naꞌ, san gatiëꞌ caꞌ quië utubëꞌ zxiꞌnëꞌ Dios
náslasquëꞌ, quië lacquëꞌ tuz. 53 Cni guc, laꞌ dza naꞌz glun xtídzaꞌquëꞌ ludöddëꞌ
Jesús. 54Qui lë ni naꞌ cutur gdëꞌ Jesús yalj lulu gap nacuáꞌ bunách judío, san
buzë́ꞌë niꞌ, zijëꞌ tu latj gal‑laꞌ ga nac latj caꞌz, atiꞌ bdxinëꞌ yödz Efraín, ga niꞌ
bugaꞌnëꞌ, atiꞌ dzagquëꞌ Lëꞌ bönniꞌ usë́d queëꞌ.

55 Dza naꞌ chzaꞌ gal‑laꞌ Lni PAscua quequëꞌ bönniꞌ judío catiꞌ tuꞌspanëꞌ ca
benëꞌ Dios, bubijëꞌ luyú Egipto bunách queëꞌ. Gularúj bunách zian yuguꞌ
yödz niꞌ, atiꞌ gulabenëꞌ, zjaquëꞌ Jerusalén catiꞌ ziꞌa gdxin lni naꞌ quië tsajpáꞌ
cuinquëꞌ ca nac qui gdauꞌ. 56 Tuꞌguiljëꞌ Jesús bönniꞌ naꞌ nacuꞌë Jerusalén, len
catiꞌ niꞌ nacuꞌë nchil gdauꞌ, gulanabi lzaꞌquëꞌ tuëꞌ yetúëꞌ, taꞌnë́ꞌ:
―¿Bizxa rsácaꞌliꞌ? ¿Huidtsëꞌ lni, o cutu guidëꞌ?
57 Chgulaná bëꞌë yuguꞌ bxuz uná bëꞌ len yuguꞌ bönniꞌ gdauꞌ fariseo chquiꞌ

nu nözi ga zoëꞌ Jesús, ral‑laꞌ dudixjöiꞌ lequëꞌ quië gac tsajxönquëꞌ Lëꞌ.
12

María rguꞌnu niꞌë Jesús le rlaꞌ zxix
1 Catiꞌ niꞌ nagaꞌngac yexóp dza gdxin Lni Pascua catiꞌ tuꞌspanëꞌ ca benëꞌ

Dios, bubijëꞌ luyú Egipto bunách queëꞌ, niꞌr bdxinëꞌ Jesús lu yödz Betania, ga
naꞌ zoëꞌ Lázaro, bönniꞌ naꞌ gutiëꞌ len bubanëꞌ lu yöl‑laꞌ gut. 2 Niꞌ gulaguꞌë tu
güiꞌi huagu gahuëꞌ Jesús. Gluꞌnu le lahuëꞌMaría, atiꞌ nutsëꞌë Lázaro ladj bönniꞌ
rö́ꞌlenquëꞌ Jesús tahuëꞌ. 3Niꞌr gdél‑laꞌnu María ca tu guia le rlaꞌ zxix qui yöj
susén las gdu, le záquiꞌtsqui, len gluꞌnu lei niꞌë Jesús. Buzxinu niꞌë len guitsaꞌ
icjnu. Gdutë lu yuꞌu naꞌ gze böꞌ zxix. 4Niꞌr bëꞌë didzaꞌ bönniꞌ usë ́d queëꞌ Jesús,
lëꞌ Judas Iscariote, zxiꞌnëꞌ tu bönniꞌ lëꞌ Simón, len naquëꞌ bönniꞌ naꞌ udödëꞌ
Jesús lu naꞌquëꞌ bönniꞌ gdauꞌ, rnëꞌ:

5―¿Bizx quië cugdaꞌu le rlaꞌ zxix naꞌ le zacaꞌ lazxjruꞌ qui tu iz, atiꞌ huac nu
quis dumí naꞌ quegac bunách yechiꞌ?

6Gnëꞌ cni, clëg le ruiꞌ ladxëꞌë bunách yechiꞌ, san le naquëꞌ gban, len lëczëꞌ
nuꞌë bzud dumí quequëꞌ, len rubíjlanëꞌ dumí naꞌ tuꞌchijëꞌ lu bzud naꞌ. 7Niꞌr
Jesús rëꞌ lëꞌ:
―Bëꞌ‑nu latj, le nac lë ni bennu tu le nabáꞌa quië dza ggachaꞌa.

8Laꞌcuáꞌlentecz lbiꞌiliꞌ bunách yechiꞌ, san nedaꞌ cutu ugáꞌnteczaꞌ ga zoaliꞌ.
Tun xtídzaꞌquëꞌ bönniꞌ judío uná bëꞌ ludöddëꞌ Lázaro

9 Catiꞌ gulayönnëꞌ zoëꞌ Jesús Betania, guladxinëꞌ niꞌ zian bönniꞌ judío, clëgz
le zoëꞌ niꞌ Jesús, san lëzcaꞌ le tëꞌnnëꞌ laꞌléꞌinëꞌ Lázaro, bönniꞌ naꞌ buspanëꞌ lëꞌ
Jesús lu yöl‑laꞌ gut. 10Niꞌr glun xtídzaꞌquëꞌ bxuz uná bëꞌ, ludöddëꞌ caꞌ Lázaro,
11 le taꞌyejlëꞌë Jesús len chnuláꞌalenquëꞌbxuzunábëꞌnaꞌ zianbönniꞌ judíoniꞌa
queëꞌ Lázaro naꞌ.

Len ba zxön ryaziëꞌ Jesús Jerusalén
12 Guladxín Jerusalén bunách zian dza Lni Pascua, atiꞌ dza buróp naꞌ

taꞌyönnëꞌ zëꞌë Jesús niꞌ. 13Niꞌr gulaguitsjëꞌ zin len gularujëꞌ zajxíꞌgal‑laꞌquëꞌ
Jesús, atiꞌ gluꞌë zidzj didzaꞌ, taꞌnë́ꞌ:
―Yöl‑laꞌ ba Dios. Yöl‑laꞌ ba Bönniꞌ ni zëꞌë uláz queëꞌ Xanruꞌ, gna béꞌinëꞌ

bunách Israel.
14Bdzölnëꞌ‑baꞌ tubaꞌbúrrodauꞌ Jesús, atiꞌ gdxiëꞌ‑baꞌ ca naꞌnayúj lu guich laꞌy,

rna:
15Cutu gádxiliꞌ, lbiꞌiliꞌ, zoaliꞌ yödz Sión.
Gul‑yutscaꞌ, zëꞌë Bönniꞌ gna béꞌinëꞌ lbiꞌiliꞌ.
Dxiëꞌ‑baꞌ tubaꞌ búrrodauꞌ.

16Catiꞌ niꞌ ziꞌa guc lë ni, cutu gulayéjniꞌnëꞌ bönniꞌ usë ́d queëꞌ Jesús, san gdöd
niꞌ, catiꞌbubanëꞌ Jesús lu yöl‑laꞌ gut, buëpëꞌ yehuaꞌ yubáqueëꞌ, niꞌr yajneycnëꞌ
lë ni nayúj lu guich laꞌy ca ral‑laꞌ gac queëꞌ, atiꞌ guc cni queëꞌ lë ni.

17 Lëzcaꞌ glunëꞌ lnaꞌ lau queëꞌ Jesús bönniꞌ naꞌ gulacuáꞌlenëꞌ Lëꞌ catiꞌ niꞌ
bulidzëꞌ Lázaro, yuꞌë yeru ba, len buspanëꞌ lëꞌ lu yöl‑laꞌ gut. 18 Qui lë ni naꞌ
caꞌ gularujëꞌ bönniꞌ yajxíꞌgal‑laꞌquëꞌ Jesús, le gulayönnëꞌ ca nac yöl‑laꞌ huac ni
benëꞌ Lëꞌ. 19Niꞌr gulanë́ꞌ laꞌ légaczëꞌ bönniꞌ gdauꞌ fariseo, taꞌnë́ꞌ:
―Chnac bëꞌ cutu bi sáquiꞌruꞌ gunruꞌ. Gul‑yú ca daꞌgac Lëꞌ yúguꞌtë bunách.
Tuꞌguiljëꞌ Jesús bönniꞌ gzaꞌa

20 Dzagquëꞌ nup naꞌ guladxín Jerusalén dza Lni Pascua naꞌ laꞌquëꞌ bönniꞌ
gzaꞌa quië laꞌyíj ládxiꞌquëꞌDios. 21Yajtsagquëꞌ Felipe, bönniꞌBetsaida qui luyú
Galilea, yuguꞌ bönniꞌ gzaꞌa naꞌ, atiꞌ glátaꞌyuëꞌ lahuëꞌ, taꞌnë́ꞌ:
―Bönniꞌ, rë ́ꞌnituꞌ gléꞌituꞌ‑nëꞌ Jesús.
22 Gyijëꞌ Felipe naꞌ, yjödxëꞌ caꞌ Andrés. Niꞌr Andrés len Felipe naꞌ glëꞌ caꞌ

Jesús. 23Bubiꞌë didzaꞌ Jesús, rëꞌ lequëꞌ:
―Chzoa gdxin dza gatiaꞌ nedaꞌ, Bönniꞌ Nuhuöaquëꞌ Gdu Bunách, huöjaꞌ

xlatjaꞌ yehuaꞌ yubá. 24 Le nactë rëpaꞌ lbiꞌiliꞌ: Ugáꞌn leyz tu xseydauꞌ chquiꞌ
cutu ggachiꞌ luyú lenudxqui. Chquiꞌudxqui xseydauꞌnaꞌ, atiꞌ glen, szxö́nitër
unö ́dzj. 25Nu bönniꞌ ruiꞌ ládxiꞌtsquëꞌ yöl‑laꞌ naꞌbán queëꞌ, unitiëꞌ lei, le gatiëꞌ
tsaz bönniꞌ naꞌ. Nu bönniꞌ cutu ruiꞌ ladxëꞌë yöl‑laꞌ naꞌbán dë queëꞌ yödzlyú ni
gun chiꞌë lei ga gdxinr dza gataꞌ yöl‑laꞌ naꞌbán gdu queëꞌ. 26 Chquiꞌ rëꞌnnëꞌ
bönniꞌ gunëꞌ xchinaꞌ, ral‑laꞌ tëꞌë nedaꞌ bönniꞌ naꞌ, atiꞌ ga niꞌ tsajsóaꞌ nedaꞌ, niꞌ
tsajsóëꞌ caꞌ bönniꞌ naꞌ runëꞌ xchinaꞌ. Chquiꞌ runëꞌ xchinaꞌ bönniꞌ, gunëꞌ ba laꞌn
bönniꞌ naꞌ Xuzaꞌ Dios.

Rguíxjöꞌë Jesús ca ziꞌa ludöddëꞌ Lëꞌ
27Gnëꞌ caꞌ Jesús:

―Naꞌa röꞌtscaꞌ baguíꞌi nedaꞌ. ¿Nacx gnatsaꞌ? ¿Naruꞌ gniaꞌ: Xuzaꞌ, buslá nedaꞌ
lu le ral‑laꞌ gac quiaꞌ naꞌa? Qui lë ni naꞌ bidaꞌ, quië guaꞌ glenaꞌ le ral‑laꞌ gac
quiaꞌ naꞌa. 28Xuzaꞌ, ben ga glaꞌ lahui yöl‑laꞌ yeníꞌ quiuꞌ.
Niꞌr byön chiꞌi Nu ruiꞌ didzaꞌ yehuaꞌ yubá, rna:
―Chbenaꞌ ga naláꞌ lahui yöl‑laꞌ yeníꞌ quiaꞌ, atiꞌ leyúbl gunaꞌ ga glaꞌ lahui

yöl‑laꞌ yeníꞌ quiaꞌ naꞌ.
29Gulayöni chiꞌi ni bunách zian nacuáꞌ niꞌ, atiꞌ taꞌná:
―Gziuꞌ naꞌ gnë.
Yelaꞌgac bunách naꞌ taꞌná:
―Bë́ꞌlenëꞌ Lëꞌ didzaꞌ gbaz laꞌy queëꞌ Dios.
30Niꞌr bubiꞌë didzaꞌ Jesús, rëꞌ lequëꞌ:
―Byön chiꞌi ni, clëg quië uziꞌa xbey nedaꞌ, san quië uziꞌliꞌ xbey lbiꞌiliꞌ.

31Chbdxin dza cuequi xbeynëꞌ bunách yödzlyú ni Dios. Naꞌa chuꞌnëꞌ Dios niꞌl
tuꞌ xöhuiꞌ rna beꞌi bunách yödzlyú ni. 32Naꞌa, chquiꞌ luchisëꞌ nedaꞌ xtsaꞌ bönniꞌ
ludöddëꞌ nedaꞌ, gunaꞌ ga ludúb quiaꞌ yúguꞌtë bunách.

33Didzaꞌ ni bëꞌë Jesús nac bëꞌ nac gatiëꞌ. 34Të Jesús bunách zian naꞌ, taꞌná:
―Netuꞌ byö́nituꞌ nup gululáb le rna bëꞌ zxba queëꞌ Dios, lë naꞌ rna:

“Sóateczëꞌ Cristo.” ¿Nacxcznac, rnauꞌ Liꞌ: “Run bayúdxBönniꞌNuhuöaquëꞌGdu
Bunách, luchisëꞌ Lëꞌ xtsaꞌ”? ¿Nuzxa naꞌ BönniꞌNuhuöaquëꞌ Gdu Bunách?

35Niꞌr Jesús rëꞌ lequëꞌ:
―Yetú chiꞌidauꞌz sóalenaꞌ lbiꞌiliꞌ nedaꞌ, nacaꞌ yeníꞌ queëliꞌ. Gul‑tá tsal ni

zóalenaꞌ lbiꞌiliꞌ len dë queëliꞌ yeníꞌ, cui gchul nitliꞌ. Nu bönniꞌ rdëꞌ ga chul
xöhuiꞌ cutu nöznëꞌ gazx zijëꞌ. 36Tsal ni zóalenaꞌ lbiꞌiliꞌnedaꞌ, nacaꞌ yeníꞌqueëliꞌ.
Gul‑tsejlëꞌ nedaꞌ nacaꞌ yeníꞌ queëliꞌ quië gléꞌiliꞌ yeníꞌ naꞌ nac gdu.
Catiꞌ budx bëꞌë didzaꞌ ni Jesús, yhuöjëꞌ yajcachiꞌ lahuëꞌ lauquëꞌ.
Le run nigui bunách judío, cui laꞌyejlëꞌ Jesús

37 Zal‑laꞌ benëꞌ Jesús zian yöl‑laꞌ huac lauquëꞌ, cutu gulayejlëꞌë Lëꞌ. 38 Cni
gucquiëbutság lënaꞌbuzujëꞌ lu guich Isaías,bönniꞌbëꞌëdidzaꞌulázqueëꞌDios,
gnëꞌ:
Xan, ¿nuzxa caz gyejlëꞌ didzaꞌ bëꞌtuꞌ?
¿Nuzxa caz buluiꞌinëꞌ lei Xanruꞌ yöl‑laꞌ huac queëꞌ?
39Cni guc, cutu guc laꞌyejlëꞌë Jesús. Guc ca naꞌ gnëꞌ caꞌ Isaías:
40Dios benëꞌ ga gulachúl gulanitiëꞌ,
Atiꞌ guc zid ládxiꞌdauꞌquëꞌ
Cui laꞌléꞌinëꞌ len yöj lauquëꞌ,
Len cui laꞌyéjniꞌnëꞌ lu icj ládxiꞌdauꞌquëꞌ.
Cutu luhuöaquëꞌ quiaꞌ quië úngacaꞌ‑nëꞌ.
41 Bëꞌë didzaꞌ ni Isaías le bléꞌinëꞌ yöl‑laꞌ yeníꞌ queëꞌ Cristo, len bëꞌë didzaꞌ ca
nac queëꞌ Lëꞌ.

42Zal‑laꞌ rac cni, gulayejlëꞌ Jesús bunách zian, len ga bdxintë gulayejlëꞌë Lëꞌ
laꞌquëꞌ bönniꞌ uná bëꞌ, san le tádxinëꞌ yuguꞌ bönniꞌ gdauꞌ fariseo, cutu glunëꞌ
lnaꞌ lau queëꞌ yalj lulu, cui lubijëꞌ lequëꞌ tsaz ga naꞌ tuꞌdubëꞌ tuꞌsëdëꞌ queëꞌ
Dios. 43Cni glunëꞌ le tunrëꞌ zxön le tun lequëꞌba laꞌnbunách ca le runëꞌ lequëꞌ
ba laꞌn Dios.

Didzaꞌ bëꞌë Jesús lun ga grugu quegac bunách cutaꞌyejlëꞌ
44Bëꞌë zidzj didzaꞌ Jesús, rnëꞌ:
―Nu bönniꞌ rejlëꞌë nedaꞌ, clëg nedaꞌz rejlëꞌë, san rejlëꞌë caꞌ Xuzaꞌ nasölëꞌë

nedaꞌ. 45 Lëzcaꞌ cni, nu bönniꞌ rléꞌinëꞌ nedaꞌ, rléꞌinëꞌ caꞌ Xuzaꞌ nasölëꞌë nedaꞌ.
46 Nedaꞌ nacaꞌ yeníꞌ len bidaꞌ yödzlyú ni, cui lugaꞌnëꞌ ga chul xöhuiꞌ yúguꞌtë
bönniꞌ laꞌyejlëꞌë nedaꞌ. 47 Chquiꞌ ryönnëꞌ xtidzaꞌa bönniꞌ len cutu runëꞌ lei
ba laꞌn, clëg nedaꞌ gchugaꞌ queëꞌ bönniꞌ naꞌ, le bidaꞌ ni, clëg quië gchugaꞌ

quegac bunách yödzlyú ni, san quië usláꞌ bunách yödzlyú ni. 48 Nu bönniꞌ
ruzóëꞌ nedaꞌ tslaꞌl len cutu rziꞌ lu nëꞌë xtidzaꞌa, chzoa le gchugu queëꞌ bönniꞌ
naꞌ. Didzaꞌ naꞌ chbë́ꞌlenaꞌ lbiꞌiliꞌ nac tu le gchugu queëꞌ bönniꞌ naꞌ dza udx.
49 Cni nac, ruꞌa didzaꞌ, clëg racz quiaꞌ, san gudxëꞌ nedaꞌ Xuzaꞌ nasölëꞌë nedaꞌ
le ral‑laꞌ gniaꞌ, lencaꞌ ca ral‑laꞌ guꞌa didzaꞌ. 50 Nözdaꞌ gna bëꞌë cni Dios quië
gataꞌ quegac bunách yöl‑laꞌnaꞌbán gdu. Cni nac, didzaꞌnaꞌ ruꞌa, ruꞌa didzaꞌ ca
naꞌ chgudxczëꞌ nedaꞌ Xuzaꞌ.

13
Jesús rguibëꞌ níꞌaquëꞌ bönniꞌ usë́d queëꞌ

1Niꞌnac dza ziꞌa gdxin Lni Pascua catiꞌ tuꞌspanëꞌ ca benëꞌDios, bubijëꞌ luyú
Egiptobunáchqueëꞌ. Nözcznëꞌ Jesús chbdxindzaqueëꞌgatiëꞌ, catiꞌ ral‑laꞌuzë ́ꞌë
yödzlyúni, huöjëꞌ ga zoëꞌXuzëꞌ. Ca naꞌnadxiꞌinëꞌbunáchqueëꞌnacuáꞌ yödzlyú
ni, naꞌa nadxiꞌinëꞌ lequëꞌ ga gdxintë gatiëꞌ uláz quequëꞌ.

2 Chnagúꞌu yöl‑laꞌ Judas Iscariote, zxiꞌnëꞌ tu bönniꞌ lëꞌ Simón, Satanás tuꞌ
xöhuiꞌ, quië udödëꞌ Jesús lu naꞌgac nup ludödi Lëꞌ. 3 Nözcznëꞌ Jesús ca nac,
brujëꞌ ga zoëꞌ Dios, len huöjëꞌ caꞌ ga naꞌ zoëꞌ Dios, atiꞌ chnudödëꞌ lu nëꞌë Lëꞌ
Dios Xuzëꞌ gdutë yöl‑laꞌ uná bëꞌ queëꞌ. 4Qui lë ni naꞌ, catiꞌ niꞌ tahuëꞌ, gyasëꞌ
Jesús len gduëꞌ lariꞌ rxoa yenëꞌ. Gdel‑lëꞌë tu lariꞌ ruzxini naꞌruꞌ le bdëꞌë lëꞌë.
5Niꞌr gdëꞌënis lu zxigaꞌ guia, atiꞌ gzu lahuëꞌ rguibëꞌníꞌaquëꞌbönniꞌusë́d queëꞌ,
len ruzxinëꞌ níꞌaquëꞌ len lariꞌ naꞌ daꞌ lëꞌë.

6Catiꞌ bdxinëꞌ ga röꞌë Simón Pedro, Pedro naꞌ rëꞌ Lëꞌ:
―Xan, ¿naruꞌ Liꞌ quibtsuꞌ niꞌa?
7Bubiꞌë didzaꞌ Jesús, rëꞌ lëꞌ:
―Lë ni runaꞌ, cutu réjniꞌnuꞌ naꞌa, san huadzéy tséjniꞌnuꞌ.
8Niꞌr Pedro rëꞌ Lëꞌ:
―Cutu quibczuꞌ Liꞌ niꞌa.
Jesús rëꞌ lëꞌ:
―Chquiꞌ nedaꞌ cutu quibaꞌ liꞌ, cutu caꞌ sáquiꞌnuꞌ gunuꞌ nedaꞌ tsazxö́n.
9Niꞌr Simón Pedro rëꞌ Lëꞌ:
―Xan, clëgz niꞌa quibuꞌ, san quibuꞌ caꞌ naꞌa len icjaꞌ.
10 Jesús rëꞌ lëꞌ:
―Nu nayár, níꞌazëꞌ run bayúdx tsar, le nacczëꞌ dxiꞌa gdutëꞌ, atiꞌ lbiꞌiliꞌ nacliꞌ

dxiꞌa, san clëg yúguꞌtëliꞌ.
11Gnëꞌ cni Jesús: “Clëg yúguꞌtëliꞌ nacliꞌ dxiꞌa”, le nözcznëꞌ nulquëꞌ naꞌ udödëꞌ

Lëꞌ.
12 Gdöd gdibëꞌ níꞌaquëꞌ Jesús, buguel‑lëꞌë lariꞌ naꞌ buxóa yenëꞌ. Buböꞌë ga

tahuëꞌ, atiꞌ rëꞌ lequëꞌ:
―¿I réjniꞌliꞌ lë naꞌ ziꞌa benaꞌ queëliꞌ? 13Lbiꞌiliꞌ ruiꞌliꞌ laꞌ “BönniꞌUsëdi”, lencaꞌ

“Xan”. Dxiꞌa nac ca rnaliꞌ, le cni nacaꞌ. 14Naꞌa, chquiꞌ nedaꞌ nacaꞌ Xanliꞌ len
BönniꞌUsëdi queëliꞌ, atiꞌ gdibaꞌ níꞌaliꞌ, lëzcaꞌ cni ral‑laꞌ gunliꞌ lbiꞌiliꞌ, quibliꞌ niꞌa
lzaꞌliꞌ tuliꞌyetuliꞌ. 15Tu le buluiꞌidaꞌ lbiꞌiliꞌquië gunliꞌ lbiꞌiliꞌ canaꞌbenaꞌnedaꞌ.
16 Le nactë rëpaꞌ lbiꞌiliꞌ: Cutu náctërëꞌ blau ca xanëꞌ bönniꞌ huen dxin, atiꞌ
bönniꞌ gbaz cutu náctërëꞌ blau ca nu nasölaꞌ lëꞌ. 17Chquiꞌ réjniꞌliꞌ yúguꞌtë lë ni,
bicaꞌ ba lbiꞌiliꞌ chquiꞌ gunliꞌ cni. 18Didzaꞌ ni ruꞌa cutu rëpaꞌ yúguꞌtëliꞌ. Nözczdaꞌ
nup gröczaꞌ nedaꞌ, san run bayúdx utság lë naꞌ nayúj lu guich laꞌy, rna: “Nu
rágulen nedaꞌ tsazxö́n, nu ni táꞌbagaꞌ nedaꞌ.” 19 Naꞌa rguíxjöiꞌdaꞌ lbiꞌiliꞌ ziꞌal
ca gac, quië catiꞌ gac cni, tséjlëꞌliꞌ zoaczaꞌ nedaꞌ. 20 Le nactë rëpaꞌ lbiꞌiliꞌ: Nu
bönniꞌ gunëꞌ ba laꞌn gbaz gsölaꞌa nedaꞌ, nedaꞌ caꞌ gunëꞌ ba laꞌn, atiꞌ nu bönniꞌ
gunëꞌ nedaꞌ ba laꞌn, gunëꞌ caꞌ ba laꞌn Xuzaꞌ, nasölëꞌë nedaꞌ.

Rguíxjöꞌë Jesús ca gunëꞌ Judas, udödëꞌ Lëꞌ

21Catiꞌ budx bëꞌë didzaꞌ ni Jesús, buiꞌnnëꞌ atiꞌ yalj lulu gnëꞌ:
―Le nactë rëpaꞌ lbiꞌiliꞌ: Tu bönniꞌ nutsëꞌë ladjliꞌ udödëꞌ nedaꞌ.
22 Niꞌr guluyú lau lzaꞌquëꞌ tuëꞌ yetúëꞌ bönniꞌ usë ́d queëꞌ len gulaböꞌtsquëꞌ

baguíꞌi taꞌnáb ládxiꞌquëꞌ nuzxa qui naꞌ gnëꞌ cni Jesús. 23 Tuëꞌ bönniꞌ usë ́d
queëꞌ Jesús, bönniꞌ naꞌ Jesús nadxiꞌinëꞌ lëꞌ, zoëꞌ cuit lëꞌë. 24 Simón Pedro buláꞌ
buluiꞌizëꞌ bönniꞌni quië gnabnëꞌ Jesúsnuzxa qui naꞌ gnëꞌ cni. 25Niꞌr bönniꞌnaꞌ
zoëꞌ cuit lëꞌë Jesús rëꞌ Lëꞌ:
―Xan, ¿nuzxa naꞌ ruꞌu didzaꞌ qui?
26Bubiꞌë didzaꞌ Jesús, rëꞌ lëꞌ:
―Naquëꞌ bönniꞌ naꞌ guꞌa‑nëꞌ yöt xtil nabís.
Niꞌr buspisëꞌ yöt xtil naꞌ, len bëꞌë queëꞌ Judas Iscariote, zxiꞌnëꞌ bönniꞌ lëꞌ

Simón. 27Gdöd gdahuëꞌ yöt xtil naꞌ Judas, gyaz icj ládxiꞌdauꞌhuëꞌ Satanás tuꞌ
xöhuiꞌ. Niꞌr Jesús rëꞌ lëꞌ:
―Lë naꞌ gunuꞌ, yjentë naꞌa.
28 Cutu taꞌyéjniꞌnëꞌ bizx quië naꞌ gudxëꞌ lëꞌ cni Jesús yezícaꞌrëꞌ bönniꞌ usë ́d

queëꞌ röꞌquëꞌ tahuëꞌ. 29 Le nuꞌë Judas bzud dumí quequëꞌ, táquinëꞌ laꞌquëꞌ
gudxëꞌ lëꞌ Jesús: “Yajxíꞌ le gáguruꞌ lni”, o gnëꞌ: “Bëꞌ latiꞌ quegac bunách yechiꞌ.”
30 Catiꞌ budx gdahuëꞌ yöt xtil naꞌ, len niꞌ nac chdzöꞌl, laꞌ brujtëꞌ Judas.

Tu zxba cub
31Catiꞌ chbrujëꞌ Judas naꞌ, niꞌr gnëꞌ Jesús:
―Naꞌa chzoa glaꞌ lahui yöl‑laꞌ yeníꞌ quiaꞌ nedaꞌ, Bönniꞌ Nuhuöaquëꞌ Gdu

Bunách, len glaꞌ lahui caꞌ yöl‑laꞌ yeníꞌ queëꞌ Dios. 32 Chquiꞌ glaꞌ lahui yöl‑laꞌ
yeníꞌ queëꞌ Dios niꞌa quiaꞌ nedaꞌ, Zxiꞌnëꞌ, lëzcaꞌ Lëczëꞌ Dios gunëꞌ ga glaꞌ lahui
yöl‑laꞌ yeníꞌ quiaꞌ nedaꞌ, Zxiꞌnëꞌ, len laꞌ guntëꞌ cni. 33 Zxíꞌnaꞌdauꞌ, yetú chiꞌz
zóalenaꞌ lbiꞌiliꞌ. Uguiljliꞌnedaꞌ, atiꞌ ca naꞌ chgúdxgacaꞌ‑nëꞌbönniꞌ judío, lëzcaꞌ cni
rëpaꞌ lbiꞌiliꞌ naꞌa: Ga naꞌ tsijaꞌ nedaꞌ, cutu gac guidliꞌ racz queëliꞌ. 34 Tu zxba
cub rna béꞌidaꞌ lbiꞌiliꞌ le rna cni: “Gul‑dxíꞌi lzaꞌliꞌ tuliꞌ yetuliꞌ”. Ca naꞌ nedaꞌ
nadxiꞌidaꞌ lbiꞌiliꞌ, lëzcaꞌ cni ral‑laꞌ gdxiꞌiliꞌ lzaꞌliꞌ tuliꞌ yetuliꞌ. 35Chquiꞌ huadxíꞌi
lzaꞌliꞌ tuliꞌ yetuliꞌ, láquibeꞌi yúguꞌtë bunách daꞌliꞌ nedaꞌ.

Rnëꞌ Jesús gnëꞌ Pedro cutu nunbëꞌë Lëꞌ
36Niꞌr gnabnëꞌ Jesús Simón Pedro, rnëꞌ:
―Xan, ¿gazxcz tsijuꞌ?
Bubiꞌë didzaꞌ Jesús, rnëꞌ:
―Ga naꞌ tsijaꞌ nedaꞌ, cutu gac sáꞌlenuꞌ nedaꞌ naꞌa, san huadzéy guiduꞌ ga

tsijaꞌ nedaꞌ.
37Pedro rëꞌ Lëꞌ:
―Xan, ¿bizx quië cutu gac sáꞌlenaꞌ Liꞌ naꞌa? Chzoaꞌ udödaꞌ yöl‑laꞌ naꞌbán

quiaꞌ, gatiaꞌ le nadxiꞌidaꞌ Liꞌ.
38Bubiꞌë didzaꞌ Jesús, rëꞌ lëꞌ:
―¿Naruꞌ udöduꞌ yöl‑laꞌ naꞌbán quiuꞌ le nadxiꞌinuꞌ nedaꞌ? Le nactë rëpaꞌ liꞌ,

tsonn lzu táꞌbaguꞌu, gnauꞌ cutu núnbëꞌu nedaꞌ ziꞌal ca cödxbaꞌ zxiꞌn druz.

14
Naquëꞌ Jesús nöz tséjlenruꞌ gdxinruꞌ ga zoëꞌDios Xuz

1Rnëꞌ Jesús:
―Cutu gchixi icj ládxiꞌdauꞌliꞌ. Gul‑tsejlëꞌ Dios, len gul‑tsejlëꞌ caꞌ nedaꞌ. 2Lu

yuꞌu lidxëꞌXuzaꞌ latj ziannacuáꞌ. Laꞌnaruꞌ cunaccni, nedaꞌ chgudxczaꞌ lbiꞌiliꞌ.
Tsijaꞌ naꞌa, tsajpáꞌa queëliꞌ latj ga tsajsoaliꞌ. 3 Chquiꞌ huayijaꞌ len tsajpáꞌa
queëliꞌ latj ga tsajsoaliꞌ, huödaꞌ leyúbl, uchëꞌa lbiꞌiliꞌ latj quiaꞌ, quië ga naꞌ

tsajsóaꞌ nedaꞌ, niꞌ tsajsoaliꞌ caꞌ lbiꞌiliꞌ. 4Nö ́ziczliꞌ ga niꞌ tsijaꞌ, len núnbëꞌliꞌ caꞌ
nöz.

5Tomás rëꞌ Lëꞌ:
―Xan, cutu nö ́zituꞌ gazx naꞌ tsijuꞌ. ¿Nacxcz gac gúnbëꞌtuꞌ nöz?
6Bubiꞌë didzaꞌ Jesús, rëꞌ lëꞌ:
―Nedaꞌ nacczaꞌ nöz, len nacaꞌ caꞌ le nac gdutë li, len nacaꞌ caꞌNunabánigac

bunách. Niꞌa quiaꞌ nedaꞌz gac nu gdxin ga zoëꞌ Dios Xuz. 7 Laꞌnaruꞌ núnbëꞌliꞌ
nedaꞌ, Xuzaꞌ caꞌ núnbëꞌliꞌ‑nëꞌ. Naꞌa, núnbëꞌliꞌ‑nëꞌ len chbléꞌiliꞌ‑nëꞌ.

8Niꞌr Felipe rëꞌ Lëꞌ:
―Xan, buluíꞌi netuꞌ Xuzuꞌ, atiꞌ nactë queëtuꞌ.
9Bubiꞌë didzaꞌ Jesús, rëꞌ lëꞌ:
―Felipe, xtsey chguc zóalenaꞌ lbiꞌiliꞌ. ¿Naruꞌ cu núnbëꞌtsuꞌ nedaꞌ? Nu bönniꞌ

rléꞌinëꞌ nedaꞌ, rléꞌinëꞌ caꞌ Xuzaꞌ. ¿Rnatsuꞌ: “Buluíꞌi netuꞌ Xuzuꞌ”? 10 ¿Naruꞌ
cu réjlëꞌu zóalenczaꞌ‑nëꞌ Xuzaꞌ, atiꞌ Xuzaꞌ zóalenczëꞌ nedaꞌ? Yuguꞌ didzaꞌ ni
ruíꞌlenaꞌ lbiꞌiliꞌ, clëg raczquiaꞌ ruꞌadidzaꞌni, sanXuzaꞌ zóalenczëꞌnedaꞌ, Lëczëꞌ
runëꞌ dxin ni. 11 Gul‑tsejlëꞌ nedaꞌ, zóalenczaꞌ‑nëꞌ Xuzaꞌ, atiꞌ Xuzaꞌ zóalenczëꞌ
nedaꞌ. Chquiꞌ cugác gunliꞌ cni, gul‑tsejlëꞌnedaꞌniꞌaquegacdxinni runaꞌ. 12Le
nactë rëpaꞌ lbiꞌiliꞌ: Yuguꞌ dxin ni runaꞌ nedaꞌ, lëzcaꞌ cni gunëꞌ bönniꞌ naꞌ rejlëꞌë
nedaꞌ, atiꞌ le zxöntër caꞌ gunëꞌ bönniꞌ naꞌ le huöjaꞌ ga zoëꞌ Dios Xuz. 13Yúguꞌtë
le gnabliꞌ lahuëꞌDios Xuz len ugunliꞌ dxin laꞌ nedaꞌ, nedaꞌ gunaꞌ lë naꞌ gnabliꞌ,
quië uluꞌa lahui yöl‑laꞌ yeníꞌ zxön queëꞌ Dios Xuz nedaꞌ, Zxiꞌnëꞌ. 14 Bítiꞌtëz bi
gnabliꞌ len ugunliꞌ dxin laꞌ nedaꞌ, nedaꞌ gunaꞌ lei.

Gsölëꞌë Dios Böꞌ Laꞌy Jesús, dusóalenëꞌ bunách queëꞌ
15Rnëꞌ caꞌ Jesús:
―Chquiꞌnadxiꞌiliꞌnedaꞌ, gul‑gún le rëpaꞌ lbiꞌiliꞌ, 16atiꞌnedaꞌ gátaꞌyuaꞌ lahuëꞌ

Dios Xuz, atiꞌ Lëꞌ gsölëꞌë queëliꞌNu yubl Nu gaclen lbiꞌiliꞌ, Nu huiꞌ zxön lbiꞌiliꞌ,
len sóalentecz lbiꞌiliꞌ. NuninacDiosBöꞌLaꞌy,Nuruiꞌdidzaꞌgdutë li. 17Cutugac
luzíꞌ xbëꞌ Lëꞌ bunách yödzlyú ni, le cutu gac laꞌléꞌinëꞌ Lëꞌ len cutu gac lunbëꞌë
Lëꞌ, san zóalenczëꞌ lbiꞌiliꞌ, atiꞌ soëꞌ lu icj ládxiꞌdauꞌliꞌ. 18 Cutu ucaꞌnaꞌ lbiꞌiliꞌ ca
yuguꞌ biꞌi uzëbdauꞌ. Huödaꞌ dusóalenaꞌ lbiꞌiliꞌ. 19 Yetú chiꞌidauꞌz cutur laꞌleꞌi
nedaꞌ bunách yödzlyú ni, san lbiꞌiliꞌ uléꞌiliꞌ nedaꞌ. Le zoaczaꞌ nabanaꞌ nedaꞌ,
lbiꞌiliꞌ caꞌ, tsaz soaliꞌ gbanliꞌ. 20 Dza niꞌr catiꞌ dusóalenëꞌ lbiꞌiliꞌ Dios Böꞌ Laꞌy
naꞌ, gnö́ziczliꞌ zóalenczaꞌ‑nëꞌ XuzaꞌDios, atiꞌ lbiꞌiliꞌ zóalenliꞌ nedaꞌ, atiꞌ nedaꞌ caꞌ
zóalenczaꞌ lbiꞌiliꞌ. 21 Nu bönniꞌ rziꞌ lu nëꞌë xtidzaꞌa len runëꞌ ca rna, nac bëꞌ
nadxiꞌinëꞌ nedaꞌ bönniꞌ naꞌ. Xuzaꞌ Dios gdxiꞌinëꞌ bönniꞌ naꞌ nadxiꞌinëꞌ nedaꞌ,
atiꞌ nedaꞌ gdxiꞌidaꞌ‑nëꞌ bönniꞌ naꞌ len uluíꞌ lahuaꞌ lahuëꞌ.

22 Judas rëꞌ lëꞌ, san clëg Judas Iscariote, rnëꞌ:
―Xan, ¿nacxcz gac uluíꞌ lauꞌ lautuꞌ netuꞌ, len cutu uluíꞌ lauꞌ laugac bunách

yödzlyú?
23Bubiꞌë didzaꞌ Jesús, rëꞌ lëꞌ:
―Gunëꞌ ca rna xtidzaꞌa bönniꞌ nadxiꞌinëꞌ nedaꞌ, atiꞌ Xuzaꞌ Dios gdxiꞌinëꞌ

bönniꞌ naꞌ, atiꞌ guidtuꞌ dusóalentuꞌ‑nëꞌ bönniꞌ naꞌ lu icj ládxiꞌdauꞌhuëꞌ. 24 Cutu
runëꞌ ca rna xtidzaꞌa bönniꞌ cunadxiꞌinëꞌ nedaꞌ. Didzaꞌ naꞌ byö́niliꞌ bëꞌa nedaꞌ,
clëgz quiaꞌ naꞌ, san nac queëꞌ Dios Xuz nasölëꞌë nedaꞌ.

25 ’Rëpczaꞌ lbiꞌiliꞌ yuguꞌ lë ni tsal ni zóalenaꞌ lbiꞌiliꞌ, 26 san gáclenëꞌ lbiꞌiliꞌ len
huiꞌ zxönëꞌ lbiꞌiliꞌDiosBöꞌLaꞌy,NunaꞌgsölëꞌëqueëliꞌXuzaꞌDios leugunliꞌdxin
laꞌ nedaꞌ. Usëdnëꞌ lbiꞌiliꞌ yúguꞌtë, len usë́ꞌë ládxiꞌliꞌ ca nac yúguꞌtë didzaꞌ naꞌ
chgudxaꞌ lbiꞌiliꞌ.

27 ’Rucaꞌnaꞌ queëliꞌ le cuequi dxi ládxiꞌliꞌ. Runnaꞌ queëliꞌ le röꞌ dxi ladxiꞌ
quiaꞌ. Le röꞌ dxi ladxiꞌ naꞌ runnaꞌ queëliꞌ cutu nac ca le tunn queëliꞌ bunách
yödzlyú ni. Cutu gchixi icj ládxiꞌdauꞌliꞌ, len cutu gadxi gdzö ́biliꞌ. 28Chbyö́niliꞌ

ca naꞌ chgudxaꞌ lbiꞌiliꞌ: Huöjaꞌ, atiꞌ huödaꞌ dusóalenaꞌ lbiꞌiliꞌ. Laꞌnaruꞌ nadxiꞌiliꞌ
nedaꞌ, udzíjiliꞌ catiꞌ niꞌ gudxaꞌ lbiꞌiliꞌ huöjaꞌ ga zoëꞌ Dios Xuz, le náctërëꞌ blau
Dios ca nedaꞌ. 29 Naꞌa, chgudxaꞌ lbiꞌiliꞌ ziꞌal ca ziꞌa gac, quië catiꞌ gac cni,
tséjlëꞌliꞌ nedaꞌ.

30-31 ’Cutur güíꞌlenaꞌ lbiꞌiliꞌ didzaꞌ zian, le zaꞌ tuꞌ xöhuiꞌ, nu rna beꞌi bunách
yödzlyú ni. Zal‑laꞌ cutu bi dë lu nëꞌi bi gun quiaꞌ nedaꞌ, cni ral‑laꞌ gac quië
láquibeꞌi bunách yödzlyú ni nadxiꞌidaꞌ‑nëꞌ Dios Xuz, len runaꞌ ca naꞌ chgudxëꞌ
nedaꞌ gunaꞌ. Gul‑tsás, uzaꞌruꞌ ni.

15
Ca nac qui lba uva len zxuzaꞌ nëꞌi lba naꞌ

1Lëzcaꞌ cni gudxëꞌ lequëꞌ Jesús:
―Nacaꞌ nedaꞌ ca tu lba uva le nac gdu, atiꞌ Xuzaꞌ naquëꞌ ca bönniꞌ guz guꞌn

run chiꞌë lba naꞌ. 2 Ugǘëꞌ yúguꞌtë zxuzaꞌ nëꞌi lba naꞌ nacaꞌ nedaꞌ, le cutu bi
taꞌbía, atiꞌ uchiꞌë yúguꞌtë zxuzaꞌ nëꞌi naꞌ taꞌbía, quië laꞌbía yelatiꞌ. 3 Lbiꞌiliꞌ
chnacliꞌ dxiꞌa niꞌa qui didzaꞌ naꞌ chgudxaꞌ lbiꞌiliꞌ. 4 Gul‑daꞌtecz nedaꞌ, ca naꞌ
nedaꞌ dáꞌteczaꞌ caꞌ lbiꞌiliꞌ. Ca nac qui zxuzaꞌ nëꞌi lba naꞌ, cutu gac bi cuia racz
qui, chquiꞌ cudaꞌtecz lba naꞌ, lëzcaꞌ cni nac queëliꞌ, cutu bi gac gunliꞌ chquiꞌ
cutu táꞌteczliꞌ nedaꞌ.

5 ’Nacaꞌ nedaꞌ ca lba naꞌ, atiꞌ lbiꞌiliꞌ nacliꞌ ca zxuzaꞌ nëꞌi. Nu bönniꞌ dáꞌteczëꞌ
nedaꞌ, ca naꞌ nedaꞌ dáꞌteczaꞌ lëꞌ, bönniꞌ ni naquëꞌ ca zxuzaꞌ nëꞌi lba naꞌ rbia
szxöni, le chquiꞌ nuláꞌalenliꞌ nedaꞌ, cutu bi gac gunliꞌ. 6Nu bönniꞌ cu dáꞌteczëꞌ
nedaꞌ, gac queëꞌ ca rac quegac zxuzaꞌ nëꞌi lba naꞌ cunacgac dxiꞌa, taꞌruꞌnëꞌ
zxuzaꞌ nëꞌi naꞌ atiꞌ laꞌbídx. Catiꞌ chnabidxgac zxuzaꞌ nëꞌi naꞌ, lutubëꞌ leygac
len laꞌguꞌë leygac lu guiꞌ, atiꞌ tséguigac.

7 ’Chquiꞌ táꞌteczliꞌ nedaꞌ, len gunliꞌ ca rna xtidzaꞌa, huac gnabliꞌ bi guë́ꞌniliꞌ,
atiꞌ nedaꞌ gunaꞌ lë naꞌ gnabliꞌ. 8Gunliꞌ ba laꞌn Xuzaꞌ Dios catiꞌ gunliꞌ xchinëꞌ,
gacliꞌ ca zxuzaꞌnëꞌi lbanaꞌ taꞌbía, len cni gacbëꞌnacliꞌ gdubönniꞌ taꞌdë́ꞌënedaꞌ.
9 Ca naꞌ nadxiꞌinëꞌ nedaꞌ Dios Xuz, lëzcaꞌ cni nadxiꞌidaꞌ lbiꞌiliꞌ. Gul‑guntecz
ca ral‑laꞌ gunëꞌ bönniꞌ nadxiꞌidaꞌ‑nëꞌ. 10 Chquiꞌ gunliꞌ ca rëpaꞌ lbiꞌiliꞌ, gunliꞌ
ca ral‑laꞌ gunëꞌ bönniꞌ nadxiꞌidaꞌ‑nëꞌ, ca naꞌ nedaꞌ caꞌ runaꞌ ca chgudxëꞌ nedaꞌ
Xuzaꞌ Dios gunaꞌ, len rúnteczaꞌ le rdzag ladxëꞌë Dios nadxiꞌinëꞌ nedaꞌ.

11 ’Yuguꞌ didzaꞌ ni rëpaꞌ lbiꞌiliꞌ quië udzíjilenliꞌ tsazxö́n nedaꞌ len gac gdu ca
naꞌ udzíjiliꞌ. 12 Lë ni nac le rëpaꞌ lbiꞌiliꞌ gunliꞌ. “Gul‑dxíꞌi lzaꞌliꞌ tuliꞌ yetuliꞌ, ca
naꞌ nedaꞌ caꞌ nadxiꞌidaꞌ lbiꞌiliꞌ.” 13 Cutu gac gdxiꞌirnëꞌ lzëꞌë bönniꞌ ca nu udö́d
yöl‑laꞌnaꞌbán qui, gatiëꞌ bönniꞌnaꞌ quië gáclenëꞌ yuguꞌ böchiꞌ lzëꞌë le nadxiꞌinëꞌ
lequëꞌ. 14 Lbiꞌiliꞌ nacliꞌ böchiꞌ lzaꞌa chquiꞌ gunliꞌ ca naꞌ chgudxaꞌ lbiꞌiliꞌ gunliꞌ.
15 Cutur gniaꞌ queëliꞌ nacliꞌ huen dxin quiaꞌ, le cutu nöznëꞌ bönniꞌ huen dxin
nac gunëꞌ xanëꞌ. Nedaꞌ chgniaꞌ queëliꞌ nacliꞌ böchiꞌ lzaꞌa, le chbenaꞌ ga nö́ziliꞌ
yúguꞌtë le chgudxëꞌ nedaꞌ Xuzaꞌ gunaꞌ. 16 Clëg lbiꞌiliꞌ gröliꞌ nedaꞌ, san nedaꞌ
gröczaꞌ lbiꞌiliꞌ, len buzóaꞌ lbiꞌiliꞌ quië tseajliꞌ bi tsjenliꞌ, ca naꞌ tun zxuzaꞌ nëꞌi
lba naꞌ taꞌbía szxöni, atiꞌ ugaꞌntecz lë naꞌ gunliꞌ. Cni gac, gunnëꞌ queëliꞌ Xuzaꞌ
Dios yúguꞌtë le gnabliꞌ lahuëꞌ len ugunliꞌ dxin laꞌ nedaꞌ. 17 Lë ni nac le rëpaꞌ
lbiꞌiliꞌ gunliꞌ: “Gul‑dxíꞌi lzaꞌliꞌ tuliꞌ yetuliꞌ.”

Tuꞌzóa tslaꞌl Jesús len nup daꞌgac Lëꞌ bunách yödzlyú
18Gnëꞌ caꞌ Jesús:
―Chquiꞌ tuꞌzóa lbiꞌiliꞌ tslaꞌl bunách yödzlyúni, nö́ziliꞌ chguluzóëꞌnedaꞌ tslaꞌl

ziꞌal ca tuꞌzóëꞌ lbiꞌiliꞌ tslaꞌl naꞌa. 19 Laꞌnaruꞌ nacliꞌ tuz len bunách yödzlyú ni,
hualaꞌdxíꞌi lbiꞌiliꞌ bunách yödzlyú ni ca naꞌ taꞌdxíꞌi lzaꞌgac, san tuꞌzóa lbiꞌiliꞌ
tslaꞌl bunách yödzlyú ni le cunacliꞌ tuz len leygac, le gröczaꞌ lbiꞌiliꞌ nedaꞌ, len
bubijaꞌ lbiꞌiliꞌ ladj bunách yödzlyúni. 20Gul‑tsajnéydidzaꞌnaꞌ chgudxaꞌ lbiꞌiliꞌ,

gniaꞌ: “Cutu náctërëꞌblau bönniꞌhuendxin ca xanëꞌ.” Chquiꞌ gulabía ládxiꞌgac
nedaꞌbunách, laꞌbía ládxiꞌgac caꞌ lbiꞌiliꞌ. Chquiꞌnacuáꞌnup tunca rnaxtidzaꞌa,
lun caꞌ ca rna xtídzaꞌliꞌ lbiꞌiliꞌ. 21Yúguꞌtë lë ni lun queëliꞌ bunách le daꞌliꞌ nedaꞌ,
le cutu núnbëꞌgac Dios Xuz nasölëꞌë nedaꞌ.

22 ’Laꞌnaruꞌ cu bidaꞌ, len laꞌnaruꞌ cu bë́ꞌlenaꞌ lequëꞌ didzaꞌ, cutu laꞌbaguëꞌë
dul‑laꞌ, san naꞌa le bidaꞌ ni, cutu bi zoa bi laꞌnë́ꞌ qui dul‑laꞌ nabágaꞌquëꞌ le
ubíj lequëꞌ dxiꞌa. 23Nu bönniꞌ ruzóëꞌ nedaꞌ tslaꞌl, ruzóëꞌ caꞌ tslaꞌl Xuzaꞌ Dios.
24Laꞌnaruꞌ cu benaꞌ yuguꞌ yöl‑laꞌhuac ga nacuꞌë, yuguꞌ le nutu nu ben ca glac,
cutu laꞌbaguëꞌë dul‑laꞌ. Naꞌa, gulaléꞌinëꞌ yuguꞌ lë naꞌ benaꞌ, atiꞌ tuꞌzóëꞌ nedaꞌ
tslaꞌl len tuꞌzóëꞌ caꞌ tslaꞌl Xuzaꞌ. 25 Cni rac, quië utság ca rna xtidzëꞌë Dios, le
nazíꞌ lu naꞌquëꞌ, rna: “Tuꞌzóëꞌ nedaꞌ tslaꞌl len cutu zoa bizx queë.”

26 ’Catiꞌ gdxinëꞌ ni Dios Böꞌ Laꞌy, Nu ruiꞌ didzaꞌ gdutë li, len Nu gaclen lbiꞌiliꞌ
len huiꞌ zxön lbiꞌiliꞌ, Nu naꞌ gsölaꞌa queëliꞌ uláz queëꞌ Dios Xuz, Nu ni gun lnaꞌ
lau quiaꞌ nedaꞌ. 27 Lbiꞌiliꞌ caꞌ gunliꞌ lnaꞌ lau quiaꞌ, le zóalenczliꞌ nedaꞌ tsazxö́n
dza niꞌtë.

16
1 ’Yuguꞌ didzaꞌ ni chgudxaꞌ lbiꞌiliꞌ, cui gac chop ládxiꞌliꞌ. 2Tsaz lubijëꞌ lbiꞌiliꞌ

ga tuꞌdubëꞌ tuꞌsëdëꞌ queëꞌ Dios bönniꞌ judío, atiꞌ gdxin dza catiꞌ nu bönniꞌ
gdöddëꞌ lbiꞌiliꞌ gáquinëꞌdxin queëꞌDios runëꞌ. 3Cni lunëꞌ, le cunúnbëꞌquëꞌDios
Xuz, len le cunúnbëꞌquëꞌ nedaꞌ. 4Rëpaꞌ lbiꞌiliꞌ yuguꞌ didzaꞌ ni, quië catiꞌ gdxin
dza naꞌ, tsajneyliꞌ didzaꞌ ni chgudxczaꞌ lbiꞌiliꞌ.

Le gunëꞌDios Böꞌ Laꞌy
Gnëꞌ caꞌ Jesús:
―Yuguꞌ didzaꞌ ni cutu gudxaꞌ lbiꞌiliꞌ dza niꞌtë, le niꞌ zóalenczaꞌ lbiꞌiliꞌ. 5Naꞌa

huöjaꞌ, tsajsóalenaꞌ‑nëꞌ Dios Xuz, nasölëꞌë nedaꞌ, atiꞌ cutu gnábiliꞌ nedaꞌ nituliꞌ
lbiꞌiliꞌ, cugnaliꞌ: “¿Gazx tsijuꞌ?” 6 Naꞌa, le rëpaꞌ lbiꞌiliꞌ yuguꞌ didzaꞌ ni, rsëbi
ládxiꞌliꞌ. 7Nedaꞌ rëpaꞌ lbiꞌiliꞌ le nac gdutë li. Dxiꞌar gac queëliꞌ huöjaꞌ, le chquiꞌ
cuhuöjaꞌ, cutu dusóalenëꞌ lbiꞌiliꞌ Dios Böꞌ Laꞌy, Nu naꞌ gaclen lbiꞌiliꞌ len huiꞌ
zxön lbiꞌiliꞌ, san chquiꞌ huöjaꞌ, gsölaꞌa‑nëꞌ, dusóalenëꞌ lbiꞌiliꞌ. 8 Catiꞌ guidëꞌ Lëꞌ,
gunëꞌ ga láquibeꞌi bunách yödzlyú ni nabágaꞌgac dul‑laꞌ, len cutu núnbëꞌgac le
nac tsahuiꞌ, atiꞌ gchuguëꞌ quequëꞌ Dios. 9 Nabágaꞌquëꞌ dul‑laꞌ le cutaꞌyejlëꞌë
nedaꞌ. 10Cutu núnbëꞌquëꞌ le nac tsahuiꞌ le ludöddëꞌ nedaꞌ, huöjaꞌ ga zoëꞌ Dios
Xuz, Nu nac tsahuiꞌ, atiꞌ cutur laꞌléꞌinëꞌ nedaꞌ. 11 Gchuguëꞌ quequëꞌ Dios le
chbchuguëꞌ qui tuꞌ xöhuiꞌ nu rna beꞌi bunách yödzlyú ni.

12 ’Yelaꞌgac zian didzaꞌ rëꞌndaꞌ güíꞌlenaꞌ lbiꞌiliꞌ, san cutu gac tséjniꞌliꞌ naꞌa.
13 Catiꞌ guidëꞌ Dios Böꞌ Laꞌy, Nu ruiꞌ didzaꞌ gdutë li, Lëꞌ usëdnëꞌ lbiꞌiliꞌ yúguꞌtë
le nac gdutë li naꞌ, le cutu guꞌë didzaꞌ racz queëꞌ, san guꞌë yúguꞌtë didzaꞌ naꞌ
yönnëꞌ ruꞌë Xuzaꞌ, len gunëꞌ ga gnö́ziliꞌ yúguꞌtë le ral‑laꞌ gac. 14Lëꞌ gunëꞌ nedaꞌ
ba laꞌn, le siꞌë le naqui quiaꞌ, len gunëꞌ ga gnö́ziliꞌ lei. 15Yúguꞌtë le naqui queëꞌ
DiosXuznaquiquiaꞌ. Qui lëninaꞌgniaꞌ siꞌë lenaquiquiaꞌ, lengunëꞌgagnö́ziliꞌ
lei.

Yöl‑laꞌ rsëbi ladxiꞌ huöac yöl‑laꞌ rudziji
16Gnëꞌ caꞌ Jesús:
―Yetú chiꞌidauꞌz len cutur gléꞌiliꞌnedaꞌ, atiꞌ yetú chiꞌidauꞌz caꞌuléꞌiliꞌnedaꞌ,

le huöjaꞌ ga zoëꞌ Dios Xuz.
17Niꞌr të lzaꞌquëꞌ tuëꞌ yetúëꞌ bönniꞌ usë́d queëꞌ, taꞌnë́ꞌ:
―¿Bizxa rnadidzaꞌni rëꞌ rëꞌu? Rnëꞌ: “Yetú chiꞌidauꞌz, len cutur gléꞌiliꞌnedaꞌ,

atiꞌ yetú chiꞌidauꞌz caꞌ uléꞌiliꞌ nedaꞌ, len nac le huöjaꞌ ga zoëꞌ Dios Xuz.”
18Niꞌr gulanë́ꞌ:

―¿Bizxa caz rëꞌni gna didzaꞌ ni, gnëꞌ: “Yetú chiꞌidauꞌz”? Cutu réjniꞌtuꞌ didzaꞌ
ni ruꞌë.

19Ráquibeꞌinëꞌ Jesús tëꞌnnëꞌ laꞌnabnëꞌ Lëꞌ, atiꞌ rëꞌ lequëꞌ:
―¿Naruꞌ rnabitsa lzaꞌliꞌ ca nac qui didzaꞌ naꞌ bëꞌa, gniaꞌ: Yetú chiꞌidauꞌz,

len cutur gléꞌiliꞌ nedaꞌ, atiꞌ yetú chiꞌidauꞌz caꞌ uléꞌiliꞌ nedaꞌ? 20 Le nactë rëpaꞌ
lbiꞌiliꞌ: Cödxliꞌ len gsëbi ládxiꞌliꞌ, san bunách yödzlyú ni ludziji catiꞌ ludöddëꞌ
nedaꞌ. Niꞌr zal‑laꞌ gsëbi ládxiꞌliꞌ, huöac yöl‑laꞌ rudziji yöl‑laꞌ rsëbi ladxiꞌ queëliꞌ
catiꞌuléꞌiliꞌnedaꞌ. 21Tungul catiꞌ chzoa soabiꞌ biꞌidauꞌ queënu, rzacaꞌ rguiꞌnu,
le chbdxin dza queënu, san catiꞌ chzoabiꞌ tubiꞌ biꞌi bö́nniꞌdauꞌ queënu, cutur
rajneynu lë naꞌ butsagnu, le rudzíjinu le chguljbiꞌ tubiꞌ biꞌi bö́nniꞌdauꞌ yödzlyú
ni. 22Lëzcaꞌ cni rac queëliꞌ, rsëbi ládxiꞌliꞌnaꞌa, san huödaꞌ duyúaꞌ lbiꞌiliꞌ, atiꞌniꞌr
udziji ládxiꞌliꞌ, atiꞌ cutu sáquiꞌnëꞌ bönniꞌ ugǘëꞌ yöl‑laꞌ rudziji queëliꞌ naꞌ.

23 ’Dza niꞌr cutu bi gnábiliꞌ nedaꞌ. Le nactë rëpaꞌ lbiꞌiliꞌ: Yúguꞌtë le gnabliꞌ
lahuëꞌ Dios Xuz, len ugunliꞌ dxin laꞌ nedaꞌ, Lëꞌ gunnëꞌ queëliꞌ. 24 Ga rdxintë
naꞌa dza cutu rugunliꞌ dxin laꞌ nedaꞌ catiꞌ bi rnábiliꞌ‑nëꞌDios Xuz. Gul‑náb cni,
atiꞌ gdél‑liꞌliꞌ lë naꞌ gnabliꞌ, quië gac gdu yöl‑laꞌ rudziji queëliꞌ.

Ruxicjëꞌ Jesucristo lu le rac yödzlyú ni
25Gnëꞌ caꞌ Jesús:
―Yuguꞌ lë naꞌ chbë́ꞌlenaꞌ lbiꞌiliꞌdidzaꞌbenaꞌ lsaquiꞌ. Huadxíndza catiꞌ cutur

güíꞌlenaꞌ lbiꞌiliꞌ didzaꞌ le runaꞌ lsaquiꞌ, san yalj lulu güíꞌlenaꞌ lbiꞌiliꞌ didzaꞌ
ca nac queëꞌ Dios Xuz. 26-27 Dza naꞌ gnabliꞌ lahuëꞌ Dios len ugunliꞌ dxin laꞌ
nedaꞌ, atiꞌ rëpaꞌ lbiꞌiliꞌ, cutu gun bayúdx gátaꞌyuaꞌ lahuëꞌDios Xuz uláz queëliꞌ,
le nadxiꞌinëꞌ lbiꞌiliꞌ Lëczëꞌ Dios Xuz. Nadxiꞌinëꞌ lbiꞌiliꞌ le nadxiꞌiliꞌ nedaꞌ len
réjlëꞌliꞌ brujaꞌ ga zoëꞌ Dios. 28Brujaꞌ ga zoëꞌ Dios Xuz, len bdxinaꞌ yödzlyú ni.
Yetú caꞌ, ucaꞌnaꞌ yödzlyú ni, atiꞌ huöjaꞌ ga zoëꞌ Dios Xuz.

29Niꞌr glëꞌ Lëꞌ bönniꞌ usë́d queëꞌ, taꞌnë́ꞌ:
―Naꞌa ruꞌu didzaꞌ yalj lulu, len cutur runuꞌ lsaquiꞌ. 30 Naꞌa ráquibeꞌituꞌ

nözcznuꞌ Liꞌ yúguꞌtë len cutu run bayúdx nu bi gnabi yudxi Liꞌ, le rguíxjöiꞌnuꞌ
netuꞌ le ziꞌa gnabtuꞌ. Qui lë ni naꞌ réjlëꞌtuꞌ brujuꞌ ga zoëꞌ Dios.

31Bubiꞌë didzaꞌ Jesús, rëꞌ lequëꞌ:
―¿Naruꞌ réjlëꞌtsaliꞌ nedaꞌ naꞌa? 32Gul‑yú, huadxín dza, len chrdxin dza naꞌ,

catiꞌ gáslasliꞌ qui queëliꞌ, ucaꞌnliꞌ nedaꞌ tuzaꞌ, san cutu soaꞌ tuzaꞌ, le zóalenczëꞌ
nedaꞌ Dios Xuz. 33Yuguꞌ didzaꞌ ni chgudxaꞌ lbiꞌiliꞌ quië cuequi dxi ládxiꞌliꞌ, le
nacliꞌ quiaꞌ nedaꞌ. Yödzlyú ni gac queëliꞌ le usacaꞌ ziꞌ lbiꞌiliꞌ, san gul‑típ ládxiꞌliꞌ.
Nedaꞌ chbuxicjaꞌ lu le rac yödzlyú ni.

17
Jesús rnabnëꞌDios gáclenëꞌ nup daꞌgac Lëꞌ

1Budx bëꞌë yuguꞌ didzaꞌ ni Jesús, bchis lahuëꞌ, ruyúëꞌ yehuaꞌ yubál, rnëꞌ:
―Dios Xuz, chbdxin dza. Ben ga glaꞌ lahui yöl‑laꞌ yeníꞌ quiaꞌ nedaꞌ, Zxiꞌnuꞌ,

quië gac gunaꞌ ga glaꞌ lahui yöl‑laꞌ yeníꞌ quiuꞌ Liꞌ. 2 Ben cni le chnudöduꞌ lu
naꞌa yöl‑laꞌ uná bëꞌ gna béꞌidaꞌ yúguꞌtë bunách, len guꞌa yöl‑laꞌ naꞌbán gdu
quegac yúguꞌtë nup naꞌ chbennuꞌ quiaꞌ. 3 Lë ni nac yöl‑laꞌ naꞌbán gdu naꞌ, le
núnbëꞌquëꞌ Liꞌ, nacuꞌ laꞌz dui Dios gdu, len le núnbëꞌquëꞌ caꞌ nedaꞌ, Jesucristo,
atiꞌ Liꞌ nasöluꞌu nedaꞌ.

4 ’Nedaꞌ chbenaꞌ ga naláꞌ lahui yöl‑laꞌ yeníꞌ quiuꞌ yödzlyú ni, len chbudx
benaꞌdxinnaꞌbudöduꞌ lu naꞌa. 5Naꞌa, Xuz, ben ga glaꞌ lahui yöl‑laꞌ yeníꞌnapaꞌ
tsazxö́n len Liꞌ, gac quiaꞌ yöl‑laꞌ yeníꞌ naꞌ gutaꞌ quiaꞌ tsazxö́n len Liꞌ dza niꞌtë
ziꞌa gataꞌ yödzlyú.

6 ’Chbuluꞌa lahui le nacuꞌ Liꞌ lauquëꞌ bönniꞌ ni bennuꞌ quiaꞌ, nup naꞌ bubijuꞌ
ladjbunáchyödzlyú. Gláquinëꞌquiuꞌbönniꞌni, atiꞌbénngacuꞌ‑nëꞌquiaꞌ, atiꞌ tunëꞌ

ca rna xtidzuꞌu. 7Naꞌa nözcnëꞌ lu naꞌu Liꞌ zaꞌc yúguꞌtë lë naꞌ bennuꞌ quiaꞌ, 8 le
chbudödaꞌ lu naꞌquëꞌ didzaꞌ naꞌ budöduꞌ Liꞌ lu naꞌa nedaꞌ, atiꞌ lequëꞌ nazíꞌ lu
naꞌquëꞌ lei, len táquibeꞌinëꞌ brujaꞌ ga zuꞌ Liꞌ, len taꞌyejlëꞌë Liꞌ nasöluꞌu nedaꞌ.

9 ’Nedaꞌ rátaꞌyuaꞌ Lauꞌ gáclenuꞌ lequëꞌ. Rátaꞌyuaꞌ Lauꞌ, clëg gáclenuꞌ
yúguꞌtë bunách yödzlyú, san gáclengacuꞌ‑nëꞌ bönniꞌ ni chbénngacuꞌ‑nëꞌ quiaꞌ, le
náquicnëꞌ quiuꞌ. 10 Yúguꞌtë nup náquigac quiaꞌ náquigac caꞌ quiuꞌ, atiꞌ nup naꞌ
náquigacquiuꞌnáquigac caꞌquiaꞌ, atiꞌ canacgacnupnaꞌ ruluíꞌ lahuiyöl‑laꞌyeníꞌ
quiaꞌ.

11 ’Naꞌa, cutur ugaꞌnaꞌ yödzlyú ni, san lugaꞌnëꞌ yödzlyú yuguꞌ bönniꞌ ni, atiꞌ
nedaꞌ dusóalenaꞌ Liꞌ. Xuz Laꞌy, len yöl‑laꞌ huac quiuꞌ ben chiꞌi nup ni chbennuꞌ
quiaꞌ, quië lacquëꞌ tuz, ca naꞌ nacruꞌ tuz rëꞌu. 12 Catiꞌ niꞌ gzóalenaꞌ lequëꞌ
yödzlyúni, ben chíꞌigacaꞌ‑nëꞌ, bugunaꞌdxin yöl‑laꞌhuacnaꞌbennuꞌquiaꞌ. Nup
naꞌ bennuꞌ quiaꞌ, ben chíꞌigacaꞌ‑nëꞌ, atiꞌ nitúëꞌ cutu bunitiaꞌ‑nëꞌ, san tuzëꞌ
bönniꞌ naꞌ naquëꞌ ca zxiꞌn tuꞌ xöhuiꞌ, len ral‑laꞌ nitiëꞌ tsaz, quië utság le nayúj
lu guich laꞌy.

13 ’Naꞌa dusóalenaꞌ Liꞌ, san tsal ni zoaꞌ yödzlyú ni, ruꞌa yuguꞌ didzaꞌ ni quië
gac gdu quequëꞌ yöl‑laꞌ rudziji ca naꞌ rac quiaꞌ nedaꞌ yöl‑laꞌ rudziji. 14Nedaꞌ
chbudödaꞌ lu naꞌquëꞌ xtidzuꞌu, atiꞌ tuꞌzóa lequëꞌ tslaꞌl bunách yödzlyú ni le
cunacquëꞌ tuz len leygac, ca naꞌ nac quiaꞌ nedaꞌ, cutu nacaꞌ tuz len bunách
yödzlyúni. 15Rátaꞌyuaꞌ Lauꞌ, clëg cuacuꞌ‑nëꞌ yödzlyúni, san gun chíꞌigacuꞌ‑nëꞌ,
cui laꞌdzunëꞌ lu naꞌ tuꞌ xöhuiꞌ. 16Cutu nacquëꞌ tuz len bunách yödzlyú ni ca naꞌ
nac quiaꞌ nedaꞌ, cutu nacaꞌ tuz len bunách yödzlyú. 17Bubíj quizi quiuꞌ lequëꞌ,
ugunuꞌ dxin le nac gdutë li. Le nac gdutë li naꞌ nac xtidzuꞌu. 18 Ca naꞌ benuꞌ
Liꞌ, bsöluꞌu nedaꞌ ladj bunách yödzlyú ni, lëzcaꞌ cni runaꞌ nedaꞌ, rsö ́laꞌgacaꞌ‑nëꞌ
ladj bunách yödzlyú. 19 Le nadxíꞌigacdaꞌ‑nëꞌ rudö́d cuinaꞌ quiuꞌ, quië lurujëꞌ
caꞌ lequëꞌ quizi quiuꞌ le nazíꞌ lu naꞌquëꞌ le nac gdutë li.

20 ’Rátaꞌyuaꞌ Lauꞌ, clëg quégaczëꞌ bönniꞌ ni, san lëzcaꞌ quequëꞌ bönniꞌ niꞌ
laꞌyejlëꞌë nedaꞌniꞌa qui didzaꞌ luꞌë bönniꞌni. 21Rátaꞌyuaꞌ Lauꞌ gunuꞌ ga lacquëꞌ
tuz yúguꞌtëꞌ, len lacquëꞌ caꞌ tuz len rëꞌu, ca naꞌ nacuꞌ Liꞌ, Xuzaꞌ, nacuꞌ tuz len
nedaꞌ, atiꞌ nedaꞌ caꞌ, nacaꞌ tuz len Liꞌ. Cni ral‑laꞌ lacquëꞌ quië laꞌyejlëꞌ yezicaꞌ
bunách yödzlyú ni, bsö ́laꞌczuꞌ nedaꞌ Liꞌ. 22Yöl‑laꞌ yeníꞌ naꞌ bennuꞌ quiaꞌ, nedaꞌ
bëꞌa caꞌ quequëꞌ, quië lacquëꞌ tuz, ca naꞌ nacruꞌ tuz rëꞌu. 23 Liꞌ nacuꞌ tuz len
nedaꞌ, atiꞌ nedaꞌ gacaꞌ tuz len lequëꞌ, quië gac gdu ca nacquëꞌ tuz, len cni
láquibeꞌi yezicaꞌ bunách yödzlyú ni, bsö́laꞌczuꞌ nedaꞌ Liꞌ, atiꞌ nadxíꞌigacduꞌ‑nëꞌ
ca naꞌ nadxiꞌinuꞌ nedaꞌ.

24 ’Xúzaꞌdauꞌ, rëꞌndaꞌ laꞌcuáꞌlenëꞌnedaꞌ ganaꞌ tsajsóaꞌbönniꞌni bénngacuꞌ‑nëꞌ
quiaꞌ, quië laꞌléꞌinëꞌ yöl‑laꞌ yeníꞌnaꞌ bennuꞌ quiaꞌ le nadxiꞌinuꞌnedaꞌ dza niꞌtë,
catiꞌ ziꞌa gunuꞌ yödzlyú. 25 Xuzaꞌ tsahuiꞌ, cutu núnbëꞌgac Liꞌ bunách yödzlyú
ni, san nedaꞌ núnbëꞌczaꞌ Liꞌ, atiꞌ yuguꞌ bönniꞌ ni chnözcnëꞌ bsö ́laꞌczuꞌ nedaꞌ Liꞌ.
26 Benaꞌ ga nözcnëꞌ le nacuꞌ Liꞌ, len gunraꞌ caꞌ ga laꞌnöznëꞌ lë ni quië ca naꞌ
nadxiꞌinuꞌ Liꞌ nedaꞌ, lëzcaꞌ cni laꞌdxíꞌi lzaꞌquëꞌ, atiꞌ gacczaꞌ caꞌ tuz len lequëꞌ.

18
Taꞌzönëꞌ Jesús

1 Catiꞌ budx bëꞌë yuguꞌ didzaꞌ ni Jesús, brujëꞌ niꞌ atiꞌ zéajlenëꞌ yuguꞌ bönniꞌ
usë ́d queëꞌ. Gdödëꞌ yetsláꞌa yegu Cedrón len bdxinëꞌ ga niꞌ dë tu laꞌ yël, atiꞌ
latj ni gyázlenëꞌ yuguꞌbönniꞌusë́d queëꞌ. 2Lëzcaꞌ Judas, bönniꞌnaꞌudödëꞌ Jesús,
nunbëꞌë laꞌ yël naꞌ, le butubëꞌ niꞌ Jesús zian lzu yuguꞌ bönniꞌ usë ́d queëꞌ. 3Niꞌr
bchëꞌë Judas tu cöꞌ bönniꞌ rjaquëꞌ gdil‑l len yuguꞌ bönniꞌ niꞌa naꞌquëꞌ bxuz uná
bëꞌ len niꞌa naꞌquëꞌ bönniꞌ gdauꞌ fariseo, atiꞌ yjaquëꞌ ga niꞌ zoëꞌ Jesús, nuaꞌquëꞌ

yuguꞌ guiꞌ yör, len yuguꞌ le taꞌneynëꞌ. 4Niꞌr, le nözcznëꞌ Jesús yúguꞌtë le ral‑laꞌ
gac queëꞌ, brujëꞌ ga niꞌ zoëꞌ len rëꞌ lequëꞌ:
―¿Nuzxa rguiljliꞌ?
5Gulubiꞌë didzaꞌ, tëꞌ Lëꞌ:
―Jesús, bönniꞌNazaret, rguiljtuꞌ‑nëꞌ.
Jesús rëꞌ lequëꞌ:
―Nédaꞌczaꞌ.
Zóalenëꞌ caꞌ lequëꞌ Judas, bönniꞌ naꞌ rudödëꞌ Jesús lu naꞌquëꞌ. 6 Catiꞌ Jesús

gudxëꞌ lequëꞌ: “Nédaꞌczaꞌ”, niꞌr gulubiguëꞌë guzcudzuꞌl len guladzöꞌë lyu.
7 Jesús gnabnëꞌ lequëꞌ leyúbl, rnëꞌ:
―¿Nuzxa rguiljliꞌ?
Tëꞌ Lëꞌ:
―Jesús, bönniꞌNazaret, rguiljtuꞌ‑nëꞌ.
8Niꞌr bubiꞌë didzaꞌ Jesús, rnëꞌ:
―Chgudxaꞌ lbiꞌiliꞌ, nédaꞌczaꞌ. Chquiꞌ rguiljliꞌ nedaꞌ, gul‑güíꞌ‑quëꞌ latj

tshuöjquëꞌ bönniꞌ ni.
9Cnignëꞌ Jesúsquiëbutságdidzaꞌnaꞌbëꞌë, gnëꞌ: “Nupnibennuꞌquiaꞌ, nitúëꞌ

cutu bunitiaꞌ‑nëꞌ.” 10 Niꞌr, le nuꞌë guia tuchiꞌ Simón Pedro, gleycjëꞌ lei, len
bentëꞌ huëꞌ Malco, huen dxin queëꞌ bxuz blau, bchuguëꞌ guid naguëꞌ yubél
bönniꞌ naꞌ. 11Niꞌr Jesús rëꞌ Pedro naꞌ:
―Bugúꞌu lidx, guia tuchiꞌ quiuꞌ. ¿Naruꞌ cu ral‑laꞌ sacaꞌ quiꞌa lë naꞌ chnunëꞌ

quiaꞌ Xuzaꞌ?
Rdxinëꞌ Jesús lahuëꞌ bxuz blau

12 Gulazönëꞌ Jesús len glúguëꞌë Lëꞌ bönniꞌ naꞌ rjaquëꞌ gdil‑l len bönniꞌ naꞌ
nacuꞌë lu nëꞌë, lencaꞌ yuguꞌ bönniꞌ niꞌa naꞌquëꞌ bönniꞌ judío uná bëꞌ. 13 Niꞌr
gulachë ́ꞌë Lëꞌ ziꞌal lahuëꞌ Anás, le naquëꞌ xtauꞌ zxiꞌnëꞌ Caifás, bönniꞌ naquëꞌ
bxuz blau iz naꞌ. 14 Naquëꞌ Caifás bönniꞌ naꞌ buzéjniꞌnëꞌ yuguꞌ bönniꞌ judío
uná bëꞌ, buluiꞌinëꞌ lequëꞌ dxiꞌar gac gatiëꞌ tuzëꞌ bönniꞌ len clëg nit gdutë yödz
quequëꞌ.

Rnëꞌ Pedro: “Cutu núnbëꞌa‑nëꞌ Jesús”
15 Yjaquëꞌ cúdzuꞌlëꞌ Jesús Simón Pedro len yetúëꞌ bönniꞌ usë́d queëꞌ Jesús,

zajnauquëꞌ Lëꞌ. Bönniꞌ usë́d ni gyázlenëꞌ Jesús löꞌa qui lidx bxuz blau, le
nunbëꞌë lëꞌ bxuz blau naꞌ. 16Bugaꞌnëꞌ Pedro niꞌl ga nu ryaz löꞌa naꞌ. Qui lë ni
naꞌ burujëꞌ bönniꞌ usë́d naꞌ nunbëꞌë lëꞌ bxuz blau, atiꞌ bë ́ꞌlenëꞌ‑nu didzaꞌ ngul
naꞌ run chiꞌinu ga nu ryaz löꞌa naꞌ, len benëꞌ ga gyaziëꞌ Pedro löꞌa. 17Niꞌr rënu
Pedro ngul naꞌ run chiꞌinu ga nu ryaz löꞌa, rnanu:
―¿Naruꞌ cu daꞌu caꞌ liꞌ bönniꞌ ni?
Bubiꞌë didzaꞌ Pedro, rnëꞌ:
―Clëg nedaꞌ.
18Le run ziag, nabéquiquëꞌ guiꞌ yuguꞌ bönniꞌ huen dxin len yuguꞌ bönniꞌ niꞌa

naꞌgac bunách gdauꞌ, atiꞌ zuicnëꞌ raꞌ guiꞌ naꞌ, tuꞌtsëꞌi cuinquëꞌ. Lëzcaꞌ zuílenëꞌ
lequëꞌ Pedro, rutsëꞌi cuinëꞌ.

Bxuz blau rnabi yudxnëꞌ Jesús
19Niꞌr gnabi yudxnëꞌ Jesúsbxuz blau quië gnöznëꞌnupx daꞌgac Lëꞌ len nacx

nac le rusëdnëꞌ bunách Jesús. 20Bubiꞌë didzaꞌ Jesús, rëꞌ lëꞌ:
―Yalj lulu bë́ꞌlenaꞌ yúguꞌtë bunách didzaꞌ. Busë́dteczdaꞌ lequëꞌ gap nac lu

yuꞌu ga tuꞌdubëꞌ tuꞌsëdëꞌ queëꞌ Dios lencaꞌ nchil gdauꞌ, ga niꞌ tuꞌdubëꞌ yúguꞌtë
bönniꞌ judío, len cutu bi didzaꞌ bëꞌa bagachiꞌz. 21 ¿Bizx quië rnabi yudxnuꞌ
nedaꞌ? Gnabi yudxi nup niꞌ gulayöni didzaꞌ bë ́ꞌlenaꞌ lequëꞌ. Byutscaꞌ, nözcnëꞌ
didzaꞌ naꞌ bë́ꞌlenaꞌ lequëꞌ bönniꞌ naꞌ.

22 Catiꞌ budx bëꞌë didzaꞌ ni Jesús, gdapëꞌë ruꞌë Jesús bönniꞌ niꞌa naꞌgac
bunách gdauꞌ zoëꞌ niꞌ, rnëꞌ:
―¿Naruꞌ cni rubiꞌtsuꞌ didzaꞌ lahuëꞌ bxuz blau?
23Bubiꞌë didzaꞌ Jesús, rëꞌ lëꞌ:
―Chquiꞌ cugníaꞌ dxiꞌa, gdixjöꞌ bizxal didzaꞌ bëꞌa cunác dxiꞌa, len chquiꞌ guc

dxiꞌa didzaꞌ bëꞌa, ¿bizx quië naꞌ gdapuꞌu nedaꞌ?
24 Niꞌr bsölëꞌë Jesús náguëꞌë Anás naꞌ, atiꞌ guluschinëꞌ Lëꞌ lahuëꞌ Caifás,

naquëꞌ gdu bxuz blau.
Leyúbl rnëꞌ Pedro: “Cutu núnbëꞌa‑nëꞌ Jesús”

25Catiꞌniꞌ zuinëꞌ Pedro raꞌ guiꞌ rutsëꞌi cuinëꞌ, glëꞌ lëꞌ bönniꞌnacuꞌë niꞌ, taꞌnë́ꞌ:
―¿Naruꞌ cu daꞌu caꞌ liꞌ Jesús naꞌ?
Gdáꞌbaguëꞌë Pedro, rnëꞌ:
―Clëg nedaꞌ.
26Zoëꞌniꞌbönniꞌhuendxinqueëꞌbxuzblau, naquëꞌdiꞌadzaqueëꞌbönniꞌnaꞌ

Pedro bchuguëꞌ guid naguëꞌ, atiꞌ bönniꞌ huen dxin naꞌ rëꞌ Pedro:
―¿Naruꞌ cu bléꞌiczdaꞌ liꞌ laꞌ yël niꞌ, dzaguꞌ‑nëꞌ Jesús?
27Leyúbl gdáꞌbaguëꞌë Pedro, atiꞌ laꞌ grö ́dxtëbaꞌ zxiꞌn druz.
Rdxinëꞌ Jesús lahuëꞌ Pilato

28 Niꞌr gulachë ́ꞌë Jesús, guluzë́ꞌë lidxëꞌ Caifás naꞌ, len guladxinëꞌ yúlahuiꞌ
queëꞌbönniꞌ rna bëꞌë,nazíꞌ lei Pretorio. Chzaꞌ reníꞌdza naꞌ atiꞌ cutu gulayaziëꞌ
yúlahuiꞌ naꞌ bönniꞌ judío, le táquinëꞌ laꞌbaguëꞌë zxguiaꞌ chquiꞌ laꞌyaziëꞌ niꞌ, le
gun ga cugác lahuëꞌ xtsöꞌ Lni Pascua, lni naꞌ tuꞌspanëꞌ ca benëꞌ Dios, bubijëꞌ
bunách Israel luyú Egipto. 29Niꞌr brujëꞌ Pilato, bönniꞌ rna bëꞌë naꞌ, bdxinëꞌ ga
naꞌ nacuꞌë, len rëꞌ lequëꞌ:
―¿Bizxa ruquiliꞌ‑nëꞌ bönniꞌ ni?
30Gulubiꞌë didzaꞌ, tëꞌ lëꞌ:
―Laꞌnaruꞌ cu nuꞌë döꞌ bönniꞌ ni, cutu udödtuꞌ‑nëꞌ lauꞌ.
31Niꞌr rëꞌ lequëꞌ Pilato, rnëꞌ:
―Lbiꞌiczliꞌ gul‑chë́ꞌë, len gul‑bequi xbey Lëꞌ ca rna bëꞌ zxba queëliꞌ.
Tëꞌ lëꞌ bönniꞌ judío, taꞌnë́ꞌ:
―Cutu dë lu naꞌtuꞌ nu gdö ́dituꞌ.
32Cni guc quië butság xtidzëꞌë Jesús, le bëꞌë nac ral‑laꞌ gatiëꞌ. 33Niꞌr buaziëꞌ

yúlahuiꞌ naꞌ Pilato, atiꞌ bulidzëꞌ Jesús len rëꞌ Lëꞌ:
―¿I nacuꞌ Liꞌ Bönniꞌ Rna Béꞌinëꞌ Bönniꞌ Judío?
34Bubiꞌë didzaꞌ Jesús, rëꞌ lëꞌ:
―¿I racz quiuꞌ rnauꞌ cni, o glë liꞌ cni bunách ca nac quiaꞌ?
35Pilato rëꞌ Lëꞌ:
―¿Naruꞌ ráquitsanuꞌ nacaꞌ judío? Guludödëꞌ Liꞌ lu naꞌa yuguꞌ bönniꞌ uládz

quiuꞌ len yuguꞌ bxuz uná bëꞌ. ¿Bizxa caz benuꞌ?
36Niꞌr bubiꞌë didzaꞌ Jesús, rëꞌ lëꞌ:
―Rna bëꞌa nedaꞌ, san clëg ca taꞌná bëꞌ bunách yödzlyú ni. Laꞌnaruꞌ rna bëꞌa

ca taꞌnábëꞌbunách yödzlyú, laꞌdil‑lëꞌbönniꞌdaꞌquëꞌnedaꞌ, cui luꞌë latj nuudö́d
nedaꞌ lu naꞌquëꞌ bönniꞌ judío. Ca rna bëꞌa nedaꞌ cutu nac ca taꞌná bëꞌ bunách
yödzlyú ni.

37Niꞌr Pilato rëꞌ Lëꞌ:
―¿Nactsuꞌ caꞌ bönniꞌ rna bëꞌë?
Bubiꞌë didzaꞌ Jesús, rëꞌ lëꞌ:
―Nacaꞌ ca naꞌ rnauꞌ. Qui lë ni naꞌ bidaꞌ ga guljaꞌ yödzlyú ni, quië gunaꞌ lnaꞌ

lauqui lenac gdutë li. Tuꞌzë́ naggacdidzaꞌ ruꞌayúguꞌtënupni tun lenacgdutë
li.

38Pilato rëꞌ Lëꞌ:

―¿Bizxa naꞌ le nac gdutë li?
Taꞌchuguëꞌ queëꞌ Jesús gatiëꞌ
Catiꞌ budx gnëꞌ cni Pilato, burujëꞌ leyúbl ga naꞌ nacuꞌë bönniꞌ judío uná bëꞌ

naꞌ, len rëꞌ lequëꞌ:
―Cutu bi döꞌ rudzöldaꞌ nuꞌë bönniꞌ ni. 39Lbiꞌiliꞌ dë tu le nalë́biliꞌ runliꞌ catiꞌ

rac Lni Pascua ni, rnabliꞌ lahuaꞌ usanaꞌ‑nëꞌ queëliꞌ tuëꞌ bönniꞌ nadzunëꞌ. ¿I
rë ́ꞌniliꞌ usanaꞌ‑nëꞌ queëliꞌ Bönniꞌ Rna Béꞌinëꞌ Bönniꞌ Judío?

40Niꞌr gluꞌë zidzj didzaꞌ leyúbl yúguꞌtëꞌ, taꞌnë́ꞌ:
―Clëg bönniꞌ ni, san Barrabás usanuꞌ‑nëꞌ queëtuꞌ.
Barrabás naꞌ naquëꞌ gban.

19
1Niꞌr bchëꞌë Jesús Pilato, len benëꞌ ga gulaguinëꞌ Lëꞌ bönniꞌ rjaquëꞌ gdil‑l.

2Glunëꞌ tu breguiꞌ zxuzaꞌ nëꞌi yötsiꞌ bönniꞌ rjaquëꞌ gdil‑l, atiꞌ guludxíëꞌ lei icjëꞌ
Jesús, len gulugacuëꞌ Lëꞌ tu lariꞌ tunn xna ca nac le tacuëꞌ bönniꞌ taꞌná bëꞌë.
3Niꞌr gulabiguëꞌë lahuëꞌ Jesús, len tëꞌ Lëꞌ:
―Bicaꞌ bauꞌ Liꞌ, Bönniꞌ Rna Béꞌinëꞌ Bunách Judío.
Niꞌr gulagapëꞌë lau ruꞌë.
4Niꞌr burujëꞌ leyúbl Pilato, len rëꞌ yuguꞌ bönniꞌ judío uná bëꞌ, rnëꞌ:
―Gul‑yú, ubijaꞌ‑nëꞌ lauliꞌ ni quië gnö́ziliꞌ nitú le nac döꞌ cutu rudzöldaꞌ nuꞌë

bönniꞌ ni.
5Niꞌrbrujëꞌ Jesús,dxia icjëꞌbreguiꞌ zxuzaꞌnëꞌi yötsiꞌnaꞌ lennacuëꞌ lariꞌ tunn

xna naꞌ. Pilato rëꞌ lequëꞌ:
―Ni zoëꞌ bönniꞌ ni.
6Catiꞌgulaléꞌinëꞌ Jesúsyuguꞌbxuzunábëꞌ lenyuguꞌbönniꞌniꞌanaꞌquëꞌ, zidzj

gluꞌë didzaꞌ, taꞌnë́ꞌ:
―Bdëꞌë lëꞌi yag cruz. Bdëꞌë lëꞌi yag cruz.
Pilato rëꞌ lequëꞌ:
―Lbiꞌiczliꞌ gul‑chë́ꞌë len gul‑tsajdë ́ꞌë lëꞌi yag cruz. Nedaꞌ cutu bi döꞌ

budzöldaꞌ nuꞌë bönniꞌ ni.
7Niꞌr bönniꞌ judío naꞌ tëꞌ lëꞌ:
―Dë queëtuꞌ tu zxba, len rna bëꞌ zxba queëtuꞌ naꞌ ral‑laꞌ gatiëꞌ bönniꞌ ni le

gnëꞌ naquëꞌ Zxiꞌnëꞌ Dios.
8 Catiꞌ byönnëꞌ didzaꞌ ni Pilato, gudxrnëꞌ. 9 Leyúbl buaziëꞌ yúlahuiꞌ naꞌ, len

rëꞌ Jesús:
―¿Gazxtë bönniꞌ Liꞌ?
Cutu bi didzaꞌ bubiꞌë Jesús.
10Niꞌr Pilato rëꞌ Lëꞌ:
―¿Naruꞌ cu ubiꞌitsuꞌ didzaꞌ, quíxjöiꞌnuꞌ nedaꞌ? ¿Naruꞌ cu nöznuꞌ dë lu naꞌa

udáꞌa Liꞌ lëꞌi yag cruz, len dë lu naꞌa usanaꞌ Liꞌ?
11Bubiꞌë didzaꞌ Jesús, rëꞌ lëꞌ:
―Cutu bi dë lu naꞌu gunuꞌ quiaꞌ laꞌnaruꞌ cu nudödëꞌ lu naꞌu yöl‑laꞌ uná bëꞌ

naꞌ Dios. Qui lë ni naꞌ, bönniꞌ naꞌ budödëꞌ nedaꞌ lu naꞌu nabágaꞌrëꞌ zxguiaꞌ ca
liꞌ.

12 Laꞌ niꞌz rzu rböꞌë Pilato usanëꞌ Jesús, san gluꞌë zidzj didzaꞌ bönniꞌ judío
uná bëꞌ, taꞌnë́ꞌ:
―Chquiꞌusanuꞌ‑nëꞌbönniꞌni, cutu rdzaguꞌ‑nëꞌdxiꞌaCésar,bönniꞌ rnabéꞌinëꞌ

gdutë yödzlyú. Nu bönniꞌ run cuinëꞌ bönniꞌ rna bëꞌë, rdáꞌbaguëꞌë César naꞌ.
13 Catiꞌ byönnëꞌ didzaꞌ ni Pilato, gna béꞌinëꞌ nup tsajxiꞌgac Jesús, atiꞌ gröꞌë

xlatjëꞌ ga rbequi xbeynëꞌ, latj naꞌ nazíꞌ lei Löꞌa Ga Zxoagac Guiöj Blag, len
ca nac didzaꞌ hebreo nazíꞌ lei Gabata. 14 Laꞌ dza naꞌz nac dza ziꞌa gdxin Lni

Pascua, lennacgduhuagbídz. Niꞌr gudxëꞌyuguꞌbönniꞌ judíounábëꞌnaꞌPilato,
rnëꞌ:
―Ni zoëꞌ bönniꞌ rna béꞌinëꞌ lbiꞌiliꞌ.
15Gluꞌë zidzj didzaꞌ, taꞌnë́ꞌ:
―Bëtiëꞌ, bëtiëꞌ. Bdëꞌë lëꞌi yag cruz.
Pilato rëꞌ lequëꞌ:
―¿Rnábitsaliꞌ nedaꞌ udáꞌa‑nëꞌ lëꞌi yag cruz bönniꞌ rna béꞌinëꞌ lbiꞌiliꞌ?
Gulubiꞌë didzaꞌ bxuz uná bëꞌ, taꞌnë́ꞌ:
―Nutur nu zoa rna beꞌi netuꞌ. Tuzëꞌ César rna béꞌinëꞌ netuꞌ.
16Qui lë ni naꞌ budödëꞌ Jesús lu naꞌquëꞌ Pilato, quië tsajdaꞌquëꞌ Lëꞌ lëꞌi yag

cruz. Niꞌr gulaguel‑lëꞌë Jesús, len gulachë́ꞌë Lëꞌ niꞌl.
Tuꞌdë ́ꞌë Jesús lëꞌi yag cruz

17Brujëꞌniꞌ Jesús, nuꞌë yag cruz queëꞌ, zijëꞌ latj nazíꞌ lei Latj Qui Bögaꞌ Icjruꞌ,
len canacdidzaꞌhebreonazíꞌ lei Gólgota. 18Niꞌ guludë́ꞌë Jesús lëꞌi yag cruz, atiꞌ
guludáꞌlenëꞌLëꞌ tsazxö́n lë́ꞌigac yag cruz yechopëꞌbönniꞌ. Tslaꞌa hueaj taꞌdë́ꞌë,
atiꞌ Jesús dëꞌë gatsj lahuiꞌl chopëꞌ bönniꞌ naꞌ. 19 Bsölëꞌë Pilato bönniꞌ buzujëꞌ
lu guich tu didzaꞌ le buzóëꞌ lëꞌi yag cruz icjlëꞌ Jesús, le rna cni: “Jesús, Bönniꞌ
Nazaret, Bönniꞌ Rna Béꞌinëꞌ Bönniꞌ Judío.” 20 Gululabëꞌ didzaꞌ ni zian bönniꞌ
judío, le zoa gal‑laꞌz raꞌ yödz ga naꞌ guludë́ꞌë Jesús lëꞌi yag cruz, atiꞌ didzaꞌ naꞌ
nuzujëꞌ lu didzaꞌ hebreo, len lu didzaꞌ griego, len lu didzaꞌ latín. 21 Tëꞌ Pilato
bxuz uná bëꞌ quequëꞌ bönniꞌ judío, taꞌnë́ꞌ:
―Cutu uzujuꞌ, Bönniꞌ Rna Béꞌinëꞌ Bönniꞌ Judío. Bzuj cni: “Lëꞌ gnëꞌ: Gna

béꞌidaꞌ bönniꞌ judío.”
22Bubiꞌë didzaꞌ Pilato, rëꞌ lequëꞌ:
―Le chnuzujaꞌ, tsaz chnuzujaꞌ.
23 Catiꞌ budx guludë ́ꞌë Jesús lëꞌi yag cruz bönniꞌ naꞌ rjaquëꞌ gdil‑l, gu-

laguel‑lëꞌë lariꞌ nacuëꞌ Jesús. Gulabijëꞌ tapl, tu cuia hueaj gutaꞌ qui queëquëꞌ.
Gulaguel‑lëꞌë caꞌ lariꞌ gxoa yenëꞌ Jesús, atiꞌ lariꞌ naꞌ cutu nadía, san nadúb tuz
ca nadúb. 24Niꞌr bönniꞌ naꞌ rjaquëꞌ gdil‑l glë lzaꞌquëꞌ tuëꞌ yetúëꞌ, taꞌnë́ꞌ:
―Cutu gchúguruꞌ lei, san dxiꞌar gac uyuruꞌ le gac bëꞌ quië gnö́ziruꞌ nuzxa

gaqui qui.
Cni guc, butság ca nayúj lu guich laꞌy, rna:

Gulaguisiëꞌ qui queëquëꞌ lariꞌ nacuaꞌ,
Len qui lariꞌ quiaꞌ guluyúëꞌ le nac bëꞌ.
Cni glunëꞌ bönniꞌ naꞌ rjaquëꞌ gdil‑l.

25 Gulacuaꞌnu gal‑laꞌ ga naꞌ dëꞌë Jesús lëꞌi yag cruz xnëꞌë, len ngul zxilnu
xnëꞌë, lenMaría, ngul queëꞌ Cleofas, lenMaríaMagdalena. 26Catiꞌ bléꞌinëꞌ‑nu
xnëꞌë Jesús, len bléꞌinëꞌ caꞌ niꞌ bönniꞌ usë ́d queëꞌ naꞌ nadxiꞌinëꞌ, gudxëꞌ‑nu
xnëꞌë:
―Naꞌa, naꞌ zoëꞌ zxiꞌnuꞌ.
27Niꞌr gudxëꞌ bönniꞌ usë ́d queëꞌ naꞌ:
―Naꞌ zoanu xnaꞌu.
Laꞌ dza niꞌz benëꞌ ga yajsoanu lidxëꞌ bönniꞌ usë ́d naꞌ.
28 Gdöd ni, le nözcznëꞌ Jesús yúguꞌtë chböa budzág lahui, len quië utság le

nayúj lu guich laꞌy, gnëꞌ:
―Rbidxaꞌ nis.
29Dë niꞌ tu zxigaꞌ yudz nup zi. Niꞌr bönniꞌ naꞌ rjaquëꞌ gdil‑l guluguiꞌjëꞌ nup

zi naꞌ tu le blul rzxup nis, atiꞌ guluzóëꞌ lei lahui gui, len guludë ́ꞌë lei ruꞌë Jesús
quië xupëꞌ. 30Budx guꞌë Jesús nup zi naꞌ, gnëꞌ:
―Chnactë.
Niꞌr buzö́tj icjëꞌ. Burujtë böꞌ nacczëꞌ, gutiëꞌ.
Runë ́ꞌë yag tuchiꞌ cuit lëꞌë Jesús bönniꞌ rijëꞌ gdil‑l

31Niꞌr, le nacdza ziꞌagdxinLni Pascuanaꞌ, len le cural‑laꞌ lugáꞌnnupnatgac
lë́ꞌigac yag cruz catiꞌ nac dza laꞌy quequëꞌ, le nac tu dza laꞌy zxöntë, qui lë ni
naꞌ glátaꞌyuëꞌ lahuëꞌ Pilato bönniꞌ judío guiëꞌ bönniꞌ rjaquëꞌ gdil‑l tsajtitsjquëꞌ
zxgatsjquëꞌ bönniꞌ daꞌquëꞌ lë́ꞌigac yag cruz, len luzötjëꞌ lequëꞌ lë́ꞌigac yag cruz
naꞌ. 32 Qui lë ni naꞌ gulabiguëꞌë niꞌ bönniꞌ rjaquëꞌ gdil‑l, atiꞌ gulaguitsjëꞌ
zxgatsjëꞌ bönniꞌ ziꞌal, len lëzcaꞌ cni glunëꞌ queëꞌ yetúëꞌ bönniꞌ naꞌ dáꞌlenëꞌ Jesús
lëꞌi yag cruz. 33Catiꞌ guladxinëꞌ ga naꞌ dëꞌë Jesús len gulaléꞌinëꞌ chnatiëꞌ, cutu
gulaguitsjëꞌ zxgatsjëꞌ.

34Niꞌr bunë́ꞌë yag tuchiꞌ cuit lëꞌë Jesús tuëꞌbönniꞌnaꞌ rijëꞌ gdil‑l, atiꞌ laꞌbrujtë
rön len nis. 35Nedaꞌ, Juan, bléꞌidaꞌ lë ni, len runaꞌ lnaꞌ lau qui, atiꞌ le runaꞌ lnaꞌ
lau nac gdutë li. Nözczdaꞌ ruꞌa didzaꞌ gdutë li, quië tséjlëꞌliꞌ caꞌ lbiꞌiliꞌ ca nac
queëꞌ Jesús. 36Glac yuguꞌ lë ni quië butság le nayúj lu guich laꞌy, rna: “Cutu
gatsj nitú dxit yuꞌë.” 37 Yetú le nayúj caꞌ lu guich rna cni: “Luyúëꞌ bönniꞌ naꞌ
gulunë ́ꞌë lëꞌ yag tuchiꞌ.”

Tuꞌcachëꞌë Jesús
38Gdöd gucyúguꞌtë lëni, gyijëꞌ José,bönniꞌyödzArimatea, lendëꞌë Jesús, san

bagachiꞌz le rádxinëꞌ yuguꞌ bönniꞌ judío uná bëꞌ, atiꞌ gnabëꞌ lahuëꞌ Pilato guꞌë
lëꞌ latj uꞌë Jesús. Pilato bëꞌë lëꞌ latj. Niꞌr bdxinëꞌ José ga naꞌ dëꞌë Jesús lëꞌi yag
cruz, atiꞌ buꞌë Lëꞌ. 39Lëzcaꞌ bdxinëꞌniꞌNicodemo, bönniꞌnaꞌ gyijëꞌ ziꞌal yajyúëꞌ
Jesús chdzöꞌl, nuꞌë tu le nutsiꞌi nör slaꞌ qui mirra, len tu le rlaꞌ zxix, nac ca tu
gayuáꞌ guia. 40Niꞌr gulaguel‑lëꞌë Jesús José lenNicodemonaꞌ, len guluchö ́linëꞌ
Lëꞌ yuguꞌ láriꞌdauꞌ atiꞌ gulaguꞌë lahuil lë naꞌnutsiꞌi nör slaꞌquimirra len le rlaꞌ
zxix, glunëꞌ ca nalëbcnëꞌ tunëꞌbönniꞌ judío catiꞌ tuꞌcachëꞌë bönniꞌnat. 41Gal‑laꞌ
ga naꞌ guludë ́ꞌë Jesús lëꞌi yag cruz dë tu laꞌ yël, atiꞌ gatsj lahuiꞌl laꞌ yël naꞌ zoa
tu yeru ba cub nadj lëꞌi guiꞌa guiöj, yeru ba naꞌ nutu nu taꞌgüiꞌnëꞌ. 42Lu yeru
ba naꞌ gulaguꞌë Jesús le dë gal‑laꞌz yeru ba naꞌ len le nac dza tuꞌpë́ꞌë qui Lni
Pascua bönniꞌ judío.

20
Rubanëꞌ Jesús lu yöl‑laꞌ gut

1 Catiꞌ chnac zildauꞌ dza domingo, niꞌ nac chul, gyeajnu María Magdalena
raꞌ yeru ba naꞌ, atiꞌ bléꞌinu chnadúa guiöj blag naꞌ buséyj ga nu ryaz yeru ba
naꞌ. 2Niꞌr jaréluꞌnu böajnu ga zoëꞌ Simón Pedro, dzaguëꞌ lëꞌ yetúëꞌ bönniꞌ usë́d,
bönniꞌ naꞌ Jesús nadxiꞌinëꞌ lëꞌ, atiꞌ rënu lequëꞌ:
―Gulubijëꞌ Xanruꞌ yeru ba niꞌ, len cutu nö́zituꞌ gazx gulaguꞌë Lëꞌ.
3 Niꞌr gularujëꞌ Pedro len yetúëꞌ bönniꞌ usë́d naꞌ, zjaquëꞌ raꞌ yeru ba naꞌ.

4Tsazxö́n taꞌxítiꞌë gropëꞌ, san yetúëꞌ bönniꞌ usë́d naꞌ jaréluꞌrëꞌ gxítiꞌë ca Pedro,
atiꞌ ziꞌal lëꞌ bdxinëꞌ raꞌ yeru ba naꞌ. 5Byechuëꞌ len buyúëꞌ lu yeru ba naꞌ, len
bléꞌinëꞌ yuguꞌ láriꞌdauꞌ naꞌ gularöli‑nëꞌ Jesús, nacuáꞌ niꞌ, san cutu gyaziëꞌ yeru
ba naꞌ. 6Niꞌr bdxinëꞌ Simón Pedro cúdzuꞌlëꞌ yetúëꞌ bönniꞌ usë ́d naꞌ, atiꞌ gyaziëꞌ
lëꞌ yeru ba naꞌ, len bléꞌinëꞌ láriꞌdauꞌ naꞌ nacuáꞌ niꞌ. 7 Lëzcaꞌ bléꞌinëꞌ láriꞌdauꞌ
naꞌ gulaxóëꞌ icjëꞌ Jesús, cutu dëlen yezicaꞌ láriꞌdauꞌ naꞌ, san tslaꞌl nudúb quizi.
8Niꞌr gyaziëꞌ caꞌ yetúëꞌbönniꞌusë́d naꞌbdxinëꞌ ziꞌal raꞌ yerubanaꞌ, len bléꞌinëꞌ
canaꞌnac, atiꞌgyejlëꞌëdidzaꞌbëꞌë Jesús. 9Cniguc, le cutu taꞌyéjniꞌnidëꞌ lenayúj
lu guich laꞌy ca run bayúdx gac queëꞌ Jesús, ubanëꞌ lu yöl‑laꞌ gut. 10Niꞌr gropëꞌ
bönniꞌ usë́d naꞌ yhuöjquëꞌ lidxquëꞌ.

Ruluíꞌ lahuëꞌ Jesús launuMaríaMagdalena
11Bugaꞌnnu María niꞌl raꞌ yeru ba naꞌ, rbödxnu. Tsal niꞌ rbödxnu, byéchunu,

buyunu lu yerubanaꞌ. 12Niꞌbléꞌinu chopëꞌ gbaz laꞌyqueëꞌDios, nácuquëꞌ lariꞌ

chguich. Röꞌquëꞌniꞌ, tuëꞌ icjl banaꞌ, lenyetúëꞌxniꞌl banaꞌganiꞌgulaguꞌë Jesús.
13Tëꞌ lënu gbaz laꞌy naꞌ, taꞌnë́ꞌ:
―Nguldauꞌ, ¿bizx quië rbödxuꞌ?
Rënu lequëꞌ:
―Le guluúꞌë Xanaꞌ, len cutu nözdaꞌ gazx gulaguꞌë Lëꞌ.
14 Catiꞌ budx gnanu cni, bueycjnu len bléꞌinu‑nëꞌ Jesús, zoëꞌ niꞌ, san cutu

ráquibeꞌinu Jesús naꞌ. 15Niꞌr Jesús gudxëꞌ‑nu:
―Nguldauꞌ, ¿bizx quië rbödxuꞌ? ¿Nuzxa ruguiljuꞌ?
Le ráquinu naquëꞌ Lëꞌ bönniꞌ run chiꞌë laꞌ yël naꞌ, rënu Lëꞌ:
―Bönniꞌ, chquiꞌ liꞌ buꞌu‑nëꞌ, gdixjöiꞌ nedaꞌ gazx gluꞌu‑nëꞌ, atiꞌ nedaꞌ uꞌa‑nëꞌ.
16Niꞌr Jesús gudxëꞌ‑nu:
―María.
Niꞌr bueycjnu, len lu didzaꞌ hebreo rënu Lëꞌ:
―Raboni.
Didzaꞌ ni rna: “Bönniꞌ Usëdi quiaꞌ”.
17 Jesús rëꞌ‑nu:
―Cutu canuꞌ nedaꞌ, le cutu ruhuë ́pidaꞌ ga zoëꞌ Xuzaꞌ. Naꞌa, gyeaj ga nacuꞌë

böchiꞌ lzaꞌa, atiꞌ yjödx‑quëꞌ: “Cni rnëꞌ Jesús: Huëpaꞌ ga zoëꞌ Xuzaꞌ, naquëꞌ caꞌ
Xuzliꞌ. Naquëꞌ Dios quiaꞌ, len Dios queëliꞌ.”

18 Niꞌr gyeajnu María Magdalena naꞌ, yajtíxjöiꞌnu bönniꞌ usë ́d queëꞌ Jesús
chbléꞌinu‑nëꞌ Xanruꞌ len ca nac didzaꞌ naꞌ gudxëꞌ‑nu.

Ruluíꞌ lahuëꞌ Jesús lauquëꞌ bönniꞌ usë́d queëꞌ
19Catiꞌ chgul laꞌ dza naꞌz, le nac dza domingo, nudubquëꞌ bönniꞌ usë́d queëꞌ

Jesús, atiꞌ nayéyj yuꞌu ga naꞌ nacuꞌë le tádxinëꞌ yuguꞌ bönniꞌ judío uná bëꞌ. Niꞌr
buluíꞌ lahuëꞌ Jesús gatsj lahuiꞌl ga naꞌ nacuꞌë, len rëꞌ lequëꞌ:
―Gul‑zóa dxi ládxiꞌliꞌ.
20Catiꞌ budx gudxëꞌ lequëꞌ didzaꞌ ni, buluiꞌinëꞌ lequëꞌ nëꞌë len cuit lëꞌë. Niꞌr

tuꞌdzijnëꞌ bönniꞌ usë ́d naꞌ le tuꞌléꞌinëꞌ Xanruꞌ. 21 Niꞌr rëꞌ lequëꞌ leyúbl Jesús,
rnëꞌ:
―Gul‑zóa dxi ládxiꞌliꞌ. Ca benëꞌ Xuzaꞌ, bsölëꞌë nedaꞌ, lëzcaꞌ cni rsölaꞌa lbiꞌiliꞌ

tsjenliꞌ xchinaꞌ.
22Catiꞌ budx gnëꞌ cni, bulubëꞌ lauquëꞌ len rëꞌ lequëꞌ:
―Gul‑síꞌ lu naꞌliꞌ Dios Böꞌ Laꞌy. 23Nútiꞌtëz nu unít lauliꞌ, nu naꞌ ben dul‑laꞌ,

chyuꞌu yöl‑laꞌ runít lau qui, atiꞌ nútiꞌtëz nu cutu unít lauliꞌ lei, nagáꞌn dul‑laꞌ
qui nu naꞌ nun dul‑laꞌ.

Cutu rejlëꞌë Tomás
24 Cutu zóalenëꞌ lequëꞌ Tomás catiꞌ duyúëꞌ lequëꞌ Jesús. Naquëꞌ Tomás tuëꞌ

bönniꞌ chinnuëꞌ niꞌ, len tuꞌë caꞌ lëꞌ Bönniꞌ Cuach. 25 Gdöd niꞌ glëꞌ Tomás
yezícaꞌrëꞌ bönniꞌ usë ́d naꞌ, taꞌnë́ꞌ:
―Chbléꞌituꞌ‑nëꞌ Xanruꞌ.
Tomás rëꞌ lequëꞌ:
―Chquiꞌ cutu gléꞌidaꞌ nëꞌë ga bnëꞌ bdidj, len gnëꞌa xbönniꞌ naꞌa ga naꞌ

bnëꞌgacbdidjnaꞌ, lengnëꞌanaꞌacuit lëꞌëganaꞌbnëꞌyag tuchiꞌ, cutucaꞌ tséjlëꞌa.
26 Catiꞌ chgdöd yexunuꞌ dza, nudubquëꞌ leyúbl lu yuꞌu bönniꞌ usë ́d naꞌ, atiꞌ

zóalenëꞌ lequëꞌ Tomásnaꞌ. Zal‑laꞌnayéyj yuꞌu ga naꞌnacuꞌë, buluíꞌ lahuëꞌ Jesús
gatsj lahuiꞌl ga naꞌ nacuꞌë, len rëꞌ lequëꞌ:
―Gul‑zóa dxi ládxiꞌliꞌ.
27Niꞌr Jesús rëꞌ Tomás naꞌ:
―Bnëꞌ ni xbönniꞌ naꞌu, len byu naꞌa ni. Bnëꞌ naꞌu cuit lëꞌa ni, len cutur gac

chop ladxuꞌu, san gyejlëꞌ nedaꞌ.
28Niꞌr bubiꞌë didzaꞌ Tomás, rëꞌ Lëꞌ:
―Xánaꞌdauꞌ, len Dios quiaꞌ.

29 Jesús rëꞌ lëꞌ:
―Tomás, le bléꞌinuꞌnedaꞌ, réjlëꞌu. Bicaꞌbanupniꞌ laꞌyejlëꞌnedaꞌ zal‑laꞌ cutu

laꞌleꞌi nedaꞌ.
Le rëꞌni gun didzaꞌ nayúj lu guich ni

30Benëꞌ Jesús zianr caꞌ yöl‑laꞌhuac lauquëꞌbönniꞌusë́d queëꞌ, le cunayujgac
lu guich ni. 31Yuguꞌ lë ni nuzujaꞌ lu guich quië tséjlëꞌliꞌnaquëꞌ JesúsBönniꞌnaꞌ
ruꞌë Dios lëꞌ Cristo, Zxiꞌnëꞌ Dios, len catiꞌ tséjlëꞌliꞌ, gataꞌ queëliꞌ yöl‑laꞌ naꞌbán
gdu le réjlëꞌliꞌ‑nëꞌ.

21
Ruluíꞌ lahuëꞌ Jesús lauquëꞌ gadxëꞌ bönniꞌ usë́d queëꞌ

1Gdöd guc lë ni, leyúbl buluíꞌ lahuëꞌ Jesús lauquëꞌ bönniꞌ usë́d queëꞌ ga nac
raꞌnis zxön qui Tiberias, atiꞌ cni guc ca naꞌ buluíꞌ lahuëꞌ lauquëꞌ. 2Nudubquëꞌ
Simón Pedro, len Tomás, bönniꞌ naꞌ tuꞌë caꞌ lëꞌ Bönniꞌ Cuach, len Natanael,
bönniꞌ yödz Caná qui luyú Galilea, len yuguꞌ bönniꞌ zxiꞌnëꞌ Zebedeo, len
yechopëꞌ caꞌ bönniꞌ usë ́d queëꞌ Jesús. 3 Simón Pedro rëꞌ lequëꞌ:
―Tsijaꞌ tsajxönaꞌ‑baꞌ böl.
Tëꞌ lëꞌ yezícaꞌrëꞌ, taꞌnë́ꞌ:
―Huazáꞌlentuꞌ caꞌ liꞌ.
Niꞌr yjaquëꞌ len gulabenëꞌ tu lëꞌi bárcodauꞌ, atiꞌ rël niꞌ nitubaꞌ böl cutu

gulazönëꞌ‑baꞌ. 4 Catiꞌ chzaꞌ reníꞌ, yajsóëꞌ Jesús luyú raꞌ nis naꞌ, san cutu
táquibeꞌinëꞌ Jesús naꞌ bönniꞌ usë́d queëꞌ. 5Niꞌr Jesús rëꞌ lequëꞌ:
―Zxíꞌnaꞌdauꞌ, ¿naruꞌ cudeybaꞌ latiꞌ böl queëliꞌ?
Gulubiꞌë didzaꞌ, tëꞌ Lëꞌ:
―Nitubaꞌ.
6Niꞌr Jesús rëꞌ lequëꞌ:
―Gul‑chílj tslaꞌa yubél barco yöxj böl queëliꞌ atiꞌ sö ́ngacliꞌ‑baꞌ.
Niꞌr gulachiljëꞌ lei, atiꞌ cutur guc lubijëꞌ lei, le naguírabaꞌ böl lëꞌi yöxj böl naꞌ.

7Niꞌr rëꞌ Pedro bönniꞌ usë́d naꞌ nadxiꞌinëꞌ lëꞌ Jesús, rnëꞌ:
―Xanruꞌ naꞌ.
Catiꞌ byönnëꞌ Simón Pedro, “Xanruꞌ naꞌ”, böacuëꞌ lariꞌ gucuëꞌ, le nagǘëꞌ lei

ziꞌal, atiꞌ gyaziëꞌ lu nis. 8 Guladxinëꞌ yezícaꞌrëꞌ bönniꞌ usë ́d naꞌ, tuꞌsë́ꞌë barco
naꞌ, zunaꞌyjquëꞌ yöxj ga naꞌ dzöꞌbaꞌ böl, le cutu nac ziꞌtuꞌ ga dë luyú bidx, nacz
ca tu gayuáꞌ lagaꞌ níꞌaruꞌ. 9 Catiꞌ guladxinëꞌ luyú bidx naꞌ, gulaléꞌinëꞌ röꞌ niꞌ
guiꞌ yal, len zxoabaꞌ lahui tubaꞌ böl, len dë caꞌ niꞌ yöt. 10 Jesús rëꞌ lequëꞌ:
―Gul‑dguáꞌ‑baꞌ ni böl naꞌ ziꞌa gzxö́ngacliꞌ‑baꞌ.
11GrenëꞌPedro lëꞌi barconaꞌ, guꞌyjëꞌyöxjnaꞌ zacaꞌ luyúbidx, nadzáꞌgacrbaꞌ

böl zxön, gdu tu gayuáꞌ yu chíꞌinuʉńbaꞌ. Zal‑li naccbaꞌ böl zian, cutu brözaꞌ
yöxj naꞌ. 12Niꞌr Jesús rëꞌ lequëꞌ:
―Gul‑dá gáguliꞌ.
Cutu burúguinëꞌ gnabnëꞌ Lëꞌ nitúëꞌ bönniꞌ usë ́d naꞌ, cugnë ́ꞌ: “¿Nuzxa Liꞌ?”

Nö ́zgaccznëꞌ naquëꞌ Xanruꞌ. 13Niꞌr gbiguëꞌë Jesús len gdel‑lëꞌë yöt naꞌ lencaꞌ
böl naꞌ, atiꞌ bëꞌë quequëꞌ.

14 Lë ni nac le bunn lzu buluíꞌ lahuëꞌ Jesús lauquëꞌ bönniꞌ usë́d queëꞌ gdöd
bubanëꞌ lu yöl‑laꞌ gut.

Ruíꞌlenëꞌ Simón Pedro didzaꞌ Jesús
15Catiꞌ budx glahuëꞌ, Jesús rëꞌ Simón Pedro:
―Simón, zxiꞌnëꞌ Jonás, ¿naruꞌ nadxiꞌirnuꞌ nedaꞌ ca nadxiꞌicnëꞌ nedaꞌ bönniꞌ

ni?
Bubiꞌë didzaꞌ Pedro, rëꞌ Lëꞌ:
―Ja, Xan. Liꞌ nözcznuꞌ rdzag ladxaꞌa Liꞌ.

Jesús rëꞌ lëꞌ:
―Bgagu yuguꞌ böꞌcuꞌ zxílaꞌdauꞌ quiaꞌ.
16 Jesús rëꞌ lëꞌ le buróp lzu, rnëꞌ:
―Simón, zxiꞌnëꞌ Jonás, ¿naruꞌ nadxiꞌinuꞌ nedaꞌ?
Bubiꞌë didzaꞌ Pedro, rëꞌ Lëꞌ:
―Ja, Xan. Liꞌ nözcznuꞌ rdzag ladxaꞌa Liꞌ.
Jesús rëꞌ lëꞌ:
―Bgagu yuguꞌ böꞌcuꞌ zxilaꞌ quiaꞌ.
17 Jesús rëꞌ lëꞌ le bunn lzu:
―Simón, zxiꞌnëꞌ Jonás, ¿ba rdzag ladxuꞌu nedaꞌ?
Buiꞌnnëꞌ Pedro le chbunn lzu gnabi yudxnëꞌ lëꞌ, gnëꞌ: “¿Ba rdzag ladxuꞌu

nedaꞌ?” Bubiꞌë didzaꞌ Pedro, rëꞌ Lëꞌ:
―Xan, yúguꞌtë nözcznuꞌ Liꞌ. Nöznuꞌ rdzag ladxaꞌa Liꞌ.
Jesús rëꞌ lëꞌ:
―Bgagu yuguꞌ böꞌcuꞌ zxilaꞌ quiaꞌ. 18 Le nactë rëpaꞌ liꞌ, catiꞌ niꞌ nacuꞌ

raꞌbandauꞌ, racz quiuꞌ bugacu cuinuꞌ, len ca gnaz quiuꞌ gdauꞌ. Catiꞌ gguluꞌ,
ulí naꞌu, atiꞌ nu yubl ugacu liꞌ lariꞌ, len gchëꞌ liꞌ ga niꞌ cutu guëꞌnnuꞌ tsijuꞌ.

19 Yuguꞌ didzaꞌ ni bëꞌë Jesús nac bëꞌ nac gatiëꞌ Pedro, tsajtë́ꞌë lëꞌi yag cruz,
quië gac yöl‑laꞌ ba queëꞌ Dios. Catiꞌ budx gnëꞌ cni Jesús, gnëꞌ caꞌ yetú:
―Gdaꞌ nedaꞌ.
Ruꞌë didzaꞌ Jesús ca gac queëꞌ bönniꞌ usë ́d naꞌ nadxiꞌinëꞌ

20BueycjëꞌPedro lenbléꞌinëꞌzajnauëꞌ lequëꞌbönniꞌusë́dnaꞌ Jesúsnadxiꞌinëꞌ
lëꞌ. Naquëꞌ bönniꞌ usë́d naꞌ gröꞌë cuit lëꞌë Jesús catiꞌ niꞌ glahuëꞌ, len gudxëꞌ
Jesús: “Xan, ¿nuzxa naꞌ udö́d Liꞌ?” 21 Catiꞌ bléꞌinëꞌ lëꞌ Pedro, rëꞌ Jesús:
―Xan, ¿bizxa gunëꞌ bönniꞌ ni?
22 Jesús rëꞌ lëꞌ:
―Chquiꞌ rëꞌndaꞌ ugaꞌnëꞌ bönniꞌ ni ga gdxinr dza huödaꞌ, cutu ral‑laꞌ cöꞌu

baguíꞌi. Gdaꞌ nedaꞌ liꞌ.
23 Gzë didzaꞌ ni ga nacuꞌë bö́chiꞌruꞌ taꞌyejlëꞌë Cristo. Táquinëꞌ cutu gatiëꞌ

bönniꞌ usë ́d naꞌ. Cutu gudxëꞌ lëꞌ Jesús cutu gatiëꞌ, san cni gnëꞌ: “Chquiꞌ rëꞌndaꞌ
ugaꞌnëꞌ bönniꞌ ni ga gdxinr dza huödaꞌ, cutu ral‑laꞌ cöꞌu baguíꞌi.”

24Bönniꞌ usë́d ni nacaꞌ nedaꞌ, Juan. Runaꞌ lnaꞌ lau quegac lë ni, len nuzujaꞌ
lu guich yuguꞌ lë ni, atiꞌ nö́ziliꞌ nac gdutë li le runaꞌ lnaꞌ lau.

25Zianr caꞌ le benëꞌ Jesús. Chquiꞌ nu uzúj leygac lu guich tu tu, rsacaꞌ quiaꞌ
yödzlyú ni cutu gaqui laꞌcuáꞌ guich naꞌ ral‑laꞌ nu uzúj. Caꞌ gac.

LE GLUNËꞌ BÖNNIꞌGBAZNASÖLËꞌË CRISTO
Le gzxiꞌ lu nëꞌë Dios, gsölëꞌë Dios Böꞌ Laꞌy

1Catiꞌ buzujaꞌ quiuꞌ lu guich ziꞌal, liꞌ, Teófilo, nedaꞌ, Lucas, buzujaꞌ lu guich
yúguꞌtë le gzu lahuëꞌ runëꞌ Jesús len rusëdnëꞌ 2 ga bdxintë dza buëpëꞌ yehuaꞌ
yubá. Catiꞌ ziꞌa huëpëꞌ yehuaꞌ yubá Jesús, dzaguëꞌ Lëꞌ Dios Böꞌ Laꞌy, gna bëꞌë
ca ral‑laꞌ lunëꞌ gbaz queëꞌ, bönniꞌnaꞌ gröczëꞌ lequëꞌ. 3Gdöd gzxacaꞌ gdiꞌë Jesús,
gutiëꞌ. Niꞌr bubanëꞌ len buluíꞌ lahuëꞌ lauquëꞌ gbaz queëꞌ naꞌ. Buluiꞌinëꞌ lequëꞌ
zian le glac bëꞌ zoëꞌ nabanëꞌ, le cugác nu táꞌbagaꞌ. Zian lzu buluíꞌ lahuëꞌ
lauquëꞌ gdu ca choaꞌ dza, len bë ́ꞌlenëꞌ lequëꞌ didzaꞌ ca rna bëꞌë Dios.

4 Catiꞌ niꞌ nacuꞌë tsazxö ́n, gna béꞌinëꞌ lequëꞌ culuzë́ꞌë Jerusalén. Gudxëꞌ
lequëꞌ Jesús, rnëꞌ:
―Gul‑cö́z niꞌ le gzxiꞌ lu nëꞌë gsölëꞌë queëliꞌ Xuzaꞌ ca naꞌ chgdíxjöiꞌczdaꞌ

lbiꞌiliꞌ.
5Gnëꞌ caꞌ:
―Le nactë buquilëꞌ bunách nis Juan lu nis, atiꞌ cutu tseytsqui gac queëliꞌ le

ruluíꞌ yöl‑laꞌ rdil nis ni, dusóalenëꞌ lbiꞌiliꞌ Dios Böꞌ Laꞌy.
Ruhuëpëꞌ Jesús yehuaꞌ yubá

6Niꞌr gulanabnëꞌ Jesús bönniꞌ taꞌyejlëꞌë Lëꞌ nudubquëꞌ niꞌ, taꞌnë́ꞌ:
―Xan, ¿naruꞌ gunuꞌ ga laꞌná bëꞌ leyúbl bunách Israel dza ni zoaruꞌ naꞌa?
7 Jesús gudxëꞌ lequëꞌ:
―Cutunaqui queëliꞌ gnö́ziliꞌbizxadzaobizxadzöꞌ gunëꞌDiosXuz lenuzóëꞌ

lu naꞌczëꞌ. 8 Siꞌliꞌ yöl‑laꞌ huac catiꞌ guidëꞌ Dios Böꞌ Laꞌy dusóalenëꞌ lbiꞌiliꞌ. Niꞌr
gunliꞌ lnaꞌ lau quiaꞌ nedaꞌ lu yödz Jerusalén, len gdu luyú Judea, len luyú
Samaria, len ga gdxíntëliꞌ gdutë yödzlyú.

9Catiꞌ budx bë́ꞌlenëꞌ lequëꞌ didzaꞌ ni, tsal niꞌ tuꞌyuzëꞌ caꞌ Lëꞌ, laꞌ buëptëꞌ xtsaꞌ
ga röꞌ böaj le bucachiꞌ Lëꞌ, atiꞌ cutur gulaléꞌinëꞌ Lëꞌ. 10Tsal niꞌ tuꞌyúëꞌ luzxbál
catiꞌ niꞌ buëpëꞌ Jesús, gululuíꞌ lauquëꞌ ga naꞌ nacuꞌë chopëꞌ gbaz laꞌy, nácuquëꞌ
lariꞌ chguichdauꞌz. 11Glëꞌ lequëꞌ chopëꞌ ni, taꞌnë́ꞌ:
―Bönniꞌ Galilea, ¿bizx quië ruyuliꞌ luzxbál? Lëczëꞌ Jesús ni ziꞌa gzëꞌë ga

zoaliꞌ, buëpëꞌ yehuaꞌ yubá, lëzcaꞌ cni huödëꞌ leyúbl ca naꞌ chbléꞌiliꞌ‑nëꞌ zhuöjëꞌ
yehuaꞌ yubá.

Taꞌbö́ëꞌMatías tsaziëꞌ xlatjëꞌ Judas
12Niꞌr gulazë́ꞌë guíꞌadauꞌ naꞌ nazíꞌ lei Guiꞌa Ga Röꞌgac Yag Olivo, yhuöjquëꞌ

Jerusalén. Dë gal‑laꞌz ga dë Jerusalén guíꞌadauꞌ ni, tsca naziꞌquëꞌ latj taꞌzë́ꞌë
dza laꞌy quequëꞌ. 13 Catiꞌ guludxinëꞌ yödz niꞌ, gulabenëꞌ ga nac buróp cuia lu
yuꞌu, ga niꞌ taꞌcuꞌë Pedro len Jacobo len Juan len Andrés len Felipe len Tomás
len Bartolomé len Mateo len Jacobo, zxiꞌnëꞌ Alfeo, len Simón, bönniꞌ naꞌ ruiꞌ
ladxëꞌë ladzëꞌ, len Judas, böchëꞌë Jacobo. 14 Tsazxö́n tuꞌlidzëꞌ Dios yúguꞌtë
bönniꞌ ni, atiꞌ nunquëꞌ lequëꞌ tsazxö ́n yuguꞌ böchëꞌë Jesús, len María, xnëꞌë
Jesús, len yelaꞌcnu ngul caꞌ.

15 Laꞌ dza naꞌz gzuinëꞌ Pedro gatsj lahuiꞌl ga nacuꞌë böchiꞌ lzaꞌruꞌ naꞌ
taꞌyejlëꞌë Cristo. Glac gdu ca xoplalj bunách nup nudubgac niꞌ. 16 Gudxëꞌ
lequëꞌ Pedro, rnëꞌ:
―Böchiꞌ lzaꞌadauꞌ. Ben bayúdx butság le nayúj lu guich laꞌy, ca naꞌ gnëꞌ

zíꞌatël Dios Böꞌ Laꞌy, le buzujëꞌ lu guich David, ca guc queëꞌ Judas, bönniꞌ naꞌ
bchëꞌë nup niꞌ gulazö ́n Jesús. 17 Gbáblenëꞌ rëꞌu Judas naꞌ, len bénlenëꞌ rëꞌu
tsazxö́n dxin ni. 18Gulaziꞌnëꞌ tu laꞌ yël lazxj qui döꞌ naꞌ biꞌë bönniꞌ ni. Gbixëꞌ

brözaꞌ lëꞌë Judas ni, atiꞌ gularúj yúguꞌtë le dzöꞌ lëꞌë. 19 Catiꞌ gulayöni lë ni
bunách nacuáꞌ Jerusalén, gluꞌë lei laꞌ yël naꞌ Acéldama, tu didzaꞌ hebreo le rna
lu didzaꞌ xidzaꞌ: “LaꞌYëlQui Rön”. 20Cni guc queëꞌ Judas, ca naꞌnayúj lu guich
laꞌy nazíꞌ lei Salmos, le rna:
Ugáꞌn caꞌz lidxëꞌ,
Len cutu gdzöl nu soa yuꞌu naꞌ.
Rna caꞌ:
Nu yubl tsaz xlatjëꞌ.

21-22 ’Run bayúdx naꞌa cöruꞌ‑nëꞌ bönniꞌ gunëꞌ rëꞌu tsazxö́n quië gunëꞌ lnaꞌ
lau queëꞌ Jesús, ca guc, bubanëꞌ lu yöl‑laꞌ gut. Ral‑laꞌ gaquëꞌ bönniꞌ nutsëꞌë
ladj bönniꞌ niꞌ gulacuáꞌlenëꞌ rëꞌu dza niꞌtë catiꞌ niꞌ gdálenëꞌ rëꞌu Xanruꞌ Jesús,
gulazú lauquëꞌ nacuáꞌlenëꞌ rëꞌu catiꞌ niꞌ buquilëꞌ bunách nis Juan, ga bdxintë
dza buëpëꞌ Jesús yehuaꞌ yubá, gzëꞌë ga zoaruꞌ.

23Niꞌr gululuꞌë chopëꞌ, José lenMatías. José naꞌ lëꞌ caꞌBarsabás, len zoa yetú
lëꞌ Justo. 24Niꞌr gululidzëꞌ Dios, taꞌnë́ꞌ:
―Xantuꞌ Dios, núnbëꞌczuꞌ icj ládxiꞌdauꞌgac yúguꞌtë bunách. Buluíꞌi netuꞌ

nulquëꞌ chopëꞌni chgröczuꞌLiꞌ 25quië tsaziëꞌ ludxinniquië gaquëꞌgbazquiuꞌ,
tsaziëꞌ xlatjëꞌ Judas, bönniꞌ niꞌ bnitiëꞌ xlatjëꞌ le benëꞌ dul‑laꞌ, atiꞌ gyijëꞌ xlatjczëꞌ
latj chul.

26Niꞌr guluzujëꞌ yuguꞌ lu guich laquëꞌ, tu queëꞌ José len yetú queëꞌ Matías.
Gulugútsiꞌnëꞌ lzaꞌgac len gulubijëꞌ tu, atiꞌ bruj le nayúj lëꞌ Matías. Cni guc,
gbáblenëꞌ yechineajëꞌ gbaz queëꞌ Cristo Matías naꞌ.

2
Dusóalenëꞌ lequëꞌDios Böꞌ Laꞌy

1Catiꞌ chbdxin dza Pentecostés, tsazxö́n nudubquëꞌ yúguꞌtë bönniꞌ taꞌyejlëꞌë
Cristo. 2Tu tsalz byön bö bruj luzxbá, byön ca ryön catiꞌ reycj böꞌ bdunuꞌ, atiꞌ
byön gdutë lu yuꞌu ga naꞌ röꞌquëꞌ. 3Gululuíꞌ lahui lauquëꞌ lu böꞌz yuguꞌ blul
guiꞌdauꞌ, atiꞌ gulaguís qui queëquëꞌ, yajsóalengac lequëꞌ. 4Dusóalenëꞌ yúguꞌtëꞌ
Dios BöꞌLaꞌy, atiꞌ gulazú lauquëꞌ tuꞌë didzaꞌ yubl, tsca nac le bëꞌë qui queëquëꞌ
Dios Böꞌ Laꞌy luꞌë didzaꞌ yubl naꞌ.

5Nacuꞌë Jerusalén dza naꞌ bönniꞌ judío, nacquëꞌ bönniꞌ taꞌyíj ládxiꞌquëꞌDios,
len zaꞌquëꞌ narujquëꞌ yúguꞌtë yödz gdu yödzlyú ni. 6 Catiꞌ gulayönnëꞌ bö
naꞌ, guludubëꞌ bönniꞌ zian, atiꞌ szxöni gulaböꞌë baguíꞌi, le gulayönnëꞌ, ca nac
xtídzaꞌquëꞌ qui queëquëꞌ, tuꞌë didzaꞌ bönniꞌ naꞌ taꞌyejlëꞌë Cristo. 7 Gulanáꞌ
badxëꞌ yúguꞌtëꞌ, len gulubannëꞌ, taꞌnë́ꞌ:
―Gul‑yutscaꞌ. ¿Naruꞌ clëg bönniꞌ Galilea yúguꞌtë bönniꞌ ni tuꞌë didzaꞌ?

8 ¿Nacxcz nac ryö ́niruꞌ tuꞌë xtídzaꞌruꞌ ca nac didzaꞌ ruiꞌruꞌ tu turuꞌ? 9 Rëꞌu ni
nacruꞌ bönniꞌ zian yödz, bönniꞌ narujquëꞌ
luyú Partia,
len luyúMedia,
len luyú Elam,
len luyúMesopotamia,
len luyú Judea,
len luyú Capadocia,
len luyú Ponto,
len luyú Asia,
10 len luyú Frigia,
len luyú Panfilia,
len luyú Egipto,
len luyú África, le nacr ziꞌtuꞌ ga zoa luyú Cirene.

Lëzcaꞌ nacuꞌë ni bönniꞌ yödz Roma. Laꞌquëꞌ nacquëꞌ bönniꞌ judío len yelaꞌquëꞌ
nazíꞌ lu naꞌquëꞌ le taꞌyejlëꞌë Dios bönniꞌ judío. 11 Lëzcaꞌ nacuꞌë ni bönniꞌ
narujquëꞌ Creta, len luyú Arabia. Ryö́niruꞌ tuꞌë didzaꞌ ruiꞌruꞌ qui queëruꞌ,
taꞌguíxjöꞌë yuguꞌ le zxön benëꞌ Dios, le run ga rubániruꞌ.

12Cni guc, gulubannëꞌ yúguꞌtëꞌ, len szxöni gulaböꞌë baguíꞌi. Glë lzaꞌquëꞌ tuëꞌ
yetúëꞌ, taꞌnë́ꞌ:
―¿Bizxa caz lë ni?
13Gulutitjëꞌ laꞌquëꞌ, taꞌnë́ꞌ:
―Taꞌzúdxinëꞌ.
Lban benëꞌ Pedro laugac bunách

14Niꞌr Pedro gzuílenëꞌ yechineajëꞌ gbaz naꞌ nasölëꞌë Cristo, atiꞌ gzu lahuëꞌ
ruꞌë zidzj didzaꞌ, rëꞌ lequëꞌ:
―Lbiꞌiliꞌ, bönniꞌ Judea, len yúguꞌtëliꞌ zoaliꞌ Jerusalén. Lë ni ral‑laꞌ gnö ́ziliꞌ.

Gul‑zë ́ nagliꞌ le gyëpaꞌ lbiꞌiliꞌ. 15Netuꞌ ni cutu rzúdxituꞌ ca naꞌ ráquiliꞌ lbiꞌiliꞌ, le
ni zoaruꞌ ziꞌa gal‑laꞌ xsil, atiꞌ nutu nu rzudxi hora cni. 16Lë ni nac le gnëꞌ Joel,
bönniꞌ bëꞌë didzaꞌ uláz queëꞌ Dios, gnëꞌ:
17Cni rnëꞌ Dios:
Lë ni le gac dza tsajséytëgac.
Gsölaꞌa Böꞌ Laꞌy quiaꞌ
Tsajsóalenëꞌ yúguꞌtë bunách.
Luiꞌbiꞌ didzaꞌ uláz quiaꞌ zxiꞌnliꞌ, bönniꞌ len ngul.
Laꞌléꞌibiꞌ biꞌi raꞌbán le uluꞌa lahui,
Atiꞌ laꞌneynëꞌ yël bönniꞌ gul.
18Catiꞌ gdxin dza niꞌ quisiaꞌ Böꞌ Laꞌy quiaꞌ
Tsajsóalenëꞌ huen dxin quiaꞌ, bönniꞌ len ngul,
Atiꞌ luꞌë didzaꞌ uláz quiaꞌ.
19Uluꞌa luzxbá xtsaꞌ le lun ga lubani bunách,
Atiꞌ yödzlyú uluꞌa le lac bëꞌ,
Rön len guiꞌ, len dzön ca böaj.
20Gchul gbidz
Atiꞌ gac xna beoꞌ ca nac rön.
Cni gac catiꞌ ziꞌa gdxin dza niꞌ chbuluꞌë Dios.
Gac dza niꞌ ca gatga rléꞌiruꞌ.
21Lulá yúguꞌtë nup niꞌ lulídz Lëꞌ Xanruꞌ,
Lu yöl‑laꞌ rejlëꞌ quequëꞌ Lëꞌ.

22 ’Gul‑zë́ nagliꞌ lëni gyëpaꞌ lbiꞌiliꞌ, bönniꞌ Israel. Diosczbenëꞌba laꞌngazoaliꞌ
Jesús, bönniꞌ Nazaret. Dios bëꞌë Lëꞌ latj benëꞌ le tun ga rubániruꞌ, yuguꞌ yöl‑laꞌ
huac, len le tac bëꞌ. Yúguꞌtë lë naꞌ benëꞌ Dios lu nëꞌë Jesús, ca naꞌ chnö́ziczliꞌ.
23 Lëzcaꞌ cni, Dios bëꞌë latj nu budö́d Jesús lu naꞌliꞌ. Cni guc, ca naꞌ chgna
ladxëꞌë Dios gunëꞌ, len ca nac le chbucözëꞌ dza niꞌtë. Lbiꞌiczliꞌ gzxönliꞌ‑nëꞌ
Jesús, len budödliꞌ‑nëꞌ lu naꞌquëꞌ bönniꞌ xöhuiꞌ tuaꞌdöꞌ, bönniꞌ guludöddëꞌ Lëꞌ
catiꞌ niꞌ guludaꞌquëꞌ Lëꞌ lëꞌi yag cruz. 24Niꞌr Dioscz buspanëꞌ Jesús naꞌ, buslë ́ꞌ
Lëꞌ lu yöl‑laꞌ gut, le cutu guc ugaꞌnëꞌ tsaz lu yöl‑laꞌ gut naꞌ. 25Ca nac lë ni, bëꞌë
didzaꞌ uláz queëꞌ Dios David ca nac queëꞌ Jesús, gnëꞌ:
Bléꞌiteczdaꞌ‑nëꞌ Xanruꞌ, zoëꞌ lahuaꞌ.
Lëꞌ zoëꞌ cuit lëꞌa yubél, rzönëꞌ nedaꞌ,
Cui gac nu bi gun quiaꞌ.
26Qui lë ni naꞌ budziji ladxaꞌa,
Atiꞌ lu yöl‑laꞌ rudziji quiaꞌ bil‑laꞌ.
Qui lë ni naꞌ gunaꞌ löz Lëꞌ
Catiꞌ gdxin dza gatiaꞌ.

27Xantuꞌ Dios, nözdaꞌ cutu ucaꞌnuꞌ nedaꞌ latj chul quegac nup natgac.
Cutu guꞌu latj nit gdu ca nayáꞌ nabanaꞌ,
Nacaꞌ bönniꞌ nadxiꞌicznuꞌ Liꞌ.
28Buzéjniꞌnuꞌ nedaꞌ ca ral‑laꞌ gunaꞌ
Quië gdél‑liꞌdaꞌ yöl‑laꞌ naꞌbán gdu.
Gunuꞌ ga udzijdaꞌ le zóalenczuꞌ nedaꞌ.

29 ’Naꞌa, böchaꞌa. Nacbëꞌ gutiëꞌxuz xtauꞌruꞌDavid, lenbgachëꞌë yeruba, atiꞌ
dë ga zoaruꞌ ba queëꞌ naꞌ ga rdxintë naꞌa dza. 30 Bëꞌë didzaꞌ uláz queëꞌ Dios
David naꞌ, len gnöznëꞌ David, benëꞌ tsutsu didzaꞌ Dios le gzxiꞌ lu nëꞌë queëꞌ,
gunëꞌ ga galjëꞌ Cristo ladj zxiꞌn xsoëꞌ, atiꞌ Cristo naꞌ gna bëꞌë, tsaziëꞌ xlatjëꞌ
Davidnaꞌ. 31Lebléꞌinëꞌ lë ni ziꞌalDavid, bëꞌëdidzaꞌ ca guc, bubanëꞌCristo, len
ca guc, cutu bugaꞌnëꞌ latj chul quegac nupnatgac, atiꞌ cutu gnit le gyaꞌ gbanëꞌ.
32Dios buspanëꞌ Jesús lu yöl‑laꞌ gut, len ca guc lë ni yúguꞌtëtuꞌ runtuꞌ lnaꞌ lau
qui. 33 Cni guc, len yöl‑laꞌ huac queëꞌ, Dios buchisëꞌ Lëꞌ xtsaꞌ ga niꞌ náctërëꞌ
zxön. Naꞌa, Cristo chbsölëꞌë ni Dios Böꞌ Laꞌy, rac ca naꞌ gzxiꞌ lu nëꞌë Dios gunëꞌ
lu nëꞌë Cristo, atiꞌDios Böꞌ Laꞌy naꞌ runëꞌ yuguꞌ lë ni rléꞌiliꞌ len ryö ́niliꞌ. 34Cutu
buëpëꞌ yehuaꞌ yubá David naꞌ, san lëczëꞌ David naꞌ gnëꞌ:
Xanruꞌ Dios gudxëꞌ Xanaꞌ:
“Gröꞌ cuit lëꞌa yubél ga nac blau
35Catiꞌ gunraꞌ ga luzechu zxibgac lauꞌ nup taꞌdáꞌbagaꞌ Liꞌ.”

36 ’Naꞌa, bunách Israel, le nacz ral‑laꞌ gnö́ziliꞌ. Dios benëꞌ ga naquëꞌ Xanruꞌ
len Bönniꞌ Ruslá, Lëczëꞌ Jesús ni, bönniꞌ naꞌ budaꞌliꞌ‑nëꞌ lëꞌi yag cruz.

37 Catiꞌ gulayönnëꞌ lë ni bönniꞌ niꞌ, gulaböꞌë baguíꞌi, atiꞌ glëꞌ Pedro len
yezícaꞌrëꞌ bönniꞌ gbaz queëꞌ Cristo, taꞌnë́ꞌ:
―Bö́chiꞌtuꞌ, ¿nacx gúntsatuꞌ?
38Niꞌr Pedro gudxëꞌ lequëꞌ:
―Gul‑bíꞌi ládxiꞌliꞌ, len gdil‑liꞌnis tu tuliꞌ lu lëꞌ Jesucristoquiëunít lahuëꞌDios

dul‑laꞌ nabágaꞌliꞌ, atiꞌ dusóalenëꞌ lbiꞌiliꞌ Dios Böꞌ Laꞌy, Nu gsölëꞌë queëliꞌ Dios.
39Queëliꞌ naqui le gzxiꞌ lu nëꞌë Dios, len quegac zxiꞌnliꞌ, lencaꞌ quegac yúguꞌtë
bunách gzaꞌa, yúguꞌtë bönniꞌ niꞌ ulidzëꞌ lequëꞌ Xanruꞌ Dios.

40 Yuguꞌ didzaꞌ ni len yelaꞌgac zian didzaꞌ benëꞌ lnaꞌ lau Pedro, bchiziëꞌ icj
nagquëꞌ, gnëꞌ:
―Gul‑gún ga ulaliꞌ, gcuitliꞌ ga nacuáꞌ bunách tuaꞌdöꞌ nacuáꞌ dza ni zoaruꞌ

naꞌa.
41 Cni guc, guladíl nis nup niꞌ gulazíꞌ lu naꞌgac didzaꞌ naꞌ bëꞌë Pedro. Dza

naꞌ glun tuz lequëꞌ ca chi uruáꞌ gayuáꞌ bunách. 42 Glunëꞌ yúguꞌtëꞌ gdutë le
gulusëdnëꞌ lequëꞌ gbaznasölëꞌëCristo. Glaquëꞌ tuz tuëꞌ len yetúëꞌ, len tsazxö́n
glahuëꞌ le rusáꞌ ládxiꞌruꞌ ca gutiëꞌ Jesús, atiꞌ glunëꞌ tsazxö́n, gululidzëꞌ Dios.

Ca tun bunách queëꞌ Cristo
43 Zian le run ga rubániruꞌ len zian le tac bëꞌ glunëꞌ gbaz queëꞌ Cristo,

san gladxi guladzöbi yezicaꞌr bunách. 44 Tuz glac yúguꞌtë nup naꞌ taꞌyejlëꞌ
Cristo, atiꞌ guluúnëꞌ tuz yúguꞌtë le dë quequëꞌ. 45Catiꞌ gulaléꞌinëꞌ taꞌyadzji nup
nútsaꞌgac ladjquëꞌ, niꞌrbönniꞌbi dëquequëꞌ glútiꞌë lei, atiꞌ gulaguisiëꞌdumínaꞌ
qui queëgac nup niꞌ bi taꞌyadzji. 46 Yuguꞌ dza guludubëꞌ tsazxö́n nchil gdauꞌ,
atiꞌ gapnac lu yuꞌu glahuëꞌ le rusáꞌ ládxiꞌruꞌ ca gutiëꞌXanruꞌ. Tsazxö́n glahuëꞌ,
atiꞌ guludzijnëꞌ len glac gdu ládxiꞌquëꞌ. 47 Gulaguꞌë Dios yöl‑laꞌ ba, atiꞌ glun
lequëꞌ ba laꞌn yúguꞌtë bunách. Tu tu dza buzanëꞌ Xanruꞌ nup tuꞌdúb queëꞌ,
nup naꞌ tuꞌlá.

3
Ruhuöaquëꞌ bönniꞌ curzë́ꞌë

1Dza niꞌ gulabenëꞌ zjaquëꞌ tsazxö́n nchil gdauꞌ Pedro len Juan, catiꞌ tuꞌdúb
niꞌ tuꞌlídz Dios bunách, le nac gdu rdöd xhuö. 2 Ga niꞌ taꞌdödëꞌ zoëꞌ bönniꞌ
curzë ́ꞌëdzaniꞌtë niꞌnaquëꞌbiꞌidauꞌ. Yuguꞌdza rjuaꞌquëꞌ lëꞌniꞌ, taꞌbequëꞌ lëꞌ raꞌ
gdauꞌ ga nazíꞌ lei Ga Nu Ryaz Lach, quië gnabëꞌ nu bi unö ́dzjz queëꞌ ladj nup
niꞌ taꞌyáz nchil gdauꞌ. 3Bönniꞌ ni, catiꞌ bléꞌinëꞌ Pedro len Juan zjaquëꞌ taꞌyaziëꞌ
nchil gdauꞌ, gútaꞌyuëꞌ lauquëꞌ bi lunödzjzëꞌ queëꞌ. 4Niꞌr guluyúëꞌ lëꞌ Pedro len
Juan, atiꞌ gudxëꞌ lëꞌ Pedro:
―Byu netuꞌ.
5 Niꞌr buzëtsca naguëꞌ lequëꞌ bönniꞌ naꞌ le runëꞌ löz bi lunödzjzëꞌ queëꞌ.

6Pedro gudxëꞌ lëꞌ:
―Cutu dë quiaꞌ dumí plata ni oro, san le dëz quiaꞌ gunnaꞌ quiuꞌ. Niꞌa qui

yöl‑laꞌ huac qui lëꞌ Jesucristo, bönniꞌNazaret, gyas len gzëꞌi.
7Niꞌr gdel‑lëꞌë nëꞌë yubél bönniꞌ huëꞌ naꞌ Pedro, len bchisëꞌ lëꞌ, atiꞌ laꞌ böactë

niꞌë len buguítj beycj niꞌë bönniꞌ naꞌ. 8 Niꞌr gzuinëꞌ bönniꞌ naꞌ atiꞌ gxítiꞌë len
gzëꞌë. Gyázlenëꞌ tsazxö́n Pedro len Juan nchil gdauꞌ, rzëꞌi niꞌë len rxítiꞌë,
len rguꞌë Dios yöl‑laꞌ ba. 9 Yúguꞌtë bunách nacuáꞌ niꞌ taꞌleꞌi lëꞌ rzëꞌi niꞌë len
rguꞌë Dios yöl‑laꞌ ba. 10 Cni guc, gládxinëꞌ len gulubannëꞌ ca nac lë naꞌ guc, le
guluúnbëꞌë lëꞌ, naquëꞌ bönniꞌ naꞌ rböꞌë raꞌ gdauꞌ ga nazíꞌ lei Ga Nu Ryaz Lach,
rnabëꞌ nu bi unö ́dzjz queëꞌ.

Didzaꞌ bëꞌë Pedro nchil gdauꞌ
11 Tsal niꞌ zönëꞌ naꞌquëꞌ Pedro len Juan bönniꞌ naꞌ cugzë́ꞌë atiꞌ böaquëꞌ,

guludúb yúguꞌtë bunách ga naꞌ nacuꞌë nchil gdauꞌ nazíꞌ lei: Nchil Queëꞌ
Salomón, atiꞌ gulanáꞌ badxëꞌ. 12Catiꞌ bléꞌinëꞌ lë ni Pedro, gudxëꞌ bunách naꞌ:
―Lbiꞌiliꞌ, bönniꞌ Israel, ¿bizx quië rubániliꞌ ca nac lë ni? ¿Bizx quië ruyuliꞌ

netuꞌ, ráquitsaliꞌ netuꞌz buntuꞌ‑nëꞌ bönniꞌ ni, bentuꞌ ga gzëꞌi niꞌë niꞌa qui yöl‑laꞌ
huac queëztuꞌ, o niꞌa qui le rej ládxiꞌtuꞌ‑nëꞌ Dios? 13 Nac lë ni le benëꞌ Dios,
naquëꞌDios quequëꞌxuz xtauꞌruꞌAbraham len Isaac len Jacob, béntërëꞌ Jesús,
Zxiꞌnëꞌ, ba laꞌn. Jesús ni, lbiꞌiczliꞌ budödliꞌ‑nëꞌ lu naꞌquëꞌ bönniꞌ taꞌná béꞌinëꞌ
lbiꞌiliꞌ. Catiꞌ guꞌnnëꞌ Pilato usanëꞌ Jesús, gdáꞌbagaꞌliꞌ‑nëꞌ. 14 Gdáꞌbagaꞌliꞌ‑nëꞌ
Bönniꞌ Tsahuiꞌ len Laꞌy, atiꞌ gnabliꞌ gsanëꞌ queëliꞌ bönniꞌ gdödi bunách. 15 Cni
guc, budö́diliꞌ‑nëꞌ Bönniꞌ runnczëꞌ queëruꞌ yöl‑laꞌ naꞌbán gdu. Niꞌr Dios
buspanëꞌ Lëꞌ lu yöl‑laꞌ gut, atiꞌ ca nac lë ni runtuꞌ lnaꞌ lau qui. 16 Le gyejlëꞌë
Jesús, böacniꞌë bönniꞌni, rléꞌiliꞌ‑nëꞌ len núnbëꞌliꞌ‑nëꞌ. Le rejlëꞌë Jesús, Lëꞌ bunëꞌ
dxíꞌadauꞌ bönniꞌ ni, atiꞌ rléꞌiliꞌ yúguꞌtëliꞌ le nacz naꞌ.

17 ’Naꞌa, böchaꞌa, nözdaꞌ benliꞌ cni, budö ́diliꞌ‑nëꞌ Jesús le cutu gyéjniꞌliꞌ, len
cutu gulayéjniꞌnëꞌ bönniꞌ taꞌná béꞌinëꞌ lbiꞌiliꞌ. 18 Cni buschinëꞌ Dios didzaꞌ naꞌ
bëꞌë ziꞌal, le gulanë ́ꞌ bönniꞌ gluꞌë didzaꞌ uláz queëꞌ ca ral‑laꞌ sacaꞌ quiꞌë Cristo.
19 Qui lë ni naꞌ, gul‑bíꞌi ládxiꞌliꞌ, len gul‑huöác queëꞌ Dios, quië ugǘëꞌ dul‑laꞌ
nabágaꞌliꞌ, len gunëꞌ ga huöac ládxiꞌliꞌ. 20 Niꞌr gsölëꞌë leyúbl Jesús, Bönniꞌ naꞌ
dza niꞌtë buzóëꞌ quië gaquëꞌ Cristo, Nu naꞌ gna beꞌi lbiꞌiliꞌ. 21Naꞌa, run bayúdx
ugaꞌnëꞌ niꞌ yehuaꞌ yubá catiꞌ gdxinr dza duhuenëꞌ tsahuiꞌ yúguꞌtë le rac, gac
ca naꞌ chgnaczëꞌ Dios, lë naꞌ gulanë́ꞌ bönniꞌ gluꞌë didzaꞌ uláz queëꞌ, bönniꞌ niꞌ
gulacuꞌë dza niꞌtë. 22 Lëzcaꞌ cni gudxëꞌ xuz xtauꞌruꞌ Moisés, gnëꞌ: “Xanruꞌ
Dios gsölëꞌë queëliꞌ bönniꞌ galjëꞌ ladjgac diꞌa dza queëliꞌ. Gaquëꞌ bönniꞌ guꞌë
didzaꞌ uláz queëꞌ Dios. Gsölëꞌë Lëꞌ queëliꞌ ca naꞌ bsölëꞌë nedaꞌ. Run bayúdx
uzë ́nagliꞌ‑nëꞌ canacyúguꞌtë le guiëꞌ lbiꞌiliꞌ. 23Laꞌnít len lulaꞌalenbunáchqueëꞌ
Dios yúguꞌtë nup culuzë́ naggac bönniꞌ niꞌ guꞌë didzaꞌ uláz queëꞌ Dios.”

24 ’Ca nac dza ni zoaruꞌ naꞌa, gulaguíxjöꞌë yúguꞌtë bönniꞌ gluꞌë didzaꞌ uláz
queëꞌDiosgagdél‑laꞌtë zoëꞌSamuel lengdödniꞌ. 25Lbiꞌiliꞌnacliꞌzxiꞌnxsoaquëꞌ
bönniꞌ gluꞌë didzaꞌ uláz queëꞌ Dios, atiꞌ naqui queëliꞌ didzaꞌ rucáꞌn tsahuiꞌ, le

bénlenëꞌ xuz xtauꞌruꞌ Dios, catiꞌ niꞌ gudxëꞌ Abraham: “Niꞌa qui le gunëꞌ zxiꞌn
xsuꞌ lac bicaꞌ ba yúguꞌtë bunách yödzlyú.” 26 Catiꞌ Dios buspanëꞌ Zxiꞌnëꞌ lu
yöl‑laꞌgut, bsölëꞌëLëꞌ ziꞌal queëliꞌquië gunëꞌgagacliꞌbicaꞌba, ucaꞌnliꞌ le cunác
runliꞌ.

4
Taꞌdxinëꞌ Pedro len Juan lauquëꞌ bönniꞌ gdauꞌ taꞌbequi xbeynëꞌ

1 Tsal niꞌ tuíꞌlenëꞌ bunách naꞌ didzaꞌ Pedro len Juan, tu tsalz guladxinëꞌ ga
naꞌ nacuꞌë yuguꞌ bxuz judío len yuguꞌ bönniꞌ gdauꞌ saduceo, len bönniꞌ nacuáꞌ
lu nëꞌë niꞌa naꞌquëꞌ bönniꞌ gdauꞌ. 2 Gulaleynëꞌ bönniꞌ ni le tuꞌsëdnëꞌ bunách
Pedro len Juan, len taꞌguíxjöꞌë lubán nup chnatgac le bubanëꞌ Jesús. 3 Niꞌr
gulazönëꞌ Pedro len Juan, atiꞌ gulaguꞌë lequëꞌ lidx guia ga gdxinr dza yubl le
chrdzöꞌ dza naꞌ. 4 Gulayejlëꞌ Cristo zian nup niꞌ gulayöni didzaꞌ gluꞌë Pedro
len Juan. Naꞌa, bönniꞌz taꞌyejlëꞌë Cristo nacquëꞌ gdu chiʉń gayuꞌë.

5 Dza buróp niꞌ, guludubëꞌ Jerusalén yuguꞌ bönniꞌ uná bëꞌ, len bönniꞌ gul
tuꞌzejniꞌnëꞌ bunách judío, len bönniꞌ gdauꞌ tuꞌsëdi. 6 Guludubëꞌ caꞌ niꞌ Anás,
bxuz blau, len Caifás, len Juan len Alejandro, lencaꞌ yúguꞌtë bönniꞌ diꞌa dza
quequëꞌ bxuz blau. 7 Niꞌr gulachë ́ꞌë Pedro len Juan, atiꞌ guluschinëꞌ lequëꞌ
gatsj lahuiꞌl ga naꞌ nacuꞌë, len gulanabnëꞌ lequëꞌ, taꞌnë́ꞌ:
―¿Bizxa yöl‑laꞌ uná bëꞌ dë lu naꞌliꞌ runliꞌ lë ni? ¿Nuzxa budö ́d lu naꞌliꞌ yöl‑laꞌ

uná bëꞌ ni?
8Niꞌr gudxëꞌ lequëꞌ Pedro, zóalenëꞌ lëꞌ Dios Böꞌ Laꞌy, rnëꞌ:
―Lbiꞌiliꞌ, nul‑liꞌ rna béꞌiliꞌ netuꞌ, bunách Israel, len lbiꞌiliꞌ bönniꞌ gul. 9Naꞌa,

¿rnábitsaliꞌ netuꞌ ca nac dxin dxiꞌa bentuꞌ queëꞌ bönniꞌ huëꞌ ni, len nacx guc,
böaquëꞌ bönniꞌ ni? 10Rguíxjöiꞌtuꞌ lbiꞌiliꞌ quië laꞌnözi yúguꞌtë bunách Israel. Zoëꞌ
ni lauliꞌ bönniꞌ ni, nuhuöaquëꞌ le ben dxin yöl‑laꞌ huac queëꞌ Jesucristo, bönniꞌ
Nazaret, Bönniꞌ niꞌ budaꞌliꞌ‑nëꞌ lëꞌi yag cruz, san Dios buspanëꞌ Lëꞌ lu yöl‑laꞌ
gut. 11Dios bëꞌë didzaꞌ ca nac queëꞌ Jesús ni, catiꞌ niꞌ gnëꞌ: “Guiöj naꞌ gruꞌnliꞌ
lbiꞌiliꞌ, rucuaꞌliꞌ zöꞌö, sanguiöjni gröczaꞌnedaꞌquië gac guiöjlen zöꞌö.” 12Nutur
nu zoanu gacuslá bunách, le cutu caꞌ zoa yödzlyúni yetúëꞌbönniꞌnuzóëꞌDios,
nu gac uslá rëꞌu.

13 Catiꞌ gulaléꞌinëꞌ nacquëꞌ rugu ladxiꞌ Pedro len Juan, len gláquibeꞌinëꞌ
cunazëdquëꞌ qui gdauꞌ len nacquëꞌ bönniꞌ caꞌz, gulubannëꞌ atiꞌ yajneycnëꞌ
gulacuáꞌlenëꞌ Jesús Pedro len Juan naꞌ. 14 Lëzcaꞌ gulaléꞌinëꞌ niꞌ bönniꞌ naꞌ
böaquëꞌ, zuinëꞌ lauquëꞌ, atiꞌ cutucaꞌgucbi laꞌnë́ꞌquequëꞌ. 15Niꞌrgulanábéꞌinëꞌ
nup lubíj lequëꞌ löꞌal yuꞌu ga naꞌ nudubquëꞌ, atiꞌ glun xtídzaꞌquëꞌ laꞌ légaczëꞌ.
16Gulanë ́ꞌ:
―¿Nacx gúntsaruꞌ quequëꞌ bönniꞌ ni? Le nactë glunëꞌ tu le run ga tuꞌbani

bunách, atiꞌnö ́zigac cni yúguꞌtë bunáchnacuáꞌ Jerusalén. Cutu gac táꞌbagaꞌruꞌ
lei. 17Naꞌa, cui sër didzaꞌ laꞌyöni zianr caꞌ bunách, uzeyruꞌ ba nadx lequëꞌ cui
luíꞌlenrëꞌ bunách didzaꞌ ca nac queëꞌ Jesús naꞌ.

18NiꞌrgululidzëꞌPedro len Juan, atiꞌguluzeynëꞌbanadx lequëꞌ cui luíꞌlenrëꞌ
bunáchdidzaꞌ, len cui lusëdnëꞌ lequëꞌ canacqueëꞌ Jesús. 19Niꞌr gulubiꞌëdidzaꞌ
Pedro len Juan, glëꞌ lequëꞌ:
―Gul‑bequi xbey lbiꞌiliꞌ chquiꞌ nac tsahuiꞌ lahuëꞌDios uzë́r nagtuꞌ xtídzaꞌliꞌ

lbiꞌiliꞌ ca xtidzëꞌë Dios. 20Cutu gac soa dxituꞌ. Run bayúdx güiꞌtuꞌ didzaꞌ qui le
bléꞌituꞌ len le byö́nituꞌ.

21Niꞌr guluzeynëꞌ ba nadx lequëꞌ bönniꞌ gdauꞌ taꞌbequi xbey, san gulusanëꞌ
lequëꞌ le cutu guludzölnëꞌ nacx lunëꞌ lequëꞌ zxguiaꞌ. Cni glunëꞌ le gládxinëꞌ
bunách lu yödzniꞌ, le taꞌguꞌëDios yöl‑laꞌbayúguꞌtëꞌniꞌaqui lë naꞌ guc. 22Bönniꞌ
naꞌ böaquëꞌ, guc queëꞌ lë naꞌ run ga rubániruꞌ, chyuꞌurëꞌ ca choaꞌ iz.

TaꞌnabnëꞌDios gunëꞌ ga lacquëꞌ rugu ladxiꞌ
23 Catiꞌ gulusanëꞌ lequëꞌ, guludxinëꞌ Pedro len Juan ga naꞌ nacuꞌë lzaꞌquëꞌ,

atiꞌ gulaguíxjöiꞌnëꞌ lequëꞌ yúguꞌtë lë naꞌ glëꞌ lequëꞌ yuguꞌ bxuz uná bëꞌ len
bönniꞌ gul tuꞌzéjniꞌnëꞌ bönniꞌ judío. 24Catiꞌ gulayönnëꞌ lë ni, tsazxö́n gululidzëꞌ
Dios, gulanë́ꞌ:
―XantuꞌDios, náctëruꞌblau. LiꞌnacuꞌDios, benuꞌ luzxbá. Benuꞌ luyú. Benuꞌ

nis zxön. Benuꞌ yúguꞌtë le nacuáꞌ tu tu latj naꞌ. 25 Uláz quiuꞌ Liꞌ bëꞌë didzaꞌ
David, bönniꞌ huen dxin quiuꞌ, gzóalenëꞌ lëꞌ Dios Böꞌ Laꞌy, gnëꞌ:
¿Bizx quië tun rusbö ́ bunách
Len taꞌzáꞌ ládxiꞌgac le cunác?
26Glunëꞌ rusbö ́ bönniꞌ taꞌná bëꞌë yödzlyú ni
Atiꞌ glaquëꞌ tuz bönniꞌ uná bëꞌ.
Guladáꞌbaguëꞌë Xanruꞌ Dios,
Lencaꞌ Cristo, bönniꞌ gröczëꞌ Lëꞌ.

27 ’Le nactë glaquëꞌ tuz lu yödzniHerodes len Poncio Pilato len yuguꞌbönniꞌ
gzaꞌa len yuguꞌ bönniꞌ Israel. Guladáꞌbaguëꞌë Jesús, Zxiꞌnuꞌ laꞌy, Nu naꞌ buzúꞌ
queëtuꞌ. 28Glunëꞌ yúguꞌtë le bucözuꞌ zíꞌatël ca gzxiꞌ lu naꞌu atiꞌ guc ca naꞌ benuꞌ
tsutsu xtidzuꞌu ca ral‑laꞌ gac. 29Naꞌa, Xantuꞌ, byu le tuꞌzeynëꞌ ba nadx netuꞌ,
len ben ga gactuꞌ rugu ladxiꞌ, güiꞌtuꞌ xtidzuꞌu, netuꞌ bönniꞌ huen dxin quiuꞌ.
30Ben ga gac úngactuꞌ nup teꞌi, soalen netuꞌ yöl‑laꞌ huac quiuꞌ, len ben ga gac
gúngactuꞌ le lun ga ubánituꞌ len le lac bëꞌ, gac cni le zóalenëꞌ netuꞌ Jesús, Zxiꞌnuꞌ
laꞌy. Caꞌ gac.

31 Catiꞌ budx gululidzëꞌ Dios, gzxiz latj ga naꞌ nacuꞌë, atiꞌ gdu gzóalenëꞌ
yúguꞌtëꞌ Dios Böꞌ Laꞌy, atiꞌ len yöl‑laꞌ rugu ladxiꞌ quequëꞌ gluꞌë xtidzëꞌë Dios.

Tuꞌúnëꞌ tuz le dë quequëꞌ
32Bunách zian naꞌ taꞌyejlëꞌ Cristo, tuz ca röꞌ icjquëꞌ len tuz ca glunëꞌ. Cutu

gnëꞌ naqui queëzëꞌ le dë queëꞌ nitúëꞌ bönniꞌ nutsëꞌë ladjquëꞌ, san guluúnëꞌ
tuz le dë quequëꞌ. 33 Len yöl‑laꞌ huac zxön gulaguíxjöꞌë ca bubanëꞌ Xanruꞌ
Jesús gbaz naꞌ nasölëꞌë Lëꞌ, atiꞌ guclen yúguꞌtëꞌ le buzáꞌ ladxëꞌë quequëꞌ Dios.
34Nutunubi byadzj nunutsaꞌ ladjquëꞌ. Yúguꞌtë bönniꞌbi dë quequëꞌ, xyuquëꞌ,
o lidxquëꞌ, glútiꞌë lei, atiꞌ dumí qui naꞌ yjuaꞌquëꞌ 35 len guludödëꞌ lei lu naꞌquëꞌ
gbaz naꞌ nasölëꞌë Cristo, atiꞌ lequëꞌ gulaguisiëꞌ lei qui queëgac nup bi byadzj
quegac. 36 Zoëꞌ niꞌ José, bönniꞌ guluzóëꞌ yetú lëꞌ Bernabé gbaz naꞌ nasölëꞌë
Cristo, le rna lu didzaꞌ xidzaꞌ, Bönniꞌ Ruhuíꞌ Zxönëꞌ. Nabáblenëꞌ zxiꞌn xsoëꞌ
Leví, len guljëꞌ luyú Chipre. 37Bë ́tiꞌë tu cöꞌ xyuëꞌ bönniꞌ ni, atiꞌ yjuꞌë dumí qui
naꞌ, len budödëꞌ lei lu naꞌquëꞌ gbaz naꞌ nasölëꞌë Cristo.

5
Dul‑laꞌ glunëꞌAnanías len Safira

1Zoëꞌbönniꞌyubl lëꞌAnanías,bë́tiꞌë tu cöꞌxyuëꞌ, atiꞌbennu tsazxö́n lëꞌSafira,
ngul queëꞌ. 2 Bucáchiꞌlanëꞌ dumí qui yu naꞌ Ananías naꞌ, atiꞌ nö́zinu caꞌ ngul
queëꞌ. Le bugáꞌnz yjuꞌë len gluꞌë lei lu naꞌquëꞌ gbaz nasölëꞌë Cristo, rnëꞌ:
―Tscaníz gzxiꞌa.
3Pedro gudxëꞌ lëꞌ:
―Ananías, ¿naruꞌ gyaztsa Satanás tuꞌ xöhuiꞌ lu icj ládxiꞌdaꞌu len ben ga rziꞌ

yéꞌinuꞌ Dios Böꞌ Laꞌy, atiꞌ bucachiꞌ lanuꞌ dumí qui xyuꞌ naꞌ? 4 Tsal niꞌ nagáꞌn
lu naꞌu yu naꞌ, ¿naruꞌ cu naqui quizi quiuꞌ? Gdöd bë́tiꞌu lei, ¿naruꞌ cu dëcz lu
naꞌu dumí qui naꞌ? ¿Bizx quië gröꞌ icjuꞌ gunuꞌ cni? Dioscz gzxiꞌ yéꞌinuꞌ, clëgz
bunách.

5-6 Catiꞌ byönnëꞌ didzaꞌ ni Ananías, gdzöꞌë len guttëꞌ. Niꞌr gulabígaꞌtëbiꞌ
biꞌi raꞌbán, atiꞌ guluchö́libiꞌ lëꞌ lariꞌ len gluaꞌbiꞌ lëꞌ yajcáchiꞌcbiꞌ lëꞌ. Gladxi
guladzöbi yúguꞌtë nup niꞌ gulayöni ca guc lë ni.

7 Ca tsonn hora gdöd niꞌ, bdxinnu niꞌ ngul queëꞌ Ananías naꞌ, len cutu
nö ́zinu lë naꞌ guc queëꞌ bönniꞌ queënu. 8Niꞌr Pedro gudxëꞌ‑nu:
―Gdixjöiꞌ nedaꞌ. ¿Naruꞌ gzxiꞌliꞌ tscaníz xyuliꞌ naꞌ?
Gnanu:
―Ja, tscaníz gzxiꞌtuꞌ.
9Niꞌr Pedro gudxëꞌ‑nu:
―¿Bizx quië ben tuz xtídzaꞌliꞌ gzxiꞌ bëꞌ xö́huiꞌliꞌ Dios Böꞌ Laꞌy? Byutscaꞌ.

Chzoa ludxinbiꞌ biꞌi gulucáchiꞌbiꞌ‑nëꞌ bönniꞌ quiuꞌ, atiꞌ lubijbiꞌ caꞌ liꞌ.
10Niꞌr laꞌ gdzö ́ꞌtënu xniꞌë Pedro len gúttënu. Catiꞌ gulayazbiꞌ biꞌi raꞌbán naꞌ,

gulaléꞌibiꞌ‑nu chnatnu. Niꞌr gulubijbiꞌ‑nu, atiꞌ yajcáchiꞌcbiꞌ‑nu cuit lëꞌë bönniꞌ
queënu. 11Qui lë ni naꞌ gladxi guladzöbi yúguꞌtë bunách queëꞌDios, atiꞌ gladxi
caꞌ yúguꞌtë nup gulayöni ca guc lë ni.

Tunëꞌ zian le tac bëꞌ bönniꞌ gbaz nasölëꞌë Cristo
12 Zian le tac bëꞌ len yuguꞌ yöl‑laꞌ huac zxön glunëꞌ laugac bunách lu yödz

bönniꞌ gbaz naꞌ nasölëꞌë Cristo. Guludubëꞌ tsazxö́n yúguꞌtëꞌ ga nac nchil
gdauꞌ nazíꞌ lei Nchil Queëꞌ Salomón. 13 Ladj nup niꞌ cutaꞌyejlëꞌ Cristo, nutu
nu burugui tsajtáꞌ lequëꞌ, atiꞌ glun lequëꞌ ba laꞌn bunách lu yödz niꞌ. 14 Niꞌr
gulayejlëꞌ Cristo yelaꞌgac bunách zian caꞌ, bönniꞌ len ngul. 15 Catiꞌ gulaleꞌi
bunách yuguꞌ le tunëꞌ bönniꞌ niꞌ taꞌyejlëꞌë Cristo, yjuaꞌgac gap nac laꞌ nöz nup
teꞌi, atiꞌ gulaxóëꞌ lequëꞌ lu daꞌa yag len yelaꞌgac lu daꞌaz, quië catiꞌ tödëꞌ niꞌ
Pedro, tsa zxulz queëꞌ cuꞌu zxul laꞌgac bunáchhuëꞌnaꞌ, quië luhuöác. 16Lëzcaꞌ
gularúj bunách yuguꞌ dzag yödz, guladxinëꞌ Jerusalén, nuaꞌquëꞌ nup teꞌi len
nup taꞌzacaꞌ taꞌguíꞌi, yuꞌugac lequëꞌ böꞌ xöhuiꞌ, atiꞌ guluhuöaquëꞌ yúguꞌtëꞌ.

Taꞌbía ládxiꞌgac bönniꞌ gbaz nasölëꞌë Cristo bunách gdauꞌ
17Qui lë ni naꞌ guluzxéꞌinëꞌ Pedro bxuz blau len yuguꞌ bönniꞌ gdauꞌ saduceo

naꞌ daꞌquëꞌ bxuz blau. 18Niꞌr gulazönëꞌ yuguꞌ gbaz naꞌ nasölëꞌë Cristo bxuz
blau naꞌ len bönniꞌ naꞌ daꞌquëꞌ lëꞌ, atiꞌ gulaguꞌë lequëꞌ lidx guia. 19Niꞌr chdzöꞌl
bdxinëꞌ gbaz laꞌy queëꞌ Xanruꞌ, atiꞌ bsaljëꞌ lidx guia naꞌ len bubijëꞌ lequëꞌ.
20Gudxëꞌ lequëꞌ gbaz laꞌy naꞌ, rnëꞌ:
―Gul‑tséaj, gul‑tsajsóa nchil gdauꞌ len gul‑tsjëꞌlen bunách niꞌ didzaꞌ,

quíxjöiꞌliꞌ lequëꞌ ca nac yöl‑laꞌ naꞌbán gdu ni len ca gac laꞌdél‑liꞌnëꞌ lei.
21 Catiꞌ gulayönnëꞌ didzaꞌ ni ruꞌë gbaz laꞌy naꞌ, len catiꞌ zaꞌ reníꞌ zildauꞌ

gulayaziëꞌ nchil gdauꞌ, len gulusëdnëꞌ bunách.
Laꞌ niꞌz guludubëꞌ bxuz blau len nup nacuaꞌlen lëꞌ tsazxö́n len bönniꞌ gdauꞌ

taꞌbequi xbey len bönniꞌ gul tuꞌzéjniꞌnëꞌbunách Israel, atiꞌ gulasölëꞌë nup tsjac
lidx guia tsajxiꞌcquëꞌ gbaz naꞌ nasölëꞌë Cristo, táquinëꞌ niꞌ nacuꞌë lidx guia naꞌ.
22Catiꞌ guladxinëꞌ niꞌ niꞌa naꞌquëꞌ bönniꞌ gdauꞌ naꞌ, cutu yajxácaꞌquëꞌ lequëꞌ lu
yuꞌu lidx guia naꞌ, atiꞌ niꞌr guluhueycjëꞌ dutíxjöꞌquëꞌ caꞌ. 23Glëꞌ bönniꞌ gdauꞌ
taꞌbequi xbey naꞌ, taꞌnë́ꞌ:
―Le nactë yajxácaꞌtuꞌ nayeyjtë lidx guia, atiꞌ nacuáꞌ raꞌ lidx guia naꞌ nup

tun chiꞌi, san catiꞌ bsaljtuꞌ, nutu nu yajxácaꞌtuꞌ lu yuꞌu naꞌ.
24 Catiꞌ gulayönnëꞌ didzaꞌ ni bxuz blau len yuguꞌ bxuz uná bëꞌ len bönniꞌ

nacuáꞌ lu nëꞌë niꞌa naꞌgac bunách gdauꞌ, gulaböꞌtsquëꞌ baguíꞌi le cutu nözcnëꞌ
gazx gdxintë lë naꞌ rac. 25Niꞌr bdxinëꞌ niꞌ bönniꞌ gdíxjöiꞌnëꞌ lequëꞌ, rnëꞌ:
―Gul‑yutscaꞌ. Nacuꞌë nchil gdauꞌ tuꞌsëdnëꞌ bunách bönniꞌ naꞌ glúꞌgacliꞌ‑nëꞌ

lidx guia.

26 Niꞌr gyijëꞌ bönniꞌ naꞌ nacuꞌë lu nëꞌë niꞌa naꞌgac bunách gdauꞌ, dzagquëꞌ
lëꞌ niꞌa naꞌquëꞌ naꞌ, atiꞌ gulachë́ꞌë yuguꞌ gbaz naꞌ nasölëꞌë Cristo, san cutu bi
glunëꞌ quequëꞌ, le gládxinëꞌ luladxiꞌ lequëꞌ guiöj bunách nacuáꞌ niꞌ. 27 Catiꞌ
chnachëꞌquëꞌ yuguꞌ gbaz naꞌ, guluschinëꞌ lequëꞌ lauquëꞌbönniꞌ gdauꞌ taꞌbequi
xbey naꞌ, atiꞌ gnabnëꞌ lequëꞌ bxuz blau, 28 rnëꞌ:
―¿Naruꞌ cu gúdxtscatuꞌ lbiꞌiliꞌ cu usë́diliꞌ bunách ca nac queëꞌ bönniꞌ naꞌ?

Naꞌa, chgdisliꞌ zxbani gdutë yödz Jerusalén, len rë ́ꞌniliꞌuspágaꞌliꞌnetuꞌ zxguiaꞌ
niꞌa qui yöl‑laꞌ gut queëꞌ bönniꞌ ni.

29Niꞌr gulubiꞌë didzaꞌ Pedro len yezícaꞌrëꞌ gbaz naꞌ nasölëꞌë Cristo, taꞌnë́ꞌ:
―Run bayúdx uzë ́r nagtuꞌ xtidzëꞌë Dios ca xtídzaꞌgac bunách. 30 Lbiꞌiliꞌ

budö ́diliꞌ‑nëꞌ Jesús catiꞌ niꞌ budaꞌliꞌ‑nëꞌ lëꞌi yag cruz, san Dios quequëꞌ xuz
xtauꞌruꞌ buspanëꞌ Lëꞌ. 31 Jesús ni, Dios buzoaczëꞌ Lëꞌ ga náctërëꞌ blau cuit lëꞌë
yubél, quië gaquëꞌ Bönniꞌ Blau len Bönniꞌ Ruslá, len gunëꞌ ga lubíꞌi ládxiꞌgac
bunách Israel, quië gac unít lahuëꞌ dul‑laꞌ nabágaꞌquëꞌ. 32Ca nac lë ni, runtuꞌ
lnaꞌ lau qui netuꞌ, atiꞌ lëzcaꞌ runëꞌ lnaꞌ lau qui Dios Böꞌ Laꞌy, Nu naꞌ rsölëꞌë Dios
quegac nup tun ca rna xtidzëꞌë.

33 Catiꞌ gulayönnëꞌ lë ni bönniꞌ gdauꞌ taꞌbequi xbey naꞌ, gulaleynëꞌ len
glëꞌnnëꞌ ludödcdëꞌ lequëꞌ. 34Niꞌr gzuinëꞌ lauquëꞌ bönniꞌ gdauꞌ taꞌbequi xbey
naꞌ Gamaliel, bönniꞌ gdauꞌ fariseo. Ractsquëꞌ zxba queëꞌMoisés bönniꞌ ni, atiꞌ
tun lëꞌ ba laꞌn yúguꞌtë bunách. Gna béꞌinëꞌ nup lubíj löꞌal tu chiꞌidauꞌ yuguꞌ
gbaz naꞌ nasölëꞌë Cristo. 35Niꞌr gudxëꞌ bönniꞌ gdauꞌ taꞌbequi xbey naꞌ, gnëꞌ:
―Lbiꞌiliꞌ, bönniꞌ Israel, gul‑yutëz queëliꞌ ca nac le rë ́ꞌniliꞌ gunliꞌ quequëꞌ

bönniꞌ ni. 36 Ral‑laꞌ tsajneyliꞌ ca guc zíꞌatël ziꞌa gdxin dza ni zoaruꞌ. Gyasëꞌ
Teudas, atiꞌbencuinëꞌ cabönniꞌnáctërëꞌblau. Glaquëꞌbönniꞌyajtaꞌquëꞌ lëꞌgdu
tap gayuꞌë bönniꞌ. Guludöddëꞌ lëꞌ bönniꞌ rjaquëꞌ gdil‑l, atiꞌ glaslas yúguꞌtë nup
niꞌyajtaꞌgac lëꞌ, atiꞌgnitz caꞌyúguꞌtë lebenëꞌbönniꞌnaꞌ. 37Gdödguc lëni, gyasëꞌ
caꞌ Judas, bönniꞌ Galilea. Benëꞌ cni catiꞌ niꞌ nac dza taꞌyáz lu guich bunách,
taꞌguízxj lazquëꞌ, atiꞌ yajtaꞌgac lëꞌ bunách zian. Lëzcaꞌ guludöddëꞌ bönniꞌ ni, atiꞌ
glaslas yúguꞌtë nup niꞌ yajtaꞌgac lëꞌ. 38Qui lë ni naꞌ rëpaꞌ lbiꞌiliꞌ: Gul‑sán‑quëꞌ
bönniꞌ ni, len cutu bi gunliꞌ quequëꞌ. Chquiꞌ nac quegacz bunách lë ni taꞌnë́ꞌ o
lë ni tunëꞌ, nitcz, 39 san chquiꞌ nac queëꞌ Dios, cutu gac usnitliꞌ lei. ¡Qui nadxi
tíl‑lenliꞌ‑nëꞌ Dios!

40Niꞌr glunëꞌ tuz didzaꞌ len lëꞌ. Gululidzëꞌ yuguꞌ gbaznaꞌnasölëꞌë Cristo, atiꞌ
gulaguinëꞌ lequëꞌ len guluzeynëꞌ lequëꞌ ba nadx cui luíꞌlenrëꞌ bunách didzaꞌ
ca nac queëꞌ Jesús. Niꞌr gulusanëꞌ lequëꞌ. 41 Gularujëꞌ lauquëꞌ bönniꞌ gdauꞌ
taꞌbequi xbey naꞌ gbaz naꞌ nasölëꞌë Cristo, tuꞌdzijnëꞌ le bëꞌë lequëꞌ latj Dios
gulazacaꞌ gulaguiꞌë le daꞌquëꞌ Jesús. 42 Yuguꞌ dza gulusë ́dtecznëꞌ bunách len
glunëꞌ lban queëꞌ Jesucristo nchil gdauꞌ len gap nac lu yuꞌu lidxgac bunách.

6
Tuꞌcuꞌë gadx bönniꞌ láclenëꞌ bunách queëꞌ Cristo

1 Dza niꞌ, le gulayán bunách taꞌyejlëꞌ Cristo, gulanë́ꞌ quequëꞌ bönniꞌ judío
tuꞌë didzaꞌ hebreo yuguꞌ bönniꞌ judío tuꞌë didzaꞌ griego, niꞌa qui le rac catiꞌ
taꞌguisiëꞌ le lágunu ngul uzë ́b, nutu nu ruiꞌ le lágunu ngul uzë ́b quequëꞌ bönniꞌ
niꞌ tuꞌë didzaꞌ griego. 2 Niꞌr gulutubëꞌ yúguꞌtë bunách niꞌ taꞌyejlëꞌ Cristo
idxínnutëꞌ gbaz naꞌ nasölëꞌë Cristo, atiꞌ tëꞌ lequëꞌ:
―Cutunacdxiꞌa soadxituꞌ cuguntuꞌ lbanqui xtidzëꞌëDios quië guntuꞌdxin

cuꞌtuꞌ le lagu bunách. 3Qui lë ni naꞌ, böchiꞌ lzaꞌtuꞌ, gul‑cö ́‑quëꞌ gadxëꞌ bönniꞌ
ladjliꞌ quië uguꞌruꞌ lu naꞌquëꞌ dxin ni. Yuguꞌ bönniꞌ naꞌ run bayúdx lacquëꞌ
bönniꞌ tun lequëꞌ ba laꞌn yúguꞌtë bunách, len nacquëꞌ bönniꞌ taꞌyejniꞌi, len nac

bëꞌ zóalenëꞌ lequëꞌ Dios Böꞌ Laꞌy. 4Netuꞌ ni ulídztecztuꞌ‑nëꞌ Dios, len usë́dituꞌ
bunách xtidzëꞌë Dios.

5Guladzág ládxiꞌquëꞌ didzaꞌ ni yúguꞌtëꞌ, atiꞌ gulabö́ëꞌ Esteban, bönniꞌ rejlëꞌë
Cristo gdu ladxëꞌë len gdu zóalenëꞌ lëꞌ Dios Böꞌ Laꞌy. Lëzcaꞌ gulabö ́ëꞌ Felipe,
len Prócoro, len Nicanor, len Timón, len Parmenas, len Nicolás, bönniꞌ yödz
Antioquía, ziꞌal butsë́ꞌë ca runëꞌ quië tsej ladxëꞌë Dios ca tunëꞌ bönniꞌ judío.
6Niꞌr guluschinëꞌ nup naꞌ gulabö́ëꞌ lauquëꞌ gbaz naꞌ nasölëꞌë Cristo. Gulaxóa
naꞌquëꞌ lequëꞌ bönniꞌ gbaz naꞌ, tuꞌlidzëꞌ Dios.

7 Gzër xtidzëꞌë Xanruꞌ, atiꞌ gulayantsca bunách taꞌyejlëꞌ Cristo nacuáꞌ
Jerusalén. Lëzcaꞌ gulazíꞌ lu naꞌquëꞌ le réjlëꞌruꞌ Cristo zian bxuz judío.

Taꞌzönëꞌ Esteban
8 Benëꞌ le tun ga rubániruꞌ, len le tac bëꞌ laugac bunách lu yödz Esteban,

gdu zoalen lëꞌ yöl‑laꞌ huac queëꞌ Dios le buzáꞌ ladxëꞌë queëꞌ. 9Niꞌr gulayasëꞌ
laꞌquëꞌbönniꞌnababquëꞌyuꞌuga tuꞌdubëꞌ tuꞌsëdëꞌqueëꞌDiosbönniꞌ judío,nazíꞌ
lei Yuꞌu Quegac Bönniꞌ Nadzangac. Glunëꞌ lequëꞌ tsazxö ́n bönniꞌ narujquëꞌ
Cirene len Alejandría, len luyú Cilicia, len luyú Asia. Bönniꞌ ni guladíl‑lenëꞌ
Esteban didzaꞌ. 10Cutu guluxicjëꞌdidzaꞌ ruꞌë, le bëꞌë didzaꞌEsteban len yöl‑laꞌ
rejniꞌi, le zóalenëꞌ lëꞌ Dios Böꞌ Laꞌy. 11Niꞌr gulaguizxjëꞌ bönniꞌ laꞌzíꞌ yëꞌë, laꞌnë́ꞌ:
“Netuꞌ byö́nituꞌ didzaꞌ ruꞌë Esteban, rnë ziꞌë queëꞌ Moisés len queëꞌ Dios.”
12 Cni guc, gulaguꞌë xla ládxiꞌgac bunách bönniꞌ ni. Gulaguꞌë xla ládxiꞌquëꞌ caꞌ
bönniꞌ gul tuꞌzejniꞌi, len bönniꞌ gdauꞌ tuꞌsëdi. Gulabía diꞌë Esteban bönniꞌ ni.
Gulazönëꞌ lëꞌ len gulachë ́ꞌë lëꞌ lauquëꞌ bönniꞌ gdauꞌ taꞌbequi xbey. 13 Lëzcaꞌ
gulucuꞌë lauquëꞌ nup gulaguixjöꞌ le cunácz, bönniꞌ naꞌ gulanë́ꞌ:
―Cutu zoëꞌ dxiz bönniꞌ ni rnë ziꞌë qui gdauꞌ laꞌy ni, len qui zxba queëꞌDios.

14 Byö́nituꞌ didzaꞌ bëꞌë bönniꞌ ni ca gunëꞌ Jesús, bönniꞌ Nazaret, rnëꞌ usnitiëꞌ
gdauꞌ ni, len utsë́ꞌë yuguꞌ le nalë́biruꞌ runruꞌ, yuguꞌ lë naꞌ gna béꞌinëꞌ rëꞌu
Moisés.

15Niꞌr guluyúëꞌ Esteban bönniꞌ gdauꞌ taꞌbequi xbey len yúguꞌtë nup röꞌgac
niꞌ, atiꞌ gulaléꞌinëꞌ lahuëꞌ, rnaꞌ ca rnaꞌ lahuëꞌ gbaz laꞌy queëꞌ Dios.

7
Didzaꞌ bëꞌë Esteban, gnëꞌ uláz queëꞌ

1Niꞌr gnabnëꞌ Esteban bxuz blau, rnëꞌ:
―¿Naruꞌ nacz cni?
2Bubiꞌë didzaꞌ Esteban, rnëꞌ:
―Lbiꞌiliꞌ, bönniꞌ gul, len lbiꞌiliꞌ, böchaꞌa. Gul‑zë ́ nagliꞌ le gyëpaꞌ lbiꞌiliꞌ. Dios,

Nu nactër blau, buluíꞌ lahuëꞌ ga zoëꞌ Abraham, xuzruꞌ gul gdöd, catiꞌ niꞌ zoëꞌ
luyú Mesopotamia, catiꞌ ziꞌa tsajsóëꞌ yödz Harán. 3 Dios gudxëꞌ lëꞌ: “Bruj
ladzuꞌ len blaꞌalen diꞌa dza quiuꞌ, atiꞌ gyeaj luyú niꞌ uluiꞌidaꞌ liꞌ.” 4Niꞌr brujëꞌ
Abraham luyúMesopotamia le nac xyugac bunáchCaldea, atiꞌ yajsóëꞌHarán.
Lu yödz niꞌ gutiëꞌ xuzëꞌ Abraham naꞌ, atiꞌ lëꞌ buzë́ꞌë niꞌ, atiꞌ Dios bchëꞌë lëꞌ
latj ni, ga ni zoaruꞌ naꞌa. 5 Dios cutu bëꞌë lëꞌ latj gaqui queëꞌ luyú ni. Ni
latiꞌ bunödzjëꞌ queëꞌ ga soëꞌ luyú ni, san gzxiꞌ lu nëꞌë Dios unödzjëꞌ queëꞌ
luyú ni, atiꞌ töd gatiëꞌ Abraham gaqui quegac zxiꞌn xsoëꞌ luyú ni, zal‑laꞌ cutu
nacuíꞌnibiꞌ biꞌi queëꞌ. 6 Lëzcaꞌ cni gudxëꞌ Abraham Dios: “Tsjaquëꞌ zxiꞌn xsuꞌ
lu xyugac bunách gzaꞌa, atiꞌ niꞌ lacquëꞌ ca bunách ziꞌtuꞌ. Lunëꞌ bönniꞌ luyú niꞌ
ga lacquëꞌ bönniꞌ nadáꞌugac zxiꞌn xsuꞌ. Lusacaꞌ ziꞌë lequëꞌ gdu ca tap gayuáꞌ
iz.” 7 Lëzcaꞌ gudxëꞌ lëꞌ Dios: “Nedaꞌ usyudxaꞌ bunách luyú niꞌ, ga niꞌ lacquëꞌ
bönniꞌ nadáꞌugac zxiꞌn xsuꞌ, atiꞌ töd niꞌ lurujëꞌ niꞌ, atiꞌ lunëꞌ xchinaꞌ luyú ni.”
8 Dios bénlenëꞌ Abraham didzaꞌ rucáꞌn tsahuiꞌ len gna béꞌinëꞌ lëꞌ gchuguëꞌ lu
xpë ́laꞌquëꞌ bönniꞌ nacuꞌë lidxëꞌ tu le gac bëꞌ nazíꞌ lu naꞌquëꞌ didzaꞌ naꞌ rucáꞌn

tsahuiꞌ. Gdöd niꞌ guquëꞌ Abraham xuzbiꞌ biꞌi Isaac, len catiꞌ chgúquibiꞌ xunuꞌ
gbidz, bchuguëꞌ lu xpë ́laꞌbiꞌ lë naꞌ nac bëꞌ. Isaac naꞌ, lëzcaꞌ cni benëꞌ queëbiꞌ
biꞌi Jacob, zxiꞌnëꞌ, len cni benëꞌ caꞌ Jacob quegac idxínnutëbiꞌ biꞌi bönniꞌ queëꞌ,
nup niꞌ glac xuz xtauꞌgac idxinnu cöꞌ diꞌa dza quegac bunách Israel.

9 ’Xuz xtauꞌruꞌ naꞌ, lu yöl‑laꞌ ruzxeꞌi quequëꞌ, glútiꞌë‑biꞌ biꞌi José, bö́chiꞌquëꞌ,
lu naꞌquëꞌ bönniꞌ niꞌ yjuaꞌquëꞌ‑biꞌ luyú Egipto. Dios gzóalenëꞌ‑biꞌ biꞌi José naꞌ
10 len buslë ́ꞌ‑biꞌ lu le glac queëbiꞌ. Dios bëꞌë‑biꞌ yöl‑laꞌ rejniꞌi, le ben ga bdzag
ladxëꞌë‑biꞌ Faraón, bönniꞌ rna béꞌinëꞌbunáchEgipto, atiꞌ Faraónnaꞌbudödëꞌ lu
naꞌbiꞌbiꞌi José yöl‑laꞌunábëꞌ gnabéꞌibiꞌ luyúEgipto len yúguꞌtë bunáchnacuáꞌ
lidxëꞌ.

11 ’Niꞌr guctsca gbin gdu luyú Egipto, len luyú Canaán ni, atiꞌ gulazacaꞌ
gulaguíꞌi yúguꞌtë bunách dza niꞌ. Cutu bdzöli le lahuëꞌ xuz xtauꞌruꞌ. 12 Catiꞌ
byönnëꞌ Jacob dë zxoaꞌ xtil luyú Egipto, bsölëꞌë niꞌ yuguꞌ zxiꞌnëꞌ, bönniꞌ niꞌ
nacquëꞌ xuz xtauꞌruꞌ. Cni guc le ziꞌal lzu yjaquëꞌ niꞌ. 13 Catiꞌ le buróp lzu
yjaquëꞌ luyú Egipto, benëꞌ José ga guluúnbëꞌë lëꞌ böchëꞌë. Cni guc, gnöznëꞌ
Faraón nup nacgac diꞌa dza queëꞌ José. 14 Niꞌr bsölëꞌë didzaꞌ José, benëꞌ ga
bdxinëꞌniꞌ Jacob, xuzëꞌ, dzaggac lëꞌdiꞌadzaqueëꞌ, glac gdu tsonnlalj yu chinu
bunách. 15Cni guc, bdxinëꞌ Jacob luyú Egipto, ga niꞌ gutiëꞌ lëꞌ, atiꞌ glatiëꞌ caꞌniꞌ
xuz xtauꞌruꞌ catiꞌbzaꞌadza quequëꞌ. 16Catiꞌ glatiëꞌ tu tu xuz xtauꞌruꞌ yjuaꞌquëꞌ
lequëꞌ luyú Siquem yuguꞌ zxiꞌn xsoaquëꞌ, atiꞌ niꞌ gulucachëꞌë lequëꞌ yeru ba
lu bloj naꞌ guꞌuëꞌ Abraham lu naꞌgac zxiꞌnëꞌHemor, bönniꞌ Siquem.

17 ’Gdöd zian iz, catiꞌ bdxin dza ral‑laꞌ gac le gzxiꞌ lu nëꞌë Dios, lë naꞌ benëꞌ
tsutsu xtidzëꞌë gunëꞌ queëꞌ Abraham, gulayán bunách yuguꞌ cöꞌ zxiꞌn xsoëꞌ
Israel, glac bunách zian catiꞌ niꞌ gulacuáꞌ luyú Egipto. 18 Niꞌr gyaziëꞌ bönniꞌ
yubl gna bëꞌë luyú Egipto naꞌ, len gatga byönnëꞌ ca nac le benëꞌ José, gúclenëꞌ
bunách Egipto. 19 Gzxiꞌ yéꞌinëꞌ bunách uládz queëruꞌ bönniꞌ naꞌ rna bëꞌë.
Busacaꞌ ziꞌë xuz xtauꞌruꞌ naꞌ len benëꞌ ga lusanëꞌ‑biꞌ biꞌi bönniꞌ huëꞌndauꞌ
qui queëquëꞌ, quië latbiꞌ. 20 Laꞌ dza niꞌz guljbiꞌ caꞌ biꞌidauꞌ Moisés, atiꞌ bdzag
ladxëꞌë‑biꞌDios. Gduca tsonnbeoꞌguluscul‑lëꞌ‑biꞌxuzxnaꞌbiꞌ lidxquëꞌ. 21Catiꞌ
bdxindza lusanëꞌ‑biꞌ xuz xnaꞌbiꞌquië gatbiꞌbiꞌidauꞌMoisésnaꞌ, bdxinnungul
zxiꞌnëꞌ Faraón ga niꞌ gulucaꞌnëꞌ‑biꞌ, atiꞌ yajxiꞌnu‑biꞌ len buscul‑lnu‑biꞌ ca biꞌi
queëcznu. 22 Cni guc, bzëdbiꞌ biꞌi Moisés yúguꞌtë le taquëꞌ bönniꞌ Egipto len
gúctërbiꞌ zxön ca nac didzaꞌ bëꞌbiꞌ len ca nacgac le benbiꞌ.

23 ’Catiꞌ chyuꞌubiꞌ choaꞌ iz biꞌi Moisés, gna ládxiꞌbiꞌ tsajyubiꞌ bunách uládz
queëbiꞌ, bunách Israel. 24Catiꞌbdxinbiꞌganaꞌnacuꞌë,bléꞌibiꞌ‑nëꞌbönniꞌEgipto,
rusacaꞌ ziꞌë bönniꞌ uládz queëbiꞌ. Niꞌr gúclenbiꞌ‑nëꞌ bönniꞌ uládz queëbiꞌ naꞌ len
budö ́dibiꞌ‑nëꞌ bönniꞌ Egipto naꞌ. Cni guc, buzíꞌ labiꞌ bönniꞌ naꞌ biꞌi Moisés uláz
queëꞌ bönniꞌ uládz queëbiꞌ. 25 Gúquibiꞌ Moisés hualaꞌyéjniꞌnëꞌ bönniꞌ bö́chiꞌbiꞌ
gunëꞌDios gauslabiꞌ lequëꞌ lëczbiꞌ, san lequëꞌ cutugulayéjniꞌnëꞌ. 26Yetúdzacaꞌ
yajxácaꞌbiꞌ yechopëꞌ bönniꞌ Israel, taꞌdil‑lëꞌ, atiꞌ gúꞌnibiꞌ cuequi dxibiꞌ lequëꞌ,
len gudxbiꞌ lequëꞌ: “Lbiꞌiliꞌ, bö́chiꞌliꞌ nac. ¿Bizx quië ruaꞌliꞌ lzaꞌliꞌ döꞌ?” 27Niꞌr
bönniꞌnaꞌ ruꞌë döꞌqui lzëꞌë budxiguëꞌë‑biꞌbiꞌiMoisés, gnëꞌ: “¿Núzxatë buzóa liꞌ
gna béꞌinuꞌ netuꞌ, len cuequi xbeynuꞌ le runtuꞌ? 28 ¿Naruꞌ rë ́ꞌnitsanuꞌ gdödduꞌ
caꞌ nedaꞌ ca benuꞌ nij, budödduꞌ‑nëꞌ bönniꞌ Egipto naꞌ?” 29Catiꞌ byö́nibiꞌ didzaꞌ
ni biꞌi Moisés, buzxundjbiꞌ niꞌ, yajsoabiꞌ luyú Madián ga niꞌ gzoabiꞌ ca bönniꞌ
ziꞌtuꞌ. Luyú Madián naꞌ butság náꞌlenbiꞌ‑nu ngul lu yödz niꞌ, atiꞌ guljcbiꞌ
chopbiꞌ biꞌi bönniꞌ queëꞌ.

30 ’Catiꞌ chgdöd choaꞌ iz zoëꞌ niꞌ, buluíꞌ lahuëꞌ ga zoëꞌ gbaz laꞌy queëꞌ Dios
lu guiꞌ qui yag yö ́tsiꞌdauꞌ regui, ga niꞌ nac lu latj caꞌz, le zoa lu guiꞌa nazíꞌ
lei Sinaí. 31 Catiꞌ bléꞌinëꞌ guiꞌ naꞌ Moisés, bubannëꞌ, atiꞌ gbiguëꞌë gal‑laꞌ quië
gléꞌinëꞌ dxiꞌa, atiꞌ niꞌ byönnëꞌ chiꞌë Xanruꞌ. 32 Cni gudxëꞌ lëꞌ Xanruꞌ: “Nedaꞌ

nacaꞌDiosquequëꞌxuzxtaꞌu. NacaꞌDiosqueëꞌAbraham, lenDiosqueëꞌ Isaac,
lenDios queëꞌ Jacob.” Niꞌr lu yöl‑laꞌ radxi queëꞌ, gzxiztsquëꞌMoisés, len cutur
burúguinëꞌ uyúëꞌ. 33Gudxëꞌ lëꞌ Xanruꞌ: “Bleycj löluꞌ nudaꞌu, le nac laꞌy ga ni
zuꞌ le zoaczaꞌ ni nedaꞌ, nacaꞌ Dios. 34 Le nactë chbléꞌidaꞌ le taꞌzacaꞌ taꞌguíꞌi
bunách quiaꞌ nacuáꞌ luyú Egipto, len chbyöndaꞌ taꞌbö ́dx yechëꞌë. Bötjaꞌ, zoaꞌ
ni quië usláꞌ lequëꞌ. Gda naꞌa, gsölaꞌa liꞌ luyú Egipto.”

35 ’Zal‑le gulucaꞌnëꞌ lëꞌ caꞌz bönniꞌ uládz queëꞌ Moisés, gulanë́ꞌ: “¿Núzxatë
buzóa liꞌ gnabéꞌinuꞌnetuꞌ, len cuequi xbeynuꞌ le runtuꞌ?”, Dios bsölëꞌë lëꞌquië
gaquëꞌbönniꞌunábëꞌ, lenbönniꞌ ruslá, canaꞌ gudxëꞌMoisés gbaz laꞌynaꞌqueëꞌ
Dios, buluíꞌ lahuëꞌ lu yag yö́tsiꞌdauꞌ regui ga naꞌ zoëꞌ. 36Moisés ni bubijëꞌ luyú
Egipto bönniꞌ uládz queëruꞌ, guc cni gdöd benëꞌ le glun ga gulubani bunách
niꞌ, len le tac bëꞌ benëꞌ luyú niꞌ. Lëzcaꞌ cni benëꞌ lu nis zxön nazíꞌ lei Nis
Xna. Cni benëꞌ lauquëꞌ gdu ca choaꞌ iz lu latj caꞌz. 37LëczëꞌMoisés naꞌ gudxëꞌ
bunách Israel niꞌ, gnëꞌ: “Xanruꞌ Dios gsölëꞌë queëliꞌ bönniꞌ galjëꞌ ladj diꞌa dza
queëliꞌ, gaquëꞌ bönniꞌ guꞌë didzaꞌ uláz queëꞌ Dios. Gsölëꞌë lëꞌ queëliꞌ ca naꞌ
bsölëꞌë nedaꞌ. Lëczëꞌ run bayúdx uzë́ nagliꞌ‑nëꞌ.” 38 Lëzcaꞌ lëczëꞌ Moisés naꞌ
gzóalenëꞌ bunách nudubgac queëꞌ Dios lu latj caꞌz, atiꞌ bdzaguëꞌ lëꞌ gbaz laꞌy
queëꞌ Dios, nu naꞌ bëꞌlen lëꞌ didzaꞌ lu guiꞌa Sinaí naꞌ. Gzóalenëꞌ xuz xtauꞌruꞌ
Moisés, atiꞌ Dios budödëꞌ lu nëꞌë zxba laꞌy queëꞌ, le ruiꞌ didzaꞌ ca gac laꞌdel‑liꞌ
yöl‑laꞌ naꞌbán bunách, atiꞌ zxba ni budödëꞌMoisés lu naꞌgac zxiꞌn xsoaquëꞌ ga
rdxintë queëruꞌ rëꞌu.

39 ’Cutu glëꞌnnëꞌ xuz xtauꞌruꞌ lunëꞌ ca rna xtidzëꞌë Moisés, san guluzóëꞌ lëꞌ
tslaꞌl, len glëꞌnnëꞌ tshuöjquëꞌ luyú Egipto. 40 Catiꞌ niꞌ zoëꞌ lu guiꞌa Sinaí naꞌ
Moisés, lequëꞌ glëꞌ Aarón, böchëꞌë Moisés naꞌ, gulanë́ꞌ: “Rë́ꞌnituꞌ gunuꞌ yuguꞌ
dios queëtuꞌ, bdauꞌ guiöj bdauꞌ yag, quië laꞌnö ́r lautuꞌ. Cutu nö́zituꞌ bi guc
queëꞌMoisés, bönniꞌ naꞌ nubijëꞌ netuꞌ luyú Egipto.” 41Niꞌr glunëꞌ tu bdauꞌ oro
le nac ca tu bëdxdauꞌ, atiꞌ guludödcdëꞌ‑baꞌböꞌcuꞌ zxílaꞌdauꞌ, len gulaguꞌquëꞌ‑baꞌ
laubdauꞌoronaꞌ, atiꞌ glunëꞌ lni laubdauꞌnaꞌnunquëꞌ. 42Qui lë ni naꞌbucaꞌnëꞌ
lequëꞌDios len bubíj ladxëꞌë lequëꞌ. Niꞌr gulayíj ládxiꞌquëꞌ le taꞌyë ́p luzxbá. Ca
nac lë ni nayúj lu guich le gulanë́ꞌ bönniꞌ gluꞌë didzaꞌ uláz queëꞌ Dios, rna:
Lbiꞌiliꞌ, bunách Israel,
¿Naruꞌ glúꞌgactsaliꞌ‑baꞌ quiaꞌ nedaꞌ böaꞌ bëdx niꞌ
Budö ́digacliꞌ‑baꞌ len buzéguiꞌgacliꞌ‑baꞌ,
Lë naꞌ benliꞌ lu latj caꞌz gdu ca choaꞌ iz?
43Cutu glúꞌgacliꞌ‑baꞌ quiaꞌ nedaꞌ,
San biaꞌliꞌ nich qui Moloc, bdauꞌ guiöj queëliꞌ.
Biaꞌliꞌ caꞌ tu le nac ca bölj luzxbá nazíꞌ lei Refán,
Lë naꞌ buzoaliꞌ ca Dios queëliꞌ.
Yuguꞌ bdauꞌ guiöj bdauꞌ yag ni,
Laꞌ lbiꞌizliꞌ benliꞌ quië gyij ládxiꞌliꞌ leygac.
Qui lë ni naꞌ, ubijaꞌ lbiꞌiliꞌ lu xyuliꞌ,
Gchëꞌa lbiꞌiliꞌ ziꞌtuꞌr ga dë luyú Babilonia.

44 ’Catiꞌ niꞌ gulacuꞌë xuz xtauꞌruꞌ lu latj caꞌz, gutaꞌ quequëꞌ yuꞌu lariꞌ ga glun
chiꞌë zxba queëꞌ Dios, lë naꞌ nac bëꞌ zóalenëꞌ lequëꞌ Dios. Glunëꞌ yuꞌu lariꞌ
naꞌ ca naꞌ gna béꞌinëꞌ Moisés Dios, catiꞌ niꞌ gudxëꞌ lëꞌ gunëꞌ lei ca nac lë naꞌ
bléꞌinëꞌ, le buluiꞌinëꞌ lëꞌ Dios lu guiꞌa niꞌ. 45 Lëzcaꞌ guludödëꞌ yuꞌu lariꞌ naꞌ lu
naꞌquëꞌ zxiꞌnquëꞌ ga bdxintë dza niꞌ gluꞌë lei luyú ni xuz xtauꞌruꞌ, catiꞌ niꞌ
dzaguëꞌ lequëꞌ Josué, atiꞌ gulagǘëꞌ xyugac bunách gzaꞌa, nup niꞌ bulaguëꞌë
Dios lauquëꞌ xuz xtauꞌruꞌ. Cni glunëꞌ zian iz ga bdxintë dza zoëꞌ David.
46Bdzag ladxëꞌë David naꞌ Dios, atiꞌ lëꞌ gnabnëꞌ Dios guꞌë lëꞌ latj gunëꞌ tu yuꞌu
ga soëꞌ Dios queëꞌ Jacob. 47 Cutu bëꞌë lëꞌ latj Dios, san benëꞌ yuꞌu queëꞌ Dios

Salomón, zxiꞌnëꞌDavid naꞌ. 48Cni benëꞌ zal‑laꞌ cutu zoëꞌDios, Nu nactër blau,
lu gdauꞌ nungac bunách. Ca nac lë ni gnëꞌ bönniꞌ bëꞌë didzaꞌ uláz queëꞌ Dios,
gnëꞌ:
49Yehuaꞌ yubá nac ga röꞌa rna bëꞌa
Atiꞌ yödzlyú nac xlibi niꞌa.
Rnëꞌ Xanruꞌ: “¿Naruꞌ gúntsaliꞌ lidxaꞌ?
¿Naruꞌ zoatsa latj ga ral‑laꞌ uzíꞌ ladxaꞌa?
50 ¿Naruꞌ clëg len naꞌczaꞌ benaꞌ yúguꞌtë lë ni?”

51Niꞌr gudxëꞌ bönniꞌ gdauꞌ taꞌbequi xbey naꞌ Esteban, gnëꞌ:
―Lbiꞌiliꞌ, bönniꞌ zid, cutu bi ryaz icj nagliꞌ. Nazíd icj ládxiꞌdauꞌliꞌ ca rac

quegac bunách cunúnbëꞌgac Dios. Rdáꞌbagaꞌteczliꞌ‑nëꞌ Dios Böꞌ Laꞌy. Ca naꞌ
glunëꞌ xuz xtauꞌliꞌ, runliꞌ caꞌ lbiꞌiliꞌ. 52 Gulabía ládxiꞌquëꞌ yúguꞌtë bönniꞌ niꞌ
gluꞌë didzaꞌ uláz queëꞌ Dios xuz xtauꞌliꞌ naꞌ. Lëzcaꞌ guludödcdëꞌ bönniꞌ niꞌ
gulaguíxjöꞌë ziꞌal ca ral‑laꞌ guidëꞌ Cristo, Bönniꞌ Tsahuiꞌ, atiꞌ naꞌa, catiꞌ niꞌ
bdxinëꞌ Bönniꞌ Tsahuiꞌ naꞌ, lbiꞌiczliꞌ budödliꞌ‑nëꞌ lu naꞌquëꞌ bönniꞌ guludöddëꞌ
Lëꞌ. 53 Lbiꞌiczliꞌ dë lu naꞌliꞌ zxba queëꞌ Dios, lë naꞌ guludödëꞌ lu naꞌquëꞌ xuz
xtauꞌliꞌ yuguꞌ gbaz laꞌy queëꞌ Dios, san cutu runliꞌ ca rna.

Tuꞌdöddëꞌ Esteban
54 Catiꞌ gulayönnëꞌ didzaꞌ ni bönniꞌ gdauꞌ taꞌbequi xbey naꞌ, gulaléytsquinëꞌ

Esteban, atiꞌ lu yöl‑laꞌ rley quequëꞌ lëꞌ gulutíl‑l láyiꞌquëꞌ. 55Niꞌr buyúëꞌ luzxbál
Esteban naꞌ, zóalenëꞌ lëꞌ Dios Böꞌ Laꞌy, atiꞌ bléꞌinëꞌ latj yeníꞌ ga zoëꞌ Dios lencaꞌ
Jesús, zuinëꞌ cuit lëꞌë yubél Dios ga náctërëꞌ blau. 56Niꞌr gnëꞌ:
―Gul‑yutscaꞌ. Rléꞌidaꞌ nayálj luzxbá, atiꞌ zuinëꞌ cuit lëꞌë yubél Dios Bönniꞌ

Nuhuöaquëꞌ Gdu Bunách.
57 Niꞌr guluséyj nagquëꞌ bönniꞌ gdauꞌ taꞌbequi xbey naꞌ, atiꞌ gulabödxyëꞌë

zidzj, len tsazxö́n gulabía diꞌë lëꞌ. 58 Gulubijëꞌ lëꞌ niꞌl raꞌ yödz naꞌ, atiꞌ niꞌ
gululadxëꞌ lëꞌ guiöj. Yuguꞌ bönniꞌniꞌ tunëꞌ lnaꞌ lau le tuꞌquíëꞌ Esteban gulucuꞌë
lariꞌ taꞌxóa yenquëꞌ xniꞌë bönniꞌ lëꞌ Saulo catiꞌ niꞌ gululadxëꞌ Esteban guiöj.
59Catiꞌ niꞌ tuꞌladxëꞌ Esteban guiöj, lëꞌ bulidzëꞌ Dios, gnëꞌ:
―Xanaꞌ Jesús. Buzíꞌ böꞌ nacczaꞌ.
60Niꞌr byechuëꞌ, buzechu zxibëꞌ, len bëꞌë zidzj didzaꞌ, gnëꞌ:
―Xan. Cutu uspaguꞌu lequëꞌ dul‑laꞌ ni.
Catiꞌ budx bëꞌë didzaꞌ ni, guttëꞌ.

8
Saulo rbia ladxëꞌë bunách queëꞌ Cristo

1-3 Saulo benëꞌ tsazxö́n bönniꞌ niꞌ guludöddëꞌ Esteban.
Laꞌ niꞌz gluaꞌquëꞌ Esteban bönniꞌ taꞌyíj ládxiꞌquëꞌ Dios, atiꞌ yajcáchiꞌquëꞌ lëꞌ.

Szxöni gulabödxëꞌ queëꞌ.
Dza naꞌ szxöni gulabía ládxiꞌquëꞌ bunách queëꞌ Cristo nacuáꞌ Jerusalén

bönniꞌ judío cutaꞌyejlëꞌ. Lëzcaꞌ gdxia ladxëꞌë bunách queëꞌ Cristo Saulo.
Gyaziëꞌ gapnac lu yuꞌuquequëꞌ, atiꞌ gzxönëꞌyuguꞌbönniꞌ lenngul, gluꞌë lequëꞌ
lidx guia.
Niꞌr glaslas gdu luyú Judea len luyú Samaria yelatiꞌz cuguluhuöatë bunách

queëꞌ Cristo, atiꞌ gulugaꞌnëꞌ Jerusalén légaczëꞌ gbaz naꞌ nasölëꞌë Cristo.
Rac lban qui didzaꞌ dxiꞌa luyú Samaria

4 Yjaquëꞌ yúguꞌtë latj bönniꞌ naꞌ gláslasiëꞌ, atiꞌ glunëꞌ lban qui didzaꞌ dxiꞌa.
5Niꞌr gyijëꞌ luyú Samaria Felipe, bönniꞌ dzaguëꞌ nup naꞌ glaslas, atiꞌ niꞌ benëꞌ
lban ca nac queëꞌ Cristo. 6 Guludúb bunách niꞌ, atiꞌ gdu ládxiꞌquëꞌ guluzë́
nagquëꞌ didzaꞌ ruꞌë Felipe naꞌ, le gulayönnëꞌ xtidzëꞌë len gulaléꞌinëꞌ le tac bëꞌ

runëꞌ. 7Cni guc, le benëꞌgagulurúj zianböꞌxöhuiꞌyuꞌugacbunách, taꞌbödxyaꞌa
zidzj, atiꞌ guluhuöác zian nup teꞌi huëꞌ nacúꞌn bin len nup cutaꞌzáꞌ. 8Cni guc,
guludziji bunách yödz niꞌ.

9 Zoëꞌ niꞌ Simón, bönniꞌ ziꞌal guquëꞌ bönniꞌ udzáꞌ unë́ yaꞌa lu yödz naꞌ, len
gzxiꞌ yéꞌinëꞌ bunách Samaria naꞌ, gnëꞌ lëczëꞌ naquëꞌ bönniꞌ náctërëꞌ zxön.
10 Guluzëtsca naggac bönniꞌ ni yúguꞌtë bunách, ga rguel‑laꞌ yuguꞌ bönniꞌ caꞌz
ga rdxintë yuguꞌ bönniꞌ blau, gulanë ́ꞌ: “Bönniꞌ ni, dë lu nëꞌë yöl‑laꞌ huac zxön
queëꞌDios.” 11Cni guc, glunëꞌ lëꞌba laꞌn, le xtsey nazíꞌ yéꞌinëꞌ lequëꞌ len yöl‑laꞌ
udzáꞌ unë ́ yaꞌa queëꞌ.

12 Catiꞌ gulayejlëꞌë lban runëꞌ Felipe qui didzaꞌ dxiꞌa ca rna bëꞌë Dios len
ca nac queëꞌ Jesucristo, niꞌr guladilëꞌ nis, bönniꞌ len ngul. 13Niꞌr gyejlëꞌë caꞌ
Simón naꞌ, len bdilëꞌ nis, atiꞌ gdálenteczëꞌ tsazxö́n Felipe naꞌ. Catiꞌ bléꞌinëꞌ
yuguꞌ yöl‑laꞌ huac zxön len le tac bëꞌ runëꞌ Felipe, bubannëꞌ Simón naꞌ.

14 Catiꞌ gulayönnëꞌ ca guc lë ni gbaz naꞌ nasölëꞌë Cristo nacuꞌë Jerusalén,
chnazíꞌ lu naꞌgac xtidzëꞌë Dios bunách luyú Samaria, niꞌr gulasölëꞌë niꞌ Pedro
len Juan. 15Catiꞌ guladxinëꞌniꞌPedro len Juannaꞌ, gululidzëꞌDiosulázquegac
bunách niꞌ taꞌyejlëꞌ Cristo quië dusóalenëꞌ lequëꞌ Dios Böꞌ Laꞌy. 16Ga bdxintë
dza naꞌ, cutu rdxíninëꞌ quequëꞌ Dios Böꞌ Laꞌy. Nadílgaczëꞌ nis quië lacquëꞌ tuz
len Xanruꞌ Jesús. 17Niꞌr gulaxóa naꞌquëꞌ bunách Samaria naꞌ Pedro len Juan
naꞌ. Gululidzëꞌ Dios, atiꞌ dusóalenëꞌ lequëꞌ Dios Böꞌ Laꞌy.

18Catiꞌ bléꞌinëꞌ Simón, bönniꞌ udzáꞌ naꞌ, le guc catiꞌ gulaxóa naꞌquëꞌ bunách
niꞌ gbaz naꞌ nasölëꞌë Cristo, dusóalenëꞌ lequëꞌ Dios Böꞌ Laꞌy, guꞌnnëꞌ quizxjëꞌ
lequëꞌ dumí, 19 rëꞌ lequëꞌ:
―Benn caꞌ quiaꞌ yöl‑laꞌ huac ni, quië catiꞌ gxoa naꞌa nútiꞌtëz bunách,

dusóalenëꞌ nu naꞌ Dios Böꞌ Laꞌy.
20Niꞌr gudxëꞌ lëꞌ Pedro, rnëꞌ:
―Nit tsazxö́n len liꞌ dumí quiuꞌ, le ráquinuꞌ len dumí gdél‑liꞌnuꞌ yöl‑laꞌ huac

queëꞌDios. 21Cutunacuꞌ lsacaꞌ gutsuꞌu lëni, le cunácdxiꞌa icj ládxiꞌdaꞌu lahuëꞌ
Dios. 22Bubíꞌi ladxuꞌu ca nac huiaꞌdöꞌ ni runuꞌ, len gútaꞌyu lahuëꞌ Dios, nazx
caꞌ unít lahuëꞌ liꞌ ca nac lë ni rzaꞌ ladxuꞌu. 23 Rléꞌidaꞌ nabaguꞌu zxguiaꞌ len
nadzunuꞌ lu yal‑lj qui tuꞌ xöhuiꞌ.

24Niꞌr bubiꞌë didzaꞌ Simón naꞌ, rëꞌ lequëꞌ:
―Gul‑lidzëꞌDios, gátaꞌyuliꞌ lahuëꞌ Xanruꞌ niꞌa quiaꞌ cui gac quiaꞌ nitú lë naꞌ

chgnaliꞌ.
25 Catiꞌ budx glunëꞌ lnaꞌ lau queëꞌ Cristo lu yödz niꞌ Pedro len Juan naꞌ, len

gulaguíxjöꞌë xtidzëꞌë Dios, glunëꞌ caꞌ lban qui didzaꞌ dxiꞌa gap nacuáꞌ zian
ladzquëꞌ bönniꞌ Samaria, atiꞌ gdöd niꞌ yhuöjquëꞌ Jerusalén.

Felipe len bönniꞌ Etiopía
26Niꞌr bë́ꞌlenëꞌ Felipe didzaꞌ gbaz laꞌy queëꞌ Xanruꞌ, gudxëꞌ lëꞌ:
―Gyas len gyeaj zacaꞌ ga rdöd gbidz beoꞌ ziag, gdxinuꞌ ga niꞌ rlaꞌa nöz zeaj

Jerusalén zeajtë yödz Gaza, nöz naꞌ rdöd lu latj caꞌz.
27Niꞌr gyuꞌë nöz Felipe naꞌ, zijëꞌ. Laꞌnözniꞌ yajtsaguëꞌ bönniꞌEtiopía,naquëꞌ

bönniꞌ huödx. Luyú Etiopía naquëꞌ blau launu Candace, ngul rna béꞌinu
bunách Etiopía naꞌ, len yuꞌu lu nëꞌë yúguꞌtë yöl‑laꞌ tsahuiꞌ queënu dzöꞌ lidxnu.
Gyijëꞌ Jerusalén bönniꞌ ni quië gyij ladxëꞌë Dios. 28Naꞌa, zhuöjëꞌ ladzëꞌ, röꞌë
lu carreta queëꞌ, len rulabëꞌ le nayúj lu guich ca gnëꞌ Isaías, bönniꞌ bëꞌë didzaꞌ
uláz queëꞌ Dios. 29Niꞌr Dios Böꞌ Laꞌy gudxëꞌ Felipe naꞌ:
―Gbigaꞌ ga zeaj carreta naꞌ, len gyeajlen lei.
30Catiꞌ chgbiguëꞌë niꞌ Felipe, byönnëꞌ ruꞌë didzaꞌ bönniꞌhuödxnaꞌ, rulabëꞌ le

nayúj lu guich ca gnëꞌ Isaías, atiꞌ gudxëꞌ lëꞌ:
―¿Naruꞌ réjniꞌnuꞌ lë naꞌ rulabuꞌ?

31Bubiꞌë didzaꞌ bönniꞌ Etiopía naꞌ, gnëꞌ:
―¿Nacx gac tséjniꞌdaꞌ chquiꞌ nutu nu zoa uzejniꞌi nedaꞌ?
Niꞌr gútaꞌyuëꞌ lahuëꞌ Felipe cuenëꞌ len cö́ꞌlenëꞌ lëꞌ tsazxö́n lu carreta naꞌ.
32Lë naꞌ nayúj lu guich rulabëꞌ, rna cni:

Ca böꞌcuꞌ zxílaꞌdauꞌ,
Gulachë́ꞌë Lëꞌ quië ludöddëꞌ Lëꞌ,
Len ca böꞌcuꞌ zxílaꞌdauꞌ,
Cutu rnëbaꞌ catiꞌ nu rchugu lítsaꞌbaꞌ,
Caꞌ benëꞌ Lëꞌ, cutu bsalj ruꞌë gnëꞌ.
33Gulucaꞌnëꞌ Lëꞌ caꞌz,
Len cutu gluꞌë latj nu cuequi xbey Lëꞌ.
¿Nuzxa caz gac quixjöꞌ zxguiaꞌ nabágaꞌgac bunách uládz queëꞌ?
Laꞌ légaczëꞌ guludöddëꞌ Lëꞌ.

34Gnabnëꞌ Felipe bönniꞌ huödx naꞌ, rëꞌ lëꞌ:
―Rátaꞌyuaꞌ lauꞌ quíxjöiꞌnuꞌ nedaꞌ. ¿Nuzxa qui gnëꞌ cni bönniꞌ naꞌ bëꞌë didzaꞌ

uláz queëꞌ Dios? ¿Naruꞌ queëczëꞌ, o qui nu yubl?
35Niꞌr laꞌ didzaꞌniz bguel‑lëꞌë Felipe, gdíxjöiꞌnëꞌ lëꞌ didzaꞌ dxiꞌa ca nac queëꞌ

Jesús. 36 Catiꞌ niꞌ yuꞌuquëꞌ nöz zjaquëꞌ, guladxinëꞌ ga dë nis, atiꞌ rëꞌ Felipe
bönniꞌ huödx naꞌ, rnëꞌ:
―Byutscaꞌ. Ni dë nis. ¿Naruꞌ huactsa gdilaꞌ nis?
37Felipe gudxëꞌ lëꞌ:
―Chquiꞌ réjlëꞌu gdu ladxuꞌu, huac gdiluꞌ nis.
Lëꞌ bubiꞌë didzaꞌ, rnëꞌ:
―Réjlëꞌa Jesucristo, naquëꞌ Zxiꞌnëꞌ Dios.
38 Niꞌr benëꞌ ga gzoa dxiz carreta queëꞌ naꞌ, atiꞌ guluhuötjëꞌ groptëꞌ, yajt-

sazquëꞌ lu nis. Niꞌr Felipe buquilëꞌ bönniꞌ huödx naꞌ nis. 39 Catiꞌ gulurujëꞌ lu
nis, buchë́ꞌë Felipe Dios Böꞌ Laꞌy, atiꞌ cutur bléꞌinëꞌ lëꞌ bönniꞌ huödx naꞌ. Niꞌr
buguel‑lëꞌë xnözëꞌ, zhuöjëꞌ rudzijnëꞌ. 40Catiꞌ chráquibeꞌinëꞌFelipe, zoëꞌ lu yödz
Azoto. Gdödëꞌyúguꞌtë yödzniꞌ, atiꞌbenëꞌ lbanquididzaꞌdxiꞌa, gabdxintëꞌyödz
Cesarea.

9
Saulo ruhuöaquëꞌ queëꞌ Cristo

1Niꞌ ruzeynëꞌ ba nadx nup taꞌyejlëꞌ Xanruꞌ Saulo, guꞌnnëꞌ gdödcdëꞌ lequëꞌ.
Quië gunëꞌ cni bdxinëꞌ lahuëꞌ bxuz blau 2 len gnabnëꞌ lëꞌ guich uná bëꞌ le
tsjuꞌë lauquëꞌ bönniꞌ uná bëꞌ quegac yuꞌu gap tuꞌdubëꞌ tuꞌsëdëꞌ queëꞌ Dios
bönniꞌ judíonacuꞌëDamasco, atiꞌ chquiꞌutsajxaquëꞌë niꞌ yuguꞌbönniꞌ len ngul
taꞌyejlëꞌë Jesús, gac gchëꞌë lequëꞌ nadzunquëꞌ lu yödz Jerusalén. 3 Tsal niꞌ
yuꞌuquëꞌ nöz Saulo len nup nacuaꞌlen lëꞌ, zjaquëꞌ, len catiꞌ chzoa laꞌdxinëꞌ
Damasco, tu tsalz buzeniꞌtsca yeníꞌ zaꞌ luzxbá, le buzeníꞌ ga niꞌ zjaquëꞌ. 4Niꞌr
gdzöꞌë lyu Saulo, len byönnëꞌ chiꞌi nu rë lëꞌ:
―Saulo, Saulo, ¿bizx quië rbia ladxuꞌu nedaꞌ?
5Gnabnëꞌ Lëꞌ Saulo, gnëꞌ:
―¿Nuzxa liꞌ, Xan?
Lëꞌ gnëꞌ:
―Nedaꞌ Jesús, nu rbia ladxuꞌu. Run ziꞌ cuinuꞌ, rdáꞌbaguꞌu nedaꞌ. Rac quiuꞌ

ca naꞌ rac queëbaꞌ bëdx, run ziꞌ cuinbaꞌ rchéguꞌbaꞌ yag tuchiꞌ tundëꞌ‑baꞌ ziꞌ.
6Niꞌr gzxiztsquëꞌ, gúdxinëꞌ Saulo, gnëꞌ:
―Xan, ¿bizxa rëꞌnnuꞌ gunaꞌ?
Xanruꞌ gudxëꞌ lëꞌ:
―Gyas len gyaz lu yödz, atiꞌ niꞌ gsölaꞌa quiuꞌ nu guië liꞌ le ral‑laꞌ gunuꞌ.

7Gládxinëꞌ bönniꞌ naꞌ zjáclenëꞌ Saulo, le gulayönnëꞌ chiꞌi naꞌ, zal‑le nutu nu
gulaléꞌinëꞌ. 8Niꞌr böasëꞌ luyú Saulo, len catiꞌ gxaꞌ yöj lahuëꞌ, cutu caꞌ rléꞌinëꞌ.
Qui lë ni naꞌ gulaguel‑lëꞌë nëꞌë, len gulachë ́ꞌë lëꞌ Damasco. 9 Gzoëꞌ niꞌ tsonn
dza nachúl lahuëꞌ, len cutu bi güiꞌ gdahuëꞌ.

10 Zoëꞌ caꞌ Damasco Ananías, bönniꞌ rejlëꞌë Cristo, atiꞌ Xanruꞌ buluíꞌ lahuëꞌ
ga zoëꞌ ca tu lu yël bëchcál, len gudxëꞌ lëꞌ:
―Ananías.
Lëꞌ bubiꞌë didzaꞌ, gnëꞌ:
―Ni zoaꞌ, Xan.
11Xanruꞌ gudxëꞌ lëꞌ:
―Gyas, len gyeaj ga nac laꞌ nöz naꞌ nazíꞌ lei Nöz Li, atiꞌ lu yuꞌu lidxëꞌ Judas

gnab didzaꞌ queëꞌ Saulo, bönniꞌ Tarso. Lu yuꞌu naꞌ rulidzëꞌ Dios. 12Chbléꞌinëꞌ
bönniꞌni ca tu lu yëlbëchcál zëꞌë tsaziëꞌ ga zoëꞌbönniꞌ lëꞌAnanías, len gxoanëꞌë
lëꞌ quië huöalj yöj lahuëꞌ.

13Niꞌr bubiꞌë didzaꞌ Ananías, rëꞌ Lëꞌ:
―Xan, zian nup chgulaguixjöiꞌ nedaꞌ ca runëꞌ bönniꞌ ni, zian le nac döꞌ nuꞌë

le benëꞌ quegac bunách taꞌyejlëꞌ Liꞌ, nacuꞌë Jerusalén. 14Zëꞌë caꞌ ni, dë lu nëꞌë
uláz quequëꞌ bxuz uná bëꞌ sönëꞌ yúguꞌtë nup tuꞌlídz Dios len lauꞌ Liꞌ.

15Niꞌr Xanruꞌ rëꞌ Ananías naꞌ, rnëꞌ:
―Gyeaj, le gröczaꞌ nedaꞌ bönniꞌ ni quië gunëꞌ lban ca nac quiaꞌ laugac

bunách gzaꞌa, len lauquëꞌ bönniꞌ taꞌná béꞌinëꞌ lequëꞌ, lencaꞌ laugac bunách
Israel. 16Uluiꞌidaꞌ lëꞌ le zian le sacaꞌ quiꞌë uláz quiaꞌ nedaꞌ, gunëꞌ xchinaꞌ.

17Niꞌr gyijëꞌ niꞌ Ananías, atiꞌ gyaziëꞌ yuꞌu len bxoa nëꞌë Saulo, rëꞌ lëꞌ:
―Böchaꞌa Saulo, Xanruꞌ Jesús,Nu naꞌ buluíꞌ lahui laꞌ nöz ga niꞌ zaꞌu, bsölëꞌë

nedaꞌ quië huöalj yöj lauꞌ len dusóalenëꞌ liꞌ Dios Böꞌ Laꞌy.
18 Laꞌ niꞌz gulaguíndj lu yöj lahuëꞌ le nac ca xlácubaꞌ böl, atiꞌ laꞌ böaljtë yöj

lahuëꞌ. Niꞌr gyasëꞌ Saulo, len bdilëꞌ nis. 19Gdöd niꞌ gdahuëꞌ len böac ladxëꞌë.
Ca chop tsonn dza gzóalenëꞌ bönniꞌ taꞌyejlëꞌë Cristo nacuꞌë Damasco.

Runëꞌ lban Saulo lu yödzDamasco
20 Laꞌ gzu lautëꞌ Saulo runëꞌ lban queëꞌ Cristo gap nac lu yuꞌu ga tuꞌdubëꞌ

tuꞌsëdëꞌ queëꞌ Dios bönniꞌ judío, rnëꞌ:
―Jesúscz naquëꞌ Zxiꞌnëꞌ Dios.
21Gulubannëꞌ yúguꞌtë bönniꞌ niꞌ taꞌyönnëꞌ lëꞌ, taꞌnë́ꞌ:
―¿Naruꞌ clëg bönniꞌ ni bönniꞌ naꞌ busnitiëꞌ nup nacuáꞌ Jerusalén, tuꞌlídzDios

lu lëꞌ Jesús? Quië gunëꞌ cni bidëꞌ caꞌ ni quië gchëꞌë lequëꞌ nadzunquëꞌ lauquëꞌ
bxuz uná bëꞌ.

22 Bdipr ladxëꞌë Saulo, len benëꞌ ga gulaböꞌë baguíꞌi bönniꞌ judío nacuꞌë
Damasco, buluiꞌinëꞌ lequëꞌ Jesúscz naquëꞌ Cristo, bönniꞌ naꞌ tunëꞌ löz duná
béꞌinëꞌ lequëꞌ.

Rulë ́ꞌ Saulo lu naꞌquëꞌ bönniꞌ judío
23 Catiꞌ chgdöd zian dza, glun xtídzaꞌquëꞌ bönniꞌ judío niꞌ ludöddëꞌ Saulo.

24 Rël len të dza gulabö́ꞌ nisiëꞌ lëꞌ bönniꞌ judío ga nu ryaz zöꞌö run chiꞌi yödz
naꞌ quië ludöddëꞌ lëꞌ, san gúquibeꞌinëꞌ Saulo le tëꞌnnëꞌ lunëꞌ queëꞌ. 25 Niꞌr
gulaguel‑lëꞌë Saulo chdzöꞌl bönniꞌ taꞌyejlëꞌë Cristo, atiꞌ gulaguꞌë lëꞌ tu lu bdöꞌa
zxön nagaꞌ du, len guluzötjëꞌ lëꞌ niꞌl lu zöꞌö run chiꞌi yödz naꞌ.

Rudxinëꞌ Saulo Jerusalén
26Catiꞌbudxinëꞌ Saulo Jerusalén, guꞌnnëꞌ tsjenëꞌ tsazxö́n bönniꞌniꞌ taꞌyejlëꞌë

Cristo, san gládxinëꞌ lëꞌ yúguꞌtëꞌ, le cutaꞌyejlëꞌë rejlëꞌë Cristo Saulo naꞌ. 27Niꞌr
gdel‑lëꞌë Saulo Bernabé, len bchëꞌë lëꞌ ga naꞌ nacuꞌë gbaz nasölëꞌë Cristo.
Gdíxjöiꞌnëꞌ lequëꞌ ca naꞌ guc queëꞌ Saulo, bléꞌinëꞌ Xanruꞌ laꞌ nöz, atiꞌ bë́ꞌlenëꞌ

lëꞌ didzaꞌ Xanruꞌcz, len ca naꞌ benëꞌ Saulo lu yödz Damasco, len yöl‑laꞌ rugu
ladxiꞌ benëꞌ lban ca nac queëꞌ Jesús. 28 Niꞌr gzóalenëꞌ lequëꞌ Saulo lu yödz
Jerusalén, atiꞌ gdálenëꞌ lequëꞌ. 29Lu yöl‑laꞌ rugu ladxiꞌ benëꞌ lban Saulo ca nac
queëꞌ Xanruꞌ, len gdíl‑lenëꞌ didzaꞌ bönniꞌ judío tuꞌë didzaꞌ griego, atiꞌ lequëꞌ
gulazú gulaböꞌë ludöddëꞌ lëꞌ. 30 Catiꞌ gláquibeꞌinëꞌ lë ni bö́chiꞌruꞌ taꞌyejlëꞌë
Cristo, gulachë́ꞌë Saulo lu yödz Cesarea, atiꞌ gulasölëꞌë lëꞌ Tarso, le nac ladzëꞌ
Saulo.

31 Niꞌr guc dxiꞌa quegac yúguꞌtë cöꞌ bunách queëꞌ Cristo, nacuáꞌ gdu luyú
Judea, len luyú Galilea, len luyú Samaria, atiꞌ guladíp ládxiꞌquëꞌ. Gulacuꞌë lu
yöl‑laꞌ radxi quequëꞌ Xanruꞌ, atiꞌ gulayanëꞌ le gúclenëꞌ lequëꞌ Dios Böꞌ Laꞌy.

Pedro ruúnëꞌ Eneas
32 Yetú le guc, catiꞌ yajyúëꞌ yuguꞌ bö ́chiꞌruꞌ Pedro, bdxinëꞌ ga nacuꞌë bönniꞌ

taꞌyejlëꞌë Jesús lu yödz Lida. 33Yajxaquëꞌë niꞌ bönniꞌ lëꞌ Eneas, chguc xunuꞌ iz
dëꞌ réꞌinëꞌ nacuꞌnëꞌ bin. 34Pedro gudxëꞌ lëꞌ:
―Eneas, ruúnëꞌ liꞌ Jesucristo. Gyas len btub xtaꞌu.
Laꞌ gyastëꞌ Eneas naꞌ. 35Gulaleꞌi lëꞌ yúguꞌtë nup nacuáꞌ yödz Lida, len yödz

Sarón, atiꞌ guluhuöaquëꞌ queëꞌ Xanruꞌ, taꞌyejlëꞌë Lëꞌ.
Ratnu Dorcas len rubannu

36 Yetú caꞌ le guc, lu yödz Jope zoanu ngul réjlëꞌnu Cristo, lënu Tabita, len
ca nac didzaꞌ griego lënu Dorcas. Bennu zian le nacgac dxiꞌa len le taclen
bunách yechiꞌ ngul ni. 37 Le guc dza niꞌ, güiꞌinu Dorcas naꞌ len gutnu. Gdöd
gulaguibnu lënu, gulaguixjëꞌ‑nu tu lu yuꞌu ga nac buróp cuia. 38Le dë gal‑laꞌz
ganaꞌdëyödz JopeyödzLidaganaꞌzoëꞌPedro, gulayönnëꞌzoëꞌniꞌPedrobönniꞌ
Jope naꞌ taꞌyejlëꞌë Cristo, atiꞌ qui lë ni naꞌ gulasölëꞌë ga zoëꞌ chopëꞌ bönniꞌ,
glátaꞌyuëꞌ lahuëꞌ, tëꞌ lëꞌ:
―Cutu tseynuꞌ guiduꞌ queëtuꞌ.
39Niꞌr laꞌ gyastëꞌ Pedro, zéajlenëꞌ lequëꞌ. Catiꞌ bdxinëꞌ niꞌ, laꞌ gulachëꞌtëꞌ lëꞌ

ga nac lu yuꞌu ga dënu ngul nat naꞌ. Niꞌr guludubnu gdu cuitiëꞌ ngul uzë ́b,
taꞌbödxnu len tuꞌluiꞌinu lëꞌ lariꞌquequëꞌbönniꞌ lenngul, yuguꞌ le bennuDorcas
catiꞌ niꞌ zóalennu lecnu. 40Niꞌr bubijëꞌ niꞌl yúguꞌtë nup nacuáꞌ niꞌ Pedro, atiꞌ
buzechu zxibëꞌ, rulidzëꞌ Dios. Niꞌr bueycjëꞌ ga dënu Dorcas naꞌ, gnëꞌ:
―Tabita, gyas.
Laꞌ buxaꞌtë yöj launu Dorcas. Catiꞌ bléꞌinu‑nëꞌ Pedro, laꞌ gyástënu, gröꞌnu.

41Gdel‑lëꞌë naꞌnu Pedro, buchisëꞌ‑nu. Niꞌr bulidzëꞌ bönniꞌ naꞌ taꞌyejlëꞌë Jesús,
len yuguꞌ ngul uzë ́b naꞌ, atiꞌ buschinëꞌ‑nu lauquëꞌDorcas naꞌ, nabannu. 42Ca
guc lëni gzëdidzaꞌ gdu lu yödz Jope, atiꞌ gulayejlëꞌXanruꞌbunách zian. 43Zian
dzabugaꞌnëꞌPedroyödz Jopenaꞌ luyuꞌu lidxëꞌSimón,bönniꞌ runëꞌ tsahuiꞌguid
zxa bëdx.

10
Le benëꞌ Pedro lidxëꞌ Cornelio

1 Zoëꞌ Cesarea bönniꞌ lëꞌ Cornelio, nacuꞌë lu nëꞌë tu gayuꞌë bönniꞌ rjaquëꞌ
gdil‑l, nazíꞌ laquëꞌ Bönniꞌ Italia Rjaquëꞌ Gdil‑l. 2Rej ladxëꞌë Dios Cornelio naꞌ
len rádxinëꞌ Lëꞌ, atiꞌ nungac lëꞌ tsazxö ́n yúguꞌtë bunách nacuáꞌ lidxëꞌ. Dumí
zian runödzjëꞌ le raclen bunách yechiꞌ, len rulídzteczëꞌ Dios. 3Gdu rdöd xhuö
bléꞌinëꞌ Cornelio ca tu lu yël bëchcál, ryaziëꞌ ga zoëꞌ gbaz laꞌy queëꞌ Dios, len
rëꞌ lëꞌ:
―Cornelio.
4Gúdxinëꞌ Cornelio. Buyúëꞌ gbaz laꞌy naꞌ, len gudxëꞌ lëꞌ:
―¿Bizxa rnauꞌ, Xan?
Gudxëꞌ lëꞌ gbaz laꞌy naꞌ, rnëꞌ:

―Dios ryönnëꞌ le rulidzuꞌ‑nëꞌ, len nözcznëꞌ ca runuꞌ, ráclenuꞌ bunách yechiꞌ.
5Naꞌa, gsö ́laꞌcuꞌ‑nëꞌ bönniꞌ tsjaquëꞌ yödz Jope tsajlidzquëꞌ bönniꞌ lëꞌ Simón, zoa
yetú lëꞌ Pedro. 6Bönniꞌ ni zoëꞌ lidxëꞌ bönniꞌ runëꞌ tsahuiꞌ guid zxa bëdx. Bönniꞌ
ni, lëzcaꞌ lëꞌ Simón, atiꞌ zoa lidxëꞌ raꞌnis zxön. Pedronaꞌ guiëꞌ liꞌ le ral‑laꞌ gunuꞌ.

7Catiꞌ chbuzë ́ꞌë gbaz laꞌynaꞌbë ́ꞌlenëꞌ lëꞌdidzaꞌ, bulidzëꞌ‑biꞌCornelio chopbiꞌ
biꞌi huen dxin queëꞌ len tuëꞌ bönniꞌ rijëꞌ gdil‑l rej ladxëꞌë Dios, dzaguëꞌ bunách
nacuáꞌ lidxëꞌ Cornelio. 8 Catiꞌ budx gdíxjöiꞌnëꞌ lequëꞌ yúguꞌtë le guc, bsölëꞌë
lequëꞌ yödz Jope.

9Dza buróp, tsal niꞌ yuꞌuquëꞌ nöz, len taꞌdxinëꞌ gal‑laꞌ ga dë Jope naꞌ, laꞌ niꞌz
grenëꞌ Pedro cjuꞌu quië ulidzëꞌ Dios, niꞌ nac gdu huagbídz. 10 Laꞌ naꞌz rdunëꞌ
Pedro len guꞌnnëꞌ gahuëꞌ, san tsal niꞌ tuꞌpë́ꞌë queëꞌ, bléꞌinëꞌ le nac ca tu lu yël
bëchcál. 11 Bléꞌinëꞌ nayálj luzxbá len ruhuö́tj ga zoëꞌ tu le nac ca lariꞌ guitsaꞌ
zxön, nagaꞌ idáp laꞌa. 12 Lahui lariꞌ naꞌ dxiacbaꞌ böaꞌ guixiꞌ gzaꞌa nacuáꞌ tap
niꞌa naꞌcbaꞌ, len böaꞌ taꞌyj lëꞌcbaꞌ lyu, len böaꞌ zoa xilcbaꞌ. 13Niꞌr byönnëꞌ chiꞌi
nu rë lëꞌ:
―Pedro, gyas. Bdödi‑cbaꞌ len gdagu.
14Bubiꞌë didzaꞌ Pedro, rnëꞌ:
―Cutu, Xan. Gatga gdahuaꞌ le cural‑laꞌ gágutuꞌ o le cunác dxiꞌa.
15Le buróp lzu byönnëꞌ chiꞌi nu naꞌ gudx lëꞌ:
―Le nunëꞌ dxiꞌa Dios, cutu gnauꞌ qui: “Cunác dxiꞌa”.
16 Tsonn lzu guc cni, atiꞌ niꞌr laꞌ buëptë luzxbá lariꞌ zxön naꞌ. 17 Tsal niꞌ

röꞌë baguíꞌi Pedro, rzaꞌ ladxëꞌë bizxa rëꞌni gna lë naꞌ bléꞌinëꞌ ca tu lu yël
bëchcál, guladxinëꞌ raꞌ yuꞌu bönniꞌ naꞌ nasölëꞌë lequëꞌ Cornelio, taꞌnabëꞌ gazx
zoa lidxëꞌ Simónnaꞌ. 18Catiꞌ guladxinëꞌniꞌ, gululidzëꞌnupnacuáꞌ yuꞌunaꞌ, len
gulanabnëꞌ lequëꞌ chquiꞌ zoëꞌ niꞌ bönniꞌ lëꞌ Simón, zoa yetú lëꞌ Pedro. 19 Tsal
niꞌ rzaꞌ ladxëꞌë Pedro ca nac lë naꞌ bléꞌinëꞌ, gudxëꞌ lëꞌ Dios Böꞌ Laꞌy, gnëꞌ:
―Byutscaꞌ. Chguladxinëꞌni tsonnëꞌbönniꞌ, tuꞌguiljëꞌ liꞌ. 20Gyaschnaꞌa. Bötj

zxan yuꞌu. Cutu gac chop ladxuꞌu tséajlenuꞌ lequëꞌ, le nasölaꞌa lequëꞌ nedaꞌ.
21Niꞌr bötjëꞌ Pedro zxan yuꞌu ga naꞌ nacuꞌë bönniꞌ naꞌ nasölëꞌë Cornelio, len

gudxëꞌ lequëꞌ:
―Nedaꞌ bönniꞌ ruguiljliꞌ. ¿Bizxa huen zaꞌliꞌ ni?
22Gulubiꞌë didzaꞌ, tëꞌ lëꞌ:
―Nasölëꞌë netuꞌCornelio, bönniꞌnacuꞌë lu nëꞌë bönniꞌ rjaquëꞌ gdil‑l. Naquëꞌ

bönniꞌ tsahuiꞌ, len rádxinëꞌ Dios. Tunëꞌ ba laꞌn bönniꞌ ni len nadxiꞌicnëꞌ lëꞌ
yúguꞌtë bönniꞌ judío. Yetú caꞌ le guc, bë ́ꞌlenëꞌ lëꞌ didzaꞌ gbaz laꞌy queëꞌ Dios,
gudxëꞌ lëꞌ gsölëꞌë nu dulídz liꞌ guiduꞌ lidxëꞌ quië yönnëꞌ didzaꞌ guꞌu.

23Niꞌr gluꞌë lequëꞌ lu yuꞌu Pedro len bëꞌë ga laꞌcuꞌë. Catiꞌ zaꞌ reníꞌ yetú dza,
gyasëꞌ Pedro, atiꞌ gyéajlenëꞌ lequëꞌ. Glunëꞌ lëꞌ tsazxö́n laꞌquëꞌ bö́chiꞌruꞌ nacuꞌë
Jope naꞌ.

24 Dza bunn niꞌ, guladxinëꞌ Cesarea. Chzoëꞌ rbözëꞌ lequëꞌ Cornelio, len
chnutubëꞌ lidxëꞌyuguꞌdiꞌadzaqueëꞌ, lenyuguꞌböchiꞌ lzëꞌënadxiꞌirnëꞌ. 25Catiꞌ
gyaziëꞌ Pedro löꞌa, brujëꞌ yuꞌu Cornelio, yajtsaguëꞌ lëꞌ. Byechuëꞌ xniꞌë Pedro
len gyij ladxëꞌë lëꞌ ca runruꞌ queëꞌDioscz. 26Pedro buchisëꞌ lëꞌ, len gudxëꞌ lëꞌ:
―Gyas. Lëz bunách yödzlyú nacaꞌ ca nacuꞌ liꞌ.
27 Niꞌ tuiꞌzëꞌ caꞌ didzaꞌ, gyaztëꞌ yuꞌu Pedro, len yajxaquëꞌë nudubgac niꞌ

bunách zian. 28Niꞌr gudxëꞌ lequëꞌ Pedro, rnëꞌ:
―Lbiꞌiliꞌ nö́ziczliꞌ ca rna bëꞌ zxba queëꞌMoisés, cural‑laꞌ gunëꞌ bönniꞌ judío

tsazxö́n o tsázlenëꞌ bönniꞌ gzaꞌa. Naꞌa, Dios buluiꞌinëꞌ nedaꞌ cutu ral‑laꞌ gniaꞌ
queëꞌ nitúëꞌ bönniꞌ naquëꞌ caꞌz o cunaquëꞌ dxiꞌa. 29Qui lë ni naꞌ catiꞌ bulidzliꞌ
nedaꞌ, laꞌ bidteaꞌ, len cutu guc chop ladxaꞌa. Rnabaꞌ naꞌa, ¿bizx quië naꞌ
bulidzliꞌ nedaꞌ?

30Niꞌr bubiꞌë didzaꞌ Cornelio, gnëꞌ:

―Chguc tap dza ca hora zoaruꞌ naꞌa, gdu rdöd xhuö, catiꞌ niꞌ runaꞌ gubás
len rulidzaꞌ‑nëꞌ Dios lu yuꞌu lidxaꞌ ni, bléꞌidaꞌ‑biꞌ biꞌi bönniꞌ raꞌbán nácubiꞌ
lariꞌ ryëp yös yeníꞌ, duluíꞌ laubiꞌ nedaꞌ. 31 Cni gudxbiꞌ nedaꞌ: “Cornelio. Dios
ryönnëꞌ le rulidzuꞌ‑nëꞌ, len nöznëꞌ ca runuꞌ, ráclenuꞌ bunách yechiꞌ. 32 Naꞌa,
gsöluꞌu lu yödz Jope nu tsajlídz bönniꞌ lëꞌ Simón, zoa yetú lëꞌ Pedro. Bönniꞌ ni
zoëꞌ lidxëꞌbönniꞌ runëꞌ tsahuiꞌ guid zxabëdx, len lëꞌ caꞌ Simón. Zoa raꞌnis zxön
lidxëꞌ bönniꞌ ni. Catiꞌ gdxinëꞌ ga zuꞌ Pedro naꞌ, güíꞌlenëꞌ liꞌ didzaꞌ.” 33 Cni guc,
laꞌbsö́laꞌteaꞌnu tsajtílj liꞌ, atiꞌdxiꞌabenuꞌbiduꞌ ga zoatuꞌni. Qui lë ni naꞌ zoatuꞌ
ni yúguꞌtëtuꞌ, nudubtuꞌ lahuëꞌ Dios quië uzë ́ nagtuꞌ yúguꞌtë le gna béꞌinëꞌ liꞌ
Dios guiꞌu netuꞌ.

Didzaꞌ bëꞌë Pedro lidxëꞌ Cornelio
34Niꞌr gzu lahuëꞌ Pedro ruꞌë didzaꞌ, rnëꞌ:
―Le nactë réjniꞌdaꞌ naꞌa, cutu ruyuzëꞌ yöl‑laꞌ rnëz quegac bunáchDios, san

tuz nunëꞌ rëꞌu. 35 Rdzag ladxëꞌë bunách gdutë yödzlyú Dios, nup naꞌ tadxi
Lëꞌ len tun le nac dxiꞌa. 36 Bsölëꞌë xtidzëꞌë Dios ga nacuáꞌ bunách Israel, len
bsölëꞌë nu ben lban qui didzaꞌ dxiꞌa, le run ga rac dxiꞌa quegac bunách, lë naꞌ
bdxin queëruꞌ lu nëꞌë Jesucristo. Lëczëꞌ naquëꞌ Xanruꞌ yúguꞌtëruꞌ. 37Lbiꞌiczliꞌ
nö ́ziliꞌ lë naꞌ guc luyú Judea, le gzu lau guc luyú Galilea gdöd benëꞌ lban
Juan quië laꞌdíl bunách nis. 38Nö ́ziliꞌ ca benëꞌ Dios le guc queëꞌ Jesús, bönniꞌ
Nazaret. Bsölëꞌë queëꞌ Dios Böꞌ Laꞌy len yöl‑laꞌ huac queëꞌ. Nö́ziliꞌ ca naꞌ
gdëꞌ Jesús, runëꞌ le nac dxiꞌa, len ruúnëꞌ yúguꞌtë nup gulazacaꞌ gulaguíꞌi lu
naꞌ tuꞌ xöhuiꞌ. Cni benëꞌ, le gzóalenëꞌ Lëꞌ Dios. 39 Naꞌa, netuꞌ runtuꞌ lnaꞌ lau
qui yúguꞌtë lë naꞌ benëꞌ Jesús luyú Judea len lu yödz Jerusalén, len ca naꞌ guc,
guludöddëꞌ Jesús, guludë́ꞌë Lëꞌ lëꞌi yag cruz. 40 Niꞌr Dios buspanëꞌ Lëꞌ catiꞌ
guc tsonn dza natiëꞌ, len benëꞌ ga buluíꞌ lahuëꞌ ga zoatuꞌ netuꞌ. 41Cutu buluíꞌ
lahuëꞌ laugac yúguꞌtë bunách, san lautuꞌ netuꞌ buluíꞌ lahuëꞌ. Dios gröëꞌ netuꞌ
dza niꞌtë quië guntuꞌ lnaꞌ lau queëꞌ Jesús, atiꞌ güiꞌ gdágulentuꞌ Lëꞌ tsazxö́n gdöd
bubanëꞌ lu yöl‑laꞌ gut. 42GnabéꞌinëꞌnetuꞌDios guntuꞌ lban laugac bunách, atiꞌ
runtuꞌ lnaꞌ lau queëꞌ Cristo, naquëꞌ Nu buzoaczëꞌ Dios quië cuequi xbeynëꞌ
nup nabangac len nup chnatgac. 43 Lëzcaꞌ glunëꞌ lnaꞌ lau queëꞌ Jesús yúguꞌtë
bönniꞌgluꞌëdidzaꞌulázqueëꞌDios, gulanë ́ꞌ: “Yúguꞌtënup laꞌyejlëꞌLëꞌ, Diosunít
lahuëꞌ dul‑laꞌ nabágaꞌquëꞌ niꞌa qui le benëꞌ Lëꞌ.”

Dusóalenëꞌ bunách gzaꞌa Dios Böꞌ Laꞌy
44Niꞌ ruiꞌzëꞌ cni didzaꞌ Pedro, laꞌ bdxintëꞌ Dios Böꞌ Laꞌy, dusóalenëꞌ lequëꞌ,

yúguꞌtë nup niꞌ taꞌyöni lban runëꞌ Pedro. 45 Gulanáꞌ badxëꞌ bönniꞌ judío
taꞌyejlëꞌë Cristo, nup naꞌ guladxín niꞌ tsazxö́n len Pedro, le dusóalenëꞌ bunách
niꞌ cunacgac judío Dios Böꞌ Laꞌy, nasölëꞌë Lëꞌ Dios Xuz. 46 Cni glunëꞌ le
gulayönnëꞌ tuꞌë didzaꞌ yubl, len tunëꞌ Dios zxön bönniꞌ gzaꞌa naꞌ. 47Niꞌr bëꞌë
didzaꞌ Pedro, gnëꞌ:
―¿Naruꞌ huactsa nu gna beꞌi bunách ni cui laꞌdíl nis? Nac bëꞌ dusóalenëꞌ

lequëꞌ Dios Böꞌ Laꞌy, ca naꞌ dusóalenëꞌ caꞌ netuꞌ.
48 Gna bëꞌë Pedro laꞌdilëꞌ nis le nazíꞌ lu naꞌquëꞌ lëꞌ Xanruꞌ Jesús. Niꞌr

glátaꞌyuëꞌ lahuëꞌ Pedro bönniꞌ niꞌ ugáꞌnlenëꞌ lequëꞌ ca chop tsonn dza.

11
Didzaꞌ bëꞌë Pedro laugac bunách queëꞌ Cristo nacuꞌë Jerusalén

1 Gulayönnëꞌ gbaz nasölëꞌë Cristo len bö ́chiꞌruꞌ nacuꞌë luyú Judea ca naꞌ
gulazíꞌ lu naꞌquëꞌ xtidzëꞌë Dios bönniꞌ cunacquëꞌ judío. 2Catiꞌ budxinëꞌ Pedro
Jerusalén, guladíl‑lenëꞌ lëꞌ didzaꞌ bö́chiꞌruꞌ judío. 3Glëꞌ Pedro:
―¿Bizx quië yjítslenuꞌ bönniꞌ cunacquëꞌ judío, len gdágulenuꞌ lequëꞌ tsazxö́n?

4Niꞌr gzu lahuëꞌ Pedro rguíxjöiꞌnëꞌ lequëꞌ gdutë lë naꞌ guc, 5 rnëꞌ:
―Gzoaꞌ lu yödz Jope, len catiꞌ niꞌ rulidzaꞌ‑nëꞌ Dios, bléꞌidaꞌ ca tu lu yël

bëchcál tu le buluiꞌinëꞌ nedaꞌ Dios. Bléꞌidaꞌ bötj bruj luzxbá tu le nac ca
lariꞌ guitsaꞌ zxön, nagaꞌ idáp laꞌa, atiꞌ bdxin ga naꞌ zoaꞌ. 6 Catiꞌ niꞌ ruyúaꞌ lei
quië gléꞌidaꞌ le dxia lahuil, bléꞌigacdaꞌ‑baꞌ böaꞌ guixiꞌ nacuáꞌ tap niꞌa naꞌcbaꞌ,
yuguꞌ böaꞌ guixiꞌ sniaꞌ, len böaꞌ taꞌyj lëꞌcbaꞌ lyu, len böaꞌ zoa xilcbaꞌ. 7Byöndaꞌ
chiꞌi nu gudx nedaꞌ: “Pedro, gyas. Bdödi‑baꞌ len gdagu.” 8 Niꞌr gudxaꞌ‑nëꞌ:
“Cutu, Xan. Gatga gdahuaꞌ le cural‑laꞌ gágutuꞌ, o le cunác dxiꞌa.” 9 Niꞌr le
buróp lzu bulídz nedaꞌ chiꞌi luzxbá naꞌ, gudx nedaꞌ: “Le nunëꞌ dxiꞌa Dios,
cutu gnauꞌ qui: cunác dxiꞌa.” 10 Tsonn lzu guc cni, atiꞌ niꞌr laꞌ buëptë luzxbá
gdutë lë naꞌ bléꞌidaꞌ. 11Laꞌ niꞌz guladxintëꞌ raꞌ yuꞌu ga naꞌ zoaꞌ tsonnëꞌ bönniꞌ,
narujquëꞌ yödz Cesarea, nasölëꞌë lequëꞌ bönniꞌ lëꞌ Cornelio. Dudiljquëꞌ nedaꞌ.
12Dios Böꞌ Laꞌy gudxëꞌ nedaꞌ: “Gyeajlen lequëꞌ, cugác chop ladxuꞌu.” Lëzcaꞌ
gulazáꞌlenëꞌ nedaꞌ tsazxö́n izxoptëꞌ bö ́chiꞌruꞌ ni, gyeajtuꞌ Cesarea atiꞌ gyaztuꞌ
lidxëꞌ bönniꞌ zoëꞌ niꞌ. 13Bönniꞌ niꞌ gdíxjöiꞌnëꞌ netuꞌ ca naꞌ bléꞌinëꞌ, bdxinëꞌ gbaz
laꞌy queëꞌDios lu yuꞌu lidxëꞌ. Gzuinëꞌ lahuëꞌ len gudxëꞌ lëꞌ: “Naꞌa gsö́laꞌcuꞌ‑nëꞌ
bönniꞌ tsjaquëꞌ yödz Jope, tsajlidzquëꞌ Simón, zoa yetú lëꞌ Pedro. 14Bönniꞌ naꞌ
güíꞌlenëꞌ liꞌ didzaꞌ nac gac uláuꞌ liꞌ len lulá caꞌ yúguꞌtë bunách nacuáꞌ lidxuꞌ.”
15Catiꞌ niꞌ gzu lahuaꞌ ruíꞌlenaꞌ lequëꞌ didzaꞌ, dusóalenëꞌ lequëꞌDios Böꞌ Laꞌy ca
naꞌ dusóalenëꞌ rëꞌu zíꞌatël. 16Niꞌr yajneydaꞌ didzaꞌ naꞌ bëꞌë Xanruꞌ, gnëꞌ: “Le
nactë Juan buquilëꞌ bunách nis lu nis, san lbiꞌiliꞌ, gac queëliꞌ le ruluíꞌz yöl‑laꞌ
rdil nis naꞌ, dusóalenëꞌ lbiꞌiliꞌDios BöꞌLaꞌy.” 17Qui lë ni naꞌ, chquiꞌDios bsölëꞌë
quequëꞌ Dios Böꞌ Laꞌy, laꞌ tuz ca benëꞌ queëruꞌ rëꞌu réjlëꞌruꞌ Xanruꞌ Jesucristo,
¿núzxatë nedaꞌ gna béꞌidaꞌ‑nëꞌ Dios?

18 Niꞌr, catiꞌ gulayönnëꞌ lë ni, gulacuáꞌ dxiëꞌ len gulaguꞌë Dios yöl‑laꞌ ba,
taꞌnë́ꞌ:
―Cni nac, Dios ruꞌë caꞌ latj bönniꞌ cunacquëꞌ judío, tuꞌbíꞌi ládxiꞌquëꞌ quië

laꞌdél‑liꞌnëꞌ yöl‑laꞌ naꞌbán gdu.
Taꞌyejlëꞌë Cristo bönniꞌ nacuꞌë Antioquía

19Catiꞌ niꞌ guludöddëꞌ Esteban bönniꞌ judío cutaꞌyejlëꞌ len gulabía ládxiꞌquëꞌ
yezicaꞌ bunách taꞌyejlëꞌ Cristo, guluzxúndj bunách ni len glaslas zian yödz
luyú Fenicia len luyú Chipre len lu yödz Antioquía. Niꞌ glunëꞌ lban qui
xtidzëꞌë Dios, san laugacz bunách judío. 20 Gulacuáꞌlenëꞌ caꞌ lequëꞌ yuguꞌ
bönniꞌChipre, lenyuguꞌbönniꞌCirene, atiꞌbönniꞌni, catiꞌguladxinëꞌAntioquía,
gluíꞌlenëꞌ caꞌ didzaꞌ yuguꞌ bönniꞌ gzaꞌa, glunëꞌ lban lauquëꞌ qui didzaꞌ dxiꞌa
ca nac queëꞌ Xanruꞌ Jesús. 21 Gzoalen lequëꞌ yöl‑laꞌ huac queëꞌ Xanruꞌ, atiꞌ
gulayejlëꞌ Xanruꞌ bunách zian, len guluhuöác queëꞌ.

22 Catiꞌ bdxin didzaꞌ ca guc lë ni, atiꞌ gulayönnëꞌ bönniꞌ queëꞌ Cristo nacuꞌë
Jerusalén, gulasölëꞌë Bernabé tsijëꞌ Antioquía naꞌ. 23 Catiꞌ bdxinëꞌ Antioquía
Bernabé, bléꞌinëꞌ le ruzáꞌ ladxëꞌë quequëꞌ Dios, atiꞌ budzijnëꞌ. Buchiziëꞌ icj
nagquëꞌ laꞌdíaꞌteczëꞌ queëꞌ Xanruꞌ gdu ládxiꞌquëꞌ. 24Naquëꞌ tsahuiꞌ Bernabé
naꞌ len gdu zóalenëꞌ lëꞌ Dios Böꞌ Laꞌy, len gdu ladxëꞌë rejlëꞌë Cristo. Niꞌa qui
lban benëꞌ Bernabé, gulayejlëꞌ Xanruꞌ bunách zian lu yödz naꞌ.

25 Gdöd niꞌ, gyijëꞌ Bernabé yödz Tarso, yajtiljëꞌ Saulo. Catiꞌ budzölnëꞌ lëꞌ,
buchë ́ꞌë lëꞌAntioquía. 26Gdu ca tu iz gulacuꞌë niꞌ, tunëꞌ tsazxö́n bunách queëꞌ
Cristo, len tuꞌsëdnëꞌ bunách zian. Lu yödz Antioquía naꞌ, le ziꞌal lzu gulazíꞌ
laquëꞌ bunách queëꞌ Cristo, nup niꞌ taꞌyejlëꞌ Lëꞌ.

27 Dza niꞌ gularujëꞌ Jerusalén, yjaquëꞌ Antioquía laꞌquëꞌ bönniꞌ tuꞌë didzaꞌ
uláz queëꞌ Dios. 28 Gzuinëꞌ Agabo, bönniꞌ dzaguëꞌ yuguꞌ bönniꞌ naꞌ, len uláz
queëꞌ Dios Böꞌ Laꞌy buzéjniꞌnëꞌ lequëꞌ, gnëꞌ:
―Ziꞌa gac gbin gdutë yödzlyú.

Guc gbinnaꞌ catiꞌniꞌ rnabëꞌë Claudio, bönniꞌRoma. 29Niꞌr gulazíꞌ lu naꞌquëꞌ
bönniꞌ taꞌyejlëꞌë Cristo nacuꞌë Antioquía laꞌsölëꞌë tsca le dëz qui queëquëꞌ,
le gaclen bö ́chiꞌruꞌ nacuꞌë luyú Judea. 30 Cni glunëꞌ, atiꞌ lë naꞌ gulunödzjëꞌ,
gulaguꞌë lu naꞌquëꞌBernabé len Saulo quië luꞌë lei lauquëꞌbönniꞌ gul tun chiꞌë
bunách queëꞌ Cristo nacuꞌë Judea.

12
Tuꞌdöddëꞌ Jacobo len taꞌguꞌë Pedro lidx guia

1Dza naꞌ benëꞌ ga gulazönëꞌ laꞌquëꞌ bönniꞌ queëꞌ Cristo Herodes, bönniꞌ rna
bëꞌë, quië lusacaꞌ ziꞌë lequëꞌ. 2Gna béꞌinëꞌ bönniꞌ guludöddëꞌ Jacobo, böchëꞌë
Juan. Gluꞌë lëꞌ guia tuchiꞌ. 3 Catiꞌ gúquibeꞌinëꞌ Herodes guladzág ládxiꞌquëꞌ lë
ni bönniꞌ judío, benëꞌ ga gulazönëꞌ caꞌ Pedro. Glac lë ni dza niꞌ rac lni catiꞌ
tahuëꞌ yöt xtil cunazíꞌ xnëꞌi. 4Gdöd gulazönëꞌ Pedro, gulaguꞌë lëꞌ lidx guia, len
guludödëꞌ lëꞌ lu naꞌquëꞌ tap cöꞌ bönniꞌ rjaquëꞌ gdil‑l, nacuꞌë tapëꞌ tu hueaj cöꞌ
naꞌ, quië lun chiꞌë lëꞌ. Yuꞌu ladxëꞌë Herodes ubijëꞌ Pedro laugac bunách töd
Lni Pascua, lni naꞌ tuꞌspanëꞌ ca benëꞌ Dios, bubijëꞌ bunách judío luyú Egipto.
5 Cni guc, nun chíꞌigacrëꞌ Pedro lu yuꞌu lidx guia naꞌ, san gululidztecz Dios
bunách queëꞌ Cristo, taꞌnabëꞌ queëꞌ Pedro lahuëꞌ Dios.

Rubijëꞌ Pedro lidx guia Dios
6Catiꞌ ziꞌa gdxin dza yuꞌu ladxëꞌëHerodes ubijëꞌPedro lidx guia naꞌ, laꞌdzöꞌ

niꞌz dëꞌ rasiëꞌ Pedro, len nacuꞌë chopëꞌ bönniꞌ rjaquëꞌ gdil‑l cuit lëꞌë Pedro naꞌ,
núgaꞌquëꞌ lëꞌ chop du guia. Gulacuꞌë ga nu ryaz lidx guia naꞌ yelaꞌquëꞌ bönniꞌ
rjaquëꞌ gdil‑l tun chiꞌë. 7 Tu tsalz buluíꞌ lahuëꞌ niꞌ gbaz laꞌy queëꞌ Xanruꞌ, atiꞌ
buzeniꞌtsca yeníꞌ lidx guia. Gdanëꞌ cuit lëꞌë Pedro gbaz laꞌy naꞌ, atiꞌ buspanëꞌ
lëꞌ len gudxëꞌ lëꞌ:
―Gyasch.
Niꞌr guluhuédx du guia naꞌ nagaꞌ nëꞌë Pedro. 8Gudxëꞌ lëꞌ gbaz laꞌy naꞌ, gnëꞌ:
―Begaꞌ lëꞌu len bdaꞌ löluꞌ.
Laꞌ bentëꞌ cni Pedro. Niꞌr gudxëꞌ lëꞌ gbaz laꞌy, rnëꞌ:
―Bxoa lariꞌ yenuꞌ len gda len nedaꞌ.
9 Burujëꞌ Pedro, zéajlenëꞌ gbaz laꞌy naꞌ, san cutu ráquibeꞌinëꞌ nacz le runëꞌ

gbaz laꞌy naꞌ. Gúquinëꞌ yëlz rneynëꞌ. 10 Catiꞌ chguladödëꞌ ga nacuꞌë bönniꞌ
ziꞌa len bönniꞌ buróp cöꞌ bönniꞌ naꞌ rjaquëꞌ gdil‑l tun chiꞌë, guladxinëꞌ ga zoa
le náquini guia nuséyj ga nu ryaz lidx guia naꞌ, le rurúj laꞌ nöz qui yödz. Ga
nu ryaz naꞌ, racz qui gyalj. Catiꞌ gularujëꞌ niꞌ, gulazë́ꞌë ga rdzag yetúr nöz,
atiꞌ niꞌ laꞌ buláꞌalentëꞌ Pedro gbaz laꞌy naꞌ. 11Niꞌr ráquibeꞌinëꞌ Pedro, atiꞌ lu icj
ládxiꞌdauꞌzëꞌ gnëꞌ:
―Naꞌa chnözdaꞌ le nactë bsölëꞌë Xanruꞌ gbaz laꞌy queëꞌ, len buslë ́ꞌ nedaꞌ lu

nëꞌë Herodes, len lu yúguꞌtë le glëꞌnnëꞌ lunëꞌ quiaꞌ bönniꞌ judío.
12 Tsal niꞌ yuꞌë nöz Pedro, rzaꞌ ladxëꞌë ca nac lë naꞌ guc, atiꞌ bdxinëꞌ lidxnu

María, xnaꞌbiꞌ Juan, biꞌi naꞌ zoa yetú labiꞌ Marcos. Lu yuꞌu ni nudubgac
bunách zian taꞌyejlëꞌ Cristo, tuꞌlidzëꞌDios. 13Catiꞌ bulidzëꞌ Pedro raꞌ yuꞌu löꞌa,
brujbiꞌ biꞌi ngul lëbiꞌ Rode quië gnö́zibiꞌ nuzxa naꞌ. 14 Catiꞌ búnbëꞌbiꞌ chiꞌë
Pedro biꞌi ngul ni, lu yöl‑laꞌ rudziji queëbiꞌ cutu bsaljbiꞌ yuꞌu, san jaréluꞌbiꞌ
böajbiꞌ lu yuꞌu, yajtíxjöiꞌbiꞌ nup nacuáꞌ niꞌ, rnabiꞌ:
―Zoëꞌ Pedro raꞌ yuꞌu.
15Niꞌr glëꞌ lëbiꞌ:
―Rchixi icjuꞌ.
Lëbiꞌ tsutsur ben xtídzaꞌbiꞌ nac cni. Niꞌr gulanë́ꞌ:
―Clëg lëꞌ. Bxin queëꞌ naꞌ.

16Tsal naꞌ cutu zoa dxiëꞌ Pedro rulidzëꞌ nup nacuáꞌ lu yuꞌu. Catiꞌ gulasaljëꞌ
yuꞌu, gulanitznëꞌ, gulaléꞌinëꞌ lëꞌ. 17Niꞌr bchis nëꞌë Pedro quië laꞌcuꞌë dxiz, atiꞌ
gdíxjöiꞌnëꞌ lequëꞌ ca benëꞌ Xanruꞌ, bubijëꞌ lëꞌ lidx guia. Niꞌr gudxëꞌ lequëꞌ:
―Gul‑tsajtixjöiꞌ‑cnëꞌ caꞌ Jacobo len yuguꞌ bö ́chiꞌruꞌ ca naꞌ guc.
Niꞌr burujëꞌ niꞌ Pedro, zijëꞌ ga yubl.
18 Catiꞌ zaꞌ reníꞌ dza naꞌ, glunëꞌ rusbö ́ bönniꞌ rjaquëꞌ gdil‑l nacx guc, cutur

yuꞌë lidx guia Pedro. 19Niꞌr bsölëꞌë Herodes nup tsajxiꞌgac Pedro. Catiꞌ cutu
guludzölnëꞌ lëꞌ, gnabi yudxnëꞌ bönniꞌ naꞌ rjaquëꞌ gdil‑l glun chiꞌë Pedro. Gdöd
niꞌ gna béꞌinëꞌ nup guludödi bönniꞌ naꞌ rjaquëꞌ gdil‑l. Niꞌr gzëꞌë Herodes luyú
Judea, zijëꞌ Cesarea, atiꞌ niꞌ bugaꞌnëꞌ.

Ca gutiëꞌHerodes
20 Dza niꞌz rleynëꞌ Herodes bunách yödz Tiro len Sidón. Ziꞌal gulasölaꞌ

bunách lu xyuëꞌ Herodes naꞌ le byadzj quegac bunách lu xyugac yödz Tiro
len Sidón naꞌ, san le rleynëꞌ lequëꞌ Herodes, cutur bi taꞌsölëꞌë quequëꞌ. Niꞌr
glunëꞌ tuz bönniꞌ Tiro len Sidón naꞌ atiꞌ glunëꞌ ga soëꞌ Blasto unë ́ quequëꞌ
lahuëꞌ Herodes naꞌ. Naquëꞌ Blasto naꞌ huen dxin nadél‑liꞌnëꞌ latj blau lahuëꞌ
Herodes. Glëꞌnnëꞌ laꞌdxinëꞌ lahuëꞌ Herodes bönniꞌ Tiro len Sidón naꞌ, quië
laꞌnabnëꞌ lëꞌ ugáꞌn tsahuiꞌ didzaꞌ bizxj quequëꞌ. 21Niꞌr bdxiëꞌ bëꞌHerodes dza
yönnëꞌ lequëꞌ, atiꞌ dza naꞌ gröꞌë xlatjëꞌ ga rbequi xbeynëꞌ bi rac, nacuëꞌ lariꞌ
zacaꞌ atiꞌ benëꞌ lban lauquëꞌ. 22Niꞌr gululidzëꞌ zidzj bönniꞌ naꞌ, taꞌnë ́ꞌ:
―Clëg bönniꞌz ni. Dioscz ni ruꞌë didzaꞌ.
23Laꞌ naꞌz laꞌ bëꞌtëꞌ lëꞌ gbaz laꞌy queëꞌ Xanruꞌ le buziꞌë lëczëꞌ yöl‑laꞌ ba ral‑laꞌ

gac queëꞌ Dios. Niꞌr gröꞌë bzugaꞌHerodes naꞌ, atiꞌ gutiëꞌ le tágubaꞌ lëꞌ.
24Niꞌr guc lban qui xtidzëꞌë Xanruꞌ, atiꞌ gulayán nup nazíꞌ lu naꞌgac lei.
Le ziꞌal lzu rjenquëꞌ lban Bernabé len Saulo

25 Catiꞌ chguludödëꞌ dumí naꞌ Bernabé len Saulo lu naꞌquëꞌ bönniꞌ gul tun
chiꞌë bunách queëꞌ Cristo nacuꞌë Jerusalén, guluzë́ꞌë niꞌ, yhuöjquëꞌ Antioquía.
Gulachë́ꞌë‑biꞌ caꞌ biꞌi Juan, zoa yetú labiꞌMarcos.

13
1 Dza naꞌz gulacuꞌë Antioquía bönniꞌ tuꞌë didzaꞌ uláz queëꞌ Dios len bönniꞌ

tuꞌsëdnëꞌ bunách, nútsaꞌquëꞌ ladj bunách queëꞌ Cristo lu yödz naꞌ. Cni lëquëꞌ:
Bernabé,
Simón, (lëꞌ caꞌNiger),
Lucio, (bönniꞌ Cirene),
Saulo,
Manaén, (bönniꞌ naꞌ gzxö́nlenëꞌ tsazxö́n Herodes, bönniꞌ rna bëꞌë luyú

Galilea).
2Tsal niꞌnudubquëꞌqueëꞌXanruꞌ len tunëꞌ gubásbönniꞌni, gudxëꞌ lequëꞌDios
Böꞌ Laꞌy, rnëꞌ:
―Gul‑bíaj‑quëꞌ quizi quiaꞌ Bernabé len Saulo quië tsjenquëꞌ dxin naꞌ

bulidzaꞌ lequëꞌ lunëꞌ.
3Budx glunëꞌ gubás len gululidzëꞌ Dios, niꞌr gulaxóa naꞌquëꞌ chopëꞌ ni, len

gulasölëꞌë lequëꞌ.
Tunëꞌ lban luyú Chipre gbaz nasölëꞌë Cristo

4Niꞌr, yjaquëꞌ yödz Seleucia Bernabé len Saulo, le bsölëꞌë lequëꞌ niꞌDios Böꞌ
Laꞌy, atiꞌ niꞌ gulabenëꞌ tu lëꞌi barco le bchëꞌ lequëꞌ ga nac tu luyú bidx lu nis
zxön, nazíꞌ lei Chipre. 5Catiꞌ guladxinëꞌ niꞌ lu yödz Salamina, niꞌ gulaguíxjöꞌë
xtidzëꞌë Dios gap nac lu yuꞌu ga tuꞌdubëꞌ tuꞌsëdëꞌ queëꞌ Dios bönniꞌ judío.
Nachëꞌquëꞌ‑biꞌ biꞌi Juan quië gáclenbiꞌ lequëꞌ. 6 Budx guladödëꞌ gdu gap dë
yödzdauꞌ luyú bidx naꞌ lu nis zxön, niꞌr guladxinëꞌ yödz Pafos. Niꞌ yajxácaꞌquëꞌ

Barjesús, bönniꞌ judío. Naquëꞌ bönniꞌudzáꞌ rziꞌ yëꞌë, rnëꞌ ruꞌë didzaꞌ uláz queëꞌ
Dios. 7BönniꞌnidzaguëꞌSergioPaulo, bönniꞌ rejniꞌi rnabëꞌë. BulidzëꞌBernabé
len Saulobönniꞌ rnabëꞌënaꞌ, le rëꞌnnëꞌyönnëꞌxtidzëꞌëDios. 8Niꞌr gdáꞌbaguëꞌë
Bernabé len Saulo bönniꞌ udzáꞌ naꞌ, le guꞌnnëꞌ gunëꞌ ga cu tsejlëꞌë Dios bönniꞌ
rnabëꞌë. Lëꞌ caꞌElimasbönniꞌudzáꞌnaꞌ, tscanacxtídzaꞌgacbunáchgzaꞌa. 9Niꞌr
buzóa tsutsu lahuëꞌ Saulo, lëꞌ caꞌ Pablo, gdu zóalenëꞌ lëꞌ Dios Böꞌ Laꞌy, ruyúëꞌ
Elimas naꞌ 10 len rëꞌ lëꞌ:
―Liꞌ, bönniꞌ rziꞌ yëꞌ len bönniꞌ huiaꞌdöꞌ, nacuꞌ ca zxiꞌncz tuꞌ xöhuiꞌ len bönniꞌ

curleꞌi dxiꞌa yúguꞌtë le nac tsahuiꞌ. ¿Naruꞌ cuzóa dxitsuꞌ ca runuꞌ, rdáꞌbaguꞌu
didzaꞌ tsahuiꞌ queëꞌ Xanruꞌ, len ruzaguꞌu xnöz nu rëꞌni tsejlëꞌ Lëꞌ? 11 Naꞌa,
usacaꞌ ziꞌë liꞌ Xanruꞌ, atiꞌ gchul lauꞌ, len cutu gléꞌinuꞌ gbidz nabáb dza.
Laꞌ bchultë lahuëꞌ Elimas naꞌ, atiꞌ gdëꞌnaꞌl niꞌl, rguiljëꞌnuzxa sönnëꞌë gchëꞌ

lëꞌ. 12 Catiꞌ bléꞌinëꞌ lë naꞌ guc bönniꞌ naꞌ rna bëꞌë, bubannëꞌ ca nac xtidzëꞌë
Xanruꞌ, atiꞌ gyejlëꞌë Cristo.

Le glunëꞌ Pablo len Bernabé lu yödzAntioquía luyú Pisidia
13Niꞌr guluzë́ꞌë yödz Pafos naꞌ Pablo len bönniꞌ dzagquëꞌ lëꞌ, nacuꞌë tu lëꞌi

barco, atiꞌ guladxinëꞌ yödzPerge luyúPanfilia. Lu yödznaꞌbuláꞌalenbiꞌ lequëꞌ
biꞌi Juan, böajbiꞌ Jerusalén. 14Gdöd niꞌ guluzë́ꞌë Perge naꞌ, yjaquëꞌ Antioquía
luyú Pisidia. Lu yödz naꞌ, catiꞌ niꞌ nac dza laꞌy quequëꞌ bönniꞌ judío, gulayaziëꞌ
lu yuꞌu ga tuꞌdubëꞌ tuꞌsëdëꞌ queëꞌDios, atiꞌ lu yuꞌu naꞌ gulaböꞌë. 15Niꞌr bulabëꞌ
guich ga nayúj zxba queëꞌ Dios bönniꞌ zoëꞌ niꞌ, lencaꞌ le nayúj lu guich ca
gulanë ́ꞌ bönniꞌ gluꞌë didzaꞌ uláz queëꞌDios. Gdöd niꞌ gulasölëꞌë nu yjödx Saulo
len Bernabé bönniꞌ uná bëꞌ qui yuꞌu naꞌ, gnëꞌ:
―Lbiꞌiliꞌ, bö́chiꞌtuꞌ. Chquiꞌ ral‑laꞌ bi gnaliꞌ le uzejniꞌi netuꞌ, gul‑në ́.
16Niꞌr gyasëꞌ Pablo, len bchis nëꞌë quië laꞌcuꞌë dxiz, gnëꞌ:
―Gul‑zë́ nagliꞌ le gyëpaꞌ lbiꞌiliꞌ, bönniꞌ Israel, len lbiꞌiliꞌ, nul‑liꞌ rádxiliꞌ‑nëꞌ

Dios. 17XanruꞌDios, Nu taꞌyíj ládxiꞌgac bunách Israel, gröczëꞌ xuz xtauꞌruꞌ len
benëꞌ ga gulayantsquëꞌ catiꞌ niꞌ nacquëꞌ bönniꞌ ziꞌtuꞌ luyú Egipto. Len yöl‑laꞌ
huac zxön queëꞌ bubijëꞌ lequëꞌ luyú niꞌ. 18 Gdu choaꞌ iz biaꞌ blenëꞌ quequëꞌ
Dios catiꞌ niꞌ guladë ́ꞌ gdu luyú bidx lu latj caꞌz. 19 Catiꞌ budx busnitiëꞌ gadx
cöꞌ yödz gulacuáꞌ luyúCanaán, bunödzjëꞌquequëꞌ xuz xtauꞌruꞌ xyugac bunách
niꞌ. 20 Gdöd niꞌ, le guc gdu ca tap gayuáꞌ yu chiʉń iz, Dios bucuꞌë quequëꞌ
bönniꞌ glequi xbeynëꞌ lequëꞌ ga bdxintë zoëꞌ Samuel, bönniꞌ bëꞌë didzaꞌ uláz
queëꞌ Dios. 21 Niꞌr gulanabëꞌ lahuëꞌ Dios uzóëꞌ quequëꞌ bönniꞌ gna bëꞌë, atiꞌ
DiosbuzóëꞌquequëꞌSaúl, zxiꞌnëꞌCis, nababëꞌdiꞌadzaqueëꞌBenjamín. Gduca
choaꞌ iz gna béꞌinëꞌ lequëꞌ Saúl naꞌ. 22Gdöd niꞌ Dios gduëꞌ Saúl naꞌ, atiꞌ buzóëꞌ
quequëꞌDavid quië gna bëꞌë. Dios benëꞌ lnaꞌ lau queëꞌDavid ni, gnëꞌ: “Nözdaꞌ
runëꞌ le rdzag ladxaꞌa David, zxiꞌnëꞌ Isaí, len gunëꞌ yúguꞌtë le rëꞌndaꞌ nedaꞌ.”
23Ladj zxiꞌn xsoëꞌDavid ni, Dios benëꞌ ga guljëꞌ Jesús quië uslë́ꞌ bunách Israel,
ca naꞌ zíꞌatël gzxiꞌ lu nëꞌë Dios gunëꞌ. 24 Ziꞌal catiꞌ ziꞌa glëꞌë Jesús, benëꞌ lban
Juan laugac yúguꞌtë bunách Israel quië lubíꞌi ládxiꞌgac len laꞌdíl nis bunách
niꞌ. 25 Catiꞌ niꞌ chzoa udx gunëꞌ lban Juan naꞌ, gnëꞌ: “¿Nuzxa ráquiliꞌ nacaꞌ
nedaꞌ? Cutu nacaꞌ Cristo, bönniꞌ naꞌ ral‑laꞌ guidëꞌ. Naꞌa, gul‑yutscaꞌ. Chzaꞌ
gal‑laꞌ gdxinëꞌ ga zoaꞌ ni bönniꞌ naꞌ, atiꞌ nedaꞌ cutu nacaꞌ lsacaꞌ gleycjaꞌ lölëꞌ
nudë́ꞌë.”

26 ’Lbiꞌiliꞌ, böchaꞌa, yuguꞌzxiꞌnxsoëꞌAbraham, lennul‑liꞌzoaliꞌni, rádxiliꞌ‑nëꞌ
Dios. Dioscz bsölëꞌë queëliꞌ didzaꞌ ni quië ulaliꞌ. 27 Cutu guluúnbëꞌ Jesús nup
nacuáꞌ Jerusalén len bönniꞌ taꞌná béꞌinëꞌ lequëꞌ, len cutu gulayéjniꞌnëꞌ le nayúj
lu guich le gulanë ́ꞌ bönniꞌ gluꞌë didzaꞌ uláz queëꞌ Dios, zal‑laꞌ tuꞌlabczëꞌ yuguꞌ
didzaꞌ ni yuguꞌ dza laꞌy, san lu yöl‑laꞌ curejniꞌi quequëꞌ glunëꞌ ga butság ca
rna didzaꞌ ni catiꞌ niꞌ gulachuguëꞌ queëꞌ Jesús gatiëꞌ. 28 Zal‑laꞌ cutu budzöli

le nabaguëꞌë Jesús gatiëꞌ, gulanabëꞌ lahuëꞌ Pilato gna béꞌinëꞌ bönniꞌ ludöddëꞌ
Lëꞌ. 29 Catiꞌ budx glunëꞌ queëꞌ yúguꞌtë le nayúj lu guich ca ral‑laꞌ gac queëꞌ,
guluzötjëꞌ Lëꞌ lëꞌi yag cruz len gulucachëꞌë Lëꞌ yeru ba. 30Niꞌr Dios buspanëꞌ
Lëꞌ lu yöl‑laꞌ gut, 31 atiꞌ zian dza buluíꞌ lahuëꞌ Jesús laugac nup yjaclen Lëꞌ
tsazxö́n catiꞌ niꞌ gzëꞌë Galilea, bdxinëꞌ Jerusalén. Naꞌa, tunëꞌ lnaꞌ lau queëꞌ
yuguꞌ bönniꞌ naꞌ laugac bunách.

32 ’Cni nac, lëzcaꞌ netuꞌ ni rguíxjöiꞌtuꞌ lbiꞌiliꞌ didzaꞌ dxiꞌa ca nac lë naꞌ gzxiꞌ
lu nëꞌë Dios gunëꞌ quequëꞌ xuz xtauꞌruꞌ. 33 Lë naꞌ gzxiꞌ lu nëꞌë quequëꞌ Dios,
Lëczëꞌbenëꞌ gabutságqueëruꞌ, nacruꞌ zxiꞌnxsoaquëꞌ. Cni benëꞌ catiꞌbuspanëꞌ
Jesús, guc ca naꞌ nayúj lu guich ga zoa salmo buróp, le rna cni: “Liꞌ nacuꞌ
Zxiꞌnaꞌ. Nedaꞌ buzoaczaꞌ Liꞌ.” 34Ca nac naꞌ, Dios buspanëꞌ Lëꞌ lu yöl‑laꞌ gut cui
nit le gyaꞌ gbanëꞌ, LëczëꞌDios gnëꞌ cni: “Gunnaꞌ queëliꞌ le nacgac bicaꞌ ba gzxiꞌ
lu naꞌa lahuëꞌ David.” 35Qui lë ni naꞌ nayúj caꞌ lu guich, ga zoa yetú salmo, le
rna cni: “Cutu guꞌu latj ugaꞌnëꞌbönniꞌ laꞌyquiuꞌ ganit le gyaꞌ gbanëꞌ.” 36Leguc
queëꞌ David nac bëꞌ. Gdöd benëꞌ dxin laugac bunách uládz queëꞌ, ca naꞌ gna
béꞌinëꞌ lëꞌDios, niꞌr gutiëꞌ atiꞌ gulaguꞌë lëꞌ yeru ba ga nacuꞌë xuz xtauꞌhuëꞌ, atiꞌ
gnit le gyaꞌ gbanëꞌ. 37Naꞌa, Jesús naꞌ, Dios buspanëꞌ Lëꞌ, atiꞌ cutu gnit lu yeru
ba le gyaꞌ gbanëꞌ. 38Lbiꞌiliꞌ, böchaꞌa, ral‑laꞌ gnö́ziliꞌ lë ni rguíxjöiꞌtuꞌ lbiꞌiliꞌ. Dios
runít lahuëꞌ lbiꞌiliꞌ ca nac dul‑laꞌ nabágaꞌliꞌ niꞌa qui le benëꞌ Jesús ni. 39Naꞌa,
Dios ruúnëꞌ tsahuiꞌyúguꞌtë nup taꞌyejlëꞌ Jesús, rugǘëꞌyuguꞌdul‑laꞌnaꞌ le cugúc
ugúa zxbaqueëꞌDios, lebëꞌëMoisés. 40Gul‑gún chiꞌi cuinliꞌnaꞌacui gacqueëliꞌ
le nayúj lu guich le gulanë́ꞌ bönniꞌ gluꞌë didzaꞌ uláz queëꞌ Dios, rna cni:
41Gul‑yutscaꞌ, lbiꞌiliꞌ, bönniꞌ cutún ba laꞌn.
Ubániliꞌ san lu yöl‑laꞌ curejlëꞌ queëliꞌ gatliꞌ.
Nedaꞌ gunaꞌ tu dxin dza ni zoaliꞌ,
Atiꞌ zal‑laꞌ nu quixjöiꞌ lbiꞌiliꞌ le ruluíꞌ dxin naꞌ, cutu caꞌ tséjlëꞌliꞌ.

42 Catiꞌ gulurujëꞌ lu yuꞌu ga naꞌ tuꞌdubëꞌ tuꞌsëdëꞌ queëꞌ Dios bönniꞌ judío
Pablo len bönniꞌ naꞌ dzagquëꞌ lëꞌ, niꞌr glátaꞌyu lauquëꞌ bunách niꞌ laꞌguíxjöiꞌnëꞌ
lequëꞌyuguꞌ lë ni catiꞌ gdxin yetúdza laꞌyquequëꞌ. 43Catiꞌniꞌ gulurujëꞌ lu yuꞌu
naꞌ bönniꞌ nudubquëꞌ niꞌ, glunëꞌ tsazxö́n Pablo len Bernabé zian bönniꞌ judío
len bönniꞌ nuhuöacquëꞌ judío, bönniꞌ taꞌyíj ládxiꞌquëꞌ Dios. Chopëꞌ ni gluíꞌlenëꞌ
lequëꞌ didzaꞌ, len gulusë ́ꞌë ládxiꞌquëꞌ quië lácteczëꞌ tsutsu, lunëꞌ löz le ruzáꞌ
ladxëꞌë quequëꞌ Dios.

44 Yexunuꞌ gbidz caꞌ catiꞌ bdxin yetú dza laꞌy quequëꞌ, guludubëꞌ yelatiꞌz
cuguluhuöatë bunách lu yödz naꞌ quië laꞌyönnëꞌ xtidzëꞌë Dios. 45 Niꞌr gu-
luzxéꞌinëꞌbönniꞌ judío cutaꞌyejlëꞌ, catiꞌ gulaléꞌinëꞌbunách ziannaꞌ, atiꞌ gulanë ́ꞌ
qui didzaꞌ ruꞌë Pablo, len guladáꞌbaguëꞌë lei. 46Niꞌr gdu lu yöl‑laꞌ rugu ladxiꞌ
quequëꞌ, glëꞌ yuguꞌ bönniꞌ judío naꞌ Pablo len Bernabé, taꞌnë́ꞌ:
―Benbayúdxquíxjöiꞌtuꞌ lbiꞌiliꞌ ziꞌal xtidzëꞌëDios, san le rucaꞌnliꞌ caꞌz didzaꞌ

ni, len runi lbiꞌiliꞌ cutunacliꞌ lsacaꞌ gdél‑liꞌliꞌ yöl‑laꞌnaꞌbán gduni, qui lë ni naꞌ,
naꞌa uyeajtuꞌ ga nacuáꞌ bunách gzaꞌa. 47 Lëzcaꞌ cni gna béꞌinëꞌ netuꞌ Xanruꞌ
Dios guntuꞌ lban queëꞌ Cristo laugac bunách gzaꞌa, nac ca rna didzaꞌ naꞌ bëꞌë
Dios ca nac queëꞌ Cristo, gnëꞌ:
Nuzóaꞌ Liꞌ quië gacuꞌ yeníꞌ quegac bunách gzaꞌa,
Len gacuꞌNu uslá bunách gdutë yödzlyú.

48Catiꞌ gulayöni didzaꞌ ni bunách gzaꞌa nacuáꞌ niꞌ, guludzijnëꞌ len gulaguꞌë
Xanruꞌ yöl‑laꞌ ba niꞌa qui xtidzëꞌë. Gulayejlëꞌ Cristo yúguꞌtë nup niꞌ chnunëꞌ
quegac Dios gataꞌ quegac yöl‑laꞌ naꞌbán gdu. 49 Cni guc, gzë xtidzëꞌë Xanruꞌ,
atiꞌ gulayöni lei bunách yúguꞌtë yödz nacuáꞌ luyú niꞌ. 50Niꞌr gulagúꞌu yöl‑lëꞌë
yuguꞌ bönniꞌ blau qui yödz niꞌ bönniꞌ judío cutaꞌyejlëꞌ naꞌ cui laꞌléꞌinëꞌ dxiꞌa
Pablo len Bernabé. Lëzcaꞌ cni gulagúꞌu yöl‑lëꞌë ngul blau niꞌ taꞌyíj ládxiꞌnu

Dios. Cni guc, glunëꞌ ga gulabía ládxiꞌquëꞌ Pablo len Bernabé, atiꞌ gululaguëꞌ
chopëꞌniniꞌl luxyuquëꞌ. 51Niꞌr guluquindjëꞌyubëchtödaꞌ lalabquëꞌPablo len
Bernabé le ruluíꞌi nagáꞌnzxguiaꞌnabágaꞌgacbunách lu yödznaꞌ, atiꞌyjaquëꞌ lu
yödz Iconio. 52Guludzijnëꞌ bönniꞌ yödz Antioquía naꞌ, bönniꞌ taꞌyejlëꞌ Xanruꞌ,
atiꞌ gzóalenëꞌ lequëꞌ Dios Böꞌ Laꞌy.

14
Le glunëꞌ Pablo len Bernabé lu yödz Iconio

1 Catiꞌ guladxinëꞌ Iconio Pablo len Bernabé, gulayaziëꞌ tsazxö́n lu yuꞌu
ga tuꞌdubëꞌ tuꞌsëdëꞌ queëꞌ Dios bönniꞌ judío, atiꞌ niꞌ gluꞌë didzaꞌ. Cni guc,
gulayejlëꞌ Cristo zian bunách judío, lencaꞌ zian bunách gzaꞌa. 2Niꞌr gulagúꞌu
yöl‑lëꞌë laꞌquëꞌbönniꞌ gzaꞌabönniꞌ judío cutaꞌyejlëꞌ, cui laꞌléꞌinëꞌdxiꞌabö ́chiꞌruꞌ
taꞌyejlëꞌë Cristo. 3 Le gulayejlëꞌ Cristo bunách zian naꞌ, zian dza gulacuꞌë niꞌ
Pablo len Bernabé, atiꞌ lu yöl‑laꞌ rugu ladxiꞌ gluꞌë xtidzëꞌë Dios, le tuꞌzxöni
ládxiꞌquëꞌ Xanruꞌ. Lëczëꞌ Xanruꞌ buluꞌë nac gdutë li didzaꞌ tuꞌë ca nac le
ruzáꞌ ladxëꞌë quegac bunách Dios, le bëꞌë latj glunëꞌ le tac bëꞌ len le tun ga
tuꞌbani bunách. 4 Niꞌr gularúj chopl bunách lu yödz naꞌ. Laꞌquëꞌ guladë ́ꞌë
bönniꞌ judío cutaꞌyejlëꞌ, atiꞌ yelaꞌquëꞌ guladë ́ꞌë Bernabé len Pablo, gbaz naꞌ
nasölëꞌë Cristo. 5 Niꞌr bönniꞌ judío cutaꞌyejlëꞌ naꞌ len yuguꞌ bönniꞌ gzaꞌa niꞌ
glunëꞌ tuz bönniꞌ taꞌná béꞌinëꞌ lequëꞌ, atiꞌ gularujëꞌ quië luꞌë döꞌ quequëꞌ gbaz
naꞌ nasölëꞌë Cristo len luladxëꞌ lequëꞌ guiöj. 6Catiꞌ táquibeꞌinëꞌ lë ni Pablo len
Bernabé, guluzxundjëꞌ niꞌ, yjaquëꞌ yödz Listra len Derbe luyú Licaonia, atiꞌ
niꞌ guladödëꞌ yúguꞌtë yödzdauꞌ gdu zbiꞌil, 7 gap niꞌ glunëꞌ lban qui didzaꞌ dxiꞌa
ca nac queëꞌ Cristo.

Tuꞌladxëꞌ Pablo guiöj lu yödz Listra
8Lu yödz Listra zoëꞌ bönniꞌ curzë́ꞌë. Röꞌzëꞌ niꞌ le curzaꞌczëꞌ catiꞌ niꞌ guljëꞌ len

gatga gzëꞌi niꞌë. 9Ruzë́ naguëꞌ didzaꞌ ruꞌë Pablo bönniꞌ ni. Buyúëꞌ lëꞌ Pablo len
gúquibeꞌinëꞌ rejlëꞌë Cristo quië huöaquëꞌ. 10Niꞌr bëꞌë zidzj didzaꞌ Pablo, rëꞌ lëꞌ:
―Gzui.
Laꞌ gxítiꞌtëꞌ bönniꞌ naꞌ len gzëꞌi niꞌë. 11 Catiꞌ gulaléꞌinëꞌ lë naꞌ benëꞌ Pablo

bönniꞌ Listra, gulazú lauquëꞌ tuꞌë zidzj didzaꞌ lu didzaꞌ tuꞌë bönniꞌ Licaonia
naꞌ, taꞌnë́ꞌ:
―Yuguꞌ dios bönniꞌ ni. Nuhuötjquëꞌ ga zoaruꞌ, tuꞌluíꞌ cuinquëꞌ ca nacquëꞌ

bönniꞌ.
12 Bernabé naꞌ, gulanë́ꞌ naquëꞌ Júpiter, ca lëꞌ dios blau quequëꞌ, atiꞌ Pablo,

gulanë ́ꞌ naquëꞌMercurio, yetú dios quequëꞌ. Cni gulanë́ꞌ le ruꞌë didzaꞌ Pablo
ca naꞌ taꞌnë́ꞌ runëꞌ Mercurio naꞌ. 13 Ga niꞌ nacuꞌë zoa gdauꞌ qui Júpiter,
cuit nöztëz ga niꞌ taꞌyáz bunách yödz naꞌ. Laꞌ bdxintëꞌ niꞌ bxuz qui Júpiter
naꞌ, nachë ́ꞌë‑baꞌ yuguꞌ bëdx len nuꞌë caꞌ yuguꞌ breguiꞌ yöj, atiꞌ dzaggac lëꞌ
bunách zian. Glëꞌnnëꞌ ludödcdëꞌ‑baꞌ bëdx naꞌ lauquëꞌ Pablo len Bernabé quië
laꞌyíj ládxiꞌquëꞌ lequëꞌ ca tunëꞌ quegac dios quequëꞌ. 14 Catiꞌ gláquibeꞌinëꞌ lë
ni Bernabé len Pablo, gbaz naꞌ nasölëꞌë Cristo, gulachözëꞌë lariꞌ nácuquëꞌ.
Tuꞌhuiꞌnnëꞌ le tunëꞌ bönniꞌ ni le cural‑laꞌ lunëꞌ, atiꞌ gulaxítiꞌë, yajcuꞌë gatsj
lahuiꞌl bunách zian naꞌ, len gluꞌë zidzj didzaꞌ, 15 tëꞌ lequëꞌ:
―Lbiꞌiliꞌ bunách. ¿Bizx quië runliꞌ cni? Lëz bönniꞌ ca lbiꞌiliꞌ nactuꞌ, len

rguíxjöiꞌtuꞌ lbiꞌiliꞌ lë nicz ral‑laꞌ ucaꞌnliꞌ, le cunácz ni, quië gáquiliꞌ queëꞌ Dios
ban. Dios ni benëꞌ luzxbá len yödzlyú, len nis zxön, len yúguꞌtë le nacuáꞌ tu
tu latj naꞌ. 16 Iz chguladö ́d, glun yúguꞌtë bunách ca rnaz qui queëgac, atiꞌ Dios
cutu buzaguëꞌë xnözgac, 17 san benëꞌ ga glac le tun lnaꞌ lau queëꞌ, niꞌa qui le
nacgac dxiꞌa benëꞌ quequëꞌ. Rsölëꞌë queëruꞌ nis guiöj, len runëꞌ ga taꞌyán le
razruꞌ. Ruzö́lj rudzéꞌinëꞌ rëꞌu len runëꞌ ga rudziji ládxiꞌruꞌ.

18 Zal‑laꞌ glëꞌ lequëꞌ cni Bernabé len Pablo, cannz guluxicjëꞌ guluzaguëꞌë
xnözgac bunách zian naꞌ, cui ludödcdëꞌ‑baꞌ bëdx naꞌ lauquëꞌ.

19Niꞌr guladxinëꞌ niꞌ laꞌquëꞌ bönniꞌ judío cutaꞌyejlëꞌë, narujquëꞌ Antioquía
len Iconio, atiꞌ gulagúꞌu yöl‑lëꞌë bunách zian naꞌ. Niꞌr gululadxëꞌ Pablo guiöj
yúguꞌtëꞌ, len glaꞌyjëꞌ lëꞌ niꞌl raꞌ yödz naꞌ, le táquinëꞌ chnatiëꞌ. 20 Niꞌr catiꞌ
guludubëꞌ gdu zbiꞌil ga dëꞌ Pablo bönniꞌ taꞌyejlëꞌë Cristo, gyasëꞌ Pablo len
buaziëꞌ lu yödz naꞌ. Catiꞌ zaꞌ reníꞌ yetú dza, burújlenëꞌ Bernabé, yjaquëꞌ yödz
Derbe.

21 Lu yödz niꞌ glunëꞌ lban qui didzaꞌ dxiꞌa ca nac queëꞌ Jesucristo, atiꞌ
gulayejlëꞌ Cristo bunách zian niꞌ. Gdöd niꞌ yhuöjquëꞌ Listra, len Iconio, len
Antioquía. 22 Catiꞌ guladödëꞌ yuguꞌ yödz naꞌ Bernabé len Pablo, gulutipëꞌ
ládxiꞌquëꞌ bönniꞌ niꞌ taꞌyejlëꞌë Cristo, len gulusë ́ꞌë ládxiꞌquëꞌ lugaꞌnëꞌ tsutsu ca
naꞌ taꞌyejlëꞌë Lëꞌ. Glëꞌ lequëꞌ:
―Rëꞌu tsazczruꞌ ga rna bëꞌë Dios, run bayúdx sacaꞌ quiꞌruꞌ zian le gac

queëruꞌ.
23Tu cöꞌ hueaj bunách niꞌ queëꞌ Cristo, gulucuꞌë bönniꞌ gul lun chiꞌë bunách

queëꞌ Cristo naꞌ. Catiꞌ chgululidzëꞌ Dios len glunëꞌ gubás, niꞌr gulaguꞌë lequëꞌ
lu nëꞌë Xanruꞌ, Nu naꞌ taꞌyejlëꞌë.

TuꞌdxinëꞌAntioquía luyú Siria Pablo len Bernabé
24Niꞌr guladödëꞌ luyú Pisidia Pablo len Bernabé, atiꞌ guladxinëꞌ luyú Pan-

filia. 25Budx glunëꞌ lban qui xtidzëꞌë Cristo lu yödz Perge, yjaquëꞌ yödzAtalia.
26Guluzë ́ꞌë niꞌ, atiꞌ gulabenëꞌ tu lëꞌi barco len guludxinëꞌ yödz Antioquía, ga
naꞌnacuꞌë bönniꞌ queëꞌ Cristo, bönniꞌnaꞌ gulasölëꞌë lequëꞌ tsjenquëꞌ lban, catiꞌ
niꞌ gulaguꞌë lequëꞌ lu nëꞌëDios, Nunaꞌ ruzáꞌ ladxiꞌquequëꞌ lunëꞌ xchinëꞌ, dxin
naꞌ chbudx glunëꞌ. 27 Catiꞌ niꞌ guludxinëꞌ Antioquía, guludúb bunách queëꞌ
Cristo nacuáꞌ niꞌ. Niꞌr gulaguíxjöiꞌnëꞌ lequëꞌ Pablo len Bernabé ca nacgac
le zxön benëꞌ Dios lu naꞌquëꞌ, lencaꞌ ca benëꞌ Dios, bëꞌë latj taꞌyejlëꞌ caꞌ Lëꞌ
bunách gzaꞌa. 28 Zian dza gulugáꞌnlenëꞌ bunách niꞌ taꞌyejlëꞌ Cristo Pablo len
Bernabé.

15
Tuꞌdubëꞌ Jerusalén huen dxin queëꞌ Cristo

1 Niꞌr guladxinëꞌ Antioquía laꞌquëꞌ bönniꞌ narujquëꞌ luyú Judea, atiꞌ gu-
lusëdnëꞌ bö ́chiꞌruꞌ niꞌ, taꞌnë́ꞌ:
―Chquiꞌ cutu grugu lu xpë́laꞌliꞌ ca nalë́bituꞌ runtuꞌ ca naꞌ gna bëꞌë Moisés,

cutu gac ulaliꞌ.
2 Niꞌr guladíl‑lenëꞌ lequëꞌ didzaꞌ Pablo len Bernabé, atiꞌ glactsca rusbö́.

Gdöd niꞌ, gulabö ́ëꞌ Pablo len Bernabé len yelaꞌquëꞌ bönniꞌ bö́chiꞌruꞌ niꞌ, quië
tsjaquëꞌ Jerusalén, laꞌdxinëꞌ lauquëꞌ gbaz niꞌ queëꞌ Cristo, lencaꞌ lauquëꞌ
bönniꞌ gul tun chiꞌë bunách queëꞌ Cristo niꞌ, quië luíꞌlenëꞌ lequëꞌ didzaꞌ ca nac
lë ni rac, tuꞌsëdnëꞌ bunách bönniꞌ naꞌ le nachixi.

3Niꞌrguluguꞌë lequëꞌnözbönniꞌqueëꞌCristonacuꞌëAntioquía,atiꞌguladödëꞌ
lu xyu yödz Fenicia len luyú Samaria, atiꞌ gulaguíxjöiꞌnëꞌ böchiꞌ lzaꞌruꞌ niꞌ ca
guc, guluhuöaquëꞌ queëꞌ Cristo bönniꞌ gzaꞌa. Lë ni ben ga guludzijnëꞌ yúguꞌtë
böchiꞌ lzaꞌruꞌ niꞌ.

4 Catiꞌ guladxinëꞌ Jerusalén Pablo len Bernabé, glunëꞌ lequëꞌ ba laꞌn bönniꞌ
queëꞌ Cristo nacuꞌë niꞌ, lencaꞌ yuguꞌ gbaz nasölëꞌë Lëꞌ, len bönniꞌ gul tun chiꞌë.
Gulaguíxjöiꞌnëꞌ lequëꞌ Pablo len Bernabé yúguꞌtë le benëꞌ Dios lu naꞌquëꞌ.
5Niꞌr gulayasëꞌ laꞌquëꞌ bönniꞌ gdauꞌ fariseo chtaꞌyejlëꞌë Cristo, taꞌnë́ꞌ:
―Runbayúdxgrugu luxpë́laꞌquëꞌbönniꞌgzaꞌanaꞌ taꞌyejlëꞌëꞌëCristo, lengna

béꞌiruꞌ lequëꞌ lunëꞌ ca rna bëꞌ zxba queëꞌMoisés.

6Niꞌr guludubëꞌ gbaz nasölëꞌë Cristo len bönniꞌ gul tun chiꞌë bunách queëꞌ,
quië laꞌbequi xbeynëꞌ lë ni rac. 7 Gdöd gluꞌë zian didzaꞌ, gzuinëꞌ Pedro len
gudxëꞌ lequëꞌ:
―Böchaꞌa. Nö ́ziczliꞌ ca guc dza niꞌtë, Dios gröczëꞌ nedaꞌ quië gunaꞌ lban

laugac bunách gzaꞌa quië laꞌyönnëꞌ didzaꞌ dxiꞌa len laꞌyejlëꞌë Cristo. 8 Dios,
Nu nunbëꞌcz le yuꞌu icj ládxiꞌdauꞌgac bunách, buzóëꞌ le nac bëꞌ runëꞌ lequëꞌ ba
laꞌn, le bsölëꞌë quequëꞌ Dios Böꞌ Laꞌy, lëz ca bsölëꞌë queëruꞌ Lëꞌ. 9Cutu butsë́ꞌë
ca benëꞌ quequëꞌ len queëruꞌ, atiꞌ lëzcaꞌ lequëꞌ bunëꞌ dxiꞌa icj ládxiꞌdauꞌquëꞌ le
taꞌyejlëꞌë Cristo. 10Naꞌa, ¿bizxquië run leyliꞌ‑nëꞌDios, ruspágaꞌliꞌ yuaꞌ xyengac
böchiꞌ lzaꞌruꞌ? Yuaꞌ ni, le nac le taꞌná bëꞌ zxba queëꞌMoisés, cutu guc guaꞌruꞌ
rëꞌu, len cutu guc luꞌë xuz xtauꞌruꞌ. 11Rëꞌuni, réjlëꞌruꞌnularuꞌniꞌaqui le buzáꞌ
ladxëꞌë queëruꞌ Xanruꞌ Jesús, len lëz ca nularuꞌ rëꞌu, lulë ́ꞌ caꞌ lequëꞌ.

12Catiꞌbudxbëꞌë didzaꞌni Pedro, gulacuꞌë dxiz yúguꞌtëꞌ, atiꞌ guluzë́ nagquëꞌ
didzaꞌ gluꞌë Bernabé len Pablo, gulaguíxjöiꞌnëꞌ lequëꞌ le tac bëꞌ len le tun ga
tuꞌbani bunách, yuguꞌ le benëꞌDios lu naꞌquëꞌ ga nacuáꞌ bunách gzaꞌa. 13Catiꞌ
budx gluꞌë didzaꞌ ni Bernabé len Pablo, bubiꞌë didzaꞌ Jacobo, gnëꞌ:
―Böchaꞌa. Gul‑zë ́ nagliꞌ le gyëpaꞌ lbiꞌiliꞌ. 14Chgdíxjöiꞌcznëꞌ rëꞌu Simón Pedro

ca benëꞌ Dios, buluꞌë lahui yöl‑laꞌ huac queëꞌ le ziꞌal lzu laugac bunách gzaꞌa
quië bubijëꞌ quizi queëꞌ bunách nútsaꞌgac ladjquëꞌ. 15 Ca nac lë ni rajlözgac
xtídzaꞌquëꞌ bönniꞌ gluꞌë didzaꞌ uláz queëꞌ Dios, ca naꞌ nayúj lu guich laꞌy, rna:
16Dza töd lë ni huödaꞌ len uchisaꞌNu gna bëꞌ,
Tsaziëꞌ xlatjëꞌ David,
Gunaꞌ ca run nu ruchís tu yuꞌu naguíndj.
Uchisaꞌ caꞌ bunách laꞌcuáꞌ lidxëꞌ, nup nagaꞌngac,
Gunaꞌ ca run nu ruchís tu zöꞌö gul.
Cni uchisaꞌ le gna bëꞌë David
17Quië luguílj Xanruꞌ yezicaꞌ bunách.
Luguílj Lëꞌ bunách gzaꞌa,
Atiꞌ siꞌ lagac: bunách queëꞌ Dios.
18Cni rnëꞌ Xanruꞌ,
Nu naꞌ dza niꞌtë ben ga nac bëꞌ yúguꞌtë lë ni.

19 ’Qui lë ni naꞌ runi nedaꞌ cutu ral‑laꞌ gun níguiruꞌ bunách gzaꞌa, nup
tuꞌhuöác queëꞌ Dios. 20Ral‑laꞌ uzujruꞌ quequëꞌ lu guich quië lucaꞌnëꞌ yuguꞌ le
cural‑laꞌ lahuëꞌ, le nadö ́d laugac bdauꞌ guiöj bdauꞌ yag, len cui lunëꞌ le cunác,
len cui lahuëꞌ xpë́laꞌcbaꞌ böaꞌ guixiꞌ cunarujcbaꞌ rön, len cui lahuëꞌ xchönbaꞌ
nútiꞌtëz böaꞌ guixiꞌ. 21Dza niꞌtë nacuáꞌ yúguꞌtë yödz nup tun lban lu yuꞌu gap
tuꞌdubëꞌ tuꞌsëdëꞌ queëꞌDios bönniꞌ judío, len tunëꞌ lban qui le buzujëꞌ lu guich
Moisés. Tuꞌlabczëꞌ lei yuguꞌ dza laꞌy.

22Niꞌr guladzág ládxiꞌquëꞌ gbaz nasölëꞌë Cristo len bönniꞌ gul tun chiꞌë, len
yúguꞌtë bunáchqueëꞌCristo, laꞌbö ́ëꞌ laꞌquëꞌbönniꞌ ladjquëꞌquië laꞌsölëꞌë lequëꞌ
Antioquía, tsjáclenëꞌ Pablo len Bernabé. Chopëꞌ naꞌ gulabö ́ëꞌ, lëquëꞌ Judas,
zoa yetú lëꞌ Barsabás, lencaꞌ Silas, nacquëꞌ bönniꞌ blau dzagquëꞌ bö ́chiꞌruꞌ niꞌ.
23Guluzujëꞌ lu guich le guludödëꞌ lu naꞌquëꞌ luꞌë, le rna cni:
―Netuꞌ, gbaz nasölëꞌë Cristo, len bönniꞌ gul tun chiꞌë, len yuguꞌ bö ́chiꞌruꞌ,

rugaptuꞌ lbiꞌiliꞌ Dios, bö ́chiꞌtuꞌ, nacliꞌ bunách gzaꞌa zoaliꞌ Antioquía len yuguꞌ
yödz luyú Siria len Cilicia. 24Byö́nituꞌ ca tun laꞌgac bunách gularúj ga zoatuꞌ,
bönniꞌ naꞌ cutu bsö ́laꞌtuꞌ lequëꞌ. Dutsaꞌquëꞌ lbiꞌiliꞌ niꞌa qui le taꞌnë́ꞌ, len
tuꞌchíxinëꞌ icj ládxiꞌdauꞌliꞌ, le taꞌná bëꞌë grugu lu xpë ́laꞌliꞌ len gunliꞌ ca rna bëꞌ
zxba queëꞌ Moisés. 25 Qui lë ni naꞌ bdzag ládxiꞌtuꞌ catiꞌ chben tuz xtídzaꞌtuꞌ,
grötuꞌ chopëꞌ bönniꞌ, nup gsö ́laꞌtuꞌ, duyuquëꞌ lbiꞌiliꞌ. Guídlenquëꞌ Bernabé len
Pablo, nup ni nadxiꞌiruꞌ. 26 Chyjaquëꞌ gap gzoa banádx latiëꞌ Bernabé len

Pablo le nadxiꞌicnëꞌ Xanruꞌ Jesucristo. 27 Cni nac, rsö ́laꞌtuꞌ queëliꞌ Judas len
Silas. Chopëꞌ ni laꞌguíxjöiꞌnëꞌ lbiꞌiliꞌ lë ni ruzujtuꞌ lu guich ni. 28 Buluiꞌinëꞌ
netuꞌ Dios Böꞌ Laꞌy le rdzag ladxëꞌë, len lëzcaꞌ cni rdzag ládxiꞌtuꞌ netuꞌ, cutu
uspágaꞌrtuꞌ lbiꞌiliꞌ yuaꞌ, le nac le rna bëꞌ zxba queëꞌMoisés, san tuz yuguꞌ lë ni
run bayúdx gunliꞌ.
29Cutu gáguliꞌ le nadö ́d laugac bdauꞌ guiöj bdauꞌ yag.
Cutu gáguliꞌ rön.
Cutu gáguliꞌ xpë́laꞌcbaꞌ böaꞌ guixiꞌ cunarujcbaꞌ rön.
Cutu gunliꞌ le cunác.
Chquiꞌ gun chiꞌi cuinliꞌ, gunliꞌ ca rna yuguꞌ lë ni, gunliꞌ dxiꞌa.

30 Cni guc guladxinëꞌ Antioquía yuguꞌ bönniꞌ naꞌ nasö́laꞌquëꞌ. Niꞌ gulutubëꞌ
bunách queëꞌ Cristo nacuáꞌ niꞌ, atiꞌ gulaguꞌë lu naꞌquëꞌ guich naꞌ. 31 Catiꞌ
chbudx gululabëꞌ lei, guludzijnëꞌ ca nac le nayúj lu guich naꞌ, le ruhuíꞌ zxön
lequëꞌ. 32 Le nacquëꞌ caꞌ bönniꞌ tuꞌë didzaꞌ uláz queëꞌ Dios Judas len Silas,
guluhuíꞌ zxönëꞌ lequëꞌ len gulutipëꞌ ládxiꞌquëꞌ bö́chiꞌruꞌ niꞌ, gulugunëꞌ dxin
didzaꞌ zian gluíꞌlenëꞌ lequëꞌ. 33 Gdöd guludzeynëꞌ niꞌ nabáb dza chopëꞌ ni,
niꞌr bö ́chiꞌruꞌ niꞌ guluzeynëꞌ lequëꞌ dxiꞌa didzaꞌ quië tshuöjquëꞌ Jerusalén ga
nacuꞌë bönniꞌ gulasölëꞌë lequëꞌ. 34 Bdzag ladxëꞌë Silas bugaꞌnëꞌ Antioquía.
35 Gulugaꞌnëꞌ caꞌ Antioquía Pablo len Bernabé, atiꞌ gulusëdnëꞌ bunách len
glunëꞌ lban qui xtidzëꞌë Xanruꞌ. Lëzcaꞌ cni glun zianr caꞌ bunách.

Rzu lahuëꞌ Pablo rjenëꞌ lban le buróp lzu
36Gdöd nabáb dza Pablo gudxëꞌ Bernabé:
―Huayejruꞌ leyúbl tsajyucruꞌ‑nëꞌ bö́chiꞌruꞌ nacuꞌë yúguꞌtë yödz gap chy-

jenruꞌ lban qui xtidzëꞌë Xanruꞌ, quië gléꞌiruꞌ nacx rac quequëꞌ.
37 Guꞌnnëꞌ Bernabé laꞌchë́ꞌë‑biꞌ biꞌi Juan Marcos, tséajlenbiꞌ lequëꞌ, 38 san

cutu bdzag ladxëꞌë Pablo laꞌchë́ꞌë‑biꞌ tséajlenbiꞌ lequëꞌ le buláꞌalenbiꞌ lequëꞌ
luyú Panfilia len cutur yjénlenbiꞌ lequëꞌ dxin queëꞌ Xanruꞌ. 39 Cutu guc tuz
xtídzaꞌquëꞌ Bernabé len Pablo ga bdxintë gululáꞌalenëꞌ tuëꞌ yetúëꞌ. Bchëꞌë‑biꞌ
biꞌi Marcos Bernabé atiꞌ gulabenëꞌ tu lëꞌi barco, yjaquëꞌ luyú Chipre. 40Pablo
gröëꞌ Silas quië tséajlenëꞌ lëꞌ. Niꞌr gulaguꞌë lequëꞌ lu nëꞌë Xanruꞌ bö ́chiꞌruꞌ,
gulanabnëꞌ Lëꞌ uzáꞌ ladxëꞌë quequëꞌ, atiꞌ zjaquëꞌ Pablo len Silas. 41Guladödëꞌ
yuguꞌ yödz luyú Siria len Cilicia, atiꞌ gulutipëꞌ ládxiꞌgac bunách queëꞌ Cristo
nacuáꞌ niꞌ.

16
Runbiꞌ tsazxö ́n Pablo len Silas biꞌi Timoteo

1 Gdöd niꞌ guladxinëꞌ yödz Derbe len Listra Pablo len Silas. Niꞌ zoabiꞌ biꞌi
bönniꞌ réjlëꞌbiꞌ Cristo, lëbiꞌ Timoteo. Nacbiꞌ zxiꞌnnu ngul judío réjlëꞌnu Cristo,
san cutu naquëꞌ judío xuzbiꞌ. 2 Tunëꞌ lnaꞌ lau queëbiꞌ bö ́chiꞌruꞌ nacuꞌë Listra
len Iconio, taꞌnë́ꞌ runbiꞌ le nac dxiꞌa. 3Guꞌnnëꞌ Pablo tséajlenbiꞌ lëꞌ biꞌi ni, atiꞌ
gdel‑lëꞌë‑biꞌ len bchuguëꞌ lu xpë ́laꞌbiꞌ ca tun bunách judío. Cni benëꞌ cui laꞌnë́ꞌ
queëbiꞌ bönniꞌ judío nacuꞌë niꞌ, le nözcnëꞌ yúguꞌtëꞌ cutu naquëꞌ judío xuzbiꞌ.
4 Catiꞌ guladödëꞌ gap nacuáꞌ yödz niꞌ Pablo len nup dzaggac lëꞌ, tu tu yödz naꞌ
guludödëꞌ lu naꞌquëꞌ bö ́chiꞌruꞌ nacuꞌë niꞌ yuguꞌ zxba naꞌ glunëꞌ gbaz nasölëꞌë
Cristo len bönniꞌ gul tun chiꞌë bunáchqueëꞌ, nacuꞌë Jerusalén. Guludödëꞌ zxba
ni lu naꞌquëꞌ quië lunëꞌ ca rna bëꞌ zxba naꞌ. 5Cni guc, guladíp ládxiꞌgac ca nac
le réjlëꞌruꞌ Cristo yúguꞌtë cöꞌ bunách queëꞌ Cristo, atiꞌ gulayán tu tu dza.

Rulidzëꞌ Pablo bönniꞌMacedonia lu yël bëchcál
6 Guladödëꞌ luyú Frigia len luyú Galacia Pablo len bönniꞌ dzagquëꞌ lëꞌ, le

buzaguëꞌë xnözquëꞌ Dios Böꞌ Laꞌy, cui tsajtíxjöꞌquëꞌ xtidzëꞌë Xanruꞌ luyú Asia.

7 Catiꞌ guladxinëꞌ luyú Misia, glëꞌnnëꞌ tsjaquëꞌ luyú Bitinia, san cutu bëꞌë
lequëꞌ latj Dios Böꞌ Laꞌy, Nu rsölëꞌë queëruꞌ Jesús. 8Niꞌr guladödëꞌ gal‑laꞌ ga dë
Misia, atiꞌ yjaquëꞌ yödz Troas. Nedaꞌ Lucas, ruzujaꞌ quiuꞌ lu guich lë ni, gzoaꞌ
Troas naꞌ, atiꞌ yajsóalenaꞌ‑nëꞌ Pablo. 9 Lu yödz niꞌ Dios buluiꞌinëꞌ Pablo tu le
bléꞌinëꞌ lu yël bëchcál. Buluíꞌ lahuëꞌ lëꞌ bönniꞌMacedonia, zuinëꞌ len rátaꞌyuëꞌ
lahuëꞌ Pablo, rnëꞌ: “Gdöd ladztuꞌ, lu xyutuꞌ Macedonia, len guclen netuꞌ.”
10Catiꞌ bléꞌinëꞌ lë ni Pablo, lë naꞌ buluíꞌ lahui lëꞌ, laꞌ bëꞌ ládxiꞌtëtuꞌ tseajtuꞌ luyú
Macedonia, le gúquibeꞌituꞌDios chbulidzëꞌ netuꞌ tsjentuꞌ lban qui didzaꞌ dxiꞌa
laugac bunách luyú niꞌ.

Le glunëꞌ Pablo len Silas lu yödz Filipos
11 Niꞌr grentuꞌ lëꞌi barco, buzaꞌtuꞌ Troas. Tinz gdödtuꞌ ga bdxintuꞌ Samo-

tracia, atiꞌ gdöd yetú dza bdxintuꞌ yödz Neápolis. 12 Buzaꞌtuꞌ niꞌ, atiꞌ bdxintuꞌ
Filipos, yödznaꞌnacrblaucayúguꞌtë yödznababgac tslaꞌaniꞌ luyúMacedonia.
LuyödzniꞌnucuaꞌquëꞌbunáchuládzquequëꞌbönniꞌRoma. Luyödzniz gzoatuꞌ
nabáb dza. 13 Catiꞌ bdxin tu dza laꞌy, brujtuꞌ lu yödz, gyeajtuꞌ raꞌ yegu ga naꞌ
tuꞌdúbcz, tuꞌlídzDiosbunáchyödznaꞌ. Niꞌ gröꞌtuꞌ len gdíxjöiꞌtuꞌngulnudubcnu
niꞌ ca nac xtidzëꞌë Xanruꞌ. 14Nútsaꞌnu ladjcnu niꞌ Lidia, ngul Tiatira. Nacnu
ngul huëtiꞌ lariꞌ xna záquiꞌtsqui. Rej ládxiꞌnu Dios ngul ni, atiꞌ buzë́ nagnu
didzaꞌ bëꞌë Pablo, atiꞌ Xanruꞌ gúclenëꞌ‑nu quië gzxiꞌ lu naꞌnu didzaꞌ naꞌ bëꞌë
Pablo. 15Niꞌr bdilnu nis lënu, atiꞌ guladíl caꞌ nis bunách nacuáꞌ lidxnu. Gdöd
niꞌ gútaꞌyunu lautuꞌ, gnanu:
―Chquiꞌ ráquibeꞌiliꞌ réjlëꞌa Xanruꞌ, gul‑tsáz lidxaꞌ, len gul‑zóa niꞌ.
Bennu bayúdx ugaꞌntuꞌ niꞌ.
16Yetú le guc tudza tsal niꞌ zeajtuꞌganaꞌ rulidztuꞌ‑nëꞌDios, brujbiꞌdutsagbiꞌ

netuꞌ biꞌi ngul yuꞌu lëbiꞌ böꞌ run ga rnë yaꞌabiꞌ. Len yöl‑laꞌ rnë yaꞌa queëbiꞌ
runbiꞌ ga taꞌziꞌtsquëꞌ dumí bönniꞌ xanbiꞌ. 17 Biꞌi ngul ni zajnaubiꞌ‑nëꞌ Pablo
len netuꞌ, ruiꞌbiꞌ zidzj didzaꞌ, rnabiꞌ:
―Bönniꞌ ni tunëꞌ xchinëꞌ Dios náctërëꞌ blau. Taꞌguíxjöiꞌnëꞌ lbiꞌiliꞌ nac gac

ulaliꞌ.
18Cni benbiꞌ ziandza. Catiꞌ cutur bdzag ladxëꞌë Pablo, bueycjëꞌ len bulidzëꞌ

böꞌ naꞌ yuꞌu lëbiꞌ, rnëꞌ:
―NiꞌaqueëꞌXanruꞌ Jesucristo, rnabéꞌidaꞌ liꞌ. Burúj icj ládxiꞌdauꞌbiꞌbiꞌi ngul

ni.
Laꞌ niꞌz burujtë böꞌ naꞌ.
19Catiꞌgulaléꞌinëꞌxanbiꞌ chburújböꞌnaꞌ runga rnëyaꞌabiꞌ, len cuturnac löz

laꞌziꞌë dumí niꞌa queëbiꞌ, qui lë ni naꞌ gulazönëꞌ Pablo len Silas, atiꞌ gulachë ́ꞌë
lequëꞌ lauquëꞌ bönniꞌ yúlahuiꞌ, nudubquëꞌ ga nac lu yëꞌy. 20 Gulucuꞌë lequëꞌ
lauquëꞌ bönniꞌ yúlahuiꞌ naꞌ, taꞌnë́ꞌ:
―Nacquëꞌ judíobönniꞌni len tunëꞌ ga tun rusbö ́bunách yödzni. 21Tuꞌsëdnëꞌ

le cural‑laꞌ siꞌ lu naꞌruꞌ len cural‑laꞌ gunruꞌ, le nababruꞌ Roma.
22Niꞌr guladáꞌbagaꞌ Pablo len Silas bunách zian niꞌ, atiꞌ gulaná béꞌinëꞌ nup

gulaléycj lariꞌ nácuquëꞌ Pablo len Silas bönniꞌ yúlahuiꞌ, atiꞌ gulaguinëꞌ lequëꞌ
gbaꞌy. 23Gdöd gulaguintsquëꞌ lequëꞌ, gulaguꞌë lequëꞌ lidx guia. Gulanábéꞌinëꞌ
bönniꞌ ruseyjëꞌ lidx guia naꞌ gun chiꞌitsquëꞌ lequëꞌ. 24Bönniꞌ ni, catiꞌ chgulaná
béꞌinëꞌ lëꞌ cni, gluꞌë lequëꞌ lu yuꞌudöd lidx guia naꞌ, len gluꞌë níꞌaquëꞌ yeru yag
taꞌzö́n níꞌaquëꞌ.

25Gdu ladxiꞌyël tuꞌlidzëꞌDiosPablo lenSilas, len tul‑lëꞌyöl‑laꞌbaqueëꞌDios,
atiꞌ taꞌyönnëꞌ bönniꞌ nadzunquëꞌ lidx guia naꞌ. 26Niꞌr tu tsalz gtittsca luyú. Cni
guc ga bdxintë gzxiz xlibi zöꞌö lidx guia naꞌ, atiꞌ laꞌ gulayaljtë yúguꞌtë gap nu
ryaz, atiꞌ guluhuédx caꞌ du guia nágaꞌgac bönniꞌ nadzunquëꞌ niꞌ. 27 Bubanëꞌ
bönniꞌ naꞌ ruseyjëꞌ lidx guia. Catiꞌ bléꞌinëꞌ nayaljgac gap nu ryaz lidx guia naꞌ,

gleycjëꞌ guia tuchiꞌ queëꞌ quië gdödi cuinëꞌ, le ráquinëꞌ chguluzxundjëꞌ bönniꞌ
nadzunquëꞌ lidx guia naꞌ. 28Niꞌr zidzj bulidzëꞌ lëꞌ Pablo, gnëꞌ:
―Cutu bi guni cuinuꞌ, le zoatuꞌ ni yúguꞌtëtuꞌ.
29Niꞌr gnabëꞌ guiꞌ bönniꞌ naꞌ, atiꞌ gdaꞌatëꞌ lu yuꞌu lidx guia naꞌ. Gzxiztsquëꞌ

lu yöl‑laꞌ radxi, atiꞌbyechuëꞌxníꞌaquëꞌPablo len Silas. 30Catiꞌ chnubijëꞌ lequëꞌ
lidx guia naꞌ, gudxëꞌ lequëꞌ:
―Lbiꞌiliꞌ, bönniꞌ, ¿bizxa ral‑laꞌ gunaꞌ quië uláꞌ?
31Lequëꞌ tëꞌ lëꞌ:
―Gyejlëꞌë Xanruꞌ Jesucristo atiꞌ uláuꞌ liꞌ, len lëzcaꞌ cni lulá bunách nacuáꞌ

lidxuꞌ.
32Gluíꞌlenëꞌ lëꞌdidzaꞌ ca nac qui xtidzëꞌëXanruꞌ, dzaggac lëꞌ yúguꞌtë bunách

nacuáꞌ lidxëꞌ. 33Laꞌ naꞌz, niꞌ nac chdzöꞌl laꞌ bchëꞌtëꞌ lequëꞌ, atiꞌ yajtibëꞌ lequëꞌ
ga dxiaquëꞌ huëꞌ. Gdöd niꞌ, laꞌ bdiltëꞌ nis, atiꞌ guladíl caꞌ nis yúguꞌtë bunách
nacuáꞌ lidxëꞌ. 34Niꞌr bchëꞌë lequëꞌ lidxëꞌ, len bëꞌë le glahuëꞌ. Rudzijnëꞌ lëꞌ len
tuꞌdziji caꞌ yúguꞌtë bunách nacuáꞌ lidxëꞌ le taꞌyejlëꞌë Dios.

35Catiꞌ zaꞌ reníꞌdzanaꞌ, gulasölëꞌë niꞌanaꞌquëꞌbönniꞌ yúlahuiꞌ, atiꞌ glëꞌbönniꞌ
naꞌ ruseyjëꞌ lidx guia, taꞌnë́ꞌ:
―Bsan‑quëꞌ bönniꞌ naꞌ.
36Niꞌr gdíxjöiꞌnëꞌ Pablo didzaꞌ ni bönniꞌ naꞌ ruseyjëꞌ lidx guia, gnëꞌ:
―Gulasölëꞌë didzaꞌ bönniꞌ yúlahuiꞌ usanaꞌ lbiꞌiliꞌ. Naꞌa, gul‑rúj, len gul‑huö ́j

dxíꞌadauꞌ ga rzoaliꞌ.
37Niꞌr brujëꞌ Pablo len gudxëꞌ yuguꞌ niꞌa naꞌquëꞌ bönniꞌ yúlahuiꞌ naꞌ, gnëꞌ:
―Chgulaguinëꞌ netuꞌ laugac bunách zal‑laꞌ cutu narúguini queëtuꞌ ca rna

bëꞌ zxba, len gulaguꞌë netuꞌ lidx guia, atiꞌ netuꞌ ni nababtuꞌ Roma. ¿Naruꞌ
tuꞌsantsëꞌ netuꞌ bagachiꞌz? Cutu caꞌ gac. Lídgarëꞌ lequëꞌ dusanquëꞌ netuꞌ.

38 Yhuöjquëꞌ niꞌa naꞌquëꞌ bönniꞌ yúlahuiꞌ naꞌ yajtíxjöiꞌcnëꞌ bönniꞌ yúlahuiꞌ
didzaꞌ ni, atiꞌ lequëꞌ gládxinëꞌ catiꞌ gulayönnëꞌ nababquëꞌ Roma Pablo len
Silas. 39 Catiꞌ guladxinëꞌ lidx guia niꞌ, glátaꞌyuëꞌ lauquëꞌ Pablo len Silas cutu
luspaguëꞌë lequëꞌ zxguiaꞌ. Niꞌr gulabijëꞌ lequëꞌ lidx guia naꞌ len glátaꞌyuëꞌ
lauquëꞌ lurujëꞌ yödz naꞌ. 40 Niꞌr gularujëꞌ lidx guia naꞌ Pablo len Silas, atiꞌ
gulayaziëꞌ lidxnu Lidia. Catiꞌ chgulaléꞌinëꞌ bö ́chiꞌruꞌ nacuꞌë niꞌ, guluchiziëꞌ
didzaꞌ icj nagquëꞌ atiꞌ laꞌ guluzaꞌtëꞌ niꞌ.

17
Tun rusbö ́ bunách Tesalónica

1 Guladödëꞌ Pablo len Silas lu yödz Anfípolis len lu yödz Apolonia, atiꞌ
guladxinëꞌ lu yödz Tesalónica, ga niꞌ zoa tu yuꞌu ga tuꞌdubëꞌ tuꞌsëdëꞌ queëꞌDios
bönniꞌ judío. 2BugaꞌnëꞌniꞌPablo gdu galj dza, len ca runczëꞌ, gyijëꞌ ga zoa yuꞌu
naꞌ catiꞌ nac dza laꞌy quequëꞌ bönniꞌ judío, atiꞌ bë ́ꞌlenëꞌ lequëꞌ didzaꞌ. 3Busálj
laꞌnëꞌ len buluiꞌinëꞌ lequëꞌ rusëdi le nayúj lu guich laꞌy run bayúdx sacaꞌ quiꞌë
Cristo, Nunaꞌ tunëꞌ lözbönniꞌ judíoduslë́ꞌ lequëꞌ, atiꞌ töd gatiëꞌubanëꞌ lu yöl‑laꞌ
gut. Niꞌr gudxëꞌ lequëꞌ Pablo:
―Cni guc queëꞌ bönniꞌ naꞌ lëꞌ Jesús, runaꞌ lban queëꞌ ga ni zoaliꞌ. Bönniꞌ ni

naquëꞌ Cristo.
4 Niꞌr gulayejlëꞌë Cristo laꞌquëꞌ, atiꞌ glunëꞌ tsazxö́n Pablo len Silas. Lëzcaꞌ

cni gulayejlëꞌë Cristo zian bönniꞌ gzaꞌa, bönniꞌ taꞌyíj ládxiꞌquëꞌ Dios. Lëzcaꞌ
gulayéjlëꞌnu Cristo ngul blau zian. 5 Niꞌr lu yöl‑laꞌ ruzxeꞌi quequëꞌ Pablo
bönniꞌ judío cutaꞌyejlëꞌ, gulutubëꞌ bönniꞌ cunacquëꞌ tsahuiꞌ, bönniꞌ taꞌdazëꞌ
caꞌ. Catiꞌ chgulutubëꞌ bunách zian, glunëꞌ ga glun rusbö ́ gdu lu yödz naꞌ, atiꞌ
bayúdx gulayaziëꞌ lidxëꞌ Jasón quië lubijëꞌ Pablo len Silas laugac bunách naꞌ
tunrusbö ́. 6Catiꞌ cutuguludzölnëꞌPablo lenSilas, gulabijëꞌ Jasón lenyezícaꞌrëꞌ

bö ́chiꞌruꞌ nacuꞌë niꞌ, atiꞌ gulachë ́ꞌë lequëꞌ lauquëꞌ bönniꞌ yúlahuiꞌ. Gluꞌë zidzj
didzaꞌ, taꞌnë́ꞌ:
―Chguladxinëꞌ caꞌ ni bönniꞌ naꞌ nutsáꞌquëꞌ bunách gdutë yödzlyú. 7 Jasón

ni gluꞌë lequëꞌ lidxëꞌ. Taꞌdáꞌbaguëꞌë zxba queëꞌ César, bönniꞌ rna béꞌinëꞌ rëꞌu,
yúguꞌtë bönniꞌ ni, taꞌnë́ꞌ: “Zoëꞌ yetúëꞌ bönniꞌ rna bëꞌë, lëꞌ Jesús.”

8Catiꞌ gulayönnëꞌ lë ni, gulaböꞌë baguíꞌi bönniꞌ lu yödz len bönniꞌ yúlahuiꞌnaꞌ.
9Niꞌr, gdöd gulaziꞌë dumí le bucáꞌngarëꞌ Jasón len yezícaꞌrëꞌ bönniꞌ naꞌ bönniꞌ
yúlahuiꞌ, gulusanëꞌ lequëꞌ.

Le glunëꞌ Pablo len Silas lu yödz Berea
10Niꞌr laꞌ gulasö́laꞌtëꞌ Pablo len Silas bö ́chiꞌruꞌ niꞌ, niꞌ nac chdzöꞌl, zjaquëꞌ

yödz Berea. Catiꞌ guladxinëꞌ niꞌ, gulayaziëꞌ lu yuꞌu ga tuꞌdubëꞌ tuꞌsëdëꞌ queëꞌ
Dios bönniꞌ judío nacuꞌë niꞌ. 11 Glacrëꞌ tsahuiꞌ bönniꞌ ni ca bönniꞌ nacuꞌë
Tesalónica, le gulazíꞌ lu naꞌquëꞌ xtidzëꞌë Xanruꞌ gdu ládxiꞌquëꞌ. Yuguꞌ dza
gululabtsquëꞌ dxiꞌa le nayúj lu guich laꞌy, quië láquibeꞌinëꞌ chquiꞌ nacz lë
naꞌ rnëꞌ Pablo. 12 Cni guc, gulayejlëꞌë Cristo zian bönniꞌ judío. Lëzcaꞌ cni,
gulayejlëꞌë Cristo zian bönniꞌ gzaꞌa, yuguꞌ ngul blau len yuguꞌ bönniꞌ. 13Niꞌr
catiꞌ gláquibeꞌinëꞌ bönniꞌ judío nacuꞌë Tesalónica, lëzcaꞌ rguíxjöꞌë Pablo xtidzëꞌë
Dios lu yödz Berea, yjaquëꞌ niꞌ, len glunëꞌ caꞌ niꞌ ga glun rusbö ́ bunách
zian. 14Niꞌr laꞌ gulasö́laꞌtëꞌ Pablo bö ́chiꞌruꞌ niꞌ, tsijëꞌ ga nac raꞌ nis zxön, san
gulugaꞌnzëꞌ Berea Silas len biꞌi Timoteo. 15Gulachë́ꞌë Pablo bönniꞌ Berea naꞌ
lu yödz Atenas. Niꞌr laꞌ yhuöjctëꞌ lu yödz Berea, tuꞌúꞌë xtidzëꞌë Pablo, lëꞌ Silas
len biꞌi Timoteo tsjactëꞌ ga niꞌ zoëꞌ Pablo.

Le benëꞌ Pablo lu yödzAtenas
16 Tsal niꞌ zoëꞌ Pablo rbözëꞌ Silas len biꞌi Timoteo lu yödz Atenas, ruhuiꞌni

ladxëꞌë le rléꞌinëꞌ taꞌyíj ládxiꞌgacbdauꞌguiöjbdauꞌyagyúguꞌtëbunáchyödznaꞌ.
17Qui lë ni naꞌ bë́ꞌlenëꞌ bönniꞌ judío len bönniꞌ taꞌyíj ládxiꞌquëꞌ Dios didzaꞌ ga
nac luyuꞌuga tuꞌdubëꞌ tuꞌsëdëꞌqueëꞌDios. Yuguꞌdzabë́ꞌlenëꞌnup taꞌdá luyëꞌy
didzaꞌ ca nac xtidzëꞌë Cristo. 18Gluíꞌlenëꞌ Pablo didzaꞌ laꞌquëꞌ bönniꞌ daꞌquëꞌ
le tuꞌsëdnëꞌ bönniꞌ epicúreo len le tuꞌsëdnëꞌ bönniꞌ estoico. Laꞌquëꞌ gulanë́ꞌ:
―¿Bizxa rë ́ꞌnitsanëꞌ gnëꞌ bönniꞌ huëꞌ didzaꞌ ni?
Yelaꞌquëꞌ gulanë́ꞌ:
―Ráquituꞌ naquëꞌ nu run lban quegac dios ziꞌtuꞌ.
Cni gulanë́ꞌ le runëꞌ lban Pablo lauquëꞌ qui didzaꞌ dxiꞌa queëꞌ Jesús, len

qui yöl‑laꞌ rubán. 19Niꞌr gulaguel‑lëꞌë nëꞌë Pablo, len gulachë ́ꞌë lëꞌ lu guiꞌa ga
tuꞌdubëꞌ tuꞌë didzaꞌ, nazíꞌ lei Areópago, taꞌnë́ꞌ:
―¿Naruꞌ huactsa yö ́nituꞌ didzaꞌ cub ni rguíxjöꞌu? 20 Rusyönnuꞌ netuꞌ le tun

ga rubánituꞌ. Naꞌa, rë ́ꞌnituꞌ gnö́zituꞌ bizxa rna didzaꞌ ni ruꞌu.
21Cutur bi taꞌdzág ládxiꞌquëꞌ lunëꞌ bönniꞌ Atenas naꞌ len bönniꞌ gzaꞌa nacuꞌë

niꞌ, san laꞌyö́niznëꞌ len luiꞌzëꞌ didzaꞌ tu le cub.
22Niꞌr gzuinëꞌ Pablo gatsj lahuiꞌl löꞌa Areópago naꞌ, gnëꞌ:
―BönniꞌAtenas, yúguꞌtë le rléꞌidaꞌ nac bëꞌ szxöni rej ládxiꞌgacliꞌ dios queëliꞌ.

23 Catiꞌ gdödaꞌ lu yödz len buyúgacaꞌ le rej ládxiꞌliꞌ, yajxacaꞌa caꞌ tu nich ga niꞌ
nayúj le rna cni: “TuDios, NutuNuNunbëꞌLëꞌ.” Dios naꞌ rej ládxiꞌliꞌ‑nëꞌ zal‑laꞌ
cutu núnbëꞌliꞌ‑nëꞌ, Dios ni runaꞌ lban queëꞌ lauliꞌ.

24 ’Diosnibenëꞌyödzlyú lenyúguꞌtë lenacuáꞌyödzlyúni. NaquëꞌXani yehuaꞌ
yubá lenXani luyúni, len cutu caꞌ zoëꞌ gdauꞌnungacbunách. 25Cutubi ryadzj
queëꞌ le gac lunö ́dzj queëꞌ bunách, le runödzjëꞌ Lëczëꞌ quegac yúguꞌtë bunách
yöl‑laꞌ naꞌbán len yúguꞌtë le rquíniruꞌ.

26 ’Lëꞌ benëꞌ tuzëꞌ bönniꞌ ga zaꞌc yúguꞌtë bunách gzaꞌa quië laꞌcuáꞌ gdu
yödzlyú, len buluꞌë dza laꞌcuáꞌ len gap ral‑laꞌ laꞌcuáꞌ. 27Dios bucuꞌë lequëꞌquië

luguiljëꞌLëꞌ, chquiꞌnáctiꞌtëz laꞌdzölnëꞌLëꞌzal‑laꞌ laꞌgán laꞌzönzëꞌ. Cni rac zal‑laꞌ
cutu zoëꞌ ziꞌtuꞌ ga zoaruꞌ tu turuꞌ. 28 Lëczëꞌ runëꞌ ga zoaruꞌ nabanruꞌ, len bi
gac gunruꞌ, len le nacruꞌ. Nac ca naꞌ gulanë́ꞌ laꞌquëꞌ bönniꞌ nútsaꞌquëꞌ ladjliꞌ,
nup guluzúj yuguꞌ le rul‑l, gulanë́ꞌ: “Diꞌa dza queëꞌ Dios nacruꞌ.” 29 Naꞌa,
chquiꞌ nacruꞌ diꞌa dza queëꞌ Dios, cutu ral‑laꞌ gnaruꞌ naquëꞌ Dios ca tu bdauꞌ
guiöj bdauꞌ yag o le náquini oro, o plata, o guiöj, le nungac bunách ca nac
tu le taꞌguíndjz icjgac. 30Dios budödëꞌ caꞌz yuguꞌ le glunëꞌ lu yöl‑laꞌ curejniꞌi
quequëꞌ iz chguladö́d, sannaꞌa rnabéꞌinëꞌyúguꞌtë bunách gdutë yödzlyú lubíꞌi
ládxiꞌgac. 31 Dios chnuluꞌë tu dza catiꞌ cuequi xbeynëꞌ yúguꞌtë bunách. Gdu
tsahuiꞌ nac ca cuequi xbeynëꞌ lequëꞌ lu nëꞌë Jesús, bönniꞌ naꞌ buzoaczëꞌ Lëꞌ,
atiꞌ laugac yúguꞌtë bunách benëꞌ tsutsu gac cni le buspanëꞌ Lëꞌ lu yöl‑laꞌ gut.

32 Catiꞌ gulayönnëꞌ didzaꞌ bëꞌë Pablo ca guc, zoa nu bubán lu yöl‑laꞌ gut,
gulutitjëꞌ laꞌquëꞌ, atiꞌ yelaꞌquëꞌ gulanë ́ꞌ:
―Yö́nigatuꞌ yetú lë ni ruꞌu didzaꞌ qui.
33Niꞌr burujëꞌ Pablo gatsj lahuiꞌl ga naꞌnacuꞌë, zhuöjëꞌ. 34Gulayejlëꞌë Cristo

laꞌquëꞌ, len glunëꞌ tsazxö́n Pablo. Nutsëꞌë ladjquëꞌ Dionisio, bönniꞌ areópago,
atiꞌnútsaꞌnu caꞌ ladjquëꞌngul naꞌ lënuDámaris. Gulayejlëꞌë caꞌCristo yelaꞌquëꞌ
naꞌ.

18
Le benëꞌ Pablo lu yödz Corinto

1Gdöd guc lë ni, buzë́ꞌë Pablo yödz Atenas naꞌ, atiꞌ gyijëꞌ yödz Corinto. 2Niꞌ
yajxaquëꞌëAquilo, bönniꞌ judío. Guljëꞌbönniꞌni luyúPonto, len ziꞌabdxíngazëꞌ
Corinto naꞌ. Buzë́ꞌë luyú Italia len ngul queëꞌ, lënu Priscila, le gna bëꞌë
Claudio, bönniꞌ uná bëꞌ, lurujëꞌ yödzRoma bönniꞌ judío. Gyijëꞌ Pablo ga nacuꞌë
Aquilo len Priscila naꞌ 3 le nac tuz dxin tunëꞌ Aquilo len Pablo. Bugáꞌnlenëꞌ
lequëꞌ, atiꞌ tsazxö́n glunëꞌ dxin, tunëꞌ yuꞌu láriꞌdauꞌ. 4 Catiꞌ nacgac dza laꞌy
quequëꞌ bönniꞌ judío, ryaziëꞌ Pablo lu yuꞌu ga tuꞌdubëꞌ tuꞌsëdëꞌ queëꞌ Dios, ga
niꞌ bë ́ꞌlenëꞌ lequëꞌ didzaꞌ. Guꞌnnëꞌuluiꞌinëꞌ bönniꞌ judío len bönniꞌ gzaꞌa nacuꞌë
niꞌ, nac gdutë li le rguíxjöꞌë ca nac queëꞌ Jesucristo.

5 Catiꞌ guladxinëꞌ niꞌ Silas len biꞌi Timoteo, nuzaꞌquëꞌ luyú Macedonia,
nuguíꞌtsquinëꞌ Pablo, runëꞌ lban qui xtidzëꞌë Dios len runëꞌ lnaꞌ lau lauquëꞌ
bönniꞌ judío, rnëꞌ:
―Jesús naquëꞌ Cristo, Nu naꞌ tunëꞌ löz bönniꞌ judío duslë ́ꞌ lequëꞌ.
6 Catiꞌ guladáꞌbaguëꞌë xtidzëꞌë bönniꞌ judío nacuꞌë niꞌ, len gulanë ́ ziꞌë qui,

niꞌr gdxibëꞌ lariꞌ nacuëꞌ Pablo quië uluiꞌinëꞌ lequëꞌ cutur nabaguëꞌë lëꞌ niꞌa
quequëꞌ, atiꞌ gudxëꞌ lequëꞌ:
―Laꞌ cuinzliꞌ nabágaꞌliꞌ zxguiaꞌ qui yöl‑laꞌ gut queëliꞌ, clëg nedaꞌ nabagaꞌa

lei. Naꞌa, huayijaꞌ ga nacuáꞌ bunách gzaꞌa.
7 Niꞌr burujëꞌ niꞌ Pablo, gyijëꞌ lidxëꞌ Justo, bönniꞌ rej ladxëꞌë Dios, atiꞌ zoa

lidxëꞌ gal‑laꞌ raꞌ yuꞌu ga tuꞌdubëꞌ tuꞌsëdëꞌ queëꞌ Dios bönniꞌ judío. 8 Gyejlëꞌë
Xanruꞌ Jesús Crispo, bönniꞌ blau qui yuꞌu ga naꞌ tuꞌdubëꞌ tuꞌsëdëꞌ queëꞌ Dios,
dzaggac lëꞌ yúguꞌtë bunách nacuáꞌ lidxëꞌ. Catiꞌ gulayönnëꞌ xtidzëꞌë Dios,
gulayejlëꞌë Cristo zian bönniꞌ Corinto, atiꞌ guladilëꞌ nis. 9 Niꞌr Lëczëꞌ Xanruꞌ
gudxëꞌ Pablo lu yël bëchcál, gnëꞌ:
―Cutu gádxinuꞌ, len cutu suꞌ dxiz, quíxjöꞌu xtidzaꞌa, 10 le zóalenczaꞌ liꞌ nedaꞌ,

atiꞌ nutu nu ulapaꞌ nëꞌi liꞌ quië guaꞌ döꞌ quiuꞌ, le náquigac quiaꞌ bunách zian lu
yödz ni.

11Gdu ca tu iz yu gatsj bugaꞌnëꞌ niꞌ Pablo, atiꞌ busëdnëꞌ lequëꞌ xtidzëꞌë Dios.

12 Catiꞌ bdxin dza rna bëꞌë Galión luyú Acaya, glaquëꞌ tuz bönniꞌ judío
cutaꞌyejlëꞌ, atiꞌ guladáꞌbaguëꞌë Pablo, len gulachë ́ꞌë lëꞌ ga röꞌë rbequi xbeynëꞌ
Galión naꞌ. 13Glëꞌ Galión naꞌ:
―Bönniꞌ ni rguꞌu yöl‑lëꞌë bunách quië lunëꞌ ba laꞌn Dios, ca rdáꞌbagaꞌ zxba

queëtuꞌ.
14Catiꞌ chzoa guꞌë didzaꞌ Pablo, Galión naꞌ gudxëꞌ yuguꞌ bönniꞌ judío, rnëꞌ:
―Lbiꞌiliꞌ, bönniꞌ judío, laꞌnaruꞌ guc le rguitsj zxba queëꞌ César, o tu le cunác,

guaꞌglenaꞌuzë ́nagaꞌxtídzaꞌliꞌ ca ral‑laꞌgunaꞌ, 15sanchquiꞌnacdidzaꞌbizxj qui
didzaꞌz, o qui lagac bunách, len ca nac zxba queëzliꞌ, gul‑cáꞌn tsahuiꞌ lbiꞌizliꞌ,
le cutu rëꞌndaꞌ nedaꞌ gacaꞌ nu cuequi xbey yuguꞌ le cni.

16Niꞌr bulaguëꞌë lequëꞌGalión lu yuꞌu yúlahuiꞌ. 17Niꞌr gulaguel‑lëꞌë Sóstenes,
bönniꞌ blau qui yuꞌu ga tuꞌdubëꞌ tuꞌsëdëꞌ queëꞌDios bönniꞌ judío, yúguꞌtë bönniꞌ
uládz naꞌ, atiꞌ gulaguinëꞌ lëꞌ löꞌa yúlahuiꞌ, san cutu bëꞌ ladxëꞌë Galión lë naꞌ rac.

18 Zian dza bugaꞌnëꞌ lu yödz naꞌ Pablo, atiꞌ gdöd buzeynëꞌ bö ́chiꞌruꞌ nacuꞌë
niꞌ didzaꞌ, gyijëꞌ yödz Cencrea, ga niꞌ benëꞌ yutuz icjëꞌ, le dë tu le nazíꞌ lu
nëꞌë lahuëꞌ Dios gunëꞌ. Niꞌr grenëꞌ tu lëꞌi barco, gyijëꞌ luyú Siria, dzagquëꞌ lëꞌ
Priscila len Aquilo. 19Catiꞌ guladxinëꞌ yödz Éfeso, niꞌ buláꞌalenëꞌ lequëꞌ Pablo.
Gyaziëꞌ lu yuꞌu ga tuꞌdubëꞌ tuꞌsëdëꞌ queëꞌ Dios bönniꞌ judío, atiꞌ bë ́ꞌlenëꞌ nup
nacuáꞌ niꞌ didzaꞌ. 20Glátaꞌyuëꞌ lahuëꞌ Pablo bönniꞌ niꞌ ugáꞌnlenëꞌ lequëꞌ yelatiꞌ
xtsey, san lëꞌ cutu guꞌnnëꞌ. 21Buzeynëꞌ lequëꞌ didzaꞌ, gnëꞌ:
―Run bayúdx soaꞌ gapaꞌ lni ziꞌa gac Jerusalén, atiꞌ leyúbl huödaꞌ ga ni zoaliꞌ,

chquiꞌ huëꞌnnëꞌ Dios.
Niꞌr grenëꞌ lëꞌi barco Pablo, buzë́ꞌë Éfeso naꞌ.
Rudxinëꞌ Pablo yödzAntioquía, len rzu lahuëꞌ rjenëꞌ lban le bunn lzu

22 Gdöd bdxinëꞌ Pablo yödz Cesarea, grenëꞌ gyijëꞌ Jerusalén, ga niꞌ yajyúëꞌ
bunáchqueëꞌCristo, atiꞌniꞌr buzë́ꞌëniꞌ, gyijëꞌAntioquía. 23Gdöd zoëꞌniꞌnabáb
dza, brujëꞌ niꞌ, zijëꞌ tu tu yödz luyú Galacia len Frigia. Benëꞌ tsutsu bö ́chiꞌruꞌ
nacuꞌë niꞌ ca nac le taꞌyejlëꞌë Cristo.

Runëꞌ lban Apolos lu yödz Éfeso
24 Tu dza niꞌ bdxinëꞌ Éfeso Apolos, bönniꞌ judío. Guljëꞌ bönniꞌ ni lu yödz

Alejandría, len nabéꞌitsquinëꞌ ruꞌë didzaꞌ, len nazëdtsquëꞌ le nayúj lu guich
laꞌy. 25Chnazëdëꞌ bönniꞌ ni ca nac le réjlëꞌruꞌ Xanruꞌ. Gdu ladxëꞌë bëꞌë didzaꞌ,
len ca nacz busëdnëꞌ bunách ca nac queëꞌ Jesús, zal‑laꞌ nunbëꞌë tuz le ruquíl
bunách nis ca benëꞌ Juan. 26Gzu lahuëꞌ Apolos ruꞌë didzaꞌ gdu ladxëꞌë ga nac
lu yuꞌuga tuꞌdubëꞌ tuꞌsëdëꞌqueëꞌDiosbönniꞌ judío. Catiꞌ gulayönnëꞌdidzaꞌ ruꞌë
Apolos naꞌ Priscila len Aquilo, gulachë ́ꞌë lëꞌ quizi, atiꞌ guluzéjniꞌnëꞌ lëꞌ dxiꞌar
ca nac didzaꞌ queëꞌ Dios. 27 Catiꞌ guꞌnnëꞌ Apolos tödëꞌ luyú Acaya, gulutipëꞌ
ladxëꞌë bö ́chiꞌruꞌ nacuꞌë Éfeso, atiꞌ guluzujëꞌ lu guich le tsjuꞌë lu naꞌquëꞌ bönniꞌ
taꞌyejlëꞌëCristo luyúAcayanaꞌ, quië lunëꞌba laꞌnApolos. CatiꞌbdxinëꞌApolos
luyú niꞌ, guluziꞌtsca xbey didzaꞌ ruꞌë Apolos naꞌ nup niꞌ chtaꞌyejlëꞌ Cristo, le
ruzáꞌ ladxëꞌë quequëꞌDios. 28Cni guc, le buxicjëꞌ yuguꞌ bönniꞌ judíoniꞌApolos
laugac yúguꞌtë bunách, le bugunëꞌ dxin le nayúj lu guich laꞌy, buluꞌë naquëꞌ
Cristo bönniꞌ naꞌ lëꞌ Jesús.

19
Le benëꞌ Pablo lu yödz Éfeso

1 Tsal niꞌ zoëꞌ Apolos lu yödz Corinto, gdödëꞌ Pablo gap nacuáꞌ yödz yelatiꞌ
raꞌl, atiꞌ bdxinëꞌÉfeso. Niꞌ yajxaquëꞌë laꞌquëꞌ bönniꞌ taꞌyejlëꞌë Cristo. 2Gnabnëꞌ
lequëꞌ Pablo, rnëꞌ:

―¿Naruꞌ dusóalenëꞌ lbiꞌiliꞌ Dios Böꞌ Laꞌy catiꞌ niꞌ ziꞌa gyéjlëꞌliꞌ Cristo?
Glëꞌ lëꞌ:
―Cutu nayö́nituꞌ chquiꞌ zoëꞌ Dios Böꞌ Laꞌy.
3Niꞌr gnabnëꞌ lequëꞌ Pablo, rnëꞌ:
―¿Nacx guc le bdil‑liꞌ nis?
Taꞌnë́ꞌ:
―Ca buquilëꞌ bunách nis Juan.
4Pablo gnëꞌ:
―Buquilëꞌ bunách nis Juan, nup niꞌ gulubíꞌi ládxiꞌgac, atiꞌ Juancz gudxëꞌ

lequëꞌ ral‑laꞌ laꞌyejlëꞌë Nu naꞌ ziꞌa zaꞌtël ca lëꞌ, atiꞌNu ni nac Jesús, lëꞌ Cristo.
5Catiꞌ gulayönnëꞌ didzaꞌ ni ruꞌë Pablo bönniꞌ naꞌ, guladilëꞌ nis le chtaꞌyejlëꞌë

Xanruꞌ Jesús. 6 Catiꞌ bxoa nëꞌë lequëꞌ Pablo, rulidzëꞌ Dios, dusóalenëꞌ lequëꞌ
Dios Böꞌ Laꞌy, atiꞌ gluꞌë didzaꞌ yubl, len gluꞌë didzaꞌ uláz queëꞌ Dios. 7Glaquëꞌ
bönniꞌ ni gdu chinnuëꞌ.

8 Gdu ca tsonn beoꞌ zoëꞌ niꞌ Pablo, atiꞌ gyaziëꞌ lu yuꞌu ga tuꞌdubëꞌ tuꞌsëdëꞌ
queëꞌ Dios bönniꞌ judío, len lu yöl‑laꞌ rugu ladxiꞌ benëꞌ lban lauquëꞌ. Bë ́ꞌlenëꞌ
lequëꞌ didzaꞌ, guꞌnnëꞌ uluiꞌinëꞌ lequëꞌ nacz le rguíxjöꞌë ca rna bëꞌë Dios. 9Niꞌr
bzid icj ládxiꞌdauꞌquëꞌ laꞌquëꞌ len cutu gulayejlëꞌë Cristo, atiꞌ gulanë́ ziꞌë qui
didzaꞌ queëꞌ Xanruꞌ ga nacuáꞌ bunách zian naꞌ. Niꞌr buláꞌalenëꞌ lequëꞌ Pablo
len bubijëꞌ quizi nup taꞌyejlëꞌ Cristo. Yuguꞌ dza bë ́ꞌlenëꞌ bunách ni taꞌyejlëꞌ
Cristo didzaꞌ ga naꞌ tuꞌdubëꞌ lu yuꞌu ga rusëdnëꞌ bunách Tiranno. 10 Cni
bénteczëꞌ Pablo gdu ca chop iz, atiꞌ cni guc, gulayöni didzaꞌ ca nac queëꞌ
Xanruꞌ Jesús yúguꞌtë bunách gap nacuáꞌ yödz luyú Asia, bunách judío len
bunách gzaꞌa. 11Dios benëꞌ yuguꞌ yöl‑laꞌ huac zxön lu nëꞌë Pablo. 12 Cni guc,
gulaziꞌë yuguꞌ láriꞌdauꞌ béguëꞌë icjëꞌ Pablo len yuguꞌ lariꞌ tslaꞌa bugal‑lëꞌ lëꞌë
laꞌquëꞌ bönniꞌ, atiꞌ yjuaꞌquëꞌ leygac gap nacuáꞌ nup teꞌi, atiꞌ guluhuöaquëꞌ ca
nac guidzhuë ́ꞌ qui queëquëꞌ, len gulurúj böꞌ xöhuiꞌ yuꞌugac bunách naꞌ.

13Niꞌr glëꞌnnëꞌ lugunëꞌ dxin lëꞌ Xanruꞌ Jesús laꞌquëꞌ bönniꞌ judío udá dzag
tuꞌbijëꞌ böꞌ xöhuiꞌ, quië lubijëꞌ böꞌ xöhuiꞌ yuꞌugac bunách, taꞌnë́ꞌ:
―Len lëꞌ Jesús,Nu naꞌ runëꞌ lban qui Pablo, rna béꞌituꞌ lbiꞌiliꞌ urujliꞌ.
14 Cni glunëꞌ gadx bönniꞌ zxiꞌnëꞌ Esceva, bönniꞌ judío, bönniꞌ blau ladjquëꞌ

bxuz uná bëꞌ. 15Bubíꞌi didzaꞌ böꞌ xöhuiꞌ naꞌ, gna:
―Núnbëꞌa‑nëꞌ Jesús, len nözdaꞌ nu nac Pablo, san lbiꞌiliꞌ, ¿núzxatë lbiꞌiliꞌ?
16 Niꞌr gxítiꞌë bönniꞌ naꞌ yuꞌu lëꞌ böꞌ xöhuiꞌ, yjenëꞌ lequëꞌ ziꞌ len buxicjëꞌ

yúguꞌtëꞌ, le gzxáquiꞌrnëꞌ ca lequëꞌ. Cni guc, xguídgaczëꞌ len huë́ꞌgactëzëꞌ
guluzxundjëꞌ lu yuꞌu niꞌ gadxëꞌ bönniꞌ naꞌ. 17 Ca guc lë ni gzë didzaꞌ atiꞌ
gulayöni yúguꞌtë nup nacuáꞌ Éfeso, bunách judío len bunách gzaꞌa, atiꞌ yúguꞌtëꞌ
gládxinëꞌ Dios. Qui lë ni naꞌ glunëꞌ zxön lëꞌ Xanruꞌ Jesús.

18 Lëzcaꞌ guladxinëꞌ zian bönniꞌ taꞌyejlëꞌë Cristo len gulaxóalëpëꞌ dul‑laꞌ
nabágaꞌquëꞌ len gulaguíxjöꞌë le chglunëꞌ. 19Lëzcaꞌ cni glunëꞌ zian bönniꞌ, ziꞌal
glunëꞌ yöl‑laꞌ udzáꞌ. Djuaꞌquëꞌ yuguꞌ guich udzáꞌ quequëꞌ, atiꞌ guluzéguiꞌë
leygac laugac yúguꞌtë bunách. Gululabëꞌ tsca zácaꞌgac guich naꞌ, guc gdu chi
un mil dumí plata. 20 Cni guc, gzëtsca didzaꞌ len bdél‑liꞌtsca bunách xtidzëꞌë
Xanruꞌ. Gdu ládxiꞌquëꞌ gulayejlëꞌë Cristo.

21 Gdöd glac lë ni, benëꞌ queëꞌ Pablo tsijëꞌ Jerusalén, san ziꞌal ral‑laꞌ tödëꞌ
yuguꞌ yödz luyúMacedonia len Acaya, atiꞌ gnëꞌ:
―Töd tsijaꞌ Jerusalén, run bayúdx tsijaꞌ caꞌ Roma.
22 Niꞌr bsölëꞌë‑biꞌ luyú Macedonia chopbiꞌ biꞌi bönniꞌ táclenbiꞌ lëꞌ, lëcbiꞌ

Timoteo len Erasto, san bugaꞌnëꞌ lëꞌ nabáb dza luyú Asia naꞌ.
Tun rusbö ́ bunách lu yödz Éfeso

23 Dza niꞌ glun rusbö ́ bunách Éfeso, atiꞌ guladáꞌbaguëꞌë xtidzëꞌë Xanruꞌ.
24Benëꞌ ga glunëꞌ rusbö ́ naꞌ Demetrio, bönniꞌ bëdx guia plata. Runczëꞌ yuguꞌ
lidx bdauꞌ guiöj bdauꞌ yag náquicni plata qui dios quequëꞌ, lënuDiana. Szxöni
gulaziꞌë dumí bönniꞌ tunëꞌ dxin ni. 25 Butubëꞌ yezícaꞌrëꞌ bönniꞌ tunëꞌ laꞌ dxin
niz Demetrio, atiꞌ gudxëꞌ lequëꞌ:
―Böchaꞌa, nö́ziczliꞌ ca nac dxin runruꞌ, runn dumí queëruꞌ. 26 Rléꞌiliꞌ len

ryö ́niliꞌ ca runëꞌ Pablo naꞌ. Clëgz Éfeso ni, san gdu luyú Asia chbdél‑liꞌnëꞌ
bunách zian, atiꞌ chbutsë́ꞌë ca tunëꞌ, rëꞌ lequëꞌ: “Cutu nacgac dios le nungac
bunách.” 27 Clëgz zoa banádx ugáꞌn caꞌz dxin ni runruꞌ, san lëzcaꞌ zoa banádx
ugáꞌn caꞌz gdauꞌ qui dios zxön lënu Diana. Cni gac, ugáꞌn caꞌz yöl‑laꞌ zxön
queënu,diosni taꞌyíj ládxiꞌgac‑nubunáchgdutë luyúAsia lencaꞌgdutëyödzlyú.

28 Catiꞌ gulayönnëꞌ didzaꞌ ni bönniꞌ naꞌ, gulaleynëꞌ, atiꞌ gluꞌë zidzj didzaꞌ,
taꞌnë́ꞌ:
―Náctërnu zxön Diana, dios queëruꞌ rëꞌu, bunách Éfeso.
29 Cni guc, glun rusbö ́ bunácx gdutë lu yödz naꞌ, atiꞌ tuz glaquëꞌ, len

jaréluꞌquëꞌ yjaquëꞌ löꞌa yúlahuiꞌ. Glaꞌyjëꞌ niꞌ Gayo len Aristarco, bönniꞌ
nababquëꞌ Macedonia len dzagquëꞌ Pablo. 30 Catiꞌ guꞌnnëꞌ Pablo tsaziëꞌ ga
nacuáꞌ bunách zian naꞌ, cutu caꞌ gluꞌë lëꞌ latj bönniꞌ taꞌyejlëꞌë Cristo. 31 Lëzcaꞌ
cni glunëꞌ laꞌquëꞌ bönniꞌ yúlahuiꞌ qui luyú Asia, bönniꞌ taꞌléꞌinëꞌ Pablo dxiꞌa.
Gulasölëꞌë queëꞌ nup glátaꞌyu lahuëꞌ cu tsijëꞌ löꞌa yúlahuiꞌ naꞌ. 32Ga niꞌ tunëꞌ
rusbö ́ len taꞌbödxyëꞌë, tu le taꞌnë́ꞌ laꞌquëꞌ, len yetú le taꞌnë́ꞌ yelaꞌquëꞌ, le
chrö ́ꞌgaczëꞌ bröli bönniꞌ zian naꞌ tunëꞌ rusbö ́, len yelatiꞌz cuguluhuöatëꞌ cutu
nözcnëꞌ bizx quië naꞌ nudubquëꞌ niꞌ. 33Niꞌr gulabijëꞌ Alejandro ladj bunách
zian naꞌ bönniꞌ judío, atiꞌ guludxiguëꞌë lëꞌ lauquëꞌ. Buluꞌë len nëꞌë Alejandro
naꞌ, quië laꞌböꞌë dxiz, le guꞌnnëꞌ guꞌë didzaꞌ gaclen yuguꞌ bönniꞌ judío naꞌ
laugac yúguꞌtë bunách naꞌ. 34 Catiꞌ gláquibeꞌinëꞌ naquëꞌ judío, gluꞌë tsazxö́n
zidzj didzaꞌ yúguꞌtëꞌ gdu ca chop hora, taꞌnë́ꞌ:
―Náctërnu zxön Diana, dios queëruꞌ rëꞌu bunách Éfeso.
35Niꞌr benëꞌ bönniꞌ uzúj qui yúlahuiꞌ ga laꞌbö́ꞌ dxiz bunách zian naꞌ, gnëꞌ:
―BönniꞌÉfeso,nö́zigacyúguꞌtëbunáchzoani gdauꞌqueënuDiana, dios zxön.

Rëꞌu ni, bunách Éfeso, run chiꞌiruꞌ gdauꞌ naꞌ lencaꞌ bdauꞌ naꞌ böxj ga zoaruꞌ,
bruj luzxbá. 36Nutu nu gac táꞌbagaꞌ lë ni. Qui lë ni naꞌ run bayúdx soaliꞌ dxiz,
len cutu bi gúntëzliꞌ. 37Nachë́ꞌgacliꞌ‑nëꞌ ni bönniꞌ ni, len cutu taꞌbanëꞌ le dzöꞌ
gdauꞌ, len cutu taꞌnë́ xöhuëꞌë queënu dios queëliꞌ. 38Qui lë ni naꞌ, chquiꞌ zoa
didzaꞌ bizxj quequëꞌ Demetrio len bönniꞌ bëdx guia plata nacuáꞌlenëꞌ lëꞌ, len
nútiꞌtëz bönniꞌ, dë latj ga nu uzë́ nag lequëꞌ, atiꞌ zoa nu cuequi xbey lequëꞌ. Niꞌ
huac luquí lzaꞌquëꞌ tuëꞌyetúëꞌ. 39Naꞌa, chquiꞌdëyetú le gnabliꞌ, huacucaꞌnruꞌ
tsahuiꞌ lei catiꞌ ludúb bönniꞌ yúlahuiꞌ ca naꞌ rna bëꞌ yúlahuiꞌ. 40 Zoa banádx nu
uquí rëꞌu niꞌa qui rusbö́ ni guc naꞌa, gna rdáꞌbagaꞌruꞌ yúlahuiꞌ. Cutu bi gac
quíxjöꞌruꞌ bizx quië guc rusbö ́ ni.

41Catiꞌ budx bëꞌë didzaꞌ ni, busölëꞌë lidxgac bunách zian naꞌ nudubgac niꞌ.

20
Zijëꞌ Pablo luyúMacedonia len luyú Grecia

1 Catiꞌ gröꞌ dxi rusbö ́ naꞌ guc lu yödz Éfeso, bulidzëꞌ Pablo yuguꞌ bönniꞌ
taꞌyejlëꞌë Cristo, atiꞌ bchiziëꞌ icj nagquëꞌ didzaꞌ. Gdöd niꞌ bunidëꞌ lequëꞌ len laꞌ
buláꞌalentëꞌ lequëꞌ. Brujëꞌ niꞌ atiꞌ gyijëꞌ luyú Macedonia. 2Gdödëꞌ yuguꞌ yödz
luyúniꞌ, ruzéjniꞌtsquinëꞌbö́chiꞌruꞌnacuꞌëniꞌ, atiꞌ gdödniꞌbdxinëꞌ luyúGrecia.
3Niꞌ gzoëꞌ Pablo gdu ca tsonn beoꞌ. Catiꞌ chzoa cuenëꞌ tu lëꞌi barco tsijëꞌ luyú
Siria, gúquibeꞌinëꞌ taꞌbö́ꞌ nisiëꞌ lëꞌ bönniꞌ judío quië laꞌzönëꞌ lëꞌ. Qui lë ni naꞌ

bguel‑lëꞌë nöz zhuöjëꞌ luyúMacedonia, atiꞌ bdxinëꞌ yödz Filipos. 4Zjáclenëꞌ lëꞌ
tsazxö́n Sópater, zxiꞌnëꞌ Pirro, bönniꞌ Berea, len Aristarco len Segundo, yuguꞌ
bönniꞌ Tesalónica, len Gayo, bönniꞌ Derbe, lencaꞌ biꞌi Timoteo len Tíquico len
Trófimo, yuguꞌ bönniꞌ Asia. 5 Niꞌr yajnörquëꞌ lahuëꞌ Pablo bönniꞌ ni, yjaquëꞌ
yödzTroas, ganiꞌgulabözëꞌ lëꞌ. 6LuyödzFiliposnaꞌ, nedaꞌ, Lucas, yajtsagaꞌ‑nëꞌ
Pablo. Catiꞌ chgdöd lni catiꞌ tahuëꞌ bönniꞌ judío yöt xtil cunazíꞌ xnëꞌi, gyaztuꞌ
tu lëꞌi barco len buzaꞌtuꞌ Filipos naꞌ. Gdöd gayuꞌ dza budzagtuꞌ bönniꞌ niꞌ
yajnörquëꞌ lahuëꞌ Pablo, yjaquëꞌ Troas, atiꞌ niꞌ bugaꞌntuꞌ gadx dza.

Le benëꞌ Pablo lu yödz Troas
7Dza domingo guludubëꞌ bönniꞌ taꞌyejlëꞌë Cristo quië lahuëꞌ yöt xtil le rusáꞌ

ládxiꞌruꞌ ca gutiëꞌ Jesucristo. Niꞌ busëdnëꞌ lequëꞌ Pablo, len le ral‑laꞌ uzë́ꞌë niꞌ
catiꞌ zaꞌ reníꞌ dza naꞌ, xtsey bëꞌë didzaꞌ, ga bdxintë gdöd ladxiꞌ yël. 8 Ga niꞌ
nudubquëꞌ nac lu yuꞌu xtsaꞌ, atiꞌ nacuáꞌ niꞌ zian le taꞌgúꞌu yeníꞌ. 9 Zoabiꞌ niꞌ
biꞌi Eutico, röꞌbiꞌ ga raꞌa leniꞌqui yuꞌunaꞌ, atiꞌnadö́dr yëlqueëbiꞌ le rtunn lban
runëꞌ Pablo. Ga niꞌ röꞌbiꞌ rasbiꞌ biꞌi naꞌ nac ga bunn cuia yuꞌu, atiꞌ raszbiꞌ caꞌ
gbíxtëbiꞌ, böxjbiꞌ ga bdxíntëbiꞌ zxan yuꞌu. Náttëbiꞌ gululisëꞌ‑biꞌ. 10Bötjëꞌ Pablo
zxan yuꞌu naꞌ, atiꞌ yajxóëꞌ lëbiꞌ, len bunidëꞌ‑biꞌ. Niꞌr gudxëꞌ nup nacuáꞌ niꞌ:
―Cutu gadxi gdzö́biliꞌ. Nabanbiꞌ.
11Catiꞌ chbubenëꞌ xtsaꞌPablo, gdel‑lëꞌë yöt xtil, gdahuëꞌ. Niꞌr bë́ꞌlenëꞌ lequëꞌ

didzaꞌ Pablo ga bdxintë zil bal. Gdöd niꞌ burujëꞌ niꞌ. 12 Biꞌi bönniꞌ raꞌbán naꞌ
gbixbiꞌ, nabanbiꞌ guluchë́ꞌë‑biꞌ len szxöni guluzíꞌ zxönëꞌ.

Ca guc bdxintuꞌMileto
13 Gnörtuꞌ yajchentuꞌ lëꞌi barco, atiꞌ gdödtuꞌ ga bdxintuꞌ yödz Asón quië

tsajtsagtuꞌ‑nëꞌ niꞌ Pablo, gac ca naꞌ chben xtídzaꞌtuꞌ, le guꞌnnëꞌ Pablo tsijëꞌ niꞌ
sëꞌiz niꞌë. 14 Catiꞌ chbudzagtuꞌ‑nëꞌ lu yödz Asón naꞌ, grénlenëꞌ netuꞌ lëꞌi barco,
atiꞌ gyeajtuꞌ Mitilene. 15Buzáꞌ niꞌ barco, atiꞌ dza buróp bdxintuꞌ töd li ga zoa
luyúbidxnazíꞌ leiQuío, atiꞌyetúdza caꞌgdödtuꞌ töd li gadëSamos lenbdxintuꞌ
yödz Trogilio ga niꞌ gzoatuꞌ tu chiꞌi. Yetú dza caꞌ bdxintuꞌ yödz Mileto. 16 Cni
bentuꞌ le chbenëꞌ queëꞌ Pablo tödzëꞌÉfeso, cui tseynëꞌ luyúAsia, le run bayúdx
soëꞌ Jerusalén catiꞌ nac dza Pentecostés chquiꞌ sáquiꞌnëꞌ.

Didzaꞌ bëꞌë Pablo lu yödzMileto
17 Catiꞌ niꞌ zoëꞌ Pablo lu yödz Mileto, bsölëꞌë nu yajlídz bönniꞌ gul tun chiꞌë

bunách queëꞌ Cristo nacuꞌë Éfeso. 18 Catiꞌ guladxinëꞌ ga zoëꞌ Pablo, lëꞌ gudxëꞌ
lequëꞌ:
―Lbiꞌiliꞌ chnö́ziczliꞌ ca bénteczaꞌ ga zoaliꞌ ga gdel‑laꞌ bdxinaꞌ luyú Asia.

19Yuguꞌ dza benaꞌ xchinëꞌ Xanruꞌ lu yöl‑laꞌ nöxj ladxiꞌ, ga bdxintë grödxaꞌ niꞌa
queëliꞌ, atiꞌ zian le guc quiaꞌ le gzxiꞌ bëꞌ nedaꞌ niꞌa qui le cunác glunëꞌ quiaꞌ
bunách judío cutaꞌyejlëꞌ. 20Bénteczaꞌ lban ga zoaliꞌ qui yúguꞌtë le ruziꞌliꞌ xbey,
lenbusëddaꞌ lbiꞌiliꞌyalj lulu ganudubliꞌ len gapnac lu yuꞌu lidxliꞌ. 21Benaꞌ lnaꞌ
lau laugac bunách judío len laugac bunách gzaꞌa quië lubíꞌi ládxiꞌgac, luhuöác
queëꞌDios, len laꞌyejlëꞌ Xanruꞌ Jesucristo. 22Naꞌa, chnunëꞌ quiaꞌDios Böꞌ Laꞌy
tsijaꞌ Jerusalén, len cutu nözdaꞌ bizxa gac quiaꞌ niꞌ. 23 Yúguꞌtë yödz ga rdaꞌ,
rguíxjöiꞌnëꞌ nedaꞌ Dios Böꞌ Laꞌy, rëꞌ nedaꞌ laꞌguꞌë nedaꞌ lidx guia len lusacaꞌ
ziꞌë nedaꞌ bönniꞌ judío cutaꞌyejlëꞌ. 24 Cutu bi runi nedaꞌ qui lë naꞌ gac, zal‑laꞌ
gatiaꞌ o cugatiaꞌ, san ruiꞌ ládxiꞌzgaꞌ udx gunaꞌ le chbdel‑laꞌa runaꞌ, quië gunaꞌ
dxinnaꞌbudödëꞌ lu naꞌaXanruꞌ Jesús, le nac gunaꞌ lbanqui didzaꞌdxiꞌa canac
le ruzáꞌ ladxëꞌë queëruꞌ Dios. Cni gunaꞌ len yöl‑laꞌ rudziji.

25 ’Naꞌa, yúguꞌtëliꞌnaꞌ chbenaꞌ lban lauliꞌ ca rnabëꞌëDios, nözdaꞌ cuturgléꞌiliꞌ
nedaꞌ. 26Qui lëninaꞌ, lenacz rëpaꞌ lbiꞌiliꞌnaꞌadza. Cutunabagaꞌanedaꞌqueëliꞌ

nituliꞌ lbiꞌiliꞌ. 27Cutu bi bucáchiꞌdaꞌ lbiꞌiliꞌ, san gdíxjöiꞌdaꞌ lbiꞌiliꞌ yúguꞌtë le rnëꞌ
Dios. 28 Qui lë ni naꞌ, gul‑gún chiꞌi cuinliꞌ, len gul‑gún chiꞌi yúguꞌtë bunách
queëꞌ Cristo, le nuzóëꞌ libiꞌliꞌ Dios Böꞌ Laꞌy quië uyuliꞌ lequëꞌ, len gun chiꞌiliꞌ
bunáchqueëꞌXanruꞌ, Nu naꞌ, ulázquequëꞌ gutiëꞌ, bulaljëꞌ xchönëꞌ le böáꞌuinëꞌ
lequëꞌ. 29Chnözdaꞌ, töd uzáꞌa ga zoaliꞌ, laꞌyáz ga zoaliꞌ nup lëꞌni lusnít bunách
queëꞌ Cristo, lunëꞌ ca tunbaꞌ böꞌcuꞌ zugaꞌ sniaꞌ, tuꞌsnitbaꞌ yuguꞌ böꞌcuꞌ zxilaꞌ.
30Laꞌrujëꞌbönniꞌnútsaꞌquëꞌ ladjliꞌ, atiꞌ luꞌë didzaꞌ cunáczquië lubijëꞌquégaczëꞌ
nup taꞌyejlëꞌ Cristo nútsaꞌgac ladjliꞌ. 31 Qui lë ni naꞌ, gul‑zóa ban ladxiꞌ len
gul‑tsajnéy ca benaꞌ nedaꞌ gdu ca tsonn iz, rël len të dza buchiziaꞌ icj nagliꞌ
tu tuliꞌ ga bdxintë grödxaꞌ queëliꞌ.

32 ’Naꞌa, böchiꞌ lzaꞌadauꞌ, rguꞌa lbiꞌiliꞌ lunëꞌëDios. Rnabaꞌ lahuëꞌuzáꞌ ladxëꞌë
queëliꞌ, gunëꞌ ca rna xtidzëꞌë. Dios gunëꞌ lbiꞌiliꞌ tsutsu len gunëꞌ ga gdél‑liꞌliꞌ
gunliꞌ tsazxö ́n nup nubijëꞌ quizi queëꞌ. 33Gatga gzë ladxaꞌa le naqui quequëꞌ
böchiꞌ lzaꞌa. Cutu gzë ladxaꞌa dumí, o lariꞌ quequëꞌ. 34 Nö́ziczliꞌ dxiꞌa, naꞌ
cuinczaꞌbenaꞌdxinquiëgacgaꞌuaꞌ lebyadzjquiaꞌ lenquegacnupgulacuaꞌlen
nedaꞌ. 35Ca nac yúguꞌtë le benaꞌ, buluiꞌidaꞌ lbiꞌiliꞌ cni ral‑laꞌ gunruꞌ dxin quië
gac gáclenruꞌ nup bi taꞌyadzji. Ral‑laꞌ tsajneyruꞌ didzaꞌ bëꞌë Xanruꞌ Jesús, gnëꞌ:
“Uzíꞌr xbey nu bi runö ́dzj ca nu bi rziꞌ.”

36CatiꞌbudxbëꞌëdidzaꞌniPablo, buzechuzxibëꞌ, atiꞌbenëꞌ tsazxö́nyúguꞌtëꞌ,
gululidzëꞌ Dios. 37 Niꞌr gulabödxëꞌ yúguꞌtëꞌ, atiꞌ gulunidëꞌ yenëꞌ Pablo, len
glahuëꞌ lëꞌ bzxidu. 38Cni glunëꞌ le guluhuiꞌnnëꞌ niꞌa qui didzaꞌ naꞌ bëꞌë Pablo,
gnëꞌ: “Cutur gléꞌiliꞌ nedaꞌ.” Tsazxö́n yjáclenëꞌ lëꞌ, guladxinëꞌ ga grenëꞌ lëꞌ lëꞌi
barco.

21
Zijëꞌ Pablo Jerusalén

1 Gdöd buláꞌalentuꞌ lequëꞌ, gyuꞌutë nöz barco naꞌ, atiꞌ tinz gyeajtuꞌ ga zoa
luyú bidx nazíꞌ lei Cos. Dza buróp naꞌ, gdödtuꞌ yetú latj nazíꞌ lei Rodas, atiꞌ
buzaꞌtuꞌ niꞌ len bdxintuꞌ yödz Pátara. 2 Niꞌ yajxácaꞌtuꞌ barco yubl zeaj luyú
Fenicia. Grentuꞌ lëꞌi barco naꞌ, atiꞌ gyuꞌutë nöz. 3Gdödtuꞌ ga naláꞌ Chipre, dë
tslaꞌa yögl, atiꞌ gyeajtuꞌ luyú Siria. Niꞌ gyaz barco naꞌ lu yödz Tiro, le ral‑laꞌ
tsajcáꞌn niꞌ yuaꞌ dzöꞌ lëꞌi barco naꞌ. 4 Lu yödz Tiro naꞌ yajxácaꞌtuꞌ bönniꞌ niꞌ
taꞌyejlëꞌë Cristo, atiꞌ niꞌ bugáꞌnlentuꞌ lequëꞌ gdu gadx dza. Le chbuluiꞌinëꞌ
lequëꞌ Dios Böꞌ Laꞌy le ral‑laꞌ gac queëꞌ Pablo, glëꞌ lëꞌ cutu tsijëꞌ Jerusalén.
5Catiꞌ chbzaꞌa dza naꞌ, burujtuꞌ niꞌ, atiꞌ tsazxö́n gulazáꞌlenëꞌ netuꞌ yúguꞌtëꞌ len
yuguꞌ ngul quequëꞌ len yuguꞌ biꞌi quequëꞌ, ga bdxíntëtuꞌ niꞌl raꞌ yödz naꞌ. Raꞌ
nis zxönniꞌbuzechuzxibtuꞌ lenbulidztuꞌ‑nëꞌDios. 6Budxbunidaꞌ lzaꞌtuꞌ tutuꞌ
yetutuꞌ, bubentuꞌ lëꞌi barco, atiꞌ lequëꞌ yhuöjquëꞌ lidxquëꞌ.

7Buzaꞌtë barco naꞌ lu yödz Tiro, atiꞌ ga yajséy bdxin lu yödz Tolemaida. Niꞌ
burujtuꞌ lëꞌi barco naꞌ. Bugaptuꞌ Dios bö́chiꞌruꞌ nacuꞌë niꞌ, atiꞌ bugáꞌnlentuꞌ
lequëꞌ tu dza. 8Catiꞌ zaꞌ reníꞌ yetú dza, burujëꞌ niꞌ Pablo, atiꞌ dzagtuꞌ‑nëꞌ netuꞌ
gyeajtuꞌ yödz Cesarea. Niꞌ gyaztuꞌ lu yuꞌu lidxëꞌ Felipe, atiꞌ bugáꞌnlentuꞌ lëꞌ.
Runëꞌ lban qui didzaꞌ dxiꞌa Felipe naꞌ, len bitsëꞌë gadxëꞌ bönniꞌ niꞌ gulucuꞌë
dza niꞌtë quië láclenëꞌ bunách queëꞌ Cristo. 9 Nacuaꞌbiꞌ tap biꞌi ngul raꞌbán
queëꞌ Felipe naꞌ, tuiꞌbiꞌ didzaꞌ uláz queëꞌDios. 10Gdöd gdzeytuꞌniꞌ chop tsonn
dza, niꞌr bdxinëꞌAgabo, bönniꞌ ruꞌë didzaꞌuláz queëꞌDios, narujëꞌ luyú Judea.
11Bönniꞌ ni duyúëꞌ netuꞌ, atiꞌ gdel‑lëꞌë pan guid queëꞌ Pablo. Béguëꞌë niꞌa naꞌ
cuinëꞌ, gnëꞌ:
―Cni rnëꞌ Dios Böꞌ Laꞌy: “Cni lunëꞌ bönniꞌ judío nacuꞌë Jerusalén. Lúguëꞌë

bönniꞌ ni naqui queëꞌ pan guid ni, atiꞌ ludödëꞌ lëꞌ lu naꞌgac bunách gzaꞌa.”

12Catiꞌ byö́nituꞌ didzaꞌ ni, gútaꞌyutuꞌ lahuëꞌ Pablo, netuꞌ len nup nacuáꞌ niꞌ,
cui tsijëꞌ Jerusalén. 13Bubiꞌë didzaꞌ Pablo, gnëꞌ:
―¿Bizxani runliꞌ, rbödxliꞌ len rushuíꞌniliꞌnedaꞌ? Nedaꞌ chzoaczaꞌ sinaꞌ, clëgz

lúguëꞌë nedaꞌ, san gatiaꞌ caꞌ Jerusalén niꞌa queëꞌ Xanruꞌ Jesús.
14Le cutu gzxáquiꞌtuꞌ‑nëꞌ didzaꞌ, cutur bi gudxtuꞌ‑nëꞌ, atiꞌ gnatuꞌ:
―Gac ca dzag ladxëꞌë Xanruꞌ.
15 Catiꞌ chguladö ́d dza naꞌ, bupaꞌtuꞌ queëtuꞌ, atiꞌ gyeajtuꞌ Jerusalén.

16 Gulazáꞌlenëꞌ netuꞌ laꞌquëꞌ bönniꞌ taꞌyejlëꞌë Cristo, nacuꞌë Cesarea, atiꞌ
dzaguëꞌ lequëꞌ Mnasón, bönniꞌ Chipre. Rejlëꞌë Cristo dza niꞌtë, atiꞌ ral‑laꞌ
tsajgaꞌntuꞌ lidxëꞌ bönniꞌ ni.

Pablo rajyúëꞌ Jacobo
17 Catiꞌ bdxintuꞌ Jerusalén, len yöl‑laꞌ rudziji quequëꞌ glunëꞌ netuꞌ ba laꞌn

bö ́chiꞌruꞌ niꞌ taꞌyejlëꞌë Cristo. 18Dza buróp naꞌ gyázlenëꞌ netuꞌ Pablo lu yuꞌu,
yajyutuꞌ‑nëꞌ Jacobo, atiꞌ nudubquëꞌ niꞌ yúguꞌtë bönniꞌ gul tun chiꞌë bunách
queëꞌ Cristo nacuꞌë Jerusalén. 19Catiꞌ chbugapëꞌ Dios lequëꞌ Pablo, buluiꞌinëꞌ
lequëꞌ yúguꞌtë le benëꞌ Dios lu nëꞌë lëꞌ ga nacuáꞌ bunách gzaꞌa. 20 Catiꞌ
gulayönnëꞌ lë ni, gulaguꞌë Dios yöl‑laꞌ ba. Niꞌr glëꞌ Pablo:
―Rléꞌicznuꞌ, bö ́chiꞌtuꞌ, cátiꞌga zian gayuꞌë bönniꞌ judío taꞌyejlëꞌë Cristo, atiꞌ

tuntsquëꞌ ba laꞌn zxba queëꞌ Moisés yúguꞌtëꞌ. 21 Chgulayönnëꞌ yuguꞌ le tuiꞌ
quiuꞌ didzaꞌ bunách, taꞌná rguꞌu yöl‑luꞌu yúguꞌtë bönniꞌ judío nútsaꞌquëꞌ ladj
bunách gzaꞌa, quië lucaꞌnëꞌ le gna bëꞌë Moisés, len rna béꞌinuꞌ lequëꞌ cu
laꞌchuguëꞌ lu xpë ́laꞌcbiꞌ biꞌi bö́nniꞌdauꞌ quequëꞌ, len cu lunëꞌ ba laꞌn yuguꞌ le
nalë́biruꞌ runruꞌ rëꞌu, bunách judío. 22 ¿Nacx gunruꞌ naꞌa? Hualaꞌrúj bunách
zian catiꞌ laꞌyöni chbdxinuꞌ ni. 23Naꞌa, ben lë ni rëtuꞌ liꞌ. Nacuáꞌlenëꞌ netuꞌ ni
tapëꞌ bönniꞌ, chnazíꞌ lu naꞌquëꞌ lahuëꞌ Dios tu le lunëꞌ. 24 Bchëꞌë quiuꞌ yuguꞌ
bönniꞌ ni, len ben tsazxö ́n lequëꞌ gun dxiꞌa cuinliꞌ ca nac qui gdauꞌ, len gdizxj
liꞌ le ral‑laꞌ laꞌguizxjëꞌquië lunyutuz icjquëꞌ. Niꞌr laꞌnöznëꞌyúguꞌtë bönniꞌ judío
cutunacz lë naꞌ taꞌnë́ꞌquiuꞌ, san lëzcaꞌ liꞌ runuꞌ le nac dxiꞌa len runuꞌ ca rnabëꞌ
zxba queëꞌ Moisés. 25 Ca nac quegac bunách gzaꞌa, nup niꞌ chtaꞌyejlëꞌ Cristo,
chben xtídzaꞌtuꞌ len buzujtuꞌ lu guich ca ral‑laꞌ lunëꞌ. Cutu run bayúdx lun
chiꞌë yuguꞌ lë ni tunëꞌ bönniꞌ judío, san tuz:
Cu lahuëꞌ le taꞌgúꞌu bunách laugac bdauꞌ guiöj bdauꞌ yag,
Len cu lahuëꞌ rön,
Len cu lahuëꞌ xpë ́laꞌcbaꞌ böaꞌ guixiꞌ cunarujcbaꞌ rön,
Len cu lunëꞌ le cunác.

Taꞌzönëꞌ Pablo löꞌa gdauꞌ
26Niꞌr bchëꞌë queëꞌ Pablo tapëꞌ bönniꞌnaꞌ, atiꞌ dza burópniꞌ ben dxiꞌa cuinëꞌ

tsazxö́n len lequëꞌ ca nac qui gdauꞌ. Niꞌr gyaziëꞌ löꞌa gdauꞌ, quië gac bëꞌ bizxa
dza udx lunëꞌ le tuꞌún dxiꞌa cuinquëꞌ, dza niꞌ ral‑laꞌ tsjuaꞌquëꞌ le laꞌguꞌë lahuëꞌ
Dios qui queëquëꞌ. 27Catiꞌ chzoa gzaꞌa gadx dza naꞌ, gulaléꞌinëꞌ Pablo laꞌquëꞌ
judío narujquëꞌ luyú Asia, zoëꞌ löꞌa gdauꞌ. Glunëꞌ ga glun rusbö ́ bunách zian,
atiꞌ gulazönëꞌ Pablo. 28Gluꞌë zidzj didzaꞌ, taꞌnë́ꞌ:
―Gul‑gaclen netuꞌ, bönniꞌ Israel. Bönniꞌ ni yúguꞌtë latj rusëdnëꞌ yúguꞌtë

bunách lucáꞌn caꞌz yödz queëruꞌ len zxba queëꞌ Moisés, len gdauꞌ queëruꞌ ni.
Naꞌa, chgluꞌë gdauꞌ ni yuguꞌ bönniꞌ gzaꞌa. Cni runëꞌ, run ditjnëꞌ latj laꞌy ni.

29Cni gulanë́ꞌ le gulaléꞌinëꞌ Pablo ziꞌal lu yödz dzaguëꞌ Trófimo, bönniꞌ Éfeso,
len táquinëꞌ gluꞌë gdauꞌ bönniꞌ ni.

30 Cni guc, guludúb yúguꞌtë bunách yödz, len gulaguirëꞌ niꞌ. Niꞌr gulazönëꞌ
Pablo len glaꞌyjëꞌ lëꞌ, gulubijëꞌ lëꞌ löꞌa gdauꞌ, atiꞌ laꞌ guluseyjtëꞌ ga nu ryaz
löꞌa gdauꞌ naꞌ. 31 Catiꞌ chtáquicznëꞌ ludöddëꞌ Pablo, bdxin didzaꞌ lahuëꞌ bönniꞌ

blau nacuꞌë lu nëꞌë bönniꞌ rjaquëꞌ gdil‑l. Byönnëꞌ tun rusbö ́ yúguꞌtë bunách
Jerusalén. 32 Laꞌ butubtëꞌ bönniꞌ rjaquëꞌ gdil‑l len bönniꞌ taꞌná béꞌinëꞌ lequëꞌ
bönniꞌ blau ni, atiꞌ jaréluꞌë gyéajlenëꞌ lequëꞌ ga naꞌ tun rusbö ́ bunách naꞌ. Catiꞌ
gulaleꞌi bunáchniꞌbönniꞌblaunaꞌnacuꞌë lunëꞌëbönniꞌ rjaquëꞌgdil‑l, lenbönniꞌ
naꞌ rjaquëꞌ gdil‑l, gulusanëꞌ taꞌguinëꞌ Pablo. 33Niꞌr gbiguëꞌë bönniꞌ blau naꞌ,
len gzxönëꞌ Pablo, atiꞌ gna béꞌinëꞌ bönniꞌ rjaquëꞌ gdil‑l lúguëꞌë lëꞌ chop du guia.
Gdöd niꞌ gnabnëꞌ bunách zian niꞌ, rnëꞌ:
―¿Nuzxa caz bönniꞌ ni, len bizxa benëꞌ?
34 Taꞌbödxyaꞌa bunách zian naꞌ, len qui queëgac ca taꞌná. Cni guc, cutu bi

guc tséjniꞌnëꞌ bönniꞌ blau naꞌ, le tun rusbö ́ bunách naꞌ, atiꞌ gna béꞌinëꞌ bönniꞌ
rjaquëꞌ gdil‑l laꞌchë ́ꞌë Pablo lu yuꞌu zxön ga tuꞌdubëꞌ bönniꞌ rjaquëꞌ gdil‑l.
35 Catiꞌ guladxinëꞌ ga nac niꞌyëpiꞌ qui yuꞌu zxön naꞌ, gluiꞌnëꞌ Pablo bönniꞌ naꞌ
rjaquëꞌ gdil‑l, le dxíadiꞌigac lequëꞌ bunách zian, 36 le zaꞌc cúdzuꞌquëꞌ bunách
naꞌ, taꞌbödxyaꞌa, taꞌná:
―Gul‑döddëꞌ.
Didzaꞌ bëꞌë Pablo uláz queëꞌ laugac bunách

37Catiꞌniꞌgulazú lauquëꞌ laꞌguꞌëPablo luyuꞌuzxönniꞌ, lëꞌgudxëꞌbönniꞌblau
naꞌ nacuꞌë lu nëꞌë bönniꞌ rjaquëꞌ gdil‑l, gnëꞌ:
―¿Naruꞌ gunnuꞌ latj gyëpaꞌ liꞌ tu didzaꞌ?
Bönniꞌ blau naꞌ gudxëꞌ Pablo:
―¿Ractsuꞌ didzaꞌ griego? 38 ¿Naruꞌ clëg liꞌ bönniꞌ Egipto naꞌ dza lahui niz

butubëꞌ bönniꞌ guladáꞌbaguëꞌë yúlahuiꞌ, atiꞌ bchëꞌë lu latj caꞌz gdu choaꞌ gayuꞌë
bönniꞌ gdödi bunách?

39Niꞌr gudxëꞌ lëꞌ Pablo, gnëꞌ:
―Le nactë nacaꞌ nedaꞌ judío. Guljaꞌ Tarso, yödz blau luyú Cilicia. Rátaꞌyuaꞌ

lauꞌ gunnuꞌ nedaꞌ latj guꞌa didzaꞌ laugac bunách ni.
40Bëꞌë lëꞌ latj bönniꞌblaunaꞌ, atiꞌ gzuinëꞌPablo ganacniꞌyëpiꞌ, len bchis nëꞌë

quië laꞌcuáꞌ dxiz bunách zian niꞌ. Catiꞌ chgulacuꞌë dxiz, bë́ꞌlenëꞌ lequëꞌ didzaꞌ
Pablo lu didzaꞌ hebreo.

22
1Cni gnëꞌ Pablo:
―Lbiꞌiliꞌ, bönniꞌ gul, len lbiꞌiliꞌ böchaꞌa. Gul‑zë́ nagliꞌ le gyëpaꞌ lbiꞌiliꞌ ca nac

le runaꞌ.
2Catiꞌ gulayönnëꞌ ruꞌë didzaꞌ hebreo, gulacuaꞌrëꞌ dxiz. Gudxëꞌ lequëꞌ Pablo,

rnëꞌ:
3 ―Nacczaꞌ nedaꞌ judío. Guljaꞌ lu yödz Tarso luyú Cilicia, san gzxönaꞌ

lu yödz ni, atiꞌ busëdnëꞌ nedaꞌ Gamaliel gdu ca nac zxba quequëꞌ xuz
xtauꞌruꞌ. Bëꞌtecz ladxaꞌa gyij ladxaꞌa Dios ca runliꞌ lbiꞌiliꞌ naꞌa. 4 Ziꞌal gdxia
ládxiꞌgacaꞌ‑nëꞌ bönniꞌ nazíꞌ lu naꞌquëꞌ xtidzëꞌë Cristo, len bchë́ꞌgacaꞌ‑nëꞌ ga
latiëꞌ. Gzxö́ngacaꞌ‑nëꞌ, len glúꞌgacaꞌ‑nëꞌ lidx guia, yuguꞌ bönniꞌ len ngul.
5 Lëzcaꞌ huac lunëꞌ lnaꞌ lau qui le glunëꞌ yuguꞌ bxuz uná bëꞌ len bönniꞌ gul
tuꞌzejniꞌi. Glunëꞌ guich uná bëꞌ le yjuꞌa ga nacuꞌë bö́chiꞌruꞌ judío lu yödz
Damasco. Gyijaꞌ niꞌ tsajxö ́ngacaꞌ nup niꞌ taꞌyejlëꞌ Cristo, quië duchë́ꞌgacaꞌ‑nëꞌ
nágaꞌquëꞌ Jerusalén ni, quië lacquëꞌ zxguiaꞌ.

Rguíxjöꞌë Pablo ca böaquëꞌ queëꞌ Cristo
6Niꞌr gnëꞌ Pablo:
―Catiꞌ niꞌ zijaꞌ laꞌ nöz, len ziꞌa gdxinaꞌ Damasco, guc gdu huagbídz, tu tsalz

gyëp yös yeníꞌ zaꞌ luzxbá, le buzeníꞌ ga naꞌ zijaꞌ. 7 Laꞌ yjö ́taꞌteaꞌ lyu, len
byöndaꞌ chiꞌi Nu gudx nedaꞌ: “Saulo, Saulo, ¿bizx quië rbia ladxuꞌu nedaꞌ?”
8 Niꞌr gnabdaꞌ lëꞌ, gniaꞌ: “¿Nuzxa liꞌ, Xan?” Lëꞌ gudxëꞌ nedaꞌ: “Nedaꞌ ni

Jesús, bönniꞌ Nazaret. Nédaꞌczaꞌ rbia ladxuꞌu.” 9 Gulaleꞌicz yeníꞌ naꞌ nup niꞌ
gulacuaꞌlen nedaꞌ, len gladxi, san cutu gulayöni chiꞌi Nu naꞌ bulídz nedaꞌ.
10Niꞌr gudxaꞌ‑nëꞌ: “¿Nacx gunaꞌ, Xan?” Xanruꞌ gudxëꞌ nedaꞌ: “Gyas, len gyeaj
Damasco. Niꞌ zoa nu guië liꞌ ca nac yúguꞌtë le ral‑laꞌ gunuꞌ.” 11 Le cutur bi
rléꞌidaꞌ le budíꞌi lahuaꞌ yös yeníꞌ naꞌ gyëptsca, qui lë ni naꞌ gulaguel‑lëꞌë naꞌa
bönniꞌ dzagquëꞌ nedaꞌ, atiꞌ gulachë ́ꞌë nedaꞌ ga bdxinteaꞌ Damasco.

12 ’Niꞌ zoëꞌ Ananías, bönniꞌ runëꞌ gdu ca rna bëꞌ zxba queëꞌ Dios, atiꞌ tunëꞌ
lëꞌ ba laꞌn bönniꞌ judío nacuꞌë Damasco. 13 Bdxinëꞌ ga zoaꞌ Ananías naꞌ, len
gudxëꞌ nedaꞌ: “Saulo, böchaꞌa, huöalj yöj lauꞌ.” Laꞌ niꞌz böalj yöj lahuaꞌ, atiꞌ
bléꞌidaꞌ lëꞌ. 14 Lëꞌ gudxëꞌ nedaꞌ: “Dios quequëꞌ xuz xtauꞌruꞌ, dza niꞌtë gröczëꞌ
liꞌ quië gnöznuꞌ le rëꞌncznëꞌ Lëꞌ, len gléꞌinuꞌ‑nëꞌ Bönniꞌ tsahuiꞌ, Lëczëꞌ Zxiꞌnëꞌ,
len yönnuꞌ le guiëꞌ liꞌ Lëczëꞌ. 15Cni gac, le ral‑laꞌ gunuꞌ lnaꞌ lau queëꞌ Lëꞌ laugac
yúguꞌtëbunách,quíxjöiꞌnuꞌ lequëꞌ canac le chbléꞌinuꞌ len le chbyönnuꞌ. 16Naꞌa,
¿bizx quië rdzeynuꞌ? Gyas, len bdil nis. Blidzëꞌ Xanruꞌ unëꞌ liꞌ dxiꞌa, ugǘëꞌ
dul‑laꞌ nabaguꞌu.”

Cristo bsölëꞌë Pablo gunëꞌ lban laugac bunách gzaꞌa
17Gnëꞌ caꞌ Pablo:
―Gdödniꞌ, catiꞌbudxinaꞌ Jerusalén, len tsalniꞌ rulidzaꞌ‑nëꞌDiosnchil gdauꞌ,

bléꞌidaꞌ tu le nac ca tu lu yël bëchcál. 18Bléꞌidaꞌ‑nëꞌ Xanruꞌ, atiꞌ gudxëꞌ nedaꞌ:
“Jareluꞌ gyeaj. Burujtë Jerusalénni, le cutu lunëꞌba laꞌn le gunuꞌ lnaꞌ lau quiaꞌ
bönniꞌ ni.” 19 Nedaꞌ gudxaꞌ‑nëꞌ: “Xan, nö́zgaccznëꞌ ca benaꞌ nedaꞌ. Gyaziaꞌ
gap nac lu yuꞌu ga tuꞌdubëꞌ tuꞌsëdëꞌ queëꞌ Dios bönniꞌ judío. Gdinaꞌ nup niꞌ
taꞌyejlëꞌ Liꞌ, len glúꞌgacaꞌ‑nëꞌ lidx guia. 20 Catiꞌ niꞌ guludöddëꞌ Esteban, bönniꞌ
niꞌ benëꞌ lnaꞌ lau quiuꞌ, lëzcaꞌ zoaꞌ niꞌ nedaꞌ, benaꞌ tuz bönniꞌ guludöddëꞌ lëꞌ le
ben chiꞌa lariꞌ nácuquëꞌ bönniꞌ naꞌ gululadxëꞌ lëꞌ guiöj.” 21 Niꞌr gudxëꞌ nedaꞌ
Xanruꞌ: “Gyeaj, le rsölaꞌa liꞌ laugac bunách gzaꞌa.”

Pablo ruíꞌlenëꞌ bönniꞌ blau didzaꞌ, bönniꞌ nacuꞌë lu nëꞌë bönniꞌ rjaquëꞌ gdil‑l
22 Niz ze lau guluzë́ nagquëꞌ didzaꞌ bëꞌë Pablo bönniꞌ judío, atiꞌ niꞌr gu-

labödxyëꞌë. Gluꞌë zidzj didzaꞌ, taꞌnë́ꞌ:
―Gul‑döddëꞌ bönniꞌ ni. Cutur ral‑laꞌ soëꞌ gbanëꞌ.
23Niꞌr le taꞌbödxyëꞌë, len taꞌchöztsquëꞌ le nácuquëꞌ lu yöl‑laꞌ rley quequëꞌ, len

tuꞌchijëꞌ bëchtö yu lu böꞌz, 24 gna bëꞌë bönniꞌ blau naꞌ nacuꞌë lu nëꞌë bönniꞌ
rjaquëꞌ gdil‑l luguꞌë Pablo yuꞌu zxön naꞌ. Lëzcaꞌ gna béꞌinëꞌ lequëꞌ laꞌguinëꞌ
Pablo quië quíxjöꞌë le nacz, quië laꞌnöznëꞌ bizx quië naꞌ taꞌbödxyëꞌë cni queëꞌ
Pablo bönniꞌ judío. 25Catiꞌ glúguëꞌë lëꞌpan guid quië laꞌguinëꞌ lëꞌ, Pablo gudxëꞌ
tu bönniꞌ nacuꞌë lu nëꞌë bönniꞌ rjaquëꞌ gdil‑l zoëꞌ niꞌ, rnëꞌ:
―¿Naruꞌdë latj quinliꞌnedaꞌ? NababaꞌRoma, atiꞌnutunuglequi xbeynedaꞌ

chquiꞌ nabagaꞌa zxguiaꞌ.
26 Catiꞌ byönnëꞌ lë ni bönniꞌ naꞌ, gyijëꞌ yajtíxjöiꞌnëꞌ bönniꞌ blau naꞌ nacuꞌë lu

nëꞌë bönniꞌ rjaquëꞌ gdil‑l. Rëꞌ lëꞌ:
―¿Bizxa caz ni runruꞌ? Bönniꞌ ni nababëꞌ Roma.
27Niꞌr bidëꞌ ga zoëꞌ Pablo bönniꞌ blau naꞌ, len gudxëꞌ lëꞌ:
―Gdixjöꞌ. ¿Naruꞌ nababuꞌ liꞌ Roma?
Pablo gudxëꞌ lëꞌ:
―Ja, nababaꞌ.
28Bubiꞌë didzaꞌ bönniꞌ blau naꞌ, gnëꞌ:
―Nedaꞌ ni, dumí zian gdizxjaꞌ quië gbabaꞌ Roma.
Niꞌr Pablo gudxëꞌ lëꞌ:
―Nedaꞌ gbabaꞌ Roma catiꞌ niꞌ guljaꞌ le nababquëꞌ Roma xuz xnaꞌa.

29 Catiꞌ gulayönnëꞌ lë ni, laꞌ gulubígaꞌtëꞌ ga zoëꞌ Pablo bönniꞌ naꞌ chzoa
laꞌguinëꞌ lëꞌ. Lëzcaꞌ, catiꞌ gnöznëꞌ nababëꞌ Roma Pablo, gúdxinëꞌ bönniꞌ blau
naꞌ le chgna bëꞌë glúguëꞌë lëꞌ.

Rdxinëꞌ Pablo lauquëꞌ bönniꞌ gdauꞌ taꞌbequi xbey
30 Dza buróp niꞌ, guꞌnnëꞌ bönniꞌ blau naꞌ gnöznëꞌ gazxj ga rëꞌ bizxa naꞌ

tuꞌquíëꞌ Pablo bönniꞌ judío. Gnabëꞌë gulusedxëꞌdu guia naꞌnáguëꞌë Pablo, atiꞌ
gna bëꞌë ludubëꞌ bxuz uná bëꞌ judío, len yúguꞌtë bönniꞌ gdauꞌ taꞌbequi xbey.
Niꞌr bubijëꞌ Pablo ga naꞌ naguꞌuquëꞌ lëꞌ atiꞌ buzóëꞌ lëꞌ lauquëꞌ.

23
1Niꞌr buyutsquëꞌ lauquëꞌ bönniꞌ gdauꞌ taꞌbequi xbey naꞌ Pablo, gnëꞌ:
―Lbiꞌiliꞌ, böchaꞌa. Ga rdxintë naꞌa rbözaꞌ dxíꞌadauꞌ. Cni nac, cutu zoa le

ruxö ́s nedaꞌ ládxiꞌdauꞌhuaꞌ lahuëꞌ Dios.
2Niꞌr gna béꞌinëꞌ nup nacuáꞌ cuit lëꞌë Pablo Ananías, bxuz blau, laꞌgapëꞌë

ruꞌë. 3Pablo gudxëꞌ lëꞌ:
―Lëzcaꞌ cni ubiꞌë quiuꞌDios, liꞌ, ruluíꞌz tsahuiꞌ cuinuꞌ. ¿Naruꞌ röꞌczuꞌ rbequi

xbeynuꞌ nedaꞌ ca rna bëꞌ zxba, san rdöd bëꞌi runuꞌ ca rna bëꞌ zxba naꞌ, rna
béꞌinuꞌ laꞌgapëꞌë nedaꞌ?

4Nup nacuáꞌ niꞌ të Pablo:
―¿Naruꞌ rulídz ziꞌtsuꞌ‑nëꞌ bxuz blau queëꞌ Dios?
5Pablo gudxëꞌ lequëꞌ:
―Lbiꞌiliꞌ, böchaꞌa. Nayúj lu guich, rna: “Cutu ulídz ziꞌu nu rna beꞌi bunách

uládz quiuꞌ”, san nedaꞌ cutu gúquibeꞌidaꞌ naquëꞌ bxuz blau.
6Niꞌr gúquibeꞌinëꞌ Pablo nacquëꞌ bönniꞌ gdauꞌ saduceo laꞌquëꞌ, atiꞌ yelaꞌquëꞌ

bönniꞌ gdauꞌ fariseo, atiꞌ bëꞌë zidzj didzaꞌ lauquëꞌ bönniꞌ gdauꞌ taꞌbequi xbey
naꞌ, gnëꞌ:
―Lbiꞌiliꞌ, böchaꞌa. Nacaꞌ bönniꞌ fariseo, len nacaꞌ zxiꞌnëꞌ bönniꞌ fariseo. Naꞌa

rbequi xbeyliꞌ nedaꞌ le runaꞌ löz lubán nup chnatgac.
7 Catiꞌ bëꞌë didzaꞌ ni Pablo, gularujëꞌ chopl bönniꞌ gdauꞌ fariseo len bönniꞌ

gdauꞌ saduceo, atiꞌ guladíl‑l didzëꞌë laꞌ légaczëꞌ. 8 Cni glunëꞌ le taꞌnë́ꞌ bönniꞌ
saduceo naꞌ cutu lubán nup chnatgac, len cutu nacuꞌë gbaz laꞌy, len cutu
nacuáꞌ böꞌ nacgaccz bunách, san taꞌyejlëꞌë bönniꞌ gdauꞌ fariseo nacz yúguꞌtë
lë ni. 9Qui lë ni naꞌ gulabödxyëꞌë. Niꞌr gulayasëꞌ bönniꞌ nazëdquëꞌ zxba queëꞌ
Dios, bönniꞌ gdauꞌ fariseo, atiꞌ guladíl‑l didzëꞌë, taꞌnë́ꞌ:
―Rusácaꞌtuꞌ queëtuꞌ cutu bi döꞌ nuꞌë bönniꞌ ni, le chquiꞌ bëꞌlen lëꞌ didzaꞌ

böꞌ naccz bunách, o chquiꞌ bë ́ꞌlenëꞌ lëꞌ didzaꞌ gbaz laꞌy queëꞌ Dios, cutu ral‑laꞌ
táꞌbagaꞌruꞌ‑nëꞌ Dios.

10Catiꞌ chtaꞌdil‑ltsca didzëꞌë bönniꞌ judíonaꞌ, gúdxinëꞌ bönniꞌ blau naꞌnacuꞌë
lu nëꞌë bönniꞌ rjaquëꞌ gdil‑l, le ráquinëꞌ luzxúzxj luquindjëꞌPablo. Niꞌr gnabëꞌë
tsjaquëꞌbönniꞌ rjaquëꞌ gdil‑l tsajliajquëꞌPablo ladj bönniꞌ judíonaꞌ, len luchë́ꞌë
lëꞌ lu yuꞌu zxön ga naꞌ tuꞌdubëꞌ bönniꞌ rjaquëꞌ gdil‑l.

11 Catiꞌ chnac chdzöꞌl laꞌ dza naꞌz, buluíꞌ lahuëꞌ Xanruꞌ ga zoëꞌ Pablo, len
gudxëꞌ lëꞌ:
―Butíp ladxuꞌu, Pablo. Ca naꞌ chbenuꞌ lnaꞌ lau quiaꞌ Jerusalén ni, lëzcaꞌ run

bayúdx gunuꞌ lnaꞌ lau quiaꞌ lu yödz Roma.
Tun xtídzaꞌquëꞌ ludöddëꞌ Pablo

12 Catiꞌ zaꞌ reníꞌ yetú dza, glun xtídzaꞌquëꞌ laꞌquëꞌ bönniꞌ judío len glun
tsutsu xtídzaꞌquëꞌ, taꞌnë́ꞌ gunëꞌ lequëꞌ zxguiaꞌ Dios chquiꞌ cutu lunëꞌ lë naꞌ
glun xtídzaꞌquëꞌ, le gulanë́ꞌ cutu caꞌ liꞌj lahuëꞌ ga gdxintë dza ludöddëꞌ Pablo.
13Nayánr ca choaꞌquëꞌ bönniꞌ naꞌ glun tsutsu xtídzaꞌquëꞌ cni. 14Yjaquëꞌ bönniꞌ
ni ga nacuꞌë bxuz uná bëꞌ len bönniꞌ gul tuꞌzéjniꞌnëꞌ bönniꞌ judío, atiꞌ gulanë́ꞌ:

―Chben tsutsu xtídzaꞌtuꞌ, gnatuꞌ gunëꞌ netuꞌ zxguiaꞌ Dios chquiꞌ cuguntuꞌ
cni, le cutu guiꞌj gágutuꞌ ga gdö́dirtuꞌ‑nëꞌ Pablo. 15Naꞌa, lbiꞌiliꞌ len yuguꞌ bönniꞌ
gdauꞌ taꞌbequi xbey, gul‑guië ́ꞌ bönniꞌ blau nacuꞌë lu nëꞌë bönniꞌ rjaquëꞌ gdil‑l
duchë ́ꞌë Pablo cxö quië gdxinëꞌ ga nudubliꞌ, gnaliꞌ rë ́ꞌniliꞌ gnábiliꞌ‑nëꞌ Pablo tu
didzaꞌ ga rëꞌ nöxj. Netuꞌ cöꞌ nistuꞌ‑nëꞌ laꞌ nöz, atiꞌ gdö́dituꞌ‑nëꞌ catiꞌ ziꞌa gdxinëꞌ
ni.

16Byö́nibiꞌ biꞌi bönniꞌ queënu ngul zanëꞌ Pablo ca naꞌ laꞌbö́ꞌ nisiëꞌ Pablo, atiꞌ
gyeajbiꞌ, len gyazbiꞌyuꞌuzxönnaꞌ, yajtíxjöiꞌbiꞌ‑nëꞌPablo. 17Pablobulidzëꞌ tuëꞌ
bönniꞌ nacuꞌë lu nëꞌë bönniꞌ rjaquëꞌ gdil‑l, len gudxëꞌ lëꞌ:
―Bchëꞌ‑biꞌ biꞌi ni lahuëꞌ bönniꞌ blau, le nuaꞌbiꞌ didzaꞌ guiëbiꞌ‑nëꞌ.
18Niꞌr gdel‑lëꞌë‑biꞌ bönniꞌ naꞌ, len bchëꞌë‑biꞌ ga naꞌ zoëꞌ bönniꞌ blau naꞌ, atiꞌ

gudxëꞌ lëꞌ:
―Bulidzëꞌ nedaꞌ Pablo, bönniꞌ naꞌ yuꞌë lidx guia, len gútaꞌyuëꞌ lahuaꞌ

dguꞌa‑biꞌ lauꞌ biꞌi ni, le rë ́ꞌnibiꞌ güíꞌlenbiꞌ liꞌ didzaꞌ.
19Gdel‑lëꞌë naꞌbiꞌ bönniꞌ blau naꞌ len bchëꞌë‑biꞌ quizi, atiꞌ gnabnëꞌ‑biꞌ, rnëꞌ:
―¿Bizxa naꞌ ral‑laꞌ guiꞌu nedaꞌ?
20Lëbiꞌ gudxbiꞌ‑nëꞌ:
―Chnunquëꞌ didzaꞌ bönniꞌ judío láꞌtaꞌyuëꞌ lauꞌ gchëꞌu‑nëꞌ Pablo cxö, quië

gdxinëꞌ lauquëꞌbönniꞌgdauꞌ taꞌbequi xbey. Lëꞌ liꞌ tëꞌnnëꞌ laꞌnabnëꞌ lëꞌ tudidzaꞌ
ga rëꞌ nöxj, 21 san liꞌ, cutu tséjlëꞌu lë naꞌ laꞌnë́ꞌ, le nayánr ca choaꞌquëꞌ taꞌbö ́ꞌ
nisiëꞌ Pablo. Chglun tsutsu xtídzaꞌquëꞌ bönniꞌ ni, taꞌnë́ꞌ gunëꞌ lequëꞌ zxguiaꞌ
Dios chquiꞌ cutu ludöddëꞌ Pablo, len cutu liꞌj lahuëꞌ ga ludödrdëꞌ lëꞌ. Naꞌa,
chnacuꞌë sinaꞌ taꞌbözëꞌ siꞌ lu naꞌu gunuꞌ lë naꞌ laꞌnabnëꞌ liꞌ.

22Niꞌr gnabéꞌinëꞌ‑biꞌbönniꞌblaunaꞌnacuꞌë lunëꞌëbönniꞌ rjaquëꞌgdil‑l, nutu
nu guiëbiꞌ lë naꞌ chgudxbiꞌ lëꞌ, atiꞌ niꞌr busölëꞌë‑biꞌ biꞌi ni.

Rdxinëꞌ Pablo lahuëꞌ Félix, bönniꞌ blau uná bëꞌ
23 Niꞌr bönniꞌ blau naꞌ bulidzëꞌ chopëꞌ bönniꞌ nacuꞌë lu naꞌquëꞌ tu tuëꞌ

tu gayuꞌë bönniꞌ rjaquëꞌ gdil‑l, atiꞌ gna béꞌinëꞌ lequëꞌ lucözëꞌ chop gayuꞌë
bönniꞌ rjaquëꞌ gdil‑l taꞌzëꞌi níꞌaquëꞌ, len tsonnlalj yu chiëꞌ bönniꞌ rjaquëꞌ gdil‑l
dxiaquëꞌböaꞌ, len chopgayuꞌëbönniꞌ rjaquëꞌ gdil‑l luꞌë yag tuchiꞌquië tsjaquëꞌ
Cesarea gdu rdöd xtsöꞌ. 24 Lëzcaꞌ gna béꞌinëꞌ lequëꞌ lucözëꞌ‑baꞌ böaꞌ cuiëꞌ‑baꞌ
Pablo, atiꞌ laꞌchë ́ꞌë lëꞌ dxíꞌadauꞌ, cutu bi gac queëꞌ, quië gdxinëꞌ lahuëꞌ Félix,
bönniꞌ blau uná bëꞌ.

25Bsölëꞌë caꞌ guich rna cni: 26 “Nedaꞌ, Claudio Lisias, ruzujaꞌ quiuꞌ lu guich,
bönniꞌ blau uná bëꞌ, Félix. Rugapaꞌ Dios liꞌ. 27 Bönniꞌ ni rsölaꞌa‑nëꞌ quiuꞌ,
gulazönëꞌ lëꞌ bönniꞌ judío, len glëꞌnnëꞌ ludöddëꞌ lëꞌ. Catiꞌ gúquibeꞌidaꞌ nababëꞌ
Roma, bchë́ꞌgacaꞌ‑nëꞌ bönniꞌ rjaquëꞌ gdil‑l len busláꞌ‑nëꞌ lu naꞌquëꞌ judío naꞌ.
28 Guꞌndaꞌ gnözdaꞌ bizxa benëꞌ, lë naꞌ tuꞌquíëꞌ lëꞌ bönniꞌ judío, atiꞌ bchëꞌa‑nëꞌ
lauquëꞌ bönniꞌ gdauꞌ taꞌbequi xbeynëꞌ lequëꞌ. 29 Catiꞌ buedxi didzaꞌ, gnözdaꞌ
tuꞌquíëꞌ lëꞌ canac le rnabëꞌ zxbaquequëꞌ, len cutubi nabaguëꞌë bönniꞌni quië
nu gdödi lëꞌ, o nu cuꞌu lëꞌ lidx guia. 30Niꞌr catiꞌ bdxin nu gdixjöiꞌ nedaꞌ taꞌbö ́ꞌ
nisiëꞌ lëꞌ bönniꞌ judío, laꞌ bsö ́laꞌteaꞌ lëꞌ ga zuꞌ, atiꞌ gna béꞌigacdaꞌ‑nëꞌ bönniꞌ ni
tuꞌquíëꞌ lëꞌ laꞌdxinëꞌ lauꞌ liꞌ, quië laꞌguíxjöiꞌnëꞌ liꞌ bi didzaꞌ napquëꞌ lëꞌ. Dios
gáclenëꞌ liꞌ.”

31Niꞌr gulaguel‑lëꞌë Pablo bönniꞌ naꞌ rjaquëꞌ gdil‑l, len glunëꞌ ca naꞌ chgna
béꞌinëꞌ lequëꞌ, atiꞌ gulachë́ꞌë lëꞌ yödzAntípatris, niꞌnac chdzöꞌl. 32Catiꞌ zaꞌ reníꞌ
yetú dza yhuöjquëꞌ Jerusalén bönniꞌ rjaquëꞌ gdil‑l taꞌzëꞌi níꞌaquëꞌ, atiꞌ guluúꞌë
nöz bönniꞌ rjaquëꞌ gdil‑l dxiaquëꞌ böaꞌ, dzagquëꞌ Pablo. 33 Catiꞌ guladxinëꞌ
Cesarea bönniꞌ naꞌ rjaquëꞌ gdil‑l nachëꞌquëꞌ Pablo, gulunödzjëꞌ guich naꞌ lu
nëꞌë bönniꞌ blau uná bëꞌ, len guluschinëꞌ Pablo lahuëꞌ. 34Gdöd bulabëꞌ guich

naꞌ bönniꞌ blau uná bëꞌ, gnabnëꞌ Pablo gazx bönniꞌ lëꞌ. Catiꞌ gúquibeꞌinëꞌ
nababëꞌ luyú Cilicia, 35 gudxëꞌ lëꞌ:
―Yöndaꞌ le gnauꞌ catiꞌ laꞌdxín ni nup tuꞌquí liꞌ.
Niꞌr gna bëꞌë lun chiꞌë lëꞌ lu yuꞌu yúlahuiꞌ ga rböꞌë rbequi xbeynëꞌ bunách

Herodes, bönniꞌ rna bëꞌë.
24

Pablo ruꞌë didzaꞌ uláz queëꞌ lahuëꞌ Félix
1Catiꞌ chbzaꞌa gayuꞌdza, bdxinëꞌniꞌAnanías,bxuzblau, dzagquëꞌ lëꞌ laꞌquëꞌ

bönniꞌ gul tuꞌzejniꞌi, len Tértulo, bönniꞌ nabéꞌitsquinëꞌ didzaꞌ. Guladxinëꞌ
lahuëꞌ bönniꞌ blau uná bëꞌ, atiꞌ gulanë́ꞌ queëꞌ Pablo. 2Catiꞌ chgululidzëꞌ Pablo,
atiꞌ bdxinëꞌ niꞌ, gzu lahuëꞌ Tértulo ruquíëꞌ lëꞌ, rnëꞌ:
―Bönniꞌ blau uná bëꞌ, Félix. Niꞌa quiuꞌ liꞌ ruziꞌtuꞌ xbey le rac dxiꞌa queëtuꞌ,

atiꞌ lu yöl‑laꞌ rejniꞌi quiuꞌ rna béꞌinuꞌ dxiꞌa bunách uládz queëtuꞌ. 3 Yúguꞌtë lë
ni ruzíꞌtecztuꞌ xbey gátiꞌtëz, atiꞌ gdu ládxiꞌtuꞌ rëtuꞌ liꞌ: “Xclenuꞌ.” 4 Naꞌa, cui
upizxjrtuꞌ liꞌ, rátaꞌyuaꞌ lauꞌ gun zxön ladxuꞌu, yönnuꞌ tu chiꞌidauꞌ le guiëtuꞌ
liꞌ. 5 Gúquibeꞌituꞌ rguꞌu yöl‑lëꞌë bunách bönniꞌ ni, len runëꞌ ga taꞌdáꞌbaguëꞌë
yúlahuiꞌ bönniꞌ judío nacuꞌë gdutë yödzlyú, len naquëꞌ bönniꞌ blau quequëꞌ
bönniꞌ daꞌquëꞌ bönniꞌ Nazaret naꞌ. 6 Lëzcaꞌ guꞌnnëꞌ gun ditjnëꞌ gdauꞌ queëtuꞌ.
Qui lë ni naꞌ gzxöntuꞌ‑nëꞌ len gúꞌnituꞌ cuequi xbeytuꞌ lëꞌ ca nac zxba queëtuꞌ.
7Niꞌr bdxinëꞌ ga zoatuꞌ Lisias, bönniꞌ blau nacuꞌë lu nëꞌë bönniꞌ rjaquëꞌ gdil‑l,
atiꞌ luyöl‑laꞌ sniaꞌzxönbugǘëꞌbönniꞌni lunaꞌtuꞌ. 8NiꞌrgnabéꞌinëꞌLisiasnaꞌ lid
ga zuꞌnup tuꞌquí lëꞌ. Naꞌa, liꞌcz, catiꞌ gnabi yudxnuꞌ‑nëꞌ Pablo ni, huac gnöznuꞌ
ga rëꞌ nöxj yúguꞌtë lë ni ruquituꞌ lëꞌ.

9 Lëzcaꞌ cni gulanë ́ꞌ bönniꞌ judío niꞌ, gulanë ́ꞌ naccz cni. 10 Niꞌr butáz nëꞌë
bönniꞌ blau uná bëꞌ naꞌ quië guꞌë didzaꞌ Pablo, atiꞌ lëꞌ bubiꞌë didzaꞌ, gnëꞌ:
―Gdu ladxaꞌa quíxjöꞌa ca nac le runaꞌ, le chnac zian iz rbequi xbeynuꞌ le

rac quegac bunách ladztuꞌ. 11 Le benaꞌ huac gnabuꞌ. Cutu ráquini chinnu
dza gyijaꞌ Jerusalén quië tsej ladxaꞌa‑nëꞌ Dios. 12 Cutu yajxácaꞌquëꞌ nedaꞌ nu
rdíl‑lenaꞌ didzaꞌ, len cutu benaꞌ ga lun rusbö ́ bunách ga nac nchil gdauꞌ, ni
lu yuꞌu ga tuꞌdubëꞌ tuꞌsëdëꞌ queëꞌ Dios, ni lu yödz. 13 Cutu caꞌ gac lubíj liëꞌ
yuguꞌ lë ni tuꞌquíëꞌnedaꞌ. 14Lëni rxóalëpaꞌ lauꞌ. Ca runaꞌxchinëꞌDios quequëꞌ
xuz xtauꞌtuꞌ rajlö́z le gulusëdnëꞌ lequëꞌ, san tuꞌë lei: le rdáꞌbagaꞌ Dios, bönniꞌ
judío ni, le réjlëꞌa yúguꞌtë le rna bëꞌ zxba queëꞌDios lencaꞌ yúguꞌtë le guluzujëꞌ
lu guich bönniꞌ gluꞌë didzaꞌ uláz queëꞌ Dios. 15 Ca naꞌ tunëꞌ löz Dios lequëꞌ,
lëzcaꞌ nedaꞌ runaꞌ löz Dios, uspanëꞌ nup chnatgac, bunách tsahuiꞌ len bunách
cunacgac tsahuiꞌ. 16Qui lë ni naꞌ ruiꞌ ládxiꞌteczaꞌ cui gbagaꞌa le gun ga uxö́s
nedaꞌ ládxiꞌdauꞌhuaꞌ lahuëꞌ Dios o laugac bunách.

17 ’Gdöd zoaꞌ ga yubl gdu chop tsonn iz, budxinaꞌ ga nacuáꞌ bunách uládz
quiaꞌ quië unödzjaꞌ gun gaclen bunách yechiꞌ len unödzjaꞌ le rguꞌa lahuëꞌDios.
18 Tsal niꞌ runaꞌ cni, duxácaꞌquëꞌ nedaꞌ laꞌquëꞌ bönniꞌ judío narujquëꞌ luyú
Asia. Niꞌ gzoaꞌ löꞌa gdauꞌ, nubíj dxiꞌa cuinaꞌ ca nac qui gdauꞌ, len cutu nutubaꞌ
bunách zian, len cutu nunaꞌ ga lun rusbö ́ bunách. 19 Ral‑laꞌ laꞌdxinëꞌ lauꞌ
liꞌ bönniꞌ judío niꞌ, luquíëꞌ nedaꞌ chquiꞌ napquëꞌ nedaꞌ didzaꞌ. 20 Laꞌnatsquëꞌ
bönniꞌ judío ni chquiꞌ guludzölnëꞌ bi le cunác benaꞌ catiꞌ niꞌ bdxinaꞌ lauquëꞌ
bönniꞌ gdauꞌ taꞌbequi xbeynëꞌ lequëꞌ. 21 Tuz catiꞌ niꞌ zoaꞌ lauquëꞌ, zidzj bëꞌa
didzaꞌ, gniaꞌ: “Rbequi xbeyliꞌ nedaꞌ naꞌa le runaꞌ löz lubán nup chnatgac.”

22 Catiꞌ byönnëꞌ didzaꞌ ni Félix, len dxíꞌadauꞌ chnöznëꞌ ca nac qui lë naꞌ
rusëdnëꞌ Pablo, buzë́ láhuiꞌzëꞌ caꞌ didzaꞌ bizxj ni, gnëꞌ:
―Catiꞌ gdxinëꞌ Lisias, bönniꞌ blau nacuꞌë lu nëꞌë bönniꞌ rjaquëꞌ gdil‑l, udx

yöndaꞌ ca nac didzaꞌ bizxj queëliꞌ.

23Niꞌr Félix gnabéꞌinëꞌbönniꞌnacuꞌë lunëꞌëbönniꞌ rjaquëꞌ gdil‑l zoëꞌniꞌ, gun
chiꞌë Pablo, san guꞌë lëꞌ latj tëꞌ löꞌa, len cutu luzaguëꞌë xnözquëꞌ böchiꞌ lzëꞌë
duyuquëꞌ lëꞌ bi dxin lunëꞌ queëꞌ.

24Chop tsonn dzaz gdzey, bidëꞌ niꞌ leyúbl Félix naꞌ. Dzagnu lëꞌDrusila, ngul
queëꞌ. Nacnu ngul judío. Félix bulidzëꞌ Pablo atiꞌ buzë́ naguëꞌ xtidzëꞌë ca nac
le réjlëꞌruꞌ Jesucristo. 25Catiꞌ bëꞌë didzaꞌ Pablo ca ral‑laꞌ gacruꞌ tsahuiꞌ len gna
beꞌi cuinruꞌ, atiꞌ gdxinruꞌ ga cuequi xbeynëꞌ rëꞌu Dios dza ziꞌa zaꞌ, niꞌr gudxi
bdzöbnëꞌ Félix len gudxëꞌ Pablo:
―Gyeaj naꞌa. Catiꞌ gapaꞌ latj ulidzaꞌ liꞌ.
26Lëzcaꞌ guꞌnnëꞌ Félix siꞌë dumí unödzjëꞌ Pablo quië usanëꞌ lëꞌ, len qui lë ni

naꞌ, zian lzubulidzëꞌPablo, lenbë́ꞌlenëꞌ lëꞌdidzaꞌ. 27Catiꞌbzaꞌa chop iz gyaziëꞌ
Porcio Festo xlatjëꞌ Félix, atiꞌ le guꞌnnëꞌ Félix gunëꞌ le laꞌdzág ládxiꞌquëꞌ bönniꞌ
judío, bucaꞌnëꞌ Pablo nadzunëꞌ lidx guia.

25
Rdxinëꞌ Pablo lahuëꞌ Festo

1Bdxinëꞌ Festo Cesarea quië tsaziëꞌ xlatjëꞌ, gaquëꞌ bönniꞌ blau uná bëꞌ. Catiꞌ
bzaꞌa tsonn dza buzë́ꞌë yödz naꞌ, zijëꞌ Jerusalén. 2Niꞌ guladxinëꞌ lahuëꞌ Festo
yuguꞌbxuzunábëꞌ lenyuguꞌbönniꞌblauquequëꞌ judíoquië laꞌnë́ꞌqueëꞌPablo,
atiꞌ glátaꞌyuëꞌ lahuëꞌ Festo 3 bi uzáꞌ ladxëꞌë quequëꞌ, gsölëꞌë nup tsajxiꞌgac
Pablo, quië udxinëꞌ Jerusalén. Glëꞌnnëꞌ laꞌbö ́ꞌ nisiëꞌ lëꞌ laꞌ nöz quië ludöddëꞌ
lëꞌ. 4Bubiꞌë didzaꞌ Festo, gudxëꞌ lequëꞌ:
―Lu yödz Cesarea nadzunëꞌ Pablo, atiꞌ niꞌ ral‑laꞌ tsijaꞌ cxö huidzj niz. 5Qui

lë ni naꞌ, nútiꞌtëzl‑liꞌ dë lu naꞌliꞌ, ral‑laꞌ sáꞌlenliꞌ nedaꞌ, len chquiꞌ nabaguëꞌë
zxguiaꞌ bönniꞌ niꞌ, huac uquiliꞌ‑nëꞌ.

6Gdzeynëꞌ Festo Jerusalén gdu ca xunuꞌ gbidz, atiꞌ niꞌr böjëꞌ Cesarea. Catiꞌ
zaꞌ reníꞌyetúdzagröꞌëga rbequixbeynëꞌ, lengnabéꞌinëꞌnup tsajxiꞌgacPablo.
7 Catiꞌ chbdxinëꞌ niꞌ Pablo, gulaguꞌë lëꞌ liꞌaj bönniꞌ judío narujquëꞌ Jerusalén,
len zian le gulanë ́ꞌ queëꞌ. Guluquíëꞌ lëꞌ le tuꞌspaguëꞌë lëꞌ zxguiaꞌ, san cutu guc
lubíj liëꞌ yuguꞌ lë naꞌ gulanë ́ꞌ queëꞌ. 8Niꞌr bëꞌë didzaꞌ Pablo uláz queëꞌ, gnëꞌ:
―Cutubi le cunácbenaꞌquizxbaquequëꞌbönniꞌ judío,niquigdauꞌquequëꞌ,

ni queëꞌ César, bönniꞌ rna béꞌinëꞌ rëꞌu.
9 Guꞌnnëꞌ Festo gunëꞌ le laꞌdzág ládxiꞌquëꞌ bönniꞌ judío, atiꞌ bubiꞌë didzaꞌ,

gudxëꞌ Pablo:
―¿I rëꞌnnuꞌ saꞌu Jerusalén, atiꞌ niꞌ soa nu cuequi xbey liꞌ ca nacgac lë ni

taꞌnë́ꞌ quiuꞌ?
10Bubiꞌë didzaꞌ Pablo, gudxëꞌ lëꞌ:
―Zoaczaꞌ ga röꞌ nu rbequi xbey uláz queëꞌ César, ga naꞌ ral‑laꞌ cuequi

xbeynëꞌ nedaꞌ. Cutu bi huiaꞌdöꞌ nunaꞌ quequëꞌ bönniꞌ judío, atiꞌ chnözcznuꞌ lë
ni. 11Laꞌnaruꞌnunaꞌ tu le cunác, obítiꞌtëz le runga gbagaꞌa zxguiaꞌ gatiaꞌ, cutu
táꞌbagaꞌa gatiaꞌ. Naꞌa, chquiꞌ cutu nunaꞌ ca naꞌ taꞌnë́ꞌ quiaꞌ bönniꞌ ni, nutu nu
dë lu nëꞌi udö́d nedaꞌ lu naꞌquëꞌ. Rnabaꞌ tsijaꞌ lahuëꞌ César ga cuequi xbeynëꞌ
nedaꞌ.

12 Catiꞌ chbë́ꞌlenëꞌ yuguꞌ bönniꞌ yúlahuiꞌ didzaꞌ Festo, bubiꞌë didzaꞌ, gudxëꞌ
Pablo:
―Chgnabuꞌ tsijuꞌ lahuëꞌ César. Lahuëꞌ César uyijuꞌ.
Ruꞌë didzaꞌ Pablo lahuëꞌAgripa

13 Gdöd chop tsonn dza, bdxinëꞌ Cesarea Agripa, bönniꞌ rna bëꞌë, dzagnu
lëꞌ Berenice, duyuquëꞌ Festo. 14Catiꞌ chgulacuꞌë niꞌ zian dza, Festo gdíxjöiꞌnëꞌ
Agripa, bönniꞌ rna bëꞌë, ca nac queëꞌ Pablo. Gudxëꞌ lëꞌ:

―Zoëꞌ ni bönniꞌ bucaꞌnëꞌ lëꞌ lidx guia Félix. 15Catiꞌ gzoaꞌ Jerusalén, guladx-
inëꞌ lahuaꞌyuguꞌbxuzunábëꞌ lenbönniꞌ gul tuꞌzejniꞌi, atiꞌ gulanë́ꞌqueëꞌbönniꞌ
ni. Gulanabnëꞌ nedaꞌ gchugaꞌ queëꞌ gatiëꞌ. 16 Nedaꞌ bubiꞌa didzaꞌ, gudxaꞌ
lequëꞌ cutu nalëbcnëꞌ bönniꞌ Roma laꞌchuguëꞌ queëꞌ bönniꞌ gatiëꞌ chquiꞌ cutu
laꞌdxini lahuëꞌ nup tuꞌquí lëꞌ, quië gac ubiꞌë didzaꞌ ca nac lë naꞌ taꞌnë́ꞌ queëꞌ.
17 Qui lë ni naꞌ, catiꞌ guladxinëꞌ lequëꞌ ni, cutu caꞌ gdzeydaꞌ, san catiꞌ gzaꞌ
gyeníꞌ yetú dza gröꞌa ga rbequi xbeydaꞌ, atiꞌ gna béꞌidaꞌ nup yajxiꞌgac bönniꞌ
ni. 18 Catiꞌ gulacuꞌë ni bönniꞌ naꞌ tuꞌquíëꞌ lëꞌ, cutu bi gulanë́ꞌ queëꞌ ca busacaꞌ
quiaꞌ laꞌnë́ꞌ. 19Gulanë ́ꞌ queëꞌ laꞌgac didzaꞌ bizxj ca nac le taꞌyejlëꞌë Dios, len
ca nac queëꞌ bönniꞌ lëꞌ Jesús, nu naꞌ gut, san Pablo runëꞌ tsutsu xtidzëꞌë rnëꞌ ni
zoëꞌ nabanëꞌ leyúbl. 20Le buchíxidaꞌ ca nacgac lë ni, gnabdaꞌ‑nëꞌ Pablo chquiꞌ
rëꞌnnëꞌ tsijëꞌ Jerusalén, atiꞌ niꞌ soa nu cuequi xbey lëꞌ ca nacgac lë ni. 21Niꞌr
catiꞌ gnabëꞌ Pablo tsijëꞌ lahuëꞌ Augusto César quië cuequi xbeynëꞌ lëꞌ niꞌ, gna
béꞌidaꞌ bönniꞌ rjaquëꞌ gdil‑l lun chíꞌigarëꞌ lëꞌ catiꞌ gal‑laꞌr dza gsölaꞌa‑nëꞌ lahuëꞌ
César.

22Niꞌr Agripa gudxëꞌ Festo naꞌ:
―Lëzcaꞌ nedaꞌ rëꞌndaꞌ yöndaꞌ le gnëꞌ bönniꞌ naꞌ.
Festo gudxëꞌ lëꞌ:
―Cxö yönnuꞌ le gnëꞌ.
23 Catiꞌ zaꞌ reníꞌ yetú dza, len ba zxön guladxinëꞌ niꞌ Agripa len Berenice.

Gulayaziëꞌ ga ral‑laꞌ luꞌë didzaꞌ, dzagquëꞌ lequëꞌ bönniꞌ uná bëꞌ, atiꞌ gulasölëꞌë
nup tsajxiꞌgac Pablo. 24Niꞌr Festo gudxëꞌ Agripa, bönniꞌ rna bëꞌë:
―Bönniꞌ uná bëꞌ, Agripa, len yúguꞌtëliꞌ zoaliꞌ ni tsazxö́n len netuꞌ. Ni zoëꞌ

rléꞌiliꞌ‑nëꞌ bönniꞌ naꞌ, taꞌnë́ꞌ queëꞌ yúguꞌtë bönniꞌ judío nacuꞌë Jerusalén lencaꞌ
nup nacuáꞌ ni, tëꞌ nedaꞌ ral‑laꞌ gatiëꞌ. 25Runi nedaꞌ cutu bi benëꞌ le nabaguëꞌë
zxguiaꞌ gatiëꞌ, san le gnabëꞌ lëczëꞌ tsijëꞌ ga cuequi xbeynëꞌ lëꞌ Augusto César,
qui lë ni naꞌ chnunaꞌ quiaꞌ gsölaꞌa‑nëꞌ lahuëꞌ Augusto. 26 Le cutu nözdaꞌ bi
ral‑laꞌ uzujaꞌ lu guich le uquí bönniꞌ ni, quië gsölaꞌa lu nëꞌë César, xanaꞌ, qui
lë ni naꞌ nachëꞌa‑nëꞌ lauliꞌ, len le nacr blau, nachëꞌa‑nëꞌ lauꞌ liꞌ, Agripa, bönniꞌ
uná bëꞌ, quië catiꞌ udx gnabi yudxuꞌ‑nëꞌ, niꞌr gnözdaꞌ bi ral‑laꞌ uzujaꞌ lu guich
ca nac queëꞌ bönniꞌ ni. 27Ráquidaꞌ cutu nac dxiꞌa gsölaꞌa‑nëꞌ niꞌ bönniꞌ náguëꞌë
chquiꞌ cutu gac uluꞌa le nabaguëꞌë.

26
Didzaꞌ bëꞌë Pablo uláz queëꞌ lahuëꞌAgripa

1Niꞌr Agripa gudxëꞌ Pablo:
―Dë latj guꞌu didzaꞌ uláz quiuꞌ.
Bchilj nëꞌë Pablo lahuëꞌ Agripa, atiꞌ gzu lahuëꞌ ruꞌë didzaꞌ, rnëꞌ:
2 ―Bönniꞌ uná bëꞌ, Agripa. Rdzag ladxaꞌa le dë latj naꞌa guꞌa didzaꞌ uláz

quiaꞌ lauꞌ liꞌ ca nac yúguꞌtë le nuquiquëꞌ nedaꞌ bönniꞌ judío. 3 Rdzag ládxiꞌraꞌ
le núnbëꞌu yúguꞌtë le nalëbcnëꞌ tunëꞌ bönniꞌ judío, lencaꞌ yuguꞌ lë ni rdil‑ltuꞌ
didzaꞌ.

Yuguꞌ le benëꞌ Pablo zíꞌatël
4Gnëꞌ caꞌ Pablo:
―Nö́zgaccznëꞌ yúguꞌtë bönniꞌ judío ca naꞌ benaꞌ ga gdél‑laꞌtë cuidiaꞌ ga

nacuáꞌ bunáchuládz quiaꞌ lencaꞌ lu yödz Jerusalén. 5Nö́zgaccznëꞌ caꞌ len huac
laꞌguíxjöꞌë ca naꞌ benaꞌ dza niꞌtë. Gucaꞌ bönniꞌ fariseo. Yuguꞌ bönniꞌ fariseo
tuiꞌ ládxiꞌcrëꞌ laꞌyíj ládxiꞌquëꞌ Dios ca tunëꞌ yezícaꞌrëꞌ bönniꞌ judío. 6Naꞌa, zoaꞌ
ni lauliꞌ quië nu cuequi xbey nedaꞌ le runaꞌ lözDios, uspanëꞌ bönniꞌ nat, gunëꞌ
ca naꞌ gzxiꞌ lu nëꞌë lauquëꞌ xuz xtauꞌtuꞌ. 7 Tunëꞌ löz bönniꞌ idxinnu cöꞌ diꞌa
dza queëtuꞌ laꞌdél‑liꞌnëꞌ lë naꞌ gzxiꞌ lu nëꞌë Dios. Qui lë ni naꞌ taꞌyíj ládxiꞌquëꞌ

Dios len tunëꞌ xchinëꞌ rël len të dza. Le runaꞌ löz lë ni, nuquiquëꞌ nedaꞌ bönniꞌ
judío. Cni nac, bönniꞌ uná bëꞌ, Agripa. 8Naꞌa, ¿naruꞌ ráquitsaliꞌ lbiꞌiliꞌ cutu nac
le tséjlëꞌruꞌ, uspanëꞌ Dios bönniꞌ nat?

Gdxia ladxëꞌë bunách queëꞌ Cristo Pablo
9Gnëꞌ caꞌ Pablo:
―Lëzcaꞌnedaꞌ, zíꞌatëlgúquidaꞌ le zianral‑laꞌgunaꞌ, táꞌbagaꞌa‑nëꞌ Jesús,bönniꞌ

Nazaret. 10 Cni benaꞌ lu yödz Jerusalén. Gluꞌa lidx guia zian bunách taꞌyejlëꞌ
Jesús, le guludödëꞌ lu naꞌa yöl‑laꞌ uná bëꞌ bxuz uná bëꞌ. Catiꞌ guludöddëꞌ
bunách niꞌ, bénlenaꞌ lequëꞌ tuz didzaꞌ. 11 Zian lzu busacaꞌ ziꞌa yuguꞌ bönniꞌ niꞌ
quië lusán ládxiꞌquëꞌ ca taꞌyejlëꞌë Cristo. Cni benaꞌ gap nac lu yuꞌu ga tuꞌdubëꞌ
tuꞌsëdëꞌqueëꞌDios bönniꞌ judío. Gléytsquidaꞌ lequëꞌ, atiꞌ gdxia ladxaꞌa lequëꞌ ga
bdxintë gyijaꞌ gap nacuáꞌ yödz ziꞌtuꞌ yajxö́ngacaꞌ‑nëꞌ.

Rguíxjöꞌë ca böaquëꞌ queëꞌ Cristo Pablo
12Gnëꞌ caꞌ Pablo:
―Quië gunaꞌ cni gyijaꞌ yödz Damasco, atiꞌ nudödquëꞌ lu naꞌa yöl‑laꞌ uná bëꞌ

bxuz uná bëꞌ nasö́laꞌquëꞌ nedaꞌ. 13 Cni guc, bönniꞌ uná bëꞌ, Agripa. Catiꞌ niꞌ
zijaꞌ laꞌ nöz, niꞌ nac gdu huagbídz, bléꞌidaꞌ tu yeníꞌ luzxbá le buzeníꞌr ca gbidz.
Buzeníꞌ ga naꞌ zoaꞌ len ga nacuáꞌ nup zjaclen nedaꞌ. 14Niꞌr yúguꞌtëtuꞌ gdzöꞌtuꞌ
lyu, atiꞌ byöndaꞌ chiꞌi nu bulídz nedaꞌ. Bëꞌë didzaꞌ hebreo, gnëꞌ: “Saulo, Saulo,
¿bizx quië rbia ladxuꞌu nedaꞌ? Run ziꞌ cuinuꞌ, rdáꞌbaguꞌu nedaꞌ. Rac quiuꞌ ca
racqueëbaꞌbëdx, run ziꞌ cuinbaꞌ, rchéguꞌbaꞌyag tuchiꞌ le tundëꞌ‑baꞌ ziꞌ.” 15Niꞌr
gudxaꞌ‑nëꞌ: “¿Nuzxa liꞌ, Xan?” Xanruꞌ gudxëꞌ nedaꞌ: “Nedaꞌ ni Jesús, Nu naꞌ
rbia ladxuꞌu. 16Naꞌa, gyas, len gzui, le buluíꞌ lahuaꞌ liꞌnaꞌa, quiëuzóaꞌ liꞌ gunuꞌ
xchinaꞌ lengunuꞌ lnaꞌ lauqui lëni chbléꞌinuꞌ, lencaꞌquegac leuluiꞌidaꞌ liꞌ, uluíꞌ
lahuaꞌ ga zuꞌ. 17 Usláꞌ liꞌ lu naꞌquëꞌ bönniꞌ uládz quiuꞌ, len lu naꞌquëꞌ bönniꞌ
gzaꞌa, laugac nup niꞌ rsölaꞌa liꞌ naꞌa. 18Rsölaꞌa liꞌ ga naꞌ nacuꞌë quië gunuꞌ ga
luhuöálj yöj lauquëꞌ len luhuöaquëꞌ queëꞌ Dios, lucaꞌnëꞌ le nac chul xöhuiꞌ len
laꞌdxinëꞌ lu yeníꞌ. Lurujëꞌ lu naꞌ Satanás tuꞌ xöhuiꞌ len laꞌyaziëꞌ lu nëꞌë Dios.
Chquiꞌ laꞌyejlëꞌë nedaꞌ, Dios unít lahuëꞌ lequëꞌ, len ugǘëꞌ dul‑laꞌ nabágaꞌquëꞌ,
atiꞌ laꞌdél‑liꞌnëꞌ laꞌbáblenëꞌ bunách chnubijëꞌ quizi queëꞌ Dios.”

Benëꞌ Pablo ca nac le buluiꞌinëꞌ lëꞌ Xanruꞌ
19Gnëꞌ caꞌ Pablo:
―Qui lë ni naꞌ, bönniꞌ uná bëꞌ, Agripa, cutu gdáꞌbagaꞌa gunaꞌ le buluiꞌinëꞌ

nedaꞌ Dios, zoëꞌ yehuaꞌ yubá. 20 Buzéjniꞌdaꞌ nup nacuáꞌ yödz Damasco, len
gdöd niꞌ nup nacuáꞌ Jerusalén len nup nacuáꞌ luyú Judea, len bunách yuguꞌ
yödz ziꞌtuꞌ quië lubíꞌi ládxiꞌgac len luhuöác queëꞌ Dios, len lun le lac bëꞌ
chgulubíꞌi ládxiꞌgac. 21Le benaꞌ cni, gulazönëꞌ nedaꞌ bönniꞌ judío catiꞌ niꞌ zoaꞌ
löꞌa gdauꞌ, atiꞌ glëꞌnnëꞌ ludöddëꞌ nedaꞌ. 22 Niꞌr gúclenëꞌ nedaꞌ Dios, atiꞌ ga
rdxintënaꞌadzazoaꞌgdu ladxaꞌa, runaꞌ lnaꞌ lau lauquëꞌbönniꞌ caꞌz len lauquëꞌ
bönniꞌ blau. Cutu ruꞌa didzaꞌ yubl, san ca gulanazëꞌ ziꞌal bönniꞌ gluꞌë didzaꞌ
uláz queëꞌ Dios lencaꞌ ca gnëꞌ Moisés ca ral‑laꞌ gac. 23 Gulanë́ꞌ: “Sacaꞌ quiꞌë
Cristo, len töd gatiëꞌ gaquëꞌ nu su lau ubán tsaz lu yöl‑laꞌ gut, quië uluꞌë lahui
nac löz laꞌdxín latj yeníꞌbunách, len gac lbanquegac lë ni laugac bunáchuládz
queëtuꞌ lencaꞌ laugac bunách gzaꞌa.”

Pablo ruzéjniꞌnëꞌAgripa quië tsejlëꞌë Cristo
24Catiꞌ chbëꞌë yuguꞌ didzaꞌ ni Pablo, le bëꞌë uláz queëꞌ, niꞌr bëꞌë zidzj didzaꞌ

Festo, gnëꞌ:
―Nachixi icjuꞌ, Pablo. Le nazëduꞌ szxöni, chbchixi icjuꞌ.
25Niꞌr Pablo gudxëꞌ lëꞌ:

―Cutu nachixi icjaꞌ, rëpaꞌ liꞌ, Festo, atiꞌ didzaꞌ ni ruꞌa nac gdutë li, len nac
lsacaꞌ. 26LëczëꞌAgripa, bönniꞌni rna bëꞌë,nözcznëꞌ yuguꞌ lë ni, len qui lë ni naꞌ,
gdu ladxaꞌa ruꞌa didzaꞌ lahuëꞌ lëꞌ. Nözcznëꞌ yuguꞌ lë ni, le cutu guc bagachiꞌz
lë naꞌ guc. 27Bönniꞌuná bëꞌ, Agripa. ¿Naruꞌ réjlëꞌu le gulanë́ꞌ bönniꞌ gluꞌë didzaꞌ
uláz queëꞌ Dios? Nözdaꞌ réjlëꞌu lë ni.

28Niꞌr Agripa gudxëꞌ Pablo:
―Yelatiꞌz laꞌ ráquinuꞌ gdél‑liꞌnuꞌ nedaꞌ gacaꞌ queëꞌ Cristo.
29Pablo gudxëꞌ lëꞌ:
―Niꞌa queëꞌ Xanruꞌ Dios rëꞌndaꞌ, zal‑laꞌ yelatiꞌz o szxöni, clëgz liꞌ, san lëzcaꞌ

yúguꞌtë nup ni taꞌyöni nedaꞌ, gacliꞌ gdu ca nacaꞌ nedaꞌ, náquidaꞌ queëꞌ Cristo,
san clëg gágaꞌliꞌ du guia ca ni nágaꞌa nedaꞌ.

30 Catiꞌ budx bëꞌë didzaꞌ ni Pablo, gyasëꞌ bönniꞌ blau uná bëꞌ naꞌ, atiꞌ
gulayasëꞌ caꞌ bönniꞌ rna bëꞌë len Berenice len nup rö́ꞌlengac lequëꞌ. 31 Catiꞌ
gularujëꞌ quizi, gluiꞌ xtídzaꞌquëꞌ, taꞌnë́ꞌ:
―Cutu bi nunëꞌ bönniꞌ ni le nabaguëꞌë zxguiaꞌ gatiëꞌ len clëg tsaziëꞌ lidx

guia.
32Agripa gudxëꞌ Festo:
―Huac usanaꞌ‑nëꞌ bönniꞌ ni laꞌnaruꞌ cu gnabëꞌ tsijëꞌ lahuëꞌ César ga cuequi

xbeynëꞌ lëꞌ.

27
Taꞌsölëꞌë Pablo yödz Roma

1 Catiꞌ chglunëꞌ quequëꞌ laꞌsölëꞌë netuꞌ lëꞌi barco tsiajtuꞌ Roma, luyú Italia,
gulaguel‑lëꞌë Pablo len yelaꞌgac nup nadzungac, atiꞌ guludödëꞌ lequëꞌ lu nëꞌë
Julio, bönniꞌ yuꞌu lu nëꞌë tu cöꞌ bönniꞌ rjaquëꞌ gdil‑l nazíꞌ lei: “Bönniꞌ Queëꞌ
Augusto Rjaquëꞌ Gdil‑l”. 2Grentuꞌ tu lëꞌi barco qui luyú Adramitio, le ral‑laꞌ
töd yuguꞌ yödz gap taꞌdxín barco ga nac luyú Asia, atiꞌ yuꞌuztuꞌ caꞌ lëꞌi barco
naꞌ, gzaꞌtuꞌ Cesarea. Dzaguëꞌ caꞌ netuꞌ Aristarco, bönniꞌ Tesalónica, le nabáb
Macedonia. 3Catiꞌ zaꞌ reníꞌ yetú dza, bdxintuꞌ yödz Sidón, atiꞌ niꞌ Julio, bönniꞌ
naꞌ nacuꞌë lu nëꞌë bönniꞌ rjaquëꞌ gdil‑l, lu yöl‑laꞌ dxiꞌi ladxiꞌ queëꞌ, bëꞌë Pablo
latj tsijëꞌ ga nacuꞌë böchiꞌ lzëꞌë quië láclenëꞌ lëꞌ bi ryadzj queëꞌ. 4 Gdöd niꞌ,
bubentuꞌ lëꞌi barco, atiꞌ gzaꞌtuꞌ niꞌ. Gdödtuꞌ tslaꞌa ga dë luyú bidx Chipre ga
röꞌ dxi böꞌ naꞌ reycj, le zaꞌ zacaꞌ lautuꞌ böꞌ reycj lu nis zxön naꞌ. 5Niꞌr gdödtuꞌ
lu nis zxön ga naláꞌ luyú Cilicia len luyú Panfilia, atiꞌ bdxintuꞌ Mira, tu yödz
nabáb Licia.

6 Bönniꞌ naꞌ, nacuꞌë lu nëꞌë bönniꞌ rjaquëꞌ gdil‑l, nachë ́ꞌë netuꞌ, yajxaquëꞌë
niꞌ tu barco narúj yödz Alejandría, barco naꞌ zeaj luyú Italia. Lëꞌi barco naꞌ
gluꞌë netuꞌ. 7 Zian dza gzaꞌ tsahuiꞌ ládxiꞌdauꞌ barco naꞌ, atiꞌ len yöl‑laꞌ rzacaꞌz
bdxintuꞌ ga naláꞌ luyú bidx nazíꞌ lei Gnido, atiꞌ, le ruzagaꞌ netuꞌ böꞌ naꞌ reycj,
gdödtuꞌ tslaꞌa luyú bidx nazíꞌ lei Creta ga röꞌ dxi böꞌ naꞌ reycj, len gdödtuꞌ ga
naláꞌ yödz Salmón. 8Lu yöl‑laꞌ rzacaꞌz gdödtuꞌ tslaꞌa ga dë luyú bidx Creta naꞌ,
len bdxintuꞌ tu latj ga taꞌdxín barco, nazíꞌ lei Buenos Puertos, le dë gal‑laꞌ ga
naꞌ dë yödz Lasea.

9 Le chgdzéytsquituꞌ, chgul‑laꞌ zoa banádx gac ditj bítiꞌtëz barco rzaꞌ lu nis
zxön naꞌ, le chgdöd yuguꞌ dza tunëꞌ gubás catiꞌ ziꞌa gdxin beoꞌ ziag catiꞌ
reycjtsca böꞌ. Qui lë ni naꞌ buzéjniꞌnëꞌ lequëꞌ Pablo, 10 rnëꞌ:
―Lbiꞌiliꞌ, bönniꞌ, ráquibeꞌidaꞌ ga tseaj barco ni, huazóa banádx gac ditj barco

ni len yuguꞌ yuaꞌ dzöꞌ lëꞌi, len lëzcaꞌ soa banádx queëruꞌ gatruꞌ.
11Bönniꞌ naꞌ, nacuꞌë lu nëꞌë bönniꞌ rjaquëꞌ gdil‑l, gyéjlëꞌrëꞌ le gulanë́ꞌ bönniꞌ

naꞌ dë lu nëꞌë barco len bönniꞌ xancz, ca le gnëꞌ Pablo. 12Le cunác dxiꞌa latj niꞌ
ga taꞌdxínbarco, nazíꞌ lei BuenosPuertos, quië lugaꞌnëꞌniꞌyuguꞌbeoꞌ ziag, qui

lë ni naꞌ yelatiꞌz cuguluhuöatëꞌbönniꞌnacuꞌë lëꞌi barco naꞌ glun tuz xtídzaꞌquëꞌ
luzë ́ꞌë niꞌ, chquiꞌ huac laꞌdxinëꞌ ga taꞌdxín barco lu yödz Fenice, lëzcaꞌ dë luyú
bidxnaꞌnazíꞌ lei Creta, le dë tslaꞌa ga rbia gbidz, atiꞌniꞌ glëꞌnnëꞌ lugaꞌnëꞌ yuguꞌ
beoꞌ ziag.

Reycj böꞌ bdunuꞌ lu nis zxön
13Le reycj tu böꞌdauꞌ zaꞌ zacaꞌ tslaꞌa ga rdöd gbidz beoꞌ ziag, táquinëꞌ chrac

lunëꞌ ca tëꞌnnëꞌ, atiꞌ gululisëꞌ guia ziꞌi nagaꞌ du guia le ruzóa dxiz barco, atiꞌ
gdöd barco naꞌ gal‑laꞌ raꞌ luyú bidx naꞌ nazíꞌ lei Creta. 14Yetú chiꞌz caꞌ, gyeycj
böꞌbdunuꞌ zaꞌ lautuꞌ, nazíꞌ lei Euroclidón. 15Leruzéaj tslaꞌl barcoböꞌnaꞌ reycj,
atiꞌ le cutu guc tseaj barco ga zaꞌ böꞌ, niꞌr bëꞌtuꞌ latj böꞌ naꞌ buzéaj barco naꞌ ga
rëꞌni. 16Catiꞌgdödbarconaꞌgabdxintuꞌ tslaꞌa tu luyúbidxdauꞌnazíꞌ lei Cauda,
tslaꞌaniꞌ cutureycjtscaböꞌ, niꞌ luyöl‑laꞌ rzacaꞌzbuchistuꞌbárcodauꞌnaꞌyjbarco
zxön ga naꞌ yuꞌutuꞌ. 17Gdöd burentuꞌ lei lahui barco zxön naꞌ, niꞌr bégaꞌratuꞌ
barco zxön naꞌ. Zxanti barco naꞌ buchö ́lituꞌ du, cui gguindj lu nis. Le gúdxituꞌ
töd barco naꞌ, nidx lu yuzx lu nis zxönnaꞌ, buzötjtuꞌ lariꞌ qui, le rutúb böꞌ rusáꞌ
barco naꞌ. Cniz bëꞌtuꞌ latj buzéaj barco böꞌ naꞌ reycj. 18Catiꞌ zaꞌ reníꞌ yetú dza,
len niꞌ ruzeajtsca barco naꞌböꞌbdunuꞌ reycj, niꞌr gruꞌntuꞌ lu nis zxön latiꞌ yuaꞌ
dzöꞌ lëꞌi barco naꞌ. 19Dza bunn, len naꞌ cuintuꞌ gruꞌntuꞌ lu nis zxön le tun dxin
qui barco naꞌ. 20Catiꞌ chguc zian dza cutu rléꞌituꞌ gbidz ni bölj, len le reycjtsca
böꞌ naꞌ ruzéaj barco naꞌ yuꞌutuꞌ, cutur runtuꞌ löz ulatuꞌ.

21 Le chguc zian dza cutu nágutuꞌ, gzuinëꞌ Pablo gatsj lahuiꞌl lequëꞌ, len
gudxëꞌ lequëꞌ:
―Lbiꞌiliꞌ, bönniꞌ, dxiꞌar guc laꞌnaruꞌ uzë ́ nagliꞌ nedaꞌ, len cutu uzaꞌruꞌ luyú

Creta, len cutu dutsagruꞌ lë ni rzacaꞌ rguiꞌruꞌ, len yuguꞌ lë ni rac ditj qui barco
ni. 22Naꞌa, rëpaꞌ lbiꞌiliꞌ: Tsutsugul‑gún ládxiꞌliꞌ, le cutugatliꞌnituliꞌ lbiꞌiliꞌ tscaliꞌ
zoaliꞌ ni, zal‑laꞌ gac ditj barco ni. 23 Cni gac le duluíꞌ lahuëꞌ nedaꞌ gdyël gbaz
laꞌy queëꞌDios. Dios ni náquidaꞌ queëꞌ len runaꞌ xchinëꞌ. 24Gudxëꞌ nedaꞌ gbaz
laꞌy naꞌ, gnëꞌ: “Pablo, cutu gádxinuꞌ. Run bayúdx gdxinuꞌ lahuëꞌ César. Le
nadxiꞌinëꞌ liꞌ Dios, uslë́ꞌ yúguꞌtë bunách nacuaꞌlen liꞌ lëꞌi barco ni.” 25 Qui lë
ni naꞌ, tsutsu gul‑gún ládxiꞌliꞌ, le ruzxöni ladxaꞌa‑nëꞌ Dios, gac ca naꞌ chgudxëꞌ
nedaꞌ gbaz laꞌy queëꞌ. 26 Cni gac zal‑laꞌ run bayúdx gac ditj barco ni tu luyú
bidxdauꞌ, ga niꞌ tsajcáꞌn rëꞌu.

27 Catiꞌ niꞌ chgdöd chidáꞌ dza, atiꞌ böꞌ naꞌ reycj ruzéaj barco naꞌ lu nis zxön
nazíꞌ lei Adriático, gdu ladxiꞌ yël gláquinëꞌ bönniꞌ tunëꞌ dxin lu barco naꞌ
chzoa gdxin barco gal‑laꞌ tu luyú bidx. 28 Gularuꞌnëꞌ du lu nis zxön naꞌ, atiꞌ
gulanöznëꞌ galj bös nac ga bdxintë ga rëꞌ lu nis. Catiꞌ gdöd yelátiꞌdauꞌ barco
naꞌ, gularuꞌnëꞌ du naꞌ leyúbl, len gulanöznëꞌ chnac chinu bös. 29 Le gládxinëꞌ
tsajdín lu guiöj barco naꞌ, qui lë ni naꞌ, zacaꞌ tslaꞌa cudziꞌl barco naꞌ gularuꞌnëꞌ
lu nis tap guia ziꞌi nágaꞌgac du guia le tuꞌzóa dxiz barco. Lu yöl‑laꞌ ruúbi
ruguíꞌiz ládxiꞌdauꞌquëꞌ gulabözëꞌ tseníꞌ. 30 Niꞌr glëꞌnnëꞌ bönniꞌ tunëꞌ dxin lu
barco luzxundjëꞌ lëꞌi barco naꞌ. Guluzötjëꞌ lu nis zxön bárcodauꞌ naꞌ dë lahui
barco zxön naꞌ. Glunëꞌ ca tëꞌnnëꞌ luꞌë yelatiꞌ ziꞌtuꞌ guia ziꞌi naꞌ nagaꞌ du guia le
ruzóa dxiz barco naꞌ, le zoa zacaꞌ tslaꞌa lahuil. 31Niꞌr Pablo gudxëꞌ bönniꞌ naꞌ
nacuꞌë lu nëꞌë bönniꞌ rjaquëꞌ gdil‑l len bönniꞌ naꞌ rjaquëꞌ gdil‑l, gnëꞌ:
―Chquiꞌ culugaꞌnëꞌ bönniꞌ ni lëꞌi barco ni, cutu gac ulaliꞌ.
32Niꞌr gulachuguëꞌ du nagaꞌ bárcodauꞌ naꞌ bönniꞌ naꞌ rjaquëꞌ gdil‑l, atiꞌ gluꞌë

latj gbix lu nis zxön.
33Catiꞌ chzaꞌ reníꞌ, gútaꞌyuëꞌ lauquëꞌ Pablo bi lahuëꞌ yúguꞌtëꞌ. Gudxëꞌ lequëꞌ:
―Naꞌa chguc chidáꞌ dza rubíj yen lauliꞌ len runliꞌ gubás, cutu bi náguliꞌ.

34Qui lëninaꞌ, rátaꞌyuaꞌ lauliꞌgáguliꞌquiëhuöac ládxiꞌliꞌ, le cutu caꞌgatliꞌnituliꞌ
lbiꞌiliꞌ.

35 Catiꞌ budx bëꞌë didzaꞌ ni Pablo, gdel‑lëꞌë yöt xtil, len gudxëꞌ Dios:
“Xclenuꞌ.” Cni benëꞌ lauquëꞌ yúguꞌtëꞌ. Niꞌr buzxuzxjëꞌ yöt xtil naꞌ len gzu
lahuëꞌ rahuëꞌ. 36Niꞌr guladíp ládxiꞌquëꞌ yúguꞌtëꞌ, len glahuëꞌ. 37Tscatuꞌ zoatuꞌ
lëꞌi barco naꞌ, guctuꞌ gdu chop gayuáꞌ yu tsonnlalj yu chizxoptuꞌ. 38 Gdöd
glahuëꞌ, guluhuöljnëꞌ, niꞌr gularuꞌnëꞌ lu nis zxoaꞌ xtil dë lëꞌi barco naꞌ, quië
lulahuëꞌ yuaꞌ dzöꞌ lëꞌi barco naꞌ.

Rac ditj barco lu nis zxön
39Catiꞌ chguc lahuiꞌdza, cutu guluúnbëꞌë luyúnaꞌbönniꞌ tunëꞌdxin lu barco

naꞌ, atiꞌ gulaléꞌinëꞌ ga rajrö́ꞌ nis zxön naꞌ gatsj lahuiꞌl luyú bidx naꞌ, len dë
latj niꞌ ga nac lachiꞌ raꞌ nis zxön. Glëꞌnnëꞌ lunëꞌ ga tsaz niꞌ barco naꞌ. 40Niꞌr
gulusedxëꞌyuguꞌduguianágaꞌgacguia ziꞌi tuꞌzóadxizbarconaꞌ, lengulusanëꞌ
leygac, atiꞌ gulabíx lunis zxön. Gulusedxëꞌ caꞌdunagaꞌnëꞌi yag ruzéycj rudxíꞌi
barco. Niꞌr guluchisëꞌ lariꞌ qui, le rutúb böꞌ le zoa tslaꞌa lahuil barco naꞌ, atiꞌ
gzu lau rdöd barco zacaꞌ ga rajrö́ꞌ nis zxön gatsj lahuiꞌl luyú bidx naꞌ. 41Catiꞌ
bdxin barco naꞌ tu latj ga rdzag nis, niꞌ gnidx tslaꞌa lahuil barco naꞌ lu yuzx lu
nis zxön naꞌ, atiꞌ bugáꞌnz niꞌ barco naꞌ. Cutur guc bi utá lei, atiꞌ tslaꞌa cudziꞌl
barco naꞌ, gzu lau rguitsj lei nis zxön naꞌ, len yöl‑laꞌ rzaꞌ qui. 42Niꞌr glëꞌnnëꞌ
bönniꞌ rjaquëꞌ gdil‑l ludödcdëꞌ bönniꞌ nadzunquëꞌ, cui laꞌzxundjëꞌ, laꞌzxóëꞌ lu
nis. 43Guꞌnnëꞌuslë́ꞌPablobönniꞌnacuꞌë lunëꞌëbönniꞌnaꞌ rjaquëꞌgdil‑l, atiꞌgna
béꞌinëꞌbönniꞌnaꞌ rjaquëꞌ gdil‑l cutu lunëꞌ ca naꞌ tëꞌnnëꞌ. Niꞌr gna béꞌinëꞌbönniꞌ
tac laꞌzxóëꞌ lu nis, ziꞌal lequëꞌ laꞌyaziëꞌ lu nis quië laꞌdxinëꞌ luyú bidx. 44Gna
béꞌinëꞌ caꞌ bönniꞌ nagaꞌnquëꞌ laꞌzxóëꞌ lu blag, len yelaꞌquëꞌ láhuigac yagdauꞌ
qui barco naꞌ. Cni guc, gululë́ꞌ yúguꞌtëꞌ. Cniz guladxinëꞌ luyú bidx naꞌ.

28
Le benëꞌ Pablo luyú bidx nazíꞌ lei Malta

1 Catiꞌ chbulatuꞌ yúguꞌtëtuꞌ, gnö́zituꞌ nazíꞌ lei Malta luyú bidx ga naꞌ zoatuꞌ.
2 Lu yöl‑laꞌ dxiꞌi ladxiꞌ quequëꞌ glunëꞌ netuꞌ ba laꞌn bönniꞌ xidzaꞌ nacuꞌë luyú
bidx naꞌ. Gulabequëꞌ guiꞌ, atiꞌ gululidzëꞌ netuꞌ yúguꞌtëtuꞌ dutsëꞌi cuintuꞌ, le ral
guiöj len runtsca ziag. 3Niꞌr gúchëꞌë tsalénhuag zxisi bidxdauꞌPablo, len catiꞌ
gluꞌë lei lu guiꞌ, brujbaꞌ ladjl zxisi naꞌ tubaꞌbël sniaꞌ, rzxundjbaꞌböchlaqui guiꞌ
naꞌ, atiꞌ yajtiꞌnbaꞌ yen nëꞌë Pablo. 4 Catiꞌ gulaléꞌinëꞌ bël naꞌ bönniꞌ xidzaꞌ naꞌ,
nálaꞌbaꞌ yen nëꞌë Pablo, glëꞌ tuëꞌ yetúëꞌ:
―Le nactë naquëꞌ gdödi bunách bönniꞌni. Zal‑laꞌ bulë́ꞌ lu nis zxön, cutu ruꞌë

lëꞌ latj soëꞌ gbanëꞌ dios queëruꞌ lë Tsahuiꞌ.
5 Butít nëꞌë Pablo, busládzuꞌë‑baꞌ bël sniaꞌ naꞌ. Yajxóatëbaꞌ lu guiꞌ, atiꞌ lëꞌ

cutu bi guc queëꞌ. 6 Tuꞌyúëꞌ Pablo bönniꞌ xidzaꞌ nacuꞌë niꞌ, bat cal cöꞌë gui, o
tsöꞌtëꞌ gatiëꞌ. Niꞌr catiꞌ chgdzey taꞌbözëꞌ, len gulaléꞌinëꞌ cutu bi rac queëꞌ, yetú
le gláquinëꞌ, atiꞌ gulanë́ꞌ naquëꞌ dioscz.

7Latj niꞌz dë xyuëꞌ Publio, bönniꞌ blau qui luyú bidx naꞌ, atiꞌ benëꞌ netuꞌ ba
laꞌnbönniꞌni. Luyöl‑laꞌdxiꞌi ladxiꞌqueëꞌgluꞌënetuꞌ lidxëꞌgdu tsonndza. 8Dza
naꞌ dëꞌ réꞌinëꞌ xuzëꞌ Publio naꞌ, yuꞌë tu xla len réꞌinëꞌ guidz rön. Gyaziëꞌ Pablo
zajyúëꞌ lëꞌ, atiꞌ gdöd bulidzëꞌDios, niꞌr bxoa nëꞌë bönniꞌ huëꞌ naꞌ, len bunëꞌ lëꞌ.
9Le benëꞌ lë ni Pablo, lëzcaꞌ guladxín ga zoëꞌ nup teꞌi, nacuáꞌ luyú bidx niꞌ, atiꞌ
guluhuöaquëꞌ. 10 Glunëꞌ netuꞌ ba laꞌn bönniꞌ ni, zian le glunëꞌ queëtuꞌ. Catiꞌ
chzoa uzaꞌtuꞌ luyú niꞌ, gulunödzjëꞌ queëtuꞌ yuguꞌ le naquínituꞌ.

Rdxinëꞌ Pablo lu yödz Roma
11 Catiꞌ chguc tsonn beoꞌ zoatuꞌ niꞌ, niꞌr grentuꞌ tu lëꞌi barco qui yödz

Alejandría, le bugáꞌn luyú bidx naꞌ yuguꞌ beoꞌ ziag. Barco ni daꞌgac tslaꞌa
lahuil bdauꞌ yag lëgac Cástor len Pólux, dios cuach quegac bunách Alejandría

naꞌ. 12 Gzaꞌ niꞌ barco naꞌ, atiꞌ bdxin yödz Siracusa, ga niꞌ bugaꞌntuꞌ tsonn
dza. 13 Buzaꞌtuꞌ niꞌ, atiꞌ gdödtuꞌ tslaꞌl luyú niꞌ, len bdxintuꞌ yödz Regio. Catiꞌ
zaꞌ reníꞌ yetú dza, le reycj böꞌ zaꞌ zacaꞌ ga rdöd gbidz beoꞌ ziag, buzaꞌtuꞌ niꞌ,
atiꞌ dza buróp naꞌ bdxíntëtuꞌ yödz Puteoli. 14Lu yödz naꞌ yajxácaꞌtuꞌ bö ́chiꞌruꞌ
taꞌyejlëꞌë Cristo, atiꞌ glátaꞌyuëꞌ lautuꞌ ugáꞌnlentuꞌ lequëꞌ gdu xunuꞌ dza. Catiꞌ
bzaꞌa dza naꞌ buzaꞌtuꞌ niꞌ quië tseajtuꞌ Roma, rzëꞌi níꞌatuꞌ. 15 Chgulayönnëꞌ
bö ́chiꞌruꞌnacuꞌë Roma chzoa gdxintuꞌniꞌ, atiꞌ gularujëꞌ duxíꞌgal‑laꞌquëꞌnetuꞌ.
Guladxinëꞌ tu yödzdauꞌnazíꞌ lei YëꞌyQuiApio. Yelaꞌquëꞌ guladxinëꞌ tu latj nazíꞌ
lei Tsonn Yuꞌu Quequëꞌ Bönniꞌ Yuꞌuquëꞌ Nöz. Catiꞌ bléꞌinëꞌ lequëꞌ Pablo, bdip
ladxëꞌë len gudxëꞌ Dios: “Xclenuꞌ.”

16Catiꞌ bdxintuꞌ Roma, bönniꞌ naꞌ nacuꞌë lu nëꞌë bönniꞌ rjaquëꞌ gdil‑l, bchëꞌë
bönniꞌ naꞌ nadzunquëꞌ, atiꞌ budödëꞌ lequëꞌ lu nëꞌë bönniꞌ blau nacuꞌë lu nëꞌë
bönniꞌ rjaquëꞌ gdil‑l, atiꞌ bëꞌë Pablo latj soëꞌ queëzëꞌ, zóalenëꞌ lëꞌ tu bönniꞌ rijëꞌ
gdil‑l ruyúëꞌ lëꞌ.

Runëꞌ Pablo lban lu yödz Roma
17 Catiꞌ chgdöd tsonn dza, bulidzëꞌ Pablo yuguꞌ bönniꞌ blau quequëꞌ bönniꞌ

judío nacuꞌë Roma. Catiꞌ chguludubëꞌ ga naꞌ zoëꞌ Pablo, lëꞌ gudxëꞌ lequëꞌ:
―Lbiꞌiliꞌ, böchaꞌa, zal‑laꞌ cutu bi benaꞌ quegac bunách ladzruꞌ, len clëg

quegac le nalë́biruꞌ runruꞌ ca naꞌ glunëꞌ xuz xtauꞌruꞌ, guludödëꞌ nedaꞌ bönniꞌ
judío nacuꞌë Jerusalén lu naꞌquëꞌ bönniꞌ Roma nacuꞌë Jerusalén quië luseyjëꞌ
nedaꞌ lidx guia. 18Niꞌr catiꞌ chgulanabi yudxnëꞌ nedaꞌ bönniꞌ Roma, glëꞌnnëꞌ
lusanëꞌ nedaꞌ, le gláquibeꞌinëꞌ cutu nabagaꞌa zxguiaꞌ gatiaꞌ. 19Guladáꞌbaguëꞌë
nup naꞌ glëꞌni lusán nedaꞌ bönniꞌ judío niꞌ, atiꞌ ben bayúdx gnabaꞌ tsijaꞌ lahuëꞌ
César ga cuequi xbeynëꞌ nedaꞌ, len clëg quië uquíaꞌ bunách uládz queëruꞌ.
20 Qui lë ni naꞌ bulidzaꞌ lbiꞌiliꞌ quië gléꞌidaꞌ lbiꞌiliꞌ len güíꞌlenaꞌ lbiꞌiliꞌ didzaꞌ,
le nágaꞌa du guia ni le runaꞌ löz le runruꞌ löz rëꞌu, bunách Israel, gactë lë naꞌ
gzxiꞌ lu nëꞌë Dios gataꞌ queëruꞌ.

21Niꞌr lequëꞌ glëꞌ Pablo:
―Cuturdxiniqueëtuꞌguich le zaꞌ luyú Judeacanac lënaꞌ racquiuꞌ, lennutu

nu rdxini nu nac bö ́chiꞌruꞌ judío, nu quixjöiꞌ netuꞌ nu bi rnë quiuꞌ le cunác.
22Naꞌa, rë ́ꞌnituꞌ yö ́nituꞌ xtidzuꞌu, le rguindj icjuꞌ, le chnö ́zituꞌ yúguꞌtë latj taꞌnë́
bunách quegac nup taꞌdáꞌ didzaꞌ cub ni.

23 Cni guc, guludxíëꞌ bëꞌ tu dza, atiꞌ dza naꞌ guladxinëꞌ ga naꞌ zoëꞌ Pablo
zianëꞌ. Gzu lahuëꞌ Pablo zildauꞌ atiꞌ niꞌ gúliꞌni buzéjniꞌnëꞌ lequëꞌ len busálj
laꞌnëꞌ le rna bëꞌë Dios. Guꞌnnëꞌ uluiꞌinëꞌ lequëꞌ nac gdutë li lban runëꞌ queëꞌ
Jesús. Quië gunëꞌ cni bugunëꞌ dxin le rna bëꞌ zxba queëꞌ Moisés lencaꞌ le
gulanë ́ꞌ bönniꞌ gluꞌë didzaꞌ uláz queëꞌ Dios. 24 Gulazíꞌ lu naꞌquëꞌ didzaꞌ bëꞌë
Pablo laꞌquëꞌ, san yelaꞌquëꞌ cutu caꞌ gulayejlëꞌë. 25Le gularujëꞌ chopl, gulazú
lauquëꞌ tuꞌzë́ꞌë niꞌ, atiꞌ gudxëꞌ lequëꞌ Pablo, rnëꞌ:
―Didzaꞌ nacz bëꞌë Dios Böꞌ Laꞌy, lë naꞌ gnëꞌ Isaías, bönniꞌ bëꞌë didzaꞌ uláz

queëꞌ Dios, ca naꞌ buzéjniꞌnëꞌ xuz xtauꞌruꞌ, gnëꞌ:
26Gyeaj laugac bunách niꞌ, yjödx lequëꞌ:
Yöni nagliꞌ, san cutu tséjniꞌliꞌ.
Uyuliꞌ gnaꞌliꞌ, san cutu gléꞌiliꞌ.
27Bönniꞌ ni chnazíd icj ládxiꞌdauꞌquëꞌ
Len cutu ryaz icj nagquëꞌ.
Glunëꞌ ca tun nup nachúl láhuigac
Cui laꞌléꞌinëꞌ len yöj lauquëꞌ
Len cui laꞌyöni nagquëꞌ
Len cui luzejniꞌi ládxiꞌquëꞌ
Len cui lëꞌnnëꞌ luhuöaquëꞌ queëꞌ Dios

Quië gac unaꞌ lequëꞌ.
28Naꞌa, ral‑laꞌ gnö́ziliꞌ lë ni. Dios rsölëꞌë netuꞌ laugac bunách gzaꞌa quië lulá,
atiꞌ lequëꞌ laꞌyönnëꞌ.

29Catiꞌ budx bëꞌë didzaꞌ ni Pablo, gularujëꞌ bönniꞌ judío, taꞌdil‑ltsca didzëꞌë
laꞌ légaczëꞌ.

30Gdu chop iz bugaꞌnëꞌ niꞌ Pablo, zoëꞌ lu yuꞌu ga naꞌ rguizxjëꞌ, atiꞌ benëꞌ ba
laꞌn yúguꞌtë nup duyugac Lëꞌ. 31 Lu yöl‑laꞌ rugu ladxiꞌ benëꞌ lban ca rna bëꞌë
Dios. Busëdnëꞌ bunách ca nac queëꞌ Xanruꞌ Jesucristo, atiꞌ nutu nu buzagaꞌ
xnözëꞌ. Caꞌ nac.

DIDZAꞌ BSÖLËꞌË PABLOYÖDZ ROMA
Pablo rugapëꞌDios bunách queëꞌ Cristo nacuꞌë Roma

1 Nedaꞌ, Pablo, nacaꞌ bönniꞌ nadaꞌu queëꞌ Jesucristo len gbaz queëꞌ, le
bulidzëꞌ nedaꞌ Dios len gröczëꞌ nedaꞌ quië gunaꞌ lban qui didzaꞌ dxiꞌa queëꞌ.

2 Dza niꞌtë gzxiꞌ lu nëꞌë Dios gsölëꞌë queëruꞌ didzaꞌ dxiꞌa naꞌ. Gnëꞌ cni len
rúꞌaquëꞌ bönniꞌ gluꞌë didzaꞌ uláz queëꞌ, atiꞌ lequëꞌ guluzujëꞌ lei lu guich laꞌy
queëꞌ Dios. 3 Guluzujëꞌ lu guich yúguꞌtë le ral‑laꞌ gunëꞌ Zxiꞌnëꞌ Dios, Nu naꞌ
nac Xanruꞌ Jesucristo. Lu yöl‑laꞌ bunách queëꞌ naquëꞌ zxiꞌn xsoëꞌDavid, 4 san
ca nac böꞌ nacczëꞌ, le nac laꞌy, nac bëꞌ naquëꞌ Zxiꞌnëꞌ Dios, len naptsquëꞌ
yöl‑laꞌ huac. Nac bëꞌ naquëꞌ cni le bubanëꞌ lu yöl‑laꞌ gut. 5Niꞌa qui le benëꞌ
Jesucristo ruziꞌruꞌ xbey le ruzáꞌ ladxëꞌë queëruꞌ Dios atiꞌ benëꞌ ga nacaꞌ gbaz
queëꞌ quië uláz queëꞌ Lëꞌ gunaꞌ ga laꞌyejlëꞌ Lëꞌ len lun ca rna xtidzëꞌë bunách
gdutë yödzlyú. 6 Bítsaꞌliꞌ lbiꞌiliꞌ ladjgac bunách yödzlyú naꞌ, san naꞌa nulidzëꞌ
lbiꞌiliꞌ Dios quië gáquiliꞌ queëꞌ Jesucristo.

7 Rugapaꞌ Dios lbiꞌiliꞌ, yúguꞌtëliꞌ zoaliꞌ Roma. Dios nadxiꞌinëꞌ lbiꞌiliꞌ len
bulidzëꞌ lbiꞌiliꞌ quië gacliꞌ quizi queëꞌ. Rnabaꞌ lahuëꞌXuzruꞌDios lencaꞌ lahuëꞌ
Xanruꞌ Jesucristo, gunnëꞌ queëliꞌ le ruzáꞌ ladxëꞌë queëruꞌ len le rbequi dxi
ládxiꞌruꞌ.

Rëꞌnnëꞌ Pablo tsajyúëꞌ bunách queëꞌ Cristo nacuꞌë Roma
8 Lë ni rzu lahuaꞌ ruzujaꞌ lu guich: Le náquiruꞌ queëꞌ Jesucristo rëpaꞌ‑nëꞌ

Dios: “Xclenuꞌ” ca nac queëliꞌ yúguꞌtëliꞌ, le taꞌguixjöꞌ bunách gdutë yödzlyú
ca réjlëꞌliꞌ Jesucristo. 9Gdu ladxaꞌa runaꞌ xchinëꞌ Dios, runaꞌ lban qui didzaꞌ
dxiꞌa ca nac queëꞌ Zxiꞌnëꞌ. NözcznëꞌDios rulídzteczaꞌ‑nëꞌ, rnabdaꞌ‑nëꞌ gac dxiꞌa
queëliꞌ. 10 Rnábteczaꞌ lahuëꞌ Dios, chquiꞌ nac le rëꞌnnëꞌ Lëꞌ, gunnëꞌ nedaꞌ latj
duyúaꞌ lbiꞌiliꞌ. 11 Cni rnabdaꞌ‑nëꞌ le rac ladxaꞌa gléꞌidaꞌ lbiꞌiliꞌ quië gac gunaꞌ
ga gataꞌ queëliꞌ tu le unödzjëꞌ queëliꞌ Dios Böꞌ Laꞌy, le gun ga gal‑liꞌ. 12 Lë naꞌ
rëꞌndaꞌ nac utíp ládxiꞌruꞌ turuꞌ yeturuꞌ, le réjlëꞌruꞌ Jesucristo tu turuꞌ.

13Böchiꞌ lzaꞌadauꞌ, rëꞌndaꞌ gnö́ziliꞌ lë ni. Zian lzu bëꞌ ladxaꞌa guidaꞌ ga zoaliꞌ,
san ga rdxintë naꞌa cutu runni quiaꞌ. Rëꞌndaꞌ guidaꞌ ga zoaliꞌ quië gunaꞌ ga
uziꞌliꞌ xbey lban naꞌ runaꞌ, ca naꞌ tuꞌzíꞌ xbey yelaꞌgac bunách yödzlyú ni. 14Dë
le ral‑laꞌ gunaꞌ quegac yúguꞌtë bunách, quegac bunách nazëdgac len quegac
bunách cunazëdgac, quegac bunách taꞌyejniꞌi len quegac bunách cutaꞌyejniꞌi.
15Qui lë ni naꞌ, tsca gac gunaꞌ, zoaꞌ rbözaꞌ gunaꞌ caꞌ lban qui didzaꞌ dxiꞌa ga niꞌ
zoaliꞌ lbiꞌiliꞌ, zoaliꞌ Roma.

Yöl‑laꞌ huac zxön qui didzaꞌ dxiꞌa
16 Cutu caꞌ rutuiꞌdaꞌ runaꞌ lban qui didzaꞌ dxiꞌa, le nap yöl‑laꞌ huac queëꞌ

Dios gun ga lulá yúguꞌtë nup taꞌyejlëꞌ lei. Ga rzu lau, rëꞌnnëꞌ Dios laꞌyönnëꞌ
bönniꞌ judío, atiꞌ töd naꞌ laꞌyöni caꞌ bunách gzaꞌa. 17Didzaꞌ dxiꞌa ni ruluíꞌi rëꞌu
gunëꞌDios ga huöacruꞌ tsahuiꞌ, chquiꞌhuayéjlëꞌruꞌLëꞌ len cugác chop ládxiꞌruꞌ.
Ca nac lë ni nayúj caꞌ lu guich laꞌy, rna: “Nu nac tsahuiꞌ le rejlëꞌDios, gataꞌ qui
nu ni yöl‑laꞌ naꞌbán.”

Zxguiaꞌ nabágaꞌgac bunách
18Dios, Nu zoa yehuaꞌ yubá, buluꞌë lahui cutu rléꞌinëꞌ dxiꞌa yúguꞌtë le cunác

len le cunác tsahuiꞌ tun bunách, atiꞌ gunëꞌ lequëꞌ zxguiaꞌ, bönniꞌ naꞌ, lu yöl‑laꞌ
cunác tsahuiꞌquequëꞌ taꞌdáꞌbaguëꞌë le nac gdutë li. 19Cni gac quequëꞌ le naláꞌ
lahui laugac yúguꞌtë bunách le nac bëꞌ zoaczëꞌ Dios, le buluiꞌczëꞌ lahui Dios
lë ni ga naꞌ nacuꞌë. 20 Dza niꞌtë catiꞌ ziꞌa gutaꞌ yödzlyú, ga rdxintë naꞌa dza,

yuguꞌ le nunëꞌ Dios nacgac bëꞌ le curléꞌiruꞌ queëꞌ Dios, ca nac yöl‑laꞌ huac
gdu queëꞌ len le nacczëꞌ Dios. Qui lë ni naꞌ, cutu gac laꞌnë́ꞌ cutu nabágaꞌquëꞌ
zxguiaꞌ. 21 Catiꞌ niꞌ glunbëꞌë Dios, cutu gulayíj ládxiꞌquëꞌ Lëꞌ ca ral‑laꞌ tsej
ládxiꞌruꞌ‑nëꞌDios, len cutu glëꞌLëꞌ: “Xclenuꞌ.” Qui lë ni naꞌ, caꞌz böac le gulazáꞌ
ládxiꞌquëꞌ, atiꞌ gulachúl gulanitiëꞌ le nazíd icj ládxiꞌdauꞌquëꞌ. 22Zal‑laꞌ gláquinëꞌ
taꞌyéjniꞌnëꞌ szxöni, bönniꞌ cunözi guluhuöaquëꞌ 23 le gulucaꞌnëꞌ yöl‑laꞌ yeníꞌ
queëꞌ Dios Nu zoatecz, atiꞌ gulayíj ládxiꞌquëꞌ bdauꞌ guiöj bdauꞌ yag, bdauꞌ naꞌ
nacgac ca bönniꞌ tatczëꞌ, len ca böaꞌdauꞌ zoa xilcbaꞌ, len ca böaꞌ guixiꞌ taꞌdabaꞌ
lu yu, len ca böaꞌ bël taꞌyj lëꞌbaꞌ lu yu ni.

24Qui lë ni naꞌ bubíj ladxëꞌë lequëꞌ Dios quië lunëꞌ yuguꞌ le taꞌzë́ ládxiꞌquëꞌ
le cunác, atiꞌ cni guc, gulucáꞌn cuinquëꞌ lu yöl‑laꞌ stuꞌ tuëꞌ len yetúëꞌ. 25Guc cni
le gulucaꞌnëꞌ xtidzëꞌë Dios, le nac gdutë li, atiꞌ gulazíꞌ lu naꞌquëꞌ tu le cunácz.
Glunëꞌba laꞌn len gulayíj ládxiꞌquëꞌ yuguꞌ le benëꞌDios len clëgLëczëꞌDios, Nu
naꞌ ral‑laꞌ gactecz queëꞌ yöl‑laꞌ ba. Caꞌ gac.

26Qui lë ni naꞌbubíj ladxëꞌë lequëꞌDios quië lunëꞌ yuguꞌ le taꞌzë́ ládxiꞌquëꞌ le
cunác. Gulucaꞌnnu yöl‑laꞌ rzoalen bönniꞌ ngul, quië lunnu le cunác. 27 Lëzcaꞌ
cni glunëꞌ bönniꞌ, gulucaꞌnëꞌ yöl‑laꞌ rzoalen ngul atiꞌ gulazë ́ ládxiꞌquëꞌ le cunác
túnlenëꞌ tuëꞌ len yetúëꞌ, len glunëꞌ le tun ga nu rutuíꞌi, gulacuaꞌlen laꞌ lzaꞌa
bö ́nniꞌgaczëꞌ. Gulazacaꞌ gulaguiꞌë lu xpë ́laꞌquëꞌ bönniꞌ glunëꞌ cni le bubiꞌë
quequëꞌ Dios ca rajlö́z dul‑laꞌ naꞌ glunëꞌ le nucaꞌnquëꞌ Dios.

28Le cutu glëꞌnnëꞌ lunëꞌ Dios ba laꞌn, qui lë ni naꞌ bubíj ladxëꞌë lequëꞌ Dios
quië laꞌzáꞌ ládxiꞌquëꞌ le cunác len lunëꞌ le cuzacaꞌ.
29Túnteczëꞌ yúguꞌtë le cunác tsahuiꞌ.
Tunëꞌ yuguꞌ le nac stuꞌ.
Tunëꞌ le cunác.
Tuꞌhuídiꞌnëꞌ.
Cutu taꞌléꞌinëꞌ dxiꞌa lzaꞌquëꞌ.
Tuꞌzxéꞌinëꞌ lzaꞌquëꞌ.
Tuꞌdöddëꞌ lzaꞌquëꞌ.
Taꞌdíl‑lenëꞌ lzaꞌquëꞌ.
Taꞌzíꞌ yéꞌinëꞌ bunách.
Ziꞌtë nacquëꞌ xöhuiꞌ.
Taꞌnë ́ꞌ qui lzaꞌquëꞌ.
30Taꞌnë́ꞌ le cunácz qui lzaꞌquëꞌ.
Cutu taꞌléꞌinëꞌ Dios dxiꞌa.
Nacquëꞌ bönniꞌ bizxj.
Tun cuinquëꞌ blau.
Tun ba zxön cuinquëꞌ.
Tuꞌguiljëꞌ le cunác lunëꞌ.
Taꞌdáꞌbaguëꞌë xuz xnaꞌquëꞌ.
31Nacquëꞌ cutaꞌyejniꞌi.
Tun ditjcnëꞌ xtídzaꞌquëꞌ.
Cutu nacquëꞌ dxiꞌi ladxiꞌ ca ral‑laꞌ lacquëꞌ.
Cutu tuꞌnít lauquëꞌ lzaꞌquëꞌ.
Cutu tuꞌhuechiꞌ ládxiꞌquëꞌ lzaꞌquëꞌ.
32Nö ́zgaccznëꞌ le nuzóëꞌ tsaz Dios ca ral‑laꞌ gac quegac nup tun yuguꞌ le cni,
lat tsaz. Zal‑laꞌ nözcnëꞌ lë ni, clëgz cni tunëꞌ, san taꞌdzág ládxiꞌquëꞌ nup tun caꞌ
cni.

2
Tsahuiꞌ nac gchuguëꞌ quegac bunáchDios

1Qui lë ni naꞌ, cutu gac ubíj tsahuiꞌ cuinuꞌ, nútiꞌtëz nu nacuꞌ, rulág yudxuꞌ
lzaꞌu. Catiꞌ rulág yudxuꞌ lzaꞌu, ruspágaꞌ cuinuꞌ zxguiaꞌ, le rulág yudxuꞌ lzaꞌu
len tuz ca runuꞌ liꞌ. 2Nö ́ziczruꞌ ca rbequi xbeynëꞌDios. Nac gdutë li ca rbequi
xbeynëꞌ nup tun le cunác. 3 Liꞌ rulág yudxuꞌ nup tun le cunác, len tuz ca
runuꞌ liꞌ. ¿Naruꞌ ráquitsanuꞌ udö́d gunznuꞌ catiꞌ cuequi xbeynëꞌ Dios? 4 ¿Naruꞌ
rucaꞌntsuꞌ caꞌz yöl‑laꞌ dxiꞌi ladxiꞌ gdu queëꞌ Dios len yöl‑laꞌ rböz zxön ladxiꞌ
queëꞌ len ca runëꞌ, rdzeynëꞌ quië leynëꞌ liꞌ? ¿Naruꞌ cu nözcznuꞌ ruzáꞌ ladxëꞌë
quiuꞌ Dios yöl‑laꞌ dxiꞌi ladxiꞌ queëꞌ quië gunëꞌ ga ubíꞌi ladxuꞌu? 5 Lu yöl‑laꞌ
ládxiꞌdauꞌ zid quiuꞌ cutu rubíꞌi ladxuꞌu. Qui lë ni naꞌ rutúp rutsaguꞌ zxguiaꞌ
gunëꞌ liꞌDios catiꞌ cuequi xbeynëꞌ bunách atiꞌ gac bëꞌ nac ca ral‑laꞌ gunëꞌDios
catiꞌ gchuguëꞌ quegac bunách. 6 Laꞌ dza niꞌz ubiꞌiczëꞌ Dios qui queë bunách
tsca nac le glunëꞌ tu tuëꞌ. 7 Yöl‑laꞌ naꞌbán gdu unödzjëꞌ quegac nup tuntecz
le nac dxiꞌa, le tuiꞌ ládxiꞌquëꞌ luziꞌë xbëꞌ Dios len lurujëꞌ dxiꞌa lahuëꞌ Lëꞌ len
laꞌcuꞌë tsalzú. 8 Lu yöl‑laꞌ rley queëꞌ, Dios gunëꞌ zxguiaꞌ nup taꞌdáꞌbagaꞌ len
cutu tëꞌni lun ca rna le nac gdutë li, san tun ca rna le cunác tsahuiꞌ. 9Laꞌzacaꞌ
laꞌguiꞌë len huíꞌnitsca ládxiꞌquëꞌ yúguꞌtë bönniꞌ tunëꞌ le cunác. Ga rzu lau gac
cni quegac bunách judío, len gac caꞌ cni quegac bunách gzaꞌa. 10Dios gunëꞌ
ga lacquëꞌ bicaꞌ ba, len gunëꞌ lequëꞌ ba laꞌn, len guꞌë le cuequi dxi ládxiꞌquëꞌ
yúguꞌtë bönniꞌ tunëꞌ le nac tsahuiꞌ. Ga rzu lau gunëꞌ cni quegac bunách judío,
len gunëꞌ caꞌ cni quegac bunách gzaꞌa.

11Cni cuequi xbeynëꞌbunáchDios, atiꞌLëꞌ cutu rubíjbëꞌë bunách. 12Yúguꞌtë
bönniꞌ naꞌ cugulayönnëꞌ le rna bëꞌ zxba queëꞌ Dios len glunëꞌ dul‑laꞌ, lëzcaꞌ
latiëꞌ, zal‑laꞌ cutu táquibeꞌinëꞌ guladáꞌbaguëꞌë le rna bëꞌ zxba naꞌ, atiꞌ yúguꞌtë
bönniꞌ gulayönnëꞌ le rna bëꞌ zxba queëꞌ Dios len glunëꞌ dul‑laꞌ, Lëꞌ cuequi
xbeynëꞌ lequëꞌ ca nac le rna bëꞌ zxba naꞌ. 13 Cni gac, le cutu nacquëꞌ tsahuiꞌ
lahuëꞌ Dios bönniꞌ taꞌyö ́niznëꞌ zxba queëꞌ Dios, san luhuöaquëꞌ tsahuiꞌ bönniꞌ
naꞌ tunëꞌ ca rna bëꞌ zxba queëꞌ naꞌ. 14 Bönniꞌ naꞌ cunacquëꞌ judío len cutu
gulayönnëꞌ le rna bëꞌ zxba queëꞌ Dios, san tunczëꞌ ca rna bëꞌ zxba queëꞌ naꞌ,
bönniꞌ ni, zal‑laꞌ cutu gulayönnëꞌ le rna bëꞌ zxba queëꞌ Dios, zoalen lequëꞌ tu
zxba le nuzóëꞌ Dios icj ládxiꞌdauꞌquëꞌ. 15Nup ni tuꞌluíꞌ lahui le run zxba naꞌ
nayúj lu icj ládxiꞌdauꞌquëꞌ. Le yuꞌu icj ládxiꞌdauꞌquëꞌ nac bëꞌ nac cni. Ca taꞌzáꞌ
ládxiꞌquëꞌ, tuꞌquíëꞌ lzaꞌquëꞌ o tuꞌbíj tsahuiꞌ lzaꞌquëꞌ tuëꞌ yetúëꞌ. 16 Cni ubiꞌë
quequëꞌ Dios dza niꞌ cuequi xbeynëꞌ lu naꞌ Jesucristo yuguꞌ le nunquëꞌ len
le gulazáꞌ ládxiꞌquëꞌ yúguꞌtëꞌ. Cni rusëdi didzaꞌ dxiꞌa runaꞌ lban qui.

Yuguꞌ bönniꞌ judío len zxba queëꞌDios
17Nul‑liꞌ rnaliꞌ nacliꞌ judío len ruzxöni ládxiꞌliꞌ zxba queëꞌ Dios, len run ba

zxön cuinliꞌ le núnbëꞌliꞌ‑nëꞌDios, 18nö́ziczliꞌ le rëꞌnnëꞌDios gunliꞌ len le rusëdi
lbiꞌiliꞌ zxbaqueëꞌ, len ráquibeꞌiliꞌ lenactërdxiꞌa. 19Ráquiliꞌgaculuiꞌiliꞌnözdxiꞌa
nup taꞌdá ga yubl ca nu nachúl lahui len gac uzéjniꞌliꞌ nup nachúl nanitgac.
20Ráquiliꞌgacusë ́diliꞌnupcutaꞌyejniꞌi lennup taꞌyejniꞌi látiꞌdauꞌz, ledë lunaꞌliꞌ
zxba queëꞌ Dios le rusëdi bunách ca nac yöl‑laꞌ rejniꞌi gdu len le nac gdutë li.
21Naꞌa, lbiꞌiliꞌ rusë́diliꞌ yezicaꞌ bunách. ¿Naruꞌ cu ral‑laꞌ usëdi cuinliꞌ? Lbiꞌiliꞌ
rnaliꞌ: “Cutu cuanuꞌ.” ¿Naruꞌ rbántsaliꞌ lbiꞌiliꞌ? 22Rnaliꞌ caꞌ: “Cutu gunuꞌ dul‑laꞌ
le rguitsj zxba qui yöl‑laꞌ nutság naꞌ.” ¿Naruꞌ rúntsaliꞌ lbiꞌiliꞌ dul‑laꞌ le rguitsj
zxba qui yöl‑laꞌ nutság naꞌ? Lbiꞌiliꞌ cutu rléꞌiliꞌ dxiꞌa bdauꞌ guiöj bdauꞌ yag.
¿Naruꞌ rbántsaliꞌ le dzöꞌ lu gdauꞌ quegac? 23 Run ba zxön cuinliꞌ le dë lu naꞌliꞌ
zxba queëꞌ Dios. ¿Naruꞌ rucáꞌntsaliꞌ Dios caꞌz, rguitsjliꞌ zxba le gna bëꞌë Lëꞌ?
24 Nayúj lu guich laꞌy ca runliꞌ, rna: “Niꞌa qui le runliꞌ lbiꞌiliꞌ taꞌnë́ ziꞌ queëꞌ
Dios nup cunacgac judío.” 25 Le nactë ruziꞌu xbey lë naꞌ narugu lu xpëluꞌu
le nac bëꞌ náquinuꞌ queëꞌ Dios chquiꞌ runuꞌ ca rna bëꞌ zxba queëꞌ Dios, san
chquiꞌ rguitsjuꞌ zxba le gna bëꞌë Lëꞌ, nuhuöacuꞌ ca bönniꞌ cunáquinëꞌ queëꞌ



Romanos 2:26 235 Romanos 3:17

Dios. 26Qui lë ni naꞌ, chquiꞌ zoëꞌ bönniꞌ cunarugu lu xpëlëꞌë lë naꞌ nac bëꞌ nu
naqui queëꞌ Dios, san runëꞌ gdutë ca rna bëꞌ zxba queëꞌ Lëꞌ, bönniꞌ ni naquëꞌ
lahuëꞌ Dios ca bönniꞌ narugucz lu xpëlëꞌë lë naꞌ nac bëꞌ zal‑laꞌ cunarugu lu
xpë ́laꞌczëꞌ. 27Bönniꞌnaꞌ cunarugu luxpëlëꞌë lënaꞌnacbëꞌnunaquiqueëꞌDios,
san runëꞌ gdu ca rna bëꞌ zxba queëꞌ Dios, ca runëꞌ bönniꞌ ni ruluíꞌ nabágaꞌliꞌ
lbiꞌiliꞌ zxguiaꞌ, zal‑laꞌ dë lu naꞌliꞌ zxba queëꞌ Dios len narugu lu xpë ́laꞌliꞌ lë naꞌ
nac bëꞌ náquiliꞌ queëꞌ Dios, san cutu runliꞌ ca rna bëꞌ zxba queëꞌ naꞌ. 28 Cutu
naquëꞌ gdu bönniꞌ judío bönniꞌ naquëꞌ cni lu yöl‑laꞌ bunáchz queëꞌ, atiꞌ cutu
nac gdu lë naꞌ nac bëꞌ le naruguz lu xpëlëꞌë bönniꞌ. 29Naquëꞌ gdu bönniꞌ judío
bönniꞌ naꞌ naquëꞌ cni lu icj ládxiꞌdauꞌhuëꞌ, len le nac gdu le narugu lu xpëlëꞌë
bönniꞌ le nac bëꞌ nu naqui queëꞌ Dios, nac tu le yuꞌu icj ládxiꞌdauꞌgac bunách.
Nac qui böꞌ nacczruꞌ len clëg qui yöl‑laꞌ bunáchz queëruꞌ. Bönniꞌ naquëꞌ cni,
cutu tun lëꞌ ba laꞌn bunách, san Dioscz gunëꞌ lëꞌ ba laꞌn.

3
1 Chquiꞌ cni nac, ¿bizxa ruziꞌtsëꞌ xbey bönniꞌ le naquëꞌ judío? ¿Bizxa ruziꞌë

xbey le narugu lu xpëlëꞌë bönniꞌ judío? 2 Szxöni ruziꞌë xbey, len zian ca
ruziꞌë xbey. Le nac ziꞌal, Dios gluꞌë lu naꞌquëꞌ bönniꞌ judío didzaꞌ laꞌy queëꞌ.
3Laꞌquëꞌ cutu taꞌyejlëꞌëDios. ¿Naruꞌ ráquitsanuꞌ cutu gunëꞌDios ca rna xtidzëꞌë
le cutaꞌyejlëꞌë Lëꞌ? 4 Cutu caꞌ gac. Ral‑laꞌ gáquibeꞌiruꞌ rúnteczëꞌ Dios ca rna
didzaꞌ bëꞌë, zal‑laꞌ taꞌzíꞌ yëꞌ yúguꞌtë bunách. Ca nac queëꞌ nayúj lu guich laꞌy,
rna:
Gac bëꞌ nacuꞌ tsahuiꞌ niꞌa qui didzaꞌ ruꞌu
Len urujuꞌ tsahuiꞌ chquiꞌ nu cuequi xbey Liꞌ.

5 Catiꞌ runruꞌ le cunác, Dios rnëꞌ cutu nac tsahuiꞌ le runruꞌ. Lë ni nac
bëꞌ tsahuiꞌ naquëꞌ Dios. Nacuáꞌ nup taꞌná: “Le cunác runruꞌ nac bëꞌ tsahuiꞌ
naquëꞌ Dios atiꞌ qui lë ni naꞌ cutu ral‑laꞌ gunëꞌ rëꞌu zxguiaꞌ.” 6 Cutu caꞌ nac
cni. Laꞌnaruꞌ ruziꞌë xbey Dios le cunác runruꞌ, ¿nacxcz gac cuequi xbeynëꞌ
bunách yödzlyú ni? 7Catiꞌ nu rziꞌ yëꞌ, Dios rnëꞌ cutu ruiꞌ didzaꞌ nu naꞌ ca runëꞌ
Lëꞌ. Lë ni nac bëꞌ nac gdutë li didzaꞌ ruꞌë Dios. Nacuꞌë bönniꞌ taꞌnë́ꞌ le taꞌzíꞌ
yëꞌë lequëꞌ run ga gac queëꞌDios yöl‑laꞌ ba, atiꞌ cutu ral‑laꞌ gchuguëꞌ quequëꞌ,
cugnë ́ꞌ nabágaꞌquëꞌ dul‑laꞌ. Caꞌ taꞌnë́ꞌ. 8 ¿Naruꞌ huanátsaruꞌ: “Guaꞌruꞌ döꞌ quië
gac le nac dxiꞌa”? Nup naꞌ taꞌnë́ ziꞌ queëruꞌ taꞌná rusë ́diruꞌ cni, atiꞌ tsahuiꞌ nac
gchuguëꞌ quegac Dios.

Yúguꞌtëruꞌ nabágaꞌruꞌ dul‑laꞌ
9 ¿Bizxa caz gnaruꞌ naꞌa? Ca nac queëtuꞌ netuꞌ, bönniꞌ judío, ¿ba nacrtuꞌ

tsahuiꞌ ca yezicaꞌ bunách? Cutu caꞌ nactuꞌ, le chbuluꞌa ni, nabágaꞌgac dul‑laꞌ
bunách judío, atiꞌ nabágaꞌgac caꞌ dul‑laꞌ bunách gzaꞌa. Yúguꞌtëꞌ nabágaꞌquëꞌ
dul‑laꞌ. 10Nayúj lu guich laꞌy, rna:
Nutu nu zoa nac tsahuiꞌ, nutu nucz.
11Nutu nu rejniꞌi.
Nutu nu rguilj Dios.
12Yúguꞌtëꞌ taꞌdë ́ꞌ ga yubl; yúguꞌtëꞌ nanitquëꞌ.
Nutu nu run le nac dxiꞌa, nutu nucz.
13Lbaꞌquëꞌ nacgac ca yeru ba nayaljgac.
Len yöl‑laꞌ rnëz quequëꞌ taꞌzíꞌ yéꞌinëꞌ lzaꞌquëꞌ.
Didzaꞌ r‑ruj rúꞌaquëꞌ nac ca le yudzu láyaꞌbaꞌ bël sniaꞌ.
14Lenyuguꞌdidzaꞌ tuꞌë, tuꞌdidzaꞌyudxnëꞌbunách len taꞌnë́ ziꞌëquegacbunách

naꞌ.
15Nacuꞌë sinaꞌ tuꞌdödcdëꞌ bunách.
16Gátiꞌtëz ga taꞌdödëꞌ tuꞌsnitiëꞌ len tuꞌsacaꞌ ziꞌë lzaꞌquëꞌ.
17Cutu taꞌzáquiꞌnëꞌ laꞌbözëꞌ dxíꞌadauꞌ.

18Cutu caꞌ tádxinëꞌ Dios.
19Nö́ziruꞌ yúguꞌtë didzaꞌ ni bëꞌë Dios, rëꞌ bönniꞌ naꞌ dë lu naꞌquëꞌ zxba queëꞌ.
Qui lë ni naꞌ nutu nu gac gna cutu nabagaꞌ dul‑laꞌ, atiꞌ yúguꞌtë bunách gdutë
yödzlyú, cuequi xbeynëꞌ lequëꞌ Dios. 20Tuiꞌ ládxiꞌquëꞌ bönniꞌ judío lunëꞌ yuguꞌ
le rna bëꞌ zxba queëꞌ Dios quië luhuöaquëꞌ tsahuiꞌ, san nutu nu huöac tsahuiꞌ
cni, le nuzóëꞌ Dios zxba queëꞌ quië gáquibeꞌiruꞌ nabágaꞌruꞌ dul‑laꞌ.

Ularuꞌ le réjlëꞌruꞌ Jesucristo
21Naꞌa, chbuluíꞌ lahui ca gac huöacruꞌ tsahuiꞌ lahuëꞌDios. Cutu gac huöacruꞌ

tsahuiꞌ le runruꞌ ca rna bëꞌ zxba queëꞌ Dios, zal‑laꞌ lu zxba queëꞌ naꞌ len
lu guich laꞌy ga nayujgac le gulanë́ꞌ bönniꞌ gluꞌë didzaꞌ uláz queëꞌ Dios, ruiꞌ
didzaꞌ ca gac huöacruꞌ tsahuiꞌ. 22Dioscz runëꞌ ga huöacruꞌ tsahuiꞌ le réjlëꞌruꞌ
Jesucristo atiꞌ gunëꞌ ga luhuöác tsahuiꞌ yúguꞌtë nup laꞌyejlëꞌLëꞌ. Tuz canacgac
yúguꞌtë bunách 23 le nunquëꞌdul‑laꞌ yúguꞌtëꞌ len cutu caꞌnacquëꞌ tsahuiꞌ canaꞌ
naquëꞌ gdu tsahuiꞌ Dios. 24Dios ruzáꞌ ladxëꞌë queëruꞌ, len nunzëꞌ rëꞌu tsahuiꞌ
le böaꞌuëꞌ rëꞌu Jesucristo. 25Dios budödëꞌ uláz queëruꞌ Jesucristo. Lëꞌ bulaljëꞌ
xchönëꞌ, le rgua dul‑laꞌ, lë naꞌ uziꞌruꞌ xbey chquiꞌ huayéjlëꞌruꞌ Lëꞌ. Cni benëꞌ
Dios quië gac bëꞌ naquëꞌ tsahuiꞌ Lëꞌ zal‑laꞌ lu yöl‑laꞌ rböz zxön ladxiꞌ queëꞌ
budödzëꞌ caꞌz yuguꞌ dul‑laꞌ benruꞌ dza niꞌtë. 26 Cni benëꞌ Dios, buluíꞌ cuinëꞌ
tsahuiꞌdzani zoaruꞌnaꞌa, atiꞌ rugaꞌnëꞌ tsahuiꞌ zal‑laꞌ rugǘëꞌdul‑laꞌnabágaꞌgac
bunách, runëꞌ ga tuꞌhuöác tsahuiꞌ nup taꞌyejlëꞌ Cristo.

27 ¿Naruꞌ huactsa gun ba zxön cuinruꞌ ca nac queëruꞌ? Cutu caꞌ gacruꞌ. ¿Bizx
quië naꞌ? Nac le nularuꞌ, clëg le runruꞌ ca rna bëꞌ zxba queëꞌ Dios, san le
réjlëꞌzruꞌ Jesucristo. 28Naꞌa, rusácaꞌruꞌ queëruꞌ nuhuöaquëꞌ tsahuiꞌ bönniꞌ le
rejlëꞌë Jesucristo, len clëg le runëꞌ ca rna bëꞌ zxba queëꞌ Dios.

29 ¿I naquëꞌ Dios Dios quegacz bunách judío? ¿Naruꞌ cu naquëꞌ caꞌ Dios
quegac bunách gzaꞌa? Ja, naquëꞌ caꞌ Dios quegac bunách gzaꞌa naꞌ 30 le zoa
tuz Nu nac Dios. Dios ni gunëꞌ ga luhuöaquëꞌ tsahuiꞌ le taꞌyejlëꞌë Jesucristo
bönniꞌ judío,narugu lu xpë ́laꞌquëꞌ lë naꞌnac bëꞌnunaqui queëꞌDios, len lëzcaꞌ
cni gunëꞌ ga luhuöaquëꞌ tsahuiꞌ le taꞌyejlëꞌë Jesucristo bönniꞌ gzaꞌa, cunarugu
lu xpë ́laꞌquëꞌ lë naꞌ nac bëꞌ. 31Naꞌa, chquiꞌ nularuꞌ le réjlëꞌzruꞌ Jesucristo, ¿ba
nagáꞌn caꞌz zxba queëꞌ Dios? Cutu caꞌ nac caꞌ, san nagáꞌnr tsutsu zxba queëꞌ
naꞌ.

4
Rusëdi rëꞌu le benëꞌAbraham

1 ¿Bizxa caz gnaruꞌ naꞌa? ¿Bizxa bdél‑liꞌnëꞌ Abraham, xuz xtauꞌtuꞌ netuꞌ,
nactuꞌ judío? 2 Laꞌnaruꞌ böaquëꞌ tsahuiꞌ Abraham le zoa le benczëꞌ lëꞌ, gunn
gun ba zxön cuinëꞌ, san clëg lahuëꞌ Dios. 3 Ca nac lë ni nayúj lu guich laꞌy,
rna: “Abraham gyejlëꞌë Dios, atiꞌ qui lë ni naꞌ Dios benëꞌ ga böaquëꞌ tsahuiꞌ
lahuëꞌ Lëꞌ.” 4 Chquiꞌ zoa nu bönniꞌ runëꞌ xchinruꞌ, le rguizxjruꞌ‑nëꞌ cutu nac
tu le ruzáꞌ ládxiꞌruꞌ queëꞌ, san nac tu le rál‑laꞌruꞌ queëꞌ bönniꞌ naꞌ. 5Lëzcaꞌ cni
chquiꞌ rejlëꞌë Dios bönniꞌ, zal‑laꞌ cutu bi dxin benëꞌ bönniꞌ naꞌ, Dios, Nu run ga
luhuöác tsahuiꞌbunách cunacgac tsahuiꞌ, rnëꞌnaquëꞌ tsahuiꞌ lahuëꞌLëꞌbönniꞌ
naꞌ, le rejlëꞌë Lëꞌ. 6Lëzcaꞌ cni bëꞌë didzaꞌ David ca naquëꞌ bicaꞌ ba bönniꞌ, Dios
rnëꞌ naquëꞌ tsahuiꞌ zal‑laꞌ cutu bi dxin nunëꞌ bönniꞌ naꞌ. 7Cni gnëꞌ David:
Bicaꞌ ba bönniꞌ naꞌ Dios runít lahuëꞌ le cunác nunëꞌ,
Len rugǘëꞌ yuguꞌ dul‑laꞌ nabaguëꞌë.
8 Bicaꞌ ba bönniꞌ naꞌ, Dios cutu ruspaguëꞌë lëꞌ zxguiaꞌ niꞌa qui dul‑laꞌ benëꞌ

bönniꞌ naꞌ.
9 ¿Naruꞌ nacquëꞌ bicaꞌ ba cni tuzquëꞌ bönniꞌ naꞌ narugu lu xpë ́laꞌquëꞌ, o ba

nacquëꞌ caꞌ cni bönniꞌnaꞌ cunarugu lu xpë ́laꞌquëꞌ? Chgnaczruꞌböaquëꞌ tsahuiꞌ

Abraham lahuëꞌ Dios le gyejlëꞌë Dios. 10 ¿Batx böaquëꞌ tsahuiꞌ cni Abraham?
¿Naruꞌ guc catiꞌ niꞌ chnarugu lu xpëlëꞌë lë naꞌ nac bëꞌ, o ba guc ziꞌal? Cutu guc
catiꞌ chnarugu lu xpëlëꞌë, san ziꞌal guc. 11Abraham gyejlëꞌë Dios catiꞌ niꞌ cutu
narúguni lu xpëlëꞌë lë naꞌ nac bëꞌ. Gdöd naꞌ grugu lu xpëlëꞌë lë naꞌ nac bëꞌ,
le ruluíꞌz chnuhuöaquëꞌ tsahuiꞌ lahuëꞌ Dios. Guc cni quië gaquëꞌ Abraham ca
xuzquëꞌ bönniꞌ laꞌyejlëꞌë Dios zal‑laꞌ cunarugu lu xpë ́laꞌquëꞌ lë naꞌ nac bëꞌ. Le
taꞌyejlëꞌë Dios, huac gnëꞌ Dios nacquëꞌ tsahuiꞌ lahuëꞌ Lëꞌ. 12Naquëꞌ Abraham
xuz xtauꞌquëꞌ bönniꞌ judío taꞌyejlëꞌë Dios. Clëgz naquëꞌ xuzquëꞌ bönniꞌ naꞌ
narugu lu xpë́laꞌquëꞌ lë naꞌ nac bëꞌ, san lëzcaꞌ naquëꞌ xuzquëꞌ bönniꞌ naꞌ tunëꞌ
cabenëꞌAbraham, taꞌyejlëꞌëDios canaꞌbenëꞌAbrahamcatiꞌniꞌ cutunarúguni
lu xpëlëꞌë lë naꞌ.

Le gzxiꞌ lu nëꞌë Dios gataꞌ queëruꞌ le réjlëꞌruꞌ Lëꞌ
13 Gzxiꞌ lu nëꞌë Dios bi unödzjëꞌ quequëꞌ Abraham len zxiꞌn xsoëꞌ, gataꞌ

quequëꞌ laꞌ yödzlyú niz. Gac cni, clëg le tunëꞌ ca rna bëꞌ zxba queëꞌ Dios, san
le nuhuöacquëꞌ tsahuiꞌ lahuëꞌ Lëꞌ le taꞌyejlëꞌë Dios. 14 Laꞌnaruꞌ gataꞌ quegacz
nup tun ca rna bëꞌ zxba queëꞌ Dios yödzlyú ni, cutu gun bayúdx nu tsejlëꞌ Lëꞌ,
atiꞌ daduz gac le gzxiꞌ lu nëꞌë Dios. 15Ruluíꞌi rëꞌu zxba queëꞌ Dios nabágaꞌruꞌ
zxguiaꞌ, le run ga gchuguëꞌ queëruꞌ Dios. Ga niꞌ cutu rdxini zxba queëꞌ naꞌ,
cutu gac laꞌdáꞌbagaꞌ bunách le rna bëꞌ zxba naꞌ.

16 Qui lë ni naꞌ uziꞌruꞌ xbey le gzxiꞌ lu nëꞌë Dios le réjlëꞌruꞌ Lëꞌ, quië gac
bëꞌ nac tu le ruzáꞌ ladxëꞌë queëruꞌ. Cni nac, quië gac bëꞌtsca gataꞌ quegac
yúguꞌtë zxiꞌn xsoëꞌ Abraham lë naꞌ gzxiꞌ lu nëꞌë Dios, clëgz quequëꞌ bönniꞌ
naꞌ dë lu naꞌquëꞌ zxba queëꞌ Dios, san lëzcaꞌ quegac nup taꞌyejlëꞌ Dios ca naꞌ
gyejlëꞌë Dios Abraham. Abraham naꞌ naquëꞌ ca xuz xtauꞌruꞌ yúguꞌtëruꞌ rëꞌu,
réjlëꞌruꞌ‑nëꞌ Dios. 17Cni naquëꞌ ca naꞌ nayúj lu guich laꞌy, rna:
Nuzóaꞌ liꞌ ca xuzgac bunách gdutë yödzlyú.
Cni nac, lahuëꞌDios, Nu naꞌ gyejlëꞌë Abraham, naquëꞌ xuz xtauꞌruꞌ yúguꞌtëruꞌ.
Dios ni ruspanëꞌ nup chnatgac len ruꞌë didzaꞌ qui nu cutu zuini tsca chzoacz
nu naꞌ cutu zuini.

18 Cni nac le gudxëꞌ Abraham Dios: “Ziantër laꞌcuáꞌ zxiꞌn xsuꞌ.” Gyejlëꞌë
Dios Abraham len benëꞌ löz lë naꞌ gzxiꞌ lu nëꞌë Dios, zal‑laꞌ cutu guc gléꞌinëꞌ
lë naꞌ runëꞌ löz, atiꞌ cni guc, bdél‑liꞌnëꞌ naquëꞌ xuzgac bunách gdutë yödzlyú.
19 Cutu guc chop ladxëꞌë Abraham ca naꞌ rejlëꞌë Dios, zal‑laꞌ chyuꞌë ca tu
gayuáꞌ iz len yajneynëꞌ ca nac qui gdu ca nayáꞌ nabanëꞌ, chnatcz le chnagult-
squëꞌ, lencaꞌ ca nac queënu Sara queëꞌ, nacnu ngul huödx. 20 Cutu guc chop
ladxëꞌë, len cutu guquëꞌ curejlëꞌ ca nac le gzxiꞌ lu nëꞌë Dios gunëꞌ queëꞌ, san
bdip ladxëꞌë le gyejlëꞌë Dios, atiꞌ gluꞌë Dios yöl‑laꞌ ba. 21 Gdu ladxëꞌë benëꞌ
löz Dios, napëꞌ yöl‑laꞌ huac gunëꞌ gdutë lë naꞌ gzxiꞌ lu nëꞌë. 22Qui lë ni naꞌ, le
gyejlëꞌë Dios Abraham, Dios buzóëꞌ queëꞌ naquëꞌ tsahuiꞌ.

23 Nayúj lu guich laꞌy, rna: “Dios buzóëꞌ queëꞌ naquëꞌ tsahuiꞌ.” Nayúj lu
guich cni, clëgzquiëuziꞌëxbeyAbraham 24sanquiëuziꞌruꞌxbey caꞌ rëꞌu. Rëꞌu
ni, Dios gunëꞌ ga huöacruꞌ tsahuiꞌ lahuëꞌ Lëꞌ chquiꞌ huayéjlëꞌruꞌ Lëꞌ, buspanëꞌ
Xanruꞌ Jesús lu yöl‑laꞌ gut. 25 Jesús naꞌ, Dios budödëꞌ Lëꞌ gutiëꞌ niꞌa qui dul‑laꞌ
nabágaꞌruꞌ, atiꞌ buspanëꞌ Lëꞌ lu yöl‑laꞌ gut, quië gac gunëꞌ ga huöacruꞌ tsahuiꞌ
lahuëꞌ Lëꞌ.

5
Le rataꞌ queëruꞌ le rnëꞌDios nuhuöacruꞌ tsahuiꞌ

1 Naꞌa, rnëꞌ Dios nuhuöacruꞌ tsahuiꞌ lahuëꞌ Lëꞌ niꞌa qui le benëꞌ Xanruꞌ
Jesucristo, chquiꞌ réjlëꞌruꞌ Lëꞌ, atiꞌ qui lë ni naꞌ nuhuöacruꞌ tuz len Lëꞌ.
2 Le réjlëꞌruꞌ Jesucristo, ruziꞌruꞌ xbey le ruzáꞌ ladxëꞌë queëruꞌ Dios, le rutíp

ládxiꞌruꞌ. Rudzíjiruꞌ le runruꞌ lözuziꞌruꞌ caꞌxbeyyöl‑laꞌyeníꞌqueëꞌDios. 3Clëgz
cni rudzíjiruꞌ, san rudzíjiruꞌ caꞌ catiꞌ rzacaꞌ rguiꞌruꞌ, le nö́ziruꞌ le rzacaꞌ rguiꞌruꞌ
rusëdi rëꞌu cözruꞌ zxön ladxiꞌ. 4 Catiꞌ rbözruꞌ zxön ladxiꞌ rurujruꞌ dxiꞌa lahuëꞌ
Dios, len catiꞌ chnurujruꞌ dxiꞌa runruꞌ löz Lëꞌ gáclenczëꞌ rëꞌu. 5Catiꞌ runruꞌ löz
Lëꞌ, cutu caꞌ rac chop ládxiꞌruꞌ. Cni nac, le nuhuö́lj nadzëꞌi icj ládxiꞌdauꞌruꞌ
yöl‑laꞌ nadxíꞌi queëꞌ Dios rëꞌu. Runëꞌ ga rac cni Dios Böꞌ Laꞌy, Nu bsölëꞌë
queëruꞌ Dios.

6 Catiꞌ niꞌ cutu caꞌ guc ularuꞌ racz queëruꞌ, catiꞌ gul‑laꞌr dza queëꞌ, Cristo
gutiëꞌ uláz queëruꞌ, niꞌ nacruꞌ bunách dul‑laꞌ. 7Nutu nu guëꞌni gat uláz queëꞌ
bönniꞌ tsahuiꞌ. Nazx caꞌ nu urugui gat uláz queëꞌ bönniꞌ naquëꞌ gdu dxiꞌa.
8Dios ruluiꞌinëꞌ rëꞌu ca nadxíꞌitsquinëꞌ rëꞌu, le gutiëꞌ Cristo uláz queëruꞌ catiꞌ
niꞌ nacruꞌ bönniꞌ dul‑laꞌ. 9 Chnuhuöacruꞌ tsahuiꞌ lahuëꞌ Dios le gutiëꞌ Cristo
uláz queëruꞌ, bulaljëꞌ xchönëꞌ. Qui lë ni naꞌ chnactsca löz queëruꞌ Lëꞌ uslë ́ꞌ rëꞌu
lu dza gchuguëꞌ quegac bunách dul‑laꞌ Dios. 10 Catiꞌ niꞌ cutu rléꞌiruꞌ‑nëꞌ Dios
dxiꞌa, gutiëꞌ uláz queëruꞌ Zxiꞌnëꞌ Dios quië huöacruꞌ tuz len Lëꞌ. Naꞌa, le zoëꞌ
nabanëꞌ len chnuhuöacruꞌ tuz len Dios, chnactsca löz queëruꞌ ularuꞌ. 11Lëzcaꞌ
rudzíjiruꞌ lahuëꞌDios niꞌa qui le benëꞌ Xanruꞌ Jesucristo, le nuhuöacruꞌ tuz len
Dios niꞌa qui lë naꞌ benëꞌ Lëꞌ.

Le benëꞌAdán len le benëꞌ Cristo
12Gyuꞌu dul‑laꞌ yödzlyú ni niꞌa qui le benëꞌ tuzëꞌ bönniꞌ, atiꞌ le benëꞌ dul‑laꞌ,

gyuꞌu caꞌ yöl‑laꞌ gut. Qui lë ni naꞌ lat yúguꞌtë bunách le nabágaꞌgac dul‑laꞌ
yúguꞌtë bunách. 13 Zíꞌatël ga bdxintë zxba queëꞌ Dios, glun dul‑laꞌ bunách
yödzlyú ni, san cutu buspaguëꞌë bunách naꞌ zxguiaꞌ Dios ca nup taꞌdáꞌbagaꞌ
zxbaqueëꞌniꞌaqui dul‑laꞌnaꞌ, le cutu rdxini quequëꞌ zxbaqueëꞌ. 14Gagdel‑laꞌ
zoëꞌ Adán ga bdxintë zoëꞌ Moisés glat yúguꞌtë bunách le gulabagaꞌ dul‑laꞌ,
zal‑laꞌ cutu guladáꞌbagaꞌ tu le gna bëꞌë Dios ca benëꞌ Adán. Nacgac tuz len
Adán yúguꞌtë bunách le nacgac zxiꞌn xsoëꞌ. Lë ni ruluíꞌi rëꞌu ca lac tuz len
Cristo yúguꞌtë nup laꞌyejlëꞌ Lëꞌ.

15 Le runnzëꞌ queëruꞌ Dios cutu nac ca le guc queëruꞌ niꞌa qui dul‑laꞌ benëꞌ
Adán. Niꞌa qui dul‑laꞌ benëꞌ tuzëꞌ bönniꞌ, lat yúguꞌtë bunách. Dxíꞌatër nac le
ruzáꞌ ladxëꞌë queëruꞌ Dios len le runnzëꞌ queëruꞌ. Ruzáꞌ ladxëꞌë queëruꞌ lë ni
niꞌa qui le benëꞌ yetuzëꞌBönniꞌ, Jesucristo. 16Le runnzëꞌqueëruꞌDios cutunac
ca le guc queëruꞌ niꞌa qui dul‑laꞌ naꞌ benëꞌ tuzëꞌ bönniꞌ naꞌ. Le bchuguëꞌ Dios
queëꞌAdánniꞌaquidul‑laꞌnaꞌbenëꞌ, bchuguëꞌ caꞌDiosquegacyúguꞌtëbunách.
Le runnzëꞌqueëruꞌDios nac quië huöacruꞌ tsahuiꞌ lahuëꞌLëꞌ zal‑laꞌ ziandul‑laꞌ
nabágaꞌruꞌ. 17Gyuꞌu yöl‑laꞌ gut niꞌa qui dul‑laꞌ benëꞌ tuzëꞌ bönniꞌ. Nactër löz
laꞌdel‑liꞌ yöl‑laꞌ naꞌbán nup luhuöác tsahuiꞌ lahuëꞌ Dios le zoa le ruzáꞌ ladxëꞌë
queëruꞌ Dios niꞌa qui le benëꞌ yetuzëꞌ Bönniꞌ, Jesucristo.

18Diosbchuguëꞌquegac yúguꞌtë bunách lat niꞌaqui dul‑laꞌbenëꞌ tuzëꞌbönniꞌ
naꞌ. Lëzcaꞌ cni gac luhuöác tsahuiꞌ yúguꞌtë bunách niꞌa qui le nac tsahuiꞌ benëꞌ
yetuzëꞌBönniꞌnaꞌ, gataꞌquequëꞌ yöl‑laꞌnaꞌbán gdu. 19Guluhuöáchuendul‑laꞌ
bunách zian le cutu benëꞌ ca rna xtidzëꞌë Dios tuzëꞌ bönniꞌ. Lëzcaꞌ cni luhuöác
tsahuiꞌ bunách zian le benëꞌ ca rna xtidzëꞌë Dios yetuzëꞌ Bönniꞌ.

20 Gyuꞌu yödzlyú ni zxba queëꞌ Dios quië gac bëꞌtsca nabágaꞌgac dul‑laꞌ
bunách. Le guc bëꞌr nabágaꞌgac dul‑laꞌ, guc bëꞌr caꞌ zxöntër nac le buzáꞌ
ladxëꞌë quegac bunách Dios. 21 Gutaꞌ qui dul‑laꞌ yöl‑laꞌ huac uná bëꞌ gdödi
rëꞌu. Lëzcaꞌ cni nap yöl‑laꞌ huac le ruzáꞌ ladxëꞌë queëruꞌ Dios, gun ga huöacruꞌ
tsahuiꞌ lahuëꞌ Lëꞌ atiꞌ gataꞌ queëruꞌ yöl‑laꞌ naꞌbán gdu niꞌa qui le benëꞌ Xanruꞌ
Jesucristo.

6
Tsaz chnatczruꞌ quië cutur gunruꞌ dul‑laꞌ le nabániruꞌ‑nëꞌ Jesucristo

1 ¿Bizxa caz gnaruꞌ naꞌa? ¿Naruꞌ gúntsaruꞌ dul‑laꞌ quië gataꞌr queëruꞌ le ruzáꞌ
ladxëꞌë queëruꞌ Dios? 2 Cutu gunczruꞌ caꞌ. Nac queëruꞌ ca tsaz chnatczruꞌ
quië cutur gunruꞌ dul‑laꞌ. ¿Naruꞌ gúnteczruꞌ dul‑laꞌ? 3 ¿Naruꞌ cu nö́ziliꞌ ca naꞌ
nac queëruꞌ? Chquiꞌ bdilruꞌ nis quië huöacruꞌ tuz len Cristo, lë naꞌ bdilruꞌ nis
ruluíꞌi rëꞌu chgdödruꞌ lu yöl‑laꞌ gut tsazxö́n len Lëꞌ. 4 Ca naꞌ guc, gútlenruꞌ‑nëꞌ
tsazxö́n, lëzcaꞌ cni tsazxö́n bgáchiꞌlenruꞌ‑nëꞌ lu yeru ba catiꞌ niꞌ bdilruꞌ nis. Ca
naꞌ benëꞌDios, len yöl‑laꞌ huac zxön queëꞌ buspanëꞌ Cristo lu yöl‑laꞌ gut, lëzcaꞌ
cni nubánlenruꞌ‑nëꞌ tsazxö́n Jesús quië gacruꞌ gdu bunách cub queëꞌ.

5Chquiꞌ nunruꞌ tsazxö́n Cristo, gutruꞌ ca naꞌ gutiëꞌ Lëꞌ, lëzcaꞌ cni gunruꞌ‑nëꞌ
tsazxö́n, ubanruꞌ lu yöl‑laꞌ gut ca naꞌ bubanëꞌ Lëꞌ. 6Chnö́ziczruꞌ lë ni, gdaꞌlen
Lëꞌ tsazxö́n lëꞌi yag cruz yöl‑laꞌ bunách queëruꞌ le gzoa ziꞌal, quië nit yöl‑laꞌ
bunách queëruꞌ naꞌ bénlenruꞌ lei dul‑laꞌ, quië cutur gna beꞌi rëꞌu le nac dul‑laꞌ.
7 Chquiꞌ nacruꞌ tuz len Nu naꞌ gut niꞌa qui dul‑laꞌ, nuhuöacruꞌ tsahuiꞌ lahuëꞌ
Dios le cutur nabágaꞌruꞌ dul‑laꞌ naꞌ, atiꞌ cutur yuꞌuruꞌ lu naꞌ dul‑laꞌ. 8 Naꞌa,
chquiꞌ nátlenruꞌ‑nëꞌ tsazxö́n Cristo, réjlëꞌruꞌ ubánlenruꞌ‑nëꞌ caꞌ tsazxö́n 9 le
nö ́ziruꞌ chbubanëꞌ Cristo lu yöl‑laꞌ gut len cutur gatiëꞌ. Qui lë ni naꞌ cutur
bi gac gun queëꞌ yöl‑laꞌ gut naꞌ. 10 Ca naꞌ guc, gutiëꞌ Lëꞌ, tu lzuz gutiëꞌ niꞌa
qui dul‑laꞌ quegac yuguꞌtë bunách, san ca naꞌ nac, zoëꞌ nabanëꞌ, nabánlenëꞌ
Dios. 11 Lëzcaꞌ cni ral‑laꞌ usácaꞌliꞌ queëliꞌ nac queëliꞌ ca chnatczliꞌ quië cutur
gunliꞌ dul‑laꞌ, san zoaliꞌ nabanliꞌ quië gunliꞌ ca rna xtidzëꞌë Dios le nacliꞌ tuz
len Xanruꞌ Jesucristo.

12Qui lë ni naꞌ, cutu güiꞌliꞌ latj le nac dul‑laꞌ, cui gun ga gunliꞌ dul‑laꞌ lu gdu
ca nayáꞌ nabinliꞌ le gatcz. Cutu gunliꞌ ca nac le rzë ládxiꞌliꞌ le cunác, lu gdu ca
nayáꞌ nabinliꞌ. 13 Cutu udö́d cuinliꞌ lu dul‑laꞌ, cugunliꞌ le cunác, san gul‑dö́d
cuinliꞌ lu nëꞌë Dios le nubanliꞌ lu yöl‑laꞌ gut, len gul‑dö́d lu nëꞌë gdu ca nayáꞌ
nabinliꞌ quië ugúnlenëꞌ lei le nac dxiꞌa. 14Cutu güiꞌliꞌ latj le nac dul‑laꞌ, cui gun
ga gunliꞌ dul‑laꞌ, le nuzóëꞌ lbiꞌiliꞌDios, clëg quië gna beꞌi lbiꞌiliꞌ zxba queëꞌ, san
quië gna beꞌi lbiꞌiliꞌ le ruzáꞌ ladxëꞌë queëruꞌ.

Le run lsaquiꞌ ca nac qui bönniꞌ nadaꞌu
15 ¿Bizxa caz gnaruꞌ naꞌa? ¿Naruꞌ gúntsaruꞌ dul‑laꞌ le cutur rna beꞌi rëꞌu zxba

queëꞌ Dios, san rna beꞌi rëꞌu le ruzáꞌ ladxëꞌë queëruꞌ Dios? Cutu caꞌ gac
cni. 16 Chnö́ziczliꞌ dxiꞌa chquiꞌ udö ́d cuinliꞌ lu nëꞌë bönniꞌ quië gacliꞌ bönniꞌ
nadáꞌugac queëꞌ len gunliꞌ ca rna xtidzëꞌë, tsaz nacliꞌ bönniꞌ nadáꞌugac queëꞌ
bönniꞌ naꞌ runliꞌ ca rna xtidzëꞌë. Lëzcaꞌ cni gac chquiꞌ udö́d cuinliꞌ quië gunliꞌ
dul‑laꞌ le gun ga gatliꞌ, o chquiꞌ udö́d cuinliꞌ quië gunliꞌ ca rna xtidzëꞌë Dios,
Nu gun ga huöacliꞌ tsahuiꞌ. 17 Naꞌa, xclenëꞌ Dios. Zal‑laꞌ ziꞌal gucliꞌ bönniꞌ
nadáꞌugac lu naꞌ dul‑laꞌ, naꞌa gdu ládxiꞌliꞌ runliꞌ ca rna bëꞌ zxba naꞌ budö ́d
cuinliꞌ lu nëꞌi. 18 Le chnulaliꞌ lu naꞌ dul‑laꞌ, nuhuöacliꞌ ca bönniꞌ nadáꞌugac lu
naꞌ le nac dxiꞌa. 19Ruíꞌlenaꞌ lbiꞌiliꞌ didzaꞌ ca tuiꞌ didzaꞌ bunách, le cutu réjniꞌliꞌ
gdu, lu yöl‑laꞌ bunách queëliꞌ. Ziꞌal budö́d cuinliꞌ gdu ca nayáꞌ nabinliꞌ lu naꞌ
le cunác len lu naꞌ le cunác tsahuiꞌ, gucliꞌ ca bönniꞌ nadáꞌugac qui, len benliꞌ
xchini le cunác naꞌ. Naꞌa, gul‑dö́d gdu ca nayáꞌ nabinliꞌ lu naꞌ le nac tsahuiꞌ,
gacliꞌ ca bönniꞌ nadáꞌugac lu nëꞌi, gunliꞌ xchini lë naꞌ nac tsahuiꞌ quië gacliꞌ
bunách narujgac quizi queëꞌ Dios.

20Catiꞌ niꞌ nacliꞌ ca bönniꞌ nadáꞌugac lu naꞌ dul‑laꞌ, cutu benliꞌ xchini le nac
tsahuiꞌ. 21Naꞌa, ¿naruꞌ buzíꞌtsaliꞌ xbey lë naꞌ benliꞌ ziꞌal? Naꞌa run ga rutuiꞌliꞌ
lë naꞌ benliꞌ, le run ga nu gat tsaz. 22Naꞌa chnulaliꞌ lu naꞌ dul‑laꞌ, len nacliꞌ ca
bönniꞌ nadáꞌugac queëꞌ Dios, le ruziꞌliꞌ xbey le run ga nacliꞌ bunách narujgac

quizi queëꞌ Dios len le run ga dë queëliꞌ yöl‑laꞌ naꞌbán gdu. 23 Lazxj nu run
dul‑laꞌ nac yöl‑laꞌ gut, san le runnzëꞌ queëruꞌ Dios nac yöl‑laꞌ naꞌbán gdu, le
rataꞌ queëruꞌ le nacruꞌ tuz len Xanruꞌ Jesucristo.

7
Le run lsaquiꞌ yöl‑laꞌ nutság naꞌ

1 Bö́chaꞌadauꞌ, nul‑liꞌ núnbëꞌliꞌ zxba queëꞌ Dios. Nö́ziczliꞌ rna beꞌi bönniꞌ
zxba naꞌ tsal ni zoëꞌ nabanëꞌ. 2 Lëzcaꞌ cni yuꞌunu lu nëꞌë bönniꞌ queënu ngul
nutság náꞌlennu‑nëꞌ bönniꞌ tsal ni zoëꞌ nabanëꞌ bönniꞌ queënu naꞌ ca rna bëꞌ
zxba qui yöl‑laꞌ nutság naꞌ, san chquiꞌ chnatiëꞌ, nurujnu lu naꞌ zxba naꞌ.
3Cni nac, tsal ni zoëꞌ nabanëꞌ bönniꞌ queënu, chquiꞌ utság náꞌlennu‑nëꞌ yetúëꞌ
bönniꞌ, gunnu dul‑laꞌ le rguitsj zxba qui yöl‑laꞌ nutság naꞌ, san chquiꞌ chnatiëꞌ
bönniꞌqueënunaꞌ, nurujnu lu naꞌ zxbanaꞌ, atiꞌnaꞌa, chquiꞌutságnáꞌlennu‑nëꞌ
bönniꞌ yubl, cutu gunnu dul‑laꞌ le rguitsj zxba qui yöl‑laꞌ nutság naꞌ.

4Lëzcaꞌ cni rac queëliꞌ, böchaꞌa. Le dzagliꞌ Cristo chnatczliꞌ lbiꞌiliꞌ quië cutur
gna beꞌi lbiꞌiliꞌ le rna bëꞌ zxba, quië gáquiliꞌ qui Nu yubl. Naꞌa chnáquiliꞌ queëꞌ
Cristo, Nu naꞌ bubán lu yöl‑laꞌ gut. Cni nac, quië gac gunruꞌ le rdzag ladxëꞌë
Dios. 5 Tsal niꞌ gyuꞌruꞌ lu naꞌ yöl‑laꞌ bunáchz queëruꞌ, le rna bëꞌ zxba naꞌ ben
ga glac bëꞌ le gzë ládxiꞌruꞌ le cunác, le glun dxin lu gdu ca nayáꞌ nabinruꞌ quië
lun ga gatruꞌ. 6Naꞌa nularuꞌ lu naꞌ zxbanaꞌ le natczruꞌ tsca nac le rna bëꞌ zxba
naꞌ gna beꞌi rëꞌu ziꞌal. Cni nac quië gac gunruꞌ xchinëꞌ Dios lu yöl‑laꞌ naꞌbán
cub le runnëꞌ queëruꞌDios Böꞌ Laꞌy, len clëg gunruꞌ xchinëꞌ lu lë naꞌ chnac gul,
le nac zxba queëꞌ.

Le dzag nedaꞌ le nac dul‑laꞌ
7¿Bizxa cazgnaruꞌnaꞌa? ¿Naruꞌ runtsaga runaꞌdul‑laꞌzxbaqueëꞌDios? Cutu

caꞌ run cni, san laꞌnaruꞌ cu buzejniꞌi nedaꞌ le rna bëꞌ zxba naꞌ cutu gnözdaꞌnac
dul‑laꞌ le runaꞌ. Laꞌnaruꞌ cuzóa lu zxba le rna: “Cutusë ladxuꞌu ledëqui lzaꞌu”,
cutu gnözdaꞌ nac dul‑laꞌ yöl‑laꞌ rzë ladxiꞌ le dë qui lzaꞌa. 8 Catiꞌ bdxin quiaꞌ
zxba naꞌ, guc bëꞌ le nac dul‑laꞌ naꞌ run dxin lu gdu ca nayáꞌ nabanaꞌ, atiꞌ ben
ga gúquibeꞌidaꞌ rzë ladxaꞌa yúguꞌtë le cunác. Ga cutu rdxini zxba naꞌ, cutu nac
bëꞌ le nac dul‑laꞌ. 9Dza niꞌtë, zíꞌatël ga bdxin quiaꞌ zxba queëꞌDios, niꞌ ráquidaꞌ
zoaꞌ nabanaꞌ, san catiꞌ bdxin quiaꞌ zxba naꞌ, gúquibeꞌidaꞌ nabagaꞌa dul‑laꞌ len
chnatczaꞌ. 10Dios gna bëꞌë zxba naꞌ quië gun ga gataꞌ queëruꞌ yöl‑laꞌ naꞌbán,
san ben ga gúquibeꞌidaꞌ chnatczaꞌ. 11Guc bëꞌnazíꞌ yéꞌidaꞌ ca nac dul‑laꞌ, le ben
zxba naꞌ ga gúquibeꞌidaꞌ nabagaꞌa dul‑laꞌ len ral‑laꞌ gatiaꞌ.

12Qui lë ni naꞌ, laꞌy nac zxba queëꞌ Dios, atiꞌ laꞌy len tsahuiꞌ len dxiꞌa nac le
gna bëꞌë. 13 ¿Naruꞌ bentsa ga bdxin quiaꞌ yöl‑laꞌ gut lë naꞌ nac dxiꞌa? Cutu caꞌ
nac caꞌ, san le nac dul‑laꞌ bugún dxin lë naꞌ nac dxiꞌa len ben ga gúquibeꞌidaꞌ
chnatczaꞌ quië gac bëꞌ nac dul‑laꞌ le runaꞌ. Cni guc, quië gac bëꞌ niꞌa qui zxba
naꞌ nactër xöhuiꞌ yúguꞌtë le nac dul‑laꞌ.

14Nö ́ziruꞌbennëꞌqueëruꞌzxbanaꞌDiosBöꞌLaꞌy, sannedaꞌnacaꞌbunáchz len
yuꞌa lu naꞌ dul‑laꞌ ca bönniꞌ nadaꞌu qui. 15Naꞌa, le runaꞌ cutu réjniꞌdaꞌ. Rëꞌndaꞌ
gunaꞌ ca rna bëꞌ zxba naꞌ, san cutu runaꞌ lë naꞌ rëꞌndaꞌ gunaꞌ. Le nac dul‑laꞌ le
curléꞌidaꞌ dxiꞌa, lë naꞌ runaꞌ. 16Runaꞌ dul‑laꞌ zal‑laꞌ cutu rëꞌndaꞌ gunaꞌ dul‑laꞌ
naꞌ, le rusëdi nedaꞌ zxba naꞌ nac le cunác dxiꞌa. Qui lë ni naꞌ nac bëꞌtsca nac
dxiꞌa le rnabëꞌ zxbanaꞌ. 17Cninac, clëgnedaꞌz runaꞌdul‑laꞌnaꞌ, sandul‑laꞌnaꞌ
dzag nedaꞌ run ga runaꞌ dul‑laꞌ naꞌ. 18Nözdaꞌ cutu zoalen nedaꞌ le nac dxiꞌa,
o huac gniaꞌ, lë naꞌ nac dxiꞌa cutu zoalen le nac yöl‑laꞌ bunáchz quiaꞌ. Rëꞌndaꞌ
gunaꞌ le nac dxiꞌa, san laꞌ nedaꞌz cutu gac gunaꞌ lë naꞌ nac dxiꞌa. 19Cutu runaꞌ
le nac dxiꞌa le rëꞌndaꞌ gunaꞌ, san rúnteczaꞌ le cunác le cutu rëꞌndaꞌ gunaꞌ. 20Qui

lëninaꞌ, chquiꞌ runaꞌdul‑laꞌnaꞌ cuturëꞌndaꞌgunaꞌ, clëgnédaꞌczaꞌ runaꞌ lei, san
dul‑laꞌ naꞌ dzag nedaꞌ run ga runaꞌ dul‑laꞌ naꞌ.

21 Cni nac le rac queëruꞌ yúguꞌtëruꞌ. Catiꞌ rë ́ꞌniruꞌ gunruꞌ le nac dxiꞌa, dzag
rëꞌu le runga runruꞌ le cunác. 22Lu icj ládxiꞌdauꞌhuaꞌ rdzag ladxaꞌazxbaqueëꞌ
Dios 23 san ráquibeꞌidaꞌ dzag gdu ca nayáꞌ nabanaꞌ le rna beꞌi nedaꞌ, atiꞌ lë ni
rdáꞌbagaꞌ zxba queëꞌ Dios yuꞌu icj ládxiꞌdauꞌhuaꞌ. Lë naꞌ dzag gdu ca nayáꞌ
nabanaꞌ run ga runaꞌ dul‑laꞌ.

24Bicaꞌ bayechiꞌ nedaꞌ. ¿Nuzxa caz gac uslá nedaꞌ lu yöl‑laꞌ bunáchz quiaꞌ le
run ga runaꞌ dul‑laꞌ? 25Xclenëꞌ Dios, chnularuꞌ naꞌa niꞌa qui le benëꞌ Xanruꞌ
Jesucristo. Qui lë ni naꞌ, tsca nac le yuꞌu icj ládxiꞌdauꞌhuaꞌ runaꞌ ca rna bëꞌ
zxba queëꞌ Dios, zal‑laꞌ yöl‑laꞌ bunáchz quiaꞌ run ga rëꞌndaꞌ gunaꞌ dul‑laꞌ.

8
Le runruꞌ, le zóalenëꞌ rëꞌu Dios Böꞌ Laꞌy

1Qui lëninaꞌ, cuturbi zxguiaꞌnabágaꞌquëꞌbönniꞌnáquicnëꞌqueëꞌ Jesucristo,
bönniꞌ naꞌ cutur tunëꞌ ca rëꞌni yöl‑laꞌ bunáchz quequëꞌ, san ca rëꞌnnëꞌDios Böꞌ
Laꞌy tunëꞌ. 2 Le nacaꞌ tuz len Jesucristo, ráclenëꞌ nedaꞌ Dios Böꞌ Laꞌy, Nu naꞌ
nabániruꞌ. Qui lë ni naꞌ, nuláꞌ lu lë naꞌ ben ga benaꞌ dul‑laꞌ lencaꞌ lu yöl‑laꞌ
gut. 3 Chnunëꞌ Dios le cutu guc gun zxba naꞌ, le cutu bi gzxaquiꞌ gun le
nacruꞌbunáchz. Dios bsölëꞌë Zxiꞌnczëꞌ, guquëꞌbunáchcz ca nacruꞌ rëꞌu, nacruꞌ
bunáchdul‑laꞌ, san cutubi dul‑laꞌbenëꞌLëꞌ. Buspagaꞌ cuinëꞌdul‑laꞌnabágaꞌruꞌ
rëꞌu, atiꞌ cni guc, bchuguëꞌ qui dul‑laꞌ runruꞌ lu yöl‑laꞌ bunáchz queëruꞌ. 4Cni
benëꞌquië gac gunruꞌ gdu le nac tsahuiꞌ le rnabëꞌ zxbaqueëꞌ, nulruꞌnaꞌ cutur
runruꞌ ca rëꞌni yöl‑laꞌ bunáchz queëruꞌ, san ca rëꞌnnëꞌ Dios Böꞌ Laꞌy runruꞌ.

5Bönniꞌ tunëꞌ carëꞌniyöl‑laꞌbunáchzquequëꞌ, tuiꞌ ládxiꞌquëꞌ lenacquiyöl‑laꞌ
bunáchzquequëꞌ, sanbönniꞌ tunëꞌ ca rëꞌnnëꞌDiosBöꞌLaꞌy, tuiꞌ ládxiꞌquëꞌ le nac
queëꞌ Dios Böꞌ Laꞌy. 6 Chquiꞌ ruiꞌ ládxiꞌzruꞌ le nac qui yöl‑laꞌ bunáchz queëruꞌ,
tsaz gatruꞌ, san chquiꞌ ruiꞌ ládxiꞌruꞌ le nac queëꞌ Dios Böꞌ Laꞌy, chdë queëruꞌ
yöl‑laꞌ naꞌbán gdu len rbözruꞌ dxi ladxiꞌ. 7Nútiꞌtëz nu ruiꞌ ladxiꞌz le nac qui
yöl‑laꞌ bunáchz qui, cutu rdzag Dios dxiꞌa, le cutu run nu naꞌ ca rna bëꞌ zxba
queëꞌ Dios, len cutu caꞌ gac gun cni. 8 Qui lë ni naꞌ, cutu gac lunëꞌ le rdzag
ladxëꞌë Dios bönniꞌ naꞌ tunëꞌ ca rëꞌni yöl‑laꞌ bunáchz quequëꞌ.

9Naꞌa, cutur runliꞌ ca rëꞌni yöl‑laꞌ bunáchz queëliꞌ, san runliꞌ ca rëꞌnnëꞌDios
Böꞌ Laꞌy le zóalenczëꞌ lbiꞌiliꞌ Lëꞌ. Cutu naquëꞌ queëꞌ Cristo bönniꞌ cuzóalenëꞌ lëꞌ
DiosBöꞌLaꞌy,NursölëꞌëqueëruꞌCristo. 10Chquiꞌzóalenëꞌ lbiꞌiliꞌCristo, chnatcz
gdu ca nayáꞌ nabinliꞌ niꞌa qui dul‑laꞌ, san naꞌa nabániliꞌ‑nëꞌ Dios Böꞌ Laꞌy le
nunëꞌ lbiꞌiliꞌ tsahuiꞌ Dios. 11 Zoalen lbiꞌiliꞌ Böꞌ Laꞌy queëꞌ Dios, Nu naꞌ buspán
Jesús lu yöl‑laꞌ gut. Lëczëꞌ Dios, Nu buspán Jesucristo lu yöl‑laꞌ gut, gunëꞌ ga
ubanliꞌ lu gdu ca nayáꞌ nabinliꞌ le ratcz. Cni gunëꞌ le zóalenëꞌ lbiꞌiliꞌ Dios Böꞌ
Laꞌy.

12 Qui lë ni naꞌ, böchaꞌa, dë tu le rál‑laꞌruꞌ, san clëg qui yöl‑laꞌ bunáchz
queëruꞌ, cui gunruꞌ ca rëꞌni yöl‑laꞌ bunáchz queëruꞌ naꞌ. 13 Chquiꞌ runliꞌ ca
rëꞌni yöl‑laꞌ bunáchz queëliꞌ, tsaz gatliꞌ, san chquiꞌ, len yöl‑laꞌ huac queëꞌ Dios
Böꞌ Laꞌy, runliꞌ ga laꞌnít le runliꞌ lu yöl‑laꞌ bunáchz queëliꞌ, gataꞌ queëliꞌ yöl‑laꞌ
naꞌbán gdu.

14 Nacgac zxiꞌnëꞌ Dios yúguꞌtë nup tun ca rëꞌnnëꞌ Dios Böꞌ Laꞌy. 15 Cutu
nuzóëꞌ lbiꞌiliꞌ leyúbl ca bönniꞌ nadáꞌugac quië gadxi gdzö́biliꞌDios Böꞌ Laꞌy naꞌ
zóalenëꞌ lbiꞌiliꞌ, san chnunëꞌ ga nacliꞌ zxiꞌnëꞌ Dioscz Dios Böꞌ Laꞌy, len runëꞌ
caꞌ ga rulidzruꞌ‑nëꞌ Dios, rnaruꞌ: “Xúztuꞌdauꞌ.” 16 Ruzéjniꞌnëꞌ böꞌ nacczruꞌ
Lëczëꞌ Dios Böꞌ Laꞌy, runëꞌ ga nö́ziruꞌ nacruꞌ zxiꞌnëꞌ Dios. 17 Chquiꞌ chnacruꞌ
zxiꞌnëꞌ Dios, tsazxö́n len Cristo gataꞌ caꞌ queëruꞌ le naqui queëꞌ Xuzruꞌ Dios.

Cni gac queëruꞌ chquiꞌ rzacaꞌ rguíꞌlenruꞌ‑nëꞌ tsazxö́n Cristo quië tsazxö́n len
Lëꞌ uziꞌruꞌ xbey yöl‑laꞌ yeníꞌ queëꞌ.

18Runi nedaꞌ, cutu nac le sáquiꞌruꞌ lahui yuguꞌ lë ni rzacaꞌ rguiꞌruꞌ naꞌa tsca
nac yöl‑laꞌ yeníꞌ naꞌ gataꞌ queëruꞌ dza ziꞌa zaꞌ. 19Taꞌbö ́z yúguꞌtë le nunëꞌ Dios,
szxöni taꞌzë́ ládxiꞌgac gdxintë dzanaꞌuluꞌë lahuiDios bönniꞌnacquëꞌ zxiꞌnczëꞌ.
20Guladö́d lu naꞌ le run ga laꞌnít yúguꞌtë lë naꞌ nunëꞌ Dios, clëg le glëꞌnicz gac
cni, san le benëꞌ ganac cni Dios. Benëꞌ caꞌ ganac lözqui lë naꞌnunëꞌ 21atiꞌ lulá
yúguꞌtë le nunëꞌDios lu lë naꞌ run ga laꞌnít. Cni gac, luzíꞌ caꞌ xbey yöl‑laꞌ ruslá
le záquiꞌtsqui naꞌ luziꞌë xbey zxiꞌnëꞌDios. 22Nö́ziruꞌ taꞌzacaꞌ taꞌguíꞌi ga rdxintë
naꞌa dza yúguꞌtë le nunëꞌDios, ca naꞌ rzacaꞌ rguiꞌnu ngul chzoa soabiꞌ biꞌidauꞌ
queënu. 23 Rzacaꞌ rguiꞌi, clëgz yödzlyú ni, san rzacaꞌ rguiꞌruꞌ caꞌ rëꞌu, zal‑laꞌ
zóalenëꞌ rëꞌu Dios Böꞌ Laꞌy, Nu nac queëruꞌ le ruluíꞌi rëꞌu ca ral‑laꞌ gacczruꞌ.
Rzacaꞌ rguiꞌruꞌ tsal ni rbözruꞌ dza niꞌ uluꞌë lahui Dios nacruꞌ gdu zxiꞌnëꞌ, dza
niꞌunëꞌ caꞌgducanayáꞌnabinruꞌ. 24Lerunruꞌ löz lëni, nularuꞌ rëꞌu, sanchquiꞌ
gac gléꞌiruꞌ lë naꞌ runruꞌ löz, cutu nac tu le rbözruꞌ. Cutu rbözruꞌ le chrléꞌiruꞌ.
25Naꞌa, chquiꞌ runruꞌ löz le curléꞌiruꞌ, lu yöl‑laꞌ rböz zxön ladxiꞌ rbözruꞌ lei.

26Lëzcaꞌ cni ráclenëꞌ rëꞌu Dios Böꞌ Laꞌy catiꞌ rudú ládxiꞌruꞌ, le cutu nö́ziruꞌ bi
ral‑laꞌ gnábiruꞌ‑nëꞌDios, san rudödëꞌ xtídzaꞌruꞌ lahuëꞌDios LëczëꞌDios BöꞌLaꞌy,
atiꞌ lu yöl‑laꞌ rnab yudxi queëꞌ rnëtsca ladxëꞌë, tsca le cutu gac nu gna. 27Dios
ruyúëꞌ le yuꞌu icj ládxiꞌdauꞌgac bunách, len nöznëꞌ le rëꞌnnëꞌ gnëꞌDios Böꞌ Laꞌy
naꞌ, atiꞌ Lëꞌ, ca rëꞌncznëꞌ Dios, rudödëꞌ lahuëꞌ Dios xtídzaꞌgac nup náquigac
quizi queëꞌ Cristo.

Nadél‑liꞌtër‑ruꞌ le zóalenëꞌ rëꞌu Cristo
28 Nö ́ziruꞌ tuꞌziꞌë xbey yúguꞌtë le rac quequëꞌ, bönniꞌ naꞌ nadxiꞌicnëꞌ Dios,

bönniꞌ naꞌ bulidzëꞌ lequëꞌ Dios ca nuzoaczëꞌ gunëꞌ. 29 Nup naꞌ gröczëꞌ queëꞌ
zíꞌatël Dios, buzóëꞌ caꞌ quequëꞌ zíꞌatël lacquëꞌ tuz ca nacczëꞌ Zxiꞌnëꞌ, quië
gáctërëꞌ blau Zxiꞌnëꞌ ladj zian böchëꞌë. 30Nup naꞌ buzóëꞌ quequëꞌ zíꞌatël Dios
ca ral‑laꞌ lacquëꞌ, bulidzëꞌ caꞌ lequëꞌ, atiꞌyuguꞌbönniꞌnaꞌbulidzëꞌ, benëꞌ lequëꞌ
tsahuiꞌ, atiꞌ yuguꞌ bönniꞌ naꞌ benëꞌ lequëꞌ tsahuiꞌ, benëꞌ ga tuꞌziꞌë caꞌ xbey
yöl‑laꞌ yeníꞌ queëꞌ.

31 ¿Bizxa caz gnaruꞌ naꞌa ca nacgac lë ni? Chquiꞌ ráclenëꞌ rëꞌu Dios, cutu
ral‑laꞌ gádxiruꞌ zal‑laꞌ bi lun queëruꞌ bunách. 32 Dios, gdu ladxëꞌë bennëꞌ
queëruꞌ Zxiꞌnczëꞌ, budödëꞌ lëꞌ, gutiëꞌ uláz queëruꞌ. Chquiꞌ cni benëꞌ Dios,
¿naruꞌ cu gunntsquëꞌ queëruꞌ tsazxö́n len Zxiꞌnëꞌ yúguꞌtë le dë? 33 ¿Nuzxa caz
gac bi uspagaꞌ nup naꞌ gröczëꞌ queëꞌ Dios? Nutu nu gac, le runczëꞌ Dios ga
nuhuöacruꞌ tsahuiꞌ. 34 ¿Nuzxa caz gac gchugu queëruꞌ? Nutu nu gac, le gutczëꞌ
uláz queëruꞌ Cristo, len le nacr blau, bubanëꞌ lu yöl‑laꞌ gut, atiꞌ naꞌa zoëꞌ cuit
lëꞌë yubél Dios ga náctërëꞌ zxön, rnëꞌ dxiꞌa uláz queëruꞌ lahuëꞌ Dios. 35 Zal‑laꞌ
bi rac queëruꞌ, nö́ziczruꞌ nadxiꞌinëꞌ rëꞌu Cristo. Nö́ziruꞌ nadxiꞌinëꞌ rëꞌu
zal‑laꞌ rzacaꞌ rguiꞌruꞌ,
o zal‑laꞌ rsëbi ládxiꞌruꞌ,
o zal‑laꞌ taꞌbía ládxiꞌgac rëꞌu bunách,
o zal‑laꞌ rdunruꞌ,
o zal‑laꞌ ryadzj le gácuruꞌ,
o zal‑laꞌ zoa banádx queëruꞌ,
o zal‑laꞌ ludöddëꞌ rëꞌu bönniꞌ.
36Ca nacgac lë ni nayúj lu guich laꞌy, rna:
Le náquituꞌ quiuꞌ Liꞌ,
Tuntecz bunách ga gattuꞌ.
Nactuꞌ ca böꞌcuꞌ zxilaꞌ,
Nadödcbaꞌ lu naꞌ nu gdödi lecbaꞌ.

37Naꞌa, le zoalen rëꞌu Nu naꞌ nadxíꞌi rëꞌu, nactër löz uxicjruꞌ lu le rac queëruꞌ.
38-39Qui lë ni naꞌ runi nedaꞌ:
Cutu bi saquiꞌ gun ga cutur gdxiꞌinëꞌ rëꞌu Dios.
Nadxiꞌinëꞌ rëꞌu le náquiruꞌ queëꞌ Xanruꞌ Jesucristo.
Cutu saquiꞌ gun cni yöl‑laꞌ gut o yöl‑laꞌ naꞌbán,
o yuguꞌ gbaz laꞌy o nup taꞌná bëꞌ,
o yuguꞌ yöl‑laꞌ huac qui tuꞌ xöhuiꞌ,
o bítiꞌtëz bi zoa o bítiꞌtëz le ziꞌa zaꞌ,
o tu le dë xtsaꞌl o tu le dë cadxíꞌl,
o bítiꞌtëz bi nunëꞌ Dios.

9
Dios gröczëꞌ queëꞌ bunách Israel

1Ruꞌa didzaꞌ gdutë li le náquidaꞌ queëꞌ Cristo atiꞌ rajlö́z didzaꞌni le nac queëꞌ
Dios Böꞌ Laꞌy le yuꞌu icj ládxiꞌdauꞌhuaꞌ. Cutu rziꞌ yëꞌa. 2 Ruhuíꞌntsquidaꞌ len
rsë ́bitecz ladxaꞌa 3 le rac ladxaꞌa gunaꞌ ga lulë ́ꞌ böchiꞌ lzaꞌa, bönniꞌ uládz quiaꞌ.
Laꞌnaruꞌ huaclen lequëꞌ, guë ́ꞌniczdaꞌ ubíj ladxëꞌë nedaꞌ Dios len uláꞌalenaꞌ
Cristo. 4Nacquëꞌ zxiꞌn xsoëꞌ Israel bönniꞌ uládz quiaꞌ naꞌ, atiꞌ Dios bëꞌë lequëꞌ
latj lacquëꞌ zxiꞌnczëꞌ. Gzoalen lequëꞌ yöl‑laꞌ yeníꞌ queëꞌDios, atiꞌDios budödëꞌ
lu naꞌquëꞌ didzaꞌ rucáꞌn tsahuiꞌ lencaꞌ zxba queëꞌ. Bulidzëꞌ lequëꞌ quië laꞌyíj
ládxiꞌquëꞌ Lëꞌ, len bë ́ꞌlenëꞌ lequëꞌ didzaꞌ yuguꞌ le gzxiꞌ lu nëꞌë Dios gunëꞌ le
gaclen bunách. 5Nacquëꞌ zxiꞌn xsoaquëꞌ xuz xtauꞌtuꞌ Abraham len Isaac len
Jacob, atiꞌ ladj diꞌa dza quequëꞌ, ca nac yöl‑laꞌ bunách queëꞌ, guljëꞌ Cristo, Nu
naccz Dios len rna béꞌinëꞌ yúguꞌtë. Ractecz queëꞌ yöl‑laꞌ ba. Caꞌ gac.

6 Zal‑laꞌ cutu nazíꞌ lu naꞌquëꞌ Cristo yúguꞌtë bönniꞌ uládz quiaꞌ, cutu ral‑laꞌ
gnaruꞌ: “Daduz böac xtidzëꞌë Dios.” Clëg yúguꞌtë zxiꞌn xsoëꞌ Israel nacquëꞌ
gdu bunách Israel, nup nácquigac queëꞌDios. 7Zal‑laꞌ guljquëꞌ zian zxiꞌn xsoëꞌ
Abraham, cutu glaquëꞌ gduzxiꞌnxsoëꞌAbrahamyúguꞌtëꞌ, san guc canaꞌnayúj
lu guich laꞌy, rna: “Yuguꞌ zxiꞌn xsoëꞌ Isaac lac gdu zxiꞌn xsuꞌ.” 8 Cni nac, nup
nacgac zxiꞌnëꞌ bönniꞌ náquinëꞌ queëꞌ Dios, clëg yúguꞌtëꞌ nacquëꞌ zxiꞌnëꞌ Dios.
Lëzcaꞌ cni, nacgac gdu zxiꞌn xsoëꞌ Abraham nupz naꞌ naljgac niꞌa qui lë naꞌ
gzxiꞌ lu nëꞌë Dios. 9Lë naꞌ gzxiꞌ lu nëꞌë Dios unödzjëꞌ queëꞌ Abraham rna cni:
“Yetú iz naꞌa dza huödaꞌ, atiꞌ Sara quiuꞌ uzoanu‑biꞌ tubiꞌ biꞌi bö ́nniꞌdauꞌ.”

10 Clëgz lë ni guc cni, san lëzcaꞌ catiꞌ Rebeca niꞌ nuaꞌnu‑biꞌ yuguꞌ biꞌi
bö ́nniꞌdauꞌqueëꞌ Isaac, xuzxtauꞌtuꞌ, 11-13catiꞌniꞌ ziꞌa laljbiꞌ len cutubi núnicbiꞌ
le nac dxiꞌa o le cunác,Dios gudxëꞌ‑nu Rebeca naꞌ, gnëꞌ: “Biꞌi bönniꞌ ziꞌal quiuꞌ
gunbiꞌ xchinbiꞌ biꞌi buróp.” Didzaꞌ ni rajlö́z lë naꞌ nayúj lu guich ca gnëꞌ Dios,
rna: “Bdxiꞌidaꞌ‑nëꞌ Jacob, len clëg Esaú.” Cni guc, bugáꞌn tsutsu le buzóëꞌ tsaz
Dios ca nac lë naꞌ chgröczëꞌ. Qui lë ni naꞌ cutu rac cni niꞌa qui tu le gac lun
bunách, san nac cni le rböczëꞌ Dios nu rulidzëꞌ.

14 ¿Bizxa caz gnaruꞌ naꞌa? ¿Naruꞌ runtsëꞌ Dios le cunác? Cutu caꞌ runëꞌ cni.
15Dios gudxëꞌ Moisés, gnëꞌ: “Huechiꞌ ladxaꞌa nu rëꞌndaꞌ huechiꞌ ladxaꞌa, len
udúl‑liꞌdaꞌ nu rëꞌndaꞌ udúl‑liꞌdaꞌ.” 16 Qui lë ni naꞌ, cutu rac cni niꞌa qui le
tëꞌnicz bunách, o le runëꞌ bayúdx bönniꞌ, san nac le rëꞌncznëꞌ Dios, ruhuechiꞌ
ladxëꞌë bunách. 17 Ca nac lë ni nayúj lu guich laꞌy ca naꞌ Dios gudxëꞌ Faraón,
gnëꞌ: “Qui lë ni naꞌ buzóaꞌ liꞌ ga rna bëꞌu quië uluꞌa lahui yöl‑laꞌ huac quiaꞌ
ga zuꞌ, len gunaꞌ ga lunbëꞌ le nacaꞌ bunách gdutë yödzlyú.” 18 Cni nac, Dios
ruhuechiꞌ ladxëꞌë nu rëꞌncznëꞌ, len lëzcaꞌ cni runëꞌ zid icj ládxiꞌdauꞌhuëꞌ nu
bönniꞌ rëꞌnnëꞌ gunëꞌ zid icj ládxiꞌdauꞌhuëꞌ bönniꞌ naꞌ, ca naꞌ benëꞌ queëꞌ Faraón
naꞌ.

19Naꞌa guiëliꞌ nedaꞌ: “Chquiꞌ cni nac, ¿bizx quië ruspaguëꞌë bunách zxguiaꞌ
Dios? ¿Nuzxa caz gac táꞌbagaꞌ le rëꞌncznëꞌ Dios gunëꞌ?” 20 Cutu caꞌ nac cni.

¿Nuzxa caz liꞌ rutság yudxnuꞌ Dios? ¿Naruꞌ huactsa guië bönniꞌ huen röꞌö tu
yusuꞌ náquini yu, gna: “¿Bizx quië benuꞌ nedaꞌ cni”? 21 ¿Naruꞌ cu dë lu nëꞌë
bönniꞌ huen röꞌö gunëꞌ qui gunaꞌ naꞌ tu yusuꞌ nu ugún lei dxin ga lnaꞌ, len qui
laꞌ gunaꞌ naꞌz gunëꞌ yetú yusuꞌ nu ugún lei dxin ga cunác lnaꞌ?

22Rëꞌncznëꞌ Dios uluꞌë lahui ca gunëꞌ zxguiaꞌ le cunác len gunëꞌ ga gac bëꞌ
yöl‑laꞌ huac queëꞌ, san lu yöl‑laꞌ rböz zxön ladxiꞌ queëꞌ biaꞌ blenëꞌ bönniꞌ niꞌ
ral‑laꞌ gchuguëꞌ quequëꞌ, nup naꞌ nabágaꞌgac zxguiaꞌ, le run bayúdx usnitiëꞌ
lequëꞌ. 23 Cni runëꞌ Dios quië gac bëꞌ nactër lsacaꞌ yöl‑laꞌ ruzáꞌ ladxiꞌ queëꞌ,
lë naꞌ ruluꞌë lahui laugac nup naꞌ ruhuechiꞌ ladxëꞌë, nup naꞌ buzóëꞌ quequëꞌ
zíꞌatël luziꞌë xbey yöl‑laꞌ yeníꞌ queëꞌ. 24 Bunách cni bulidzëꞌ Dios. Clëgz
bulidzëꞌ netuꞌ, bunách judío, san lëczaꞌ bulidzëꞌ bunách gzaꞌa. 25 Ca nac lë ni
nayúj lu guich laꞌy ca naꞌ bëꞌë didzaꞌOseas uláz queëꞌ Dios, gnëꞌ:
Nup cunacgac bunách quiaꞌ,
Guꞌa lagac: bunách quiaꞌ.
Atiꞌ nup naꞌ cutu bdxiꞌidaꞌ,
Guꞌa lagac: nup nadxiꞌidaꞌ.
26Laꞌ naꞌz ga gniaꞌ quequëꞌ:
“Cutu nacliꞌ bunách quiaꞌ”
Niꞌ siꞌ laquëꞌ: “Yuguꞌ zxiꞌnëꞌ Dios ban.”
27Naꞌa, ca nac quegac zxiꞌn xsoëꞌ Israel, Isaías gnëꞌ:
Zal‑laꞌ laꞌyán zxiꞌn xsoëꞌ Israel,
Lacquëꞌ tsca röꞌ yuzx raꞌ yegu,
Lulë ́ꞌ nababzëꞌ.
28Xanruꞌ laꞌ guntëꞌ ga utság dëra
Le bchuguëꞌ quegac bunách yödzlyú ni.
29Lëzcaꞌ cni bëꞌë didzaꞌ zíꞌatël Isaías, gnëꞌ:
Dios, Xanruꞌ uná bëꞌ gdu,
Laꞌnaruꞌ cu bucaꞌnëꞌ queëruꞌ yuguꞌ zxiꞌn xsoaruꞌ,
Ugaꞌnruꞌ ca yödz Sodoma len Gomorra,
Yuguꞌ yödz naꞌ busnitiëꞌ Dios.

Bunách Israel len didzaꞌ dxiꞌa
30 ¿Bizxa caz gnaruꞌ naꞌa? Chguladél‑liꞌnëꞌ nuhuöacquëꞌ tsahuiꞌ lahuëꞌ Dios

bönniꞌ cunababquëꞌ Israel len cutu gulazú gulaböꞌë luhuöaquëꞌ tsahuiꞌ lahuëꞌ
Dios, sannuhuöacquëꞌ tsahuiꞌ le taꞌyejlëꞌëDios. 31Naꞌa, zal‑laꞌ gulazú gulaböꞌë
bönniꞌ Israel lunëꞌ ca rna bëꞌ zxba queëꞌ Dios, le ral‑laꞌ gun ga lacquëꞌ tsahuiꞌ,
cutu bdél‑liꞌcnëꞌ le ral‑laꞌ gataꞌ quequëꞌ le tunëꞌ ca rna bëꞌ zxba naꞌ. 32 ¿Bizx
quië naꞌ guc cni? Cni guc, le cutu glunëꞌ cni lu yöl‑laꞌ rejlëꞌ quequëꞌ Dios, san
racz quequëꞌ glëꞌnnëꞌ lunëꞌ ca rna bëꞌ zxba naꞌ, atiꞌ qui lë ni naꞌ gulachíxinëꞌ,
o huac gnaruꞌ: Yajchéguꞌquëꞌ lu lë naꞌ nazíꞌ lei: Guiöj Ga Nu Rajcheguꞌ. 33 Ca
nac lë ni nayúj lu guich laꞌy, rna:
Gul‑yú. Uzóaꞌ‑nëꞌ yödz Sión bönniꞌ
Gaquëꞌ ca guiöj ga nu tsajcheguꞌ,
Guiöj naꞌ gun ga nu gchixi gnigui.
Nu tsejlëꞌ Lëꞌ, cutu caꞌ utuíꞌi nu naꞌ.

10
1Bö ́chaꞌadauꞌ, le rzë ladxaꞌa len le rnabaꞌ lahuëꞌDios gunëꞌ quegac bunách

Israel nac gunëꞌ ga lulë ́ꞌ. 2Runaꞌ lnaꞌ lau quequëꞌ, gdu ládxiꞌquëꞌ tuiꞌ ládxiꞌquëꞌ
Dios, san clëg len yöl‑laꞌ rejniꞌi gdu. 3 Cutu nözcnëꞌ ca runëꞌ Dios, runzëꞌ ga
nacruꞌ tsahuiꞌ, san tëꞌnnëꞌ lun cuinquëꞌ tsahuiꞌ racz quequëꞌ, len cutu taꞌcuꞌë
nöxj ladxiꞌ lahuëꞌ Dios quië gac gunëꞌ lequëꞌ tsahuiꞌ. 4 Budx benëꞌ Cristo le

rëꞌni gun zxbaqueëꞌMoisés, benëꞌ ga gac luhuöác tsahuiꞌ yúguꞌtë nup laꞌyejlëꞌ
Lëꞌ.

5 Ca nac qui nu huöac tsahuiꞌ le run ca rna bëꞌ zxba queëꞌ Dios, buzujëꞌ
lu guich Moisés le rna cni: “Bönniꞌ naꞌ gunëꞌ gdutë ca rna bëꞌ zxba naꞌ, soëꞌ
gbanëꞌ le gunëꞌ cni.” 6Naꞌa, ca nac qui nu huöac tsahuiꞌ le rejlëꞌDios, rna cni:
“Cutu gnauꞌ lu icj ládxiꞌdaꞌu, cugnáuꞌ: ¿nuzxa caz cuen niꞌ yehuaꞌ yubá?”, lë
naꞌ nac, quië nu gun ga huötjëꞌ Cristo, 7 len cutu gnauꞌ: “¿Nuzxa caz huötj ga
dë latj qui nup chnatgac?”, lë naꞌ nac, quië nu gun ga cuenëꞌ Cristo, urujëꞌ lu
yöl‑laꞌ gut. 8Naꞌa, ¿bizxa caz rna? Cni rna: “Gal‑laꞌ ga zuꞌ zoacz xtidzëꞌë Dios.
Lu ruꞌu len lu icj ládxiꞌdaꞌu zoa xtidzëꞌë naꞌ.” Lë ni nac didzaꞌ qui le réjlëꞌruꞌ
Dios runtuꞌ lban qui, rnatuꞌ: 9 “Chquiꞌ didzaꞌ guꞌu gac bëꞌ Jesús naquëꞌ Xanuꞌ,
len huayéjlëꞌu gdu ladxuꞌu Dios buspanëꞌ Lëꞌ lu yöl‑laꞌ gut, uláuꞌ liꞌ.” 10 Lu icj
ládxiꞌdauꞌruꞌ réjlëꞌruꞌ Jesús quië gacruꞌ tsahuiꞌ atiꞌ len didzaꞌ ruiꞌruꞌ, ruluiꞌruꞌ
lahui le naquëꞌ queëruꞌ Jesucristo quië ularuꞌ.

11 Nayúj lu guich laꞌy le rna: “Cutu caꞌ lutuíꞌi yúguꞌtë nup taꞌyejlëꞌ Lëꞌ.”
12 Dios, laꞌ tuz ca ruiꞌ ladxëꞌë yuguꞌ bönniꞌ judío lencaꞌ bönniꞌ gdutë yödzlyú,
le naquëꞌ Xanquëꞌ yúguꞌtëꞌ lëczëꞌ Xanruꞌ, len naptsquëꞌ bi unödzjëꞌ quegac
yúguꞌtë nup tuꞌlídz Lëꞌ. 13 Ca nac lë ni nayúj lu guich laꞌy, rna: “Lulá yúguꞌtë
nup lulídzLëꞌXanruꞌ.” 14 ¿Nacxgac lulidzëꞌLëꞌ chquiꞌ cutu taꞌyejlëꞌëLëꞌ? ¿Nacx
gac laꞌyejlëꞌë Lëꞌ chquiꞌ gatga gulayönnëꞌ ca nac queëꞌ? ¿Nacx gac laꞌyönnëꞌ
chquiꞌ nutu nu zoa nu gun lban lauquëꞌ? 15 ¿Nacxcz gac lunëꞌ lban chquiꞌ
nutu nu gsölaꞌ lequëꞌ? Ca nac lë ni nayúj lu guich, rna: “Bicaꞌ bagac nup naꞌ
laꞌdxinëꞌ ga nacuáꞌ bönniꞌ rjenquëꞌ lban qui le rbequi dxi ládxiꞌruꞌ, len tunëꞌ
lban qui didzaꞌ dxiꞌa.”

16Naꞌa, clëg yúguꞌtëꞌ gulazíꞌ lu naꞌquëꞌ didzaꞌ dxiꞌa. Ca nac lë ni, Isaías gnëꞌ:
“Xan, ¿nuzxa cazgyejlëꞌ le bentuꞌ lbanqui?” 17Cninac, laꞌyejlëꞌLëꞌnup laꞌyöni,
atiꞌ lë naꞌ ral‑laꞌ laꞌyöni nac xtidzëꞌë Cristo.

18Naꞌa rniaꞌ: “¿Naruꞌ cu gulayönnëꞌ?” Le nactë gulayönnëꞌ, ca naꞌ nayúj lu
guich laꞌy, rna:
Gdutë yödzlyú gulayö́n chiꞌiquëꞌ;
Yúguꞌtë latj guladxín xtídzaꞌquëꞌ.
19 Lëzcaꞌ rniaꞌ: “¿Naruꞌ cu gláquibeꞌinëꞌ lë ni bönniꞌ Israel?” Le nactë
gláquibeꞌinëꞌ lei. Ga rzu lau, bëꞌë didzaꞌ uláz queëꞌ Dios Moisés, gnëꞌ:
Gunczaꞌ ga uzxéꞌiliꞌ,
Le gdxiꞌidaꞌ bunách cunababgac lbiꞌiliꞌ.
Niꞌa quegac bunách cutaꞌyejniꞌi gunaꞌ ga leyliꞌ.
20Gdöd niꞌ guctsquëꞌ rugu ladxiꞌ Isaías naꞌ, bëꞌë didzaꞌ uláz queëꞌ Dios, gnëꞌ:
Guladzöli nedaꞌ nup cutu gulaguílj nedaꞌ.
Buluíꞌ lahuaꞌ lauquëꞌ bönniꞌ cutu gulanabëꞌ nedaꞌ.
21 Naꞌa, ca nac quequëꞌ bönniꞌ Israel, bëꞌë didzaꞌ uláz queëꞌ Dios Isaías naꞌ,
gnëꞌ: “Gdudzabulí naꞌa, bulidzaꞌbunách cutún ca rnaxtidzaꞌa len taꞌdáꞌbagaꞌ
nedaꞌ.”

11
Nup nulagac ladj bunách Israel

1 Naꞌa rniaꞌ: ¿Naruꞌ nubíj ladxëꞌë bunách Israel Dios? Cutu caꞌ nac cni.
Nédaꞌczaꞌ nacaꞌ bönniꞌ Israel. Nacaꞌ zxiꞌn xsoëꞌ Abraham, len nababaꞌ diꞌa
dza queëꞌ Benjamín, zxiꞌnczëꞌ Israel naꞌ. 2 Dios cutu nubíj ladxëꞌë bunách
queëꞌ, nup naꞌ gröczëꞌ queëꞌ dza niꞌtë. ¿Naruꞌ cu nö́ziliꞌ lë naꞌ nayúj lu guich
laꞌy ca naꞌ benëꞌ Elías? Bulidzëꞌ Dios len buquíëꞌ bunách Israel, gnëꞌ: 3 “Xan,
chguludödcdëꞌ bönniꞌ gluꞌë didzaꞌ uláz quiuꞌ, len guluquindjëꞌ yuguꞌ bcugu

laꞌy quiuꞌ ga buzéguiꞌgactuꞌ‑baꞌ lauꞌ Liꞌ böaꞌ bëdxdauꞌ. Tuzaꞌ nedaꞌ nagaꞌnaꞌ
quiuꞌ, atiꞌ tëꞌnnëꞌ ludöddëꞌ caꞌ nedaꞌ.” 4 Naꞌa, ¿bizxa didzaꞌ bubiꞌë Dios? Cni
gnëꞌ: “Nun chíꞌigacczaꞌ‑nëꞌ quiaꞌ tsonnlalj yu chi gayuꞌë bönniꞌ cutu tuꞌzechu
zxibquëꞌ lau bdauꞌ guiöj naꞌ nazíꞌ lei Baal.” 5Lëzcaꞌ cni nac dza ni zoaruꞌ naꞌa,
nagaꞌngac laꞌgac bunách Israel, nup naꞌ gröczëꞌ queëꞌDios le ruzáꞌ ladxëꞌë cni
quequëꞌ. 6Chquiꞌ nac le ruzáꞌ ladxëꞌë cni quequëꞌ, cutu nac niꞌa qui tu le gac
lunëꞌ. Laꞌnaruꞌ guc niꞌa qui tu le gac gunruꞌ, lë naꞌ ruzáꞌ ladxëꞌë queëruꞌ Dios
cutur gac tu le ruzáꞌ ladxëꞌë queëruꞌ.

7 ¿Bizxa caz gnaruꞌ naꞌa? Lë naꞌ gulaguiljëꞌ bönniꞌ Israel, cutu guladél‑liꞌnëꞌ,
san chguladél‑liꞌnëꞌ lei nupniꞌ gröczëꞌqueëꞌDios, atiꞌ yezícaꞌrëꞌnaꞌ, Dios benëꞌ
zid icj ládxiꞌdauꞌquëꞌ. 8 Ca nac lë ni nayúj lu guich laꞌy, rna: “Dios benëꞌ ga
nacquëꞌ chul nit.” Cni benëꞌ, len zal‑laꞌ gac laꞌléꞌinëꞌ le runëꞌ len laꞌyönnëꞌ
xtidzëꞌë, cutu caꞌ nayéjniꞌcnëꞌ. Cni nac quequëꞌ ga rdxintë dza ni zoaruꞌ naꞌa.
9Ca nac lë ni bëꞌë didzaꞌ caꞌ David, gnëꞌ:
Luhuöác le laꞌzö ́n lequëꞌ lni quequëꞌ
Len ca tu yal‑lj ga laꞌrö́linëꞌ.
Lac caꞌ le lun ga laꞌchíxinëꞌ,
Len ca tu le uzíꞌ la lequëꞌ.
10Laꞌchúl yöj lauquëꞌ, cui laꞌléꞌinëꞌ,
Len tsaz laꞌyechu cúdzuꞌquëꞌ luꞌë yuaꞌ.

Ca gac lulá bunách cunacgac judío
11 Naꞌa rniaꞌ: ¿Naruꞌ gulachíxinëꞌ bönniꞌ judío ga bdxintë gulanitiëꞌ tsaz?

Cutu caꞌ guc caꞌ, san guladáꞌbaguëꞌë xtidzëꞌë Dios, atiꞌ naꞌa Dios ruꞌë latj lulá
nup cunacgac judío quië gunëꞌ ga luzxéꞌinëꞌ lequëꞌ bönniꞌ judío. 12 Le glunëꞌ
bönniꞌ judío, gulachíxinëꞌ, ben ga bdxin quegac bunách yödzlyú ni le nac ca
tu yöl‑laꞌ tsahuiꞌ. Chquiꞌ cni guc, gutaꞌ yöl‑laꞌ tsahuiꞌ quegac nup cunacgac
judío le gulanitiëꞌ bönniꞌ judío, szxö́nitër gataꞌ quegac bunách yödzlyú ni catiꞌ
luhuöaquëꞌ queëꞌ Dios bönniꞌ judío naꞌ.

13Naꞌa rëpaꞌ lbiꞌiliꞌ cunacliꞌ judío, rniaꞌ: Le nacaꞌ gbaz nasölëꞌë Dios laugac
nup cunacgac judío, runaꞌ zxön lë naꞌ dë lu naꞌa 14 quië nazx caꞌ huac gunaꞌ
ga luzxéꞌinëꞌ lbiꞌiliꞌ bönniꞌ uládz quiaꞌ, len cni gunaꞌ ga lulë́ꞌ laꞌquëꞌ. 15 Chquiꞌ
guluhuöácqueëꞌDios bunáchnacuáꞌ gdu yödzlyú le gulunitiëꞌ xlatjquëꞌbönniꞌ
judío, szxö́nitër gataꞌ quegac bunách yödzlyú naꞌ catiꞌ luhuöaziëꞌ xlatjquëꞌ naꞌ.
Gac ca rac catiꞌ tuꞌbán nup chnatgac. 16 Chquiꞌ rguꞌruꞌ quizi queëꞌ Dios cua
nildauꞌ rubijruꞌ ziꞌal, lëzcaꞌ cua naꞌ nagáꞌn nac quizi queëꞌ, len chquiꞌ uzoaruꞌ
quizi queëꞌ Dios luí yag, lëzcaꞌ lac quizi queëꞌ zxuzaꞌ nëꞌi yag naꞌ.

17 Nacquëꞌ laꞌquëꞌ bönniꞌ judío ca zxuzaꞌ nëꞌi tu yag olivo narúgugac, atiꞌ
lbiꞌiliꞌ, ca zxuzaꞌ nëꞌi tu yag olivo guiꞌa, yajtaꞌliꞌ yag olivo dxiꞌa naꞌ, buazliꞌ
xlatjgac nup naꞌ grúgugac, len ruziꞌliꞌ xbey luí len xchöni yag olivo dxiꞌa naꞌ.
18 Qui lë ni naꞌ, cutu gun ba zxön cuinliꞌ, cu uzoaliꞌ tslaꞌl nup nacgac ca
zxuzaꞌnëꞌi naꞌnarúgugac. Chquiꞌ runba zxön cuinliꞌ, ral‑laꞌ gnö́ziliꞌ clëg lbiꞌiliꞌ
rugáguliꞌ luí yag naꞌ, san luí yag naꞌ rugagu lbiꞌiliꞌ.

19 Nazx caꞌ gnauꞌ: “Gularugu zxuzaꞌ nëꞌi yag naꞌ quië gac tsaziaꞌ nedaꞌ
xlatjgac.” 20Nactë didzaꞌ ruꞌu, san gularuguëꞌ le cutu gulayejlëꞌë atiꞌ yajtaꞌu
liꞌ yag naꞌ le réjlëꞌu Dios. Qui lë ni naꞌ, cutu ral‑laꞌ gun ba zxön cuinuꞌ, san
ral‑laꞌ gádxinuꞌ Dios. 21 Chquiꞌ benëꞌ leygac zxguiaꞌ Dios, nup naꞌ nacgac gdu
zxuzaꞌ nëꞌi yag dxiꞌa naꞌ, gunëꞌ zxguiaꞌ caꞌ liꞌ. 22Byutscaꞌ naꞌa ca naquëꞌ dxiꞌi
ladxiꞌ Dios, len ca runtsquëꞌ caꞌ zxguiaꞌ. Le nactë runtsquëꞌ zxguiaꞌ nup naꞌ
gulachixi, san naquëꞌ dxiꞌi ladxiꞌ len liꞌ. Qui lë ni naꞌ, ral‑laꞌ gúnteczuꞌ le rajlö́z
yöl‑laꞌ dxiꞌi ladxiꞌ queëꞌ naꞌ, cui gchuguëꞌ caꞌ liꞌ lu yag queëꞌ naꞌ. 23 Lëzcaꞌ cni
gac quequëꞌ chquiꞌ cutu lugaꞌnëꞌ lu yöl‑laꞌ curejlëꞌ quequëꞌ, tsajtaꞌquëꞌ leyúbl

lu yag naꞌ, le napëꞌ Dios yöl‑laꞌ huac gunëꞌ ga tsajtaꞌquëꞌ lei leyúbl. 24Nacuꞌ liꞌ
ca zxuzaꞌ nëꞌi grugu lu yag olivo guiꞌa len yajtaꞌu yag olivo dxiꞌa ga nutu nu
udáꞌ zxuzaꞌ nëꞌi yag guiꞌa. Szxö́nitër huac quequëꞌ, nup nacgac ca zxuzaꞌ nëꞌi
gdu qui yag dxiꞌa naꞌ, huac tsajtaꞌquëꞌ leyúbl lu yag quégacczëꞌ naꞌ.

Ca gac lulá bunách Israel
25Bö ́chaꞌadauꞌ, rëꞌndaꞌ gnö́ziliꞌ lë ni bgachiꞌ, cui gun ba zxön cuinliꞌ ca nac

yöl‑laꞌ rejniꞌi queëliꞌ. Guluhuöác zid ladxiꞌ laꞌgacbunách Israel, atiꞌ cni lacquëꞌ
ga gdxinr dza chnayazgac ga rna bëꞌë Dios yúguꞌtë bunách cunacgac judío,
nup naꞌ ral‑laꞌ lulá. 26 Töd naꞌ gataꞌ latj lulë ́ꞌ caꞌ yúguꞌtë bönniꞌ Israel, ca naꞌ
nayúj lu guich laꞌy, rna:
Gruj SiónNu ruslá,
Len ugúa le cunác nungac zxiꞌn xsoëꞌ Jacob.
27Lë ni nac didzaꞌ dzag gúnlenaꞌ lequëꞌ
Catiꞌ ugúaꞌ dul‑laꞌ nabágaꞌquëꞌ.

28 Cni nac, guladáꞌbaguëꞌë didzaꞌ dxiꞌa atiꞌ Dios nubíj ladxëꞌë lequëꞌ quië
gac ulaliꞌ lbiꞌiliꞌ, san nadxiꞌinëꞌ caꞌ lequëꞌ Dios, le gröczëꞌ queëꞌ xuz xtauꞌquëꞌ.
29 Tsaz runödzjëꞌ Dios le runödzjëꞌ, len tsaz rulidzëꞌ bunách. 30 Ca naꞌ nac
queëliꞌ, zíꞌatël cutu benliꞌ ca rna xtidzëꞌë Dios, atiꞌ naꞌa ruhuechiꞌ ladxëꞌë
lbiꞌiliꞌ Dios le cutu glunëꞌ ca rnëꞌ bönniꞌ judío, 31 lëzcaꞌ cni nac quequëꞌ naꞌa,
cutu tunëꞌ ca rnëꞌDios, san cni gacz ga gdxinr dza huechiꞌ ladxëꞌë lequëꞌDios,
le ruhuechiꞌ ladxëꞌë lbiꞌiliꞌ naꞌa. 32 Dios bubíj ladxëꞌë yúguꞌtë bunách quië
laꞌdáꞌbaguëꞌë xtidzëꞌë, quië gac huechiꞌ ladxëꞌë yúguꞌtëꞌ.

33Zxöntërnac yöl‑laꞌ tsahuiꞌ queëꞌDios, lë naꞌnac yöl‑laꞌ rac zxön len yöl‑laꞌ
rejniꞌi queëꞌ. Nutu nu gac tsejniꞌi le nuzóëꞌ Dios gunëꞌ, len cutu gac nu gnözi
yuguꞌ le runëꞌ Dios. 34 ¿Nuzxa caz gyejniꞌi le gzaꞌ ladxëꞌë Xanruꞌ? ¿Nuzxa caz
buzejniꞌi Lëꞌ? 35 ¿Nuzxa caz bi bunö ́dzj queëꞌ Dios quië gun bayúdx bi ubiꞌë
Dios qui? 36 Yúguꞌtë le dë narujgac lu nëꞌë Dios, len tac lu nëꞌë, len nacgac
quië uziꞌë xbeygac. Gactecz queëꞌ Dios yöl‑laꞌ ba. Caꞌ gac.

12
Ral‑laꞌ udö́d cuinruꞌ quizi queëꞌDios

1Böchiꞌ lzaꞌadauꞌ. Ruhuechiꞌ ladxëꞌë rëꞌu Dios. Qui lë ni naꞌ rátaꞌyuaꞌ lauliꞌ
udö ́d cuinliꞌ lu nëꞌëDios, gacliꞌ ca tu le nac ban rguꞌruꞌ lu nëꞌëDios, quië gacliꞌ
quizi queëꞌ, le gac tu le gdzag ladxëꞌë Dios. Lë ni ral‑laꞌ gunliꞌ, le rajlö́z le
rej ládxiꞌruꞌ‑nëꞌ Dios. 2 Cutur gunliꞌ laꞌ tuz ca tun bunách dza ni zoaruꞌ naꞌa,
san gul‑gác bunách cub le nucubëꞌ Dios icj ládxiꞌdauꞌliꞌ. Gul‑gún cni quië gac
gnö́ziliꞌ le nac dxiꞌa rëꞌnnëꞌ Dios gunliꞌ, lë naꞌ rdzag ladxëꞌë, len le nac gdu.

3Naꞌa, le zoa le buzáꞌ ladxëꞌë quiaꞌ Dios, rëpaꞌ yúguꞌtëliꞌ: Cutu gun ba zxön
cuinliꞌ, le cural‑laꞌ gunliꞌ, san ral‑laꞌ gacliꞌ nöxj ladxiꞌ ca rbequi icjliꞌ, tsca nac
yöl‑laꞌ rejlëꞌ queëliꞌ Dios le bennëꞌ qui queëliꞌ. 4 Ca naꞌ nac tuz gdu ca nayáꞌ
nabinruꞌ, zal‑laꞌ zian lenagudiꞌdzáglenruꞌ, len clëg tuz dxin tunyúguꞌtë le zian
naꞌnagudiꞌ dzáglenruꞌ, 5 lëzcaꞌ cni nac queëruꞌ. Zal‑laꞌ zianruꞌ zoaruꞌ, nacruꞌ ca
tuz le nayáꞌnabinruꞌ le nacruꞌ tuz len Cristo, atiꞌqui lë ni naꞌ yúguꞌtëruꞌnacruꞌ
tuz turuꞌ len yeturuꞌ.

6 Tu turuꞌ dë lu naꞌruꞌ tu le bennëꞌ queëruꞌ Dios, atiꞌ nadzaꞌgac tu tu tsca
nac le buzáꞌ ladxëꞌë qui queëruꞌ. Bönniꞌ naꞌ Dios bunödzjëꞌ queëꞌ guꞌë didzaꞌ
uláz queëꞌ, tsca rejlëꞌë Lëꞌ, ral‑laꞌ guꞌë didzaꞌ bönniꞌ naꞌ. 7 Bönniꞌ naꞌ Dios
bunödzjëꞌ queëꞌ gunëꞌ xchinëꞌ, dxíꞌadauꞌ ral‑laꞌ gunëꞌ dxin naꞌ. Bönniꞌ naꞌ
Dios bunödzjëꞌqueëꞌusëdnëꞌbunách,dxíꞌadauꞌ ral‑laꞌusëdnëꞌbunách. 8Bönniꞌ
naꞌ Dios bunödzjëꞌ queëꞌ uzéjniꞌnëꞌ bunách, dxíꞌadauꞌ ral‑laꞌ uzéjniꞌnëꞌ lequëꞌ.

Bönniꞌ bi unödzjëꞌ qui nu yubl, gdu ladxëꞌë ral‑laꞌ unödzjëꞌ. Bönniꞌ rna béꞌinëꞌ
bunách, gdu ladxëꞌë ral‑laꞌ gunëꞌ cni. Bönniꞌ ráclenëꞌ lzëꞌë, len yöl‑laꞌ rudziji
ral‑laꞌ gunëꞌ cni.

Yuguꞌ le ral‑laꞌ gun nu naqui queëꞌ Cristo
9Ral‑laꞌ gdxiꞌiliꞌ lzaꞌliꞌ gdu ládxiꞌliꞌ.
Gul‑cuasi le cunác.
Gul‑güíꞌ ládxiꞌliꞌ gunliꞌ le nac dxiꞌa.
10Gul‑dxíꞌi‑cnëꞌ lzaꞌliꞌ ca nadxíꞌigacliꞌ‑nëꞌ bö ́chiꞌczliꞌ.
Ca runliꞌ‑nëꞌba laꞌn lzaꞌliꞌ ral‑laꞌgunliꞌgagacrëꞌblau lzaꞌliꞌ canacliꞌ laꞌ cuinzliꞌ.
11Gul‑tiptecz ládxiꞌliꞌ len cutu gacliꞌ zxhuëd.
Gul‑gún xchinëꞌ Xanruꞌ gdu ládxiꞌliꞌ.
12Gul‑dziji le zoa le runliꞌ löz.
Gul‑cö ́z zxön ladxiꞌ catiꞌ bi rzacaꞌ rguiꞌliꞌ.
Gul‑lídzteczëꞌ Dios.
13Gul‑nö́dzj quegac bunách queëꞌ Cristo tsca nayadzjcnëꞌ.
Gul‑güíꞌ latj ga laꞌcuáꞌ nup taꞌdxín queëliꞌ.
14Gul‑náb‑nëꞌ Dios gunëꞌ dxiꞌa quegac nup taꞌbía ládxiꞌgac lbiꞌiliꞌ.
Gul‑náb gac dxiꞌa quequëꞌ, len cutu udxialiꞌ lequëꞌ döꞌ.
15Gul‑dzíjilen nup tuꞌdziji.
Gul‑cödxlen nup taꞌbö ́dx.
16Gul‑gác tuz len lzaꞌliꞌ.
Cutu gun ba zxön cuinliꞌ, san gul‑gún‑quëꞌ tsazxö́n bönniꞌ nöxj ladxiꞌ.
Cutu gáquiliꞌ chnadél‑liꞌliꞌ yöl‑laꞌ rejniꞌi gdu.
17Nutu nu ubiꞌiliꞌ qui, cu guaꞌliꞌ döꞌ qui nu ruaꞌ döꞌ queëliꞌ.
Gul‑gún dxiꞌa quegac yúguꞌtë bunách.
18Chquiꞌ huac, tsca sáquiꞌliꞌ, gul‑cö ́z dxiꞌa len yúguꞌtë bunách.

19 Böchiꞌ lzaꞌadauꞌ, cutu uzíꞌ laliꞌ bunách laꞌ lbiꞌizliꞌ, san gul‑güíꞌ latj ubiꞌë
Dios quegac bunáchnaꞌ, le nayúj lu guich laꞌy le rna: “Nédaꞌczaꞌuzíꞌ laꞌ. Nedaꞌ
ubiꞌa quegac bunách.” Cni gnëꞌ Xanruꞌ Dios. 20 Lëzcaꞌ cni rna: “Chquiꞌ zoëꞌ
bönniꞌ curdzaguëꞌ liꞌ dxiꞌa len rdunëꞌ, bëꞌë le gahuëꞌ. Chquiꞌ rbidxëꞌ nis, bëꞌë
le guiꞌjëꞌ.” Catiꞌ gunuꞌ cni, gunuꞌ ga utuiꞌnëꞌ bönniꞌ naꞌ. 21 Cutu guꞌu latj uxícj
liꞌ le cunác, san buxícj le cunác naꞌ, ugunuꞌ dxin le nac dxiꞌa.

13
1 Yúguꞌtëliꞌ ral‑laꞌ gunliꞌ ca taꞌnë ́ꞌ bönniꞌ yúlahuiꞌ. Dioscz budödëꞌ lu naꞌquëꞌ

yöl‑laꞌ uná bëꞌ napquëꞌ, len nucuꞌë xlatjquëꞌ bönniꞌ ni dë lu naꞌquëꞌ yöl‑laꞌ
uná bëꞌ. 2 Qui lë ni naꞌ, nu rdáꞌbagaꞌ yúlahuiꞌ rdáꞌbagaꞌ le nuzóëꞌ Dios, atiꞌ
nup taꞌdáꞌbagaꞌ cni, grugu quegac. 3Nacuꞌë bönniꞌ yúlahuiꞌ, clëg quië luzeynëꞌ
ba nadx nu run le nac dxiꞌa, san quië luzeynëꞌ ba nadx nu ruaꞌ döꞌ. Chquiꞌ
rëꞌnnuꞌ gunuꞌ ga cutu luzeynëꞌ liꞌ ba nadx, ben le nac dxiꞌa, atiꞌ urujuꞌ dxiꞌa
lauquëꞌ. 4 Naquëꞌ bönniꞌ yúlahuiꞌ niꞌa nëꞌë Dios quië gáclenëꞌ liꞌ, san chquiꞌ
runuꞌ le cunác, ral‑laꞌ gádxinuꞌ, le cutu nuꞌë daduz xuyág yúlahuiꞌ. Naquëꞌ niꞌa
nëꞌë Dios quië uzíꞌ lëꞌ, gunëꞌ zxguiaꞌ nu ruaꞌ döꞌ. 5 Qui lë ni naꞌ run bayúdx
gunliꞌ ca rnëꞌ bönniꞌ naꞌ dë lu nëꞌë, clëgz le budödëꞌ Dios lu nëꞌë gunëꞌ lbiꞌiliꞌ
zxguiaꞌ, san lëzcaꞌ quië soa dxiz ládxiꞌdauꞌliꞌ lahuëꞌ Dios. 6 Qui lë ni naꞌ caꞌ
rguizxj lazliꞌ qui yúlahuiꞌ, le nacquëꞌ bönniꞌ yúlahuiꞌ niꞌa nëꞌë Dios len tunëꞌ le
nudödëꞌ lu naꞌquëꞌ.

7 Gul‑quízxj yúguꞌtë bunách le rál‑laꞌliꞌ quequëꞌ. Gul‑quízxj lazliꞌ lu naꞌ nu
ral‑laꞌ uquízxj lazliꞌ. Gul‑quízxj dumí nu ral‑laꞌ quizxjliꞌ. Gul‑gadxi nu ral‑laꞌ
gádxiliꞌ, len gul‑gún ba laꞌnnu ral‑laꞌ gunliꞌ ba laꞌn. 8Nutu nubi ral‑laꞌ gál‑laꞌliꞌ

qui, san tuz ral‑laꞌ gdxiꞌiliꞌ lzaꞌliꞌ, le chben gdu ca rna bëꞌ zxba queëꞌ Dios nu
nadxíꞌi lzëꞌi. 9Cni taꞌná bëꞌ zxba naꞌ:
Cutu gunuꞌ dul‑laꞌ le rguitsj zxba qui yöl‑laꞌ nutság naꞌ.
Cutu gdödduꞌ bunách.
Cutu cuanuꞌ.
Cutu gneuꞌ qui lzaꞌu le cunácz.
Cutu së ladxuꞌu le dë qui lzaꞌu.
Yuguꞌ zxba ni len yúguꞌtë zxba yezicaꞌ, udx gun nu run ca rna didzaꞌ rna cni:
“Bdxiꞌi lzaꞌu ca nadxíꞌi cuinuꞌ.” 10 Nu naꞌ nadxíꞌi lzëꞌi cutu bi run qui lzëꞌi le
cunác. Cni nac, nu naꞌ nadxíꞌi lzëꞌi run gdu ca rna bëꞌ zxba queëꞌ Dios.

11Gul‑gún cni le nö́ziliꞌ ca rac dza ni zoaruꞌ naꞌa, len nö́ziliꞌ caꞌ chbdxin dza
uspán ládxiꞌliꞌ ca rubánnuchgux, le chzoar gal‑laꞌdzaularuꞌ lu le cunác caguc
catiꞌ niꞌ gzu lauruꞌ réjlëꞌruꞌ Cristo. 12Ga zoaruꞌ naꞌa nac ca chdzöꞌl, atiꞌ chzoa
töd rëlnaꞌ, san ga naꞌ zoëꞌ Cristo nac ca lahuiꞌ dza atiꞌ chzoa tsajsoaruꞌniꞌ. Qui
lë ni naꞌ ral‑laꞌ ucaꞌnruꞌ le tun bunách ga chul xöhuiꞌ. Ca naꞌ rugacu cuinëꞌ le
run chiꞌi lëꞌ lu gdil‑l bönniꞌ rijëꞌ gdil‑l, ral‑laꞌ taruꞌ lu yeníꞌ queëꞌ Dios, le gun
chiꞌi rëꞌu lu naꞌ tuꞌ xöhuiꞌ. 13Quië gunruꞌ cni ral‑laꞌ gunruꞌ dxiꞌa ca ral‑laꞌ gun
nu rda lahuiꞌ dza. Cutu ral‑laꞌ súdxiruꞌ len cutu gágulëꞌruꞌ. Cutu ral‑laꞌ gunruꞌ
le cunác len clëg le gunditj rëꞌu. Cutu ral‑laꞌ tíl‑lenruꞌ lzaꞌruꞌ len cutuuzxéꞌiruꞌ
lzaꞌruꞌ. 14Naꞌa, ral‑laꞌun cuinliꞌ lu icj ládxiꞌdauꞌliꞌ ca naquëꞌXanruꞌ Jesucristo,
len cutu güiꞌ ládxiꞌliꞌ gunliꞌ le rzë ládxiꞌliꞌ lu yöl‑laꞌ bunáchz queëliꞌ.

14
Cutu siꞌ quídzaꞌruꞌ böchiꞌ lzaꞌruꞌ

1Gul‑güíꞌ latj gun tsazxö́n lbiꞌiliꞌnu rejlëꞌCristo zal‑laꞌ cutunac gdu ca rejlëꞌ
Lëꞌ nu naꞌ. Cutu tíl‑lenliꞌ nu naꞌ ca nacgac le runi nu naꞌ huac nu gun. 2 Ca
nac lë ni, nacuꞌë bönniꞌ runi lequëꞌ huac lahuëꞌ yúguꞌtë le tagu bunách, san
yelaꞌquëꞌ bönniꞌ, cunác gdu ca taꞌyejlëꞌë Cristo, tahuëꞌ tuz le raz ruzoaruꞌ.
3 Naꞌa, bönniꞌ naꞌ rahuëꞌ yúguꞌtë cutu ral‑laꞌ uzóëꞌ tslaꞌl bönniꞌ cutu rahuëꞌ
yúguꞌtë, len lëzcaꞌ cni, bönniꞌ naꞌ cutu rahuëꞌ yúguꞌtë cutu ral‑laꞌ siꞌ quidzëꞌë
bönniꞌnaꞌ rahuëꞌyúguꞌtë, lenazíꞌ lunëꞌëDios gropëꞌbönniꞌnaꞌ taꞌyejlëꞌëCristo.
4 ¿Nuzxa caz liꞌ, rziꞌ quidzuꞌu bönniꞌ huen dxin qui nu yubl? Bönniꞌ naꞌ naquëꞌ
huen dxin queëꞌ Dios, lahuëꞌ Xanczëꞌ urujëꞌ tsahuiꞌ o cutu urujëꞌ tsahuiꞌ.
Urujëꞌ tsahuiꞌ lahuëꞌ Dios, le gunczëꞌ Xanruꞌ Dios ga urujëꞌ tsahuiꞌ.

5Nazx caꞌ zoëꞌbönniꞌ runrëꞌ zxön tu dza ca runëꞌ zxön yezicaꞌdza, atiꞌbönniꞌ
yubl, tuz ca runëꞌ zxön yúguꞌtë dza. Tu turuꞌ ral‑laꞌ usë ́dtscaruꞌ chquiꞌ nac
dxiꞌa le runruꞌ. 6Bönniꞌ naꞌ runëꞌ zxön tu dza, runëꞌ lei zxön quië tsej ladxëꞌë
Xanruꞌ, atiꞌ bönniꞌ naꞌ cutu runëꞌ zxön dza naꞌ, quië tsej ladxëꞌë Xanruꞌ cutu
runëꞌ zxön dza naꞌ. Lëzcaꞌ cni, bönniꞌ naꞌ rahuëꞌ yúguꞌtë, rahuëꞌ cni quië tsej
ladxëꞌë Xanruꞌ, le rëꞌë Dios: “Xclenuꞌ”, atiꞌ bönniꞌ naꞌ cutu rahuëꞌ yúguꞌtë, cutu
rahuëꞌ lei quië tsej ladxëꞌë Xanruꞌ, len rëꞌë caꞌ Dios: “Xclenuꞌ.”

7Cutu zoëꞌ nabanëꞌ queëzëꞌ nitúëꞌ bönniꞌ ladjruꞌ rëꞌu, len cutu ratiëꞌ queëzëꞌ
nitúëꞌ bönniꞌ. 8 Chquiꞌ zoaruꞌ nabanruꞌ, quië tsij ládxiꞌruꞌ‑nëꞌ Xanruꞌ zoaruꞌ
nabanruꞌ, len chquiꞌ gatruꞌ, quië gac yöl‑laꞌ ba queëꞌ Xanruꞌ gatruꞌ. Cni nac,
chquiꞌ zoaruꞌ nabanruꞌ o chquiꞌ gatruꞌ, náquiczruꞌ queëꞌ Xanruꞌ. 9 Qui lë ni
naꞌ caꞌ gutiëꞌ Cristo len bubanëꞌ, quië gaquëꞌ Xangac nup chnatgac len nup
nabangac.

10Naꞌa liꞌ, ¿bizx quië rulág yudxuꞌ böchiꞌ lzaꞌu? ¿Bizx quië ruzúꞌ tslaꞌl böchiꞌ
lzaꞌu? Yúguꞌtëruꞌ gdxinruꞌ lahuëꞌ Cristo ga cuequi xbeynëꞌ rëꞌu. 11Ca nac lë ni
nayúj lu guich laꞌy, rna:
Rnëꞌ Xanruꞌ: “Niꞌa quiaꞌ nédaꞌczaꞌ,

Luzechu zxibgac lahuaꞌ nedaꞌ yúguꞌtë bunách.
Laꞌguixjöꞌ yalj lulu nacaꞌ Dios.”
12Cni nac, cuequi xbeynëꞌ yúguꞌtëruꞌ Dios.

Cutu gunruꞌ ga gchixi gnignëꞌ böchiꞌ lzaꞌruꞌ
13Qui lë ni naꞌ, cutur ral‑laꞌ ulág yudxruꞌ lzaꞌruꞌ, san ral‑laꞌ gun yudxruꞌ cui

gunruꞌ ga gchixi gnignëꞌ böchiꞌ lzaꞌruꞌ, len cui gunruꞌ ga gunëꞌ dul‑laꞌ lzaꞌruꞌ
naꞌ. 14Nözczdaꞌ cutu bi dë le ráguruꞌ le gac gun ga cutur nacruꞌ dxiꞌa lahuëꞌ
Dios, atiꞌ rajlö́z lë ni didzaꞌ bëꞌë Xanruꞌ Jesús. Chquiꞌ ráquinëꞌ bönniꞌ, zoa bi
gac gun ga cutur naquëꞌ dxiꞌa lahuëꞌ Dios, queëꞌ bönniꞌ ni, cni nac. 15 Chquiꞌ
rushuiꞌnnuꞌ böchiꞌ lzaꞌu, le raguꞌ le runi lëꞌ cural‑laꞌ gáguruꞌ, cutu runuꞌ ca
ral‑laꞌ gun nu nadxíꞌi böchiꞌ lzëꞌi. Cutu bi ral‑laꞌ gaguꞌ le gun ga gac chop
ladxëꞌë bönniꞌnaꞌ, gutiëꞌ Cristo uláz queëꞌ. 16Qui lë ni naꞌ, cutu bi gunliꞌ le gun
ga laꞌnë́ xöhuiꞌbunáchqui le runi lbiꞌiliꞌnacdxiꞌa. 17Catiꞌ rnabéꞌinëꞌ rëꞌuDios,
cutu ruiꞌ ládxiꞌruꞌ le guiꞌj gáguruꞌ, san ruiꞌ ládxiꞌruꞌ gacruꞌ tsahuiꞌ len soaruꞌ dxi
ladxiꞌ, lenudzíjiruꞌ, yuguꞌ le gac gunruꞌ le zóalenëꞌ rëꞌuDiosBöꞌLaꞌy. 18Nútiꞌtëz
nu run xchinëꞌ Cristo ca nacgac lë ni, run le rdzag ladxëꞌë Dios, atiꞌ urúj dxiꞌa
laugac bunách.

19 Qui lë ni naꞌ ral‑laꞌ gunruꞌ le lun ga gataꞌ quegac bunách le rbequi dxi
ládxiꞌruꞌ, len le lun tsutsu turuꞌ yeturuꞌ ca réjlëꞌruꞌ Cristo. 20 Cutu bi ral‑laꞌ
gaguꞌ le gun ga gac chop ladxiꞌ nu naꞌ nuzóëꞌ Dios. Nactë le taꞌná bunách:
“Yúguꞌtë dë latj gáguruꞌ”, san gunruꞌ le cunác chquiꞌ gunruꞌ ga gchixi gnignëꞌ
lzaꞌruꞌ niꞌa qui lë naꞌ ráguruꞌ. 21Dxiꞌar gac cutu gaguꞌ bëlaꞌ len cutu guiꞌjuꞌ xisi
uva, len cutu bi gunuꞌ le gun ga gchixi gnignëꞌ böchiꞌ lzaꞌu, o le gun ga gac
chop ladxëꞌë, o le gun ga huötaꞌ ggul ladxëꞌë ca rejlëꞌë Cristo. 22Chquiꞌ réjlëꞌu
dë latj bi gunuꞌ, ral‑laꞌ gunuꞌ cni lahuëꞌ Dios ga zuꞌ tuzuꞌ. Bicaꞌ ba bönniꞌ naꞌ
cutu ruxö ́s lëꞌ ládxiꞌdauꞌhuëꞌ niꞌa qui lë naꞌ runi lëꞌ dë latj gunëꞌ, 23 san bönniꞌ
naꞌ rac chop ladxëꞌëniꞌaqui le rahuëꞌ, nabaguëꞌë zxguiaꞌ, le runëꞌ le cutu runi
lëꞌ dë latj gunëꞌ. Nac dul‑laꞌ yúguꞌtë le runruꞌ, le cutu runi rëꞌu dë latj gunruꞌ.

15
Gunruꞌ le rdzag ladxëꞌë böchiꞌ lzaꞌruꞌ

1 Qui lë ni naꞌ, chquiꞌ nacruꞌ tsutsu ca réjlëꞌruꞌ Cristo, ral‑laꞌ guaꞌ glenruꞌ
nup naꞌ nötaꞌ nagúl ládxiꞌgac ca taꞌyejlëꞌ Cristo. Cutu ral‑laꞌ gunruꞌ le rdzag
ládxiꞌruꞌ laꞌ cuinzruꞌ. 2 Yúguꞌtëruꞌ ral‑laꞌ gunruꞌ le rdzag ladxëꞌë böchiꞌ lzaꞌruꞌ
quië gac dxiꞌa queëꞌ, len gdip ladxëꞌë ca rejlëꞌë Cristo. 3 Cni ral‑laꞌ gunruꞌ, le
cutu benëꞌ Cristo le bdzag ladxëꞌë laꞌ cuinzëꞌ, san guc queëꞌ ca naꞌ nayúj lu
guich laꞌy, rna: “Dubágaꞌgac nedaꞌ didzaꞌ xöhuiꞌ gluiꞌ nup gulanë́ xöhuiꞌ quiuꞌ
Liꞌ, Dios.” 4Yúguꞌtë le guluzujëꞌ lu guich laꞌy dza niꞌtë, guluzujëꞌ lu guich quië
usëdi rëꞌu. Lë naꞌnayúj lu guich laꞌy run ga rbözruꞌ zxön ladxiꞌ len ruhuíꞌ zxön
rëꞌu. Qui lë ni naꞌ zoa le runruꞌ löz. 5Rnabdaꞌ‑nëꞌDios, Nu run ga rbözruꞌ zxön
ladxiꞌ len Nu ruhuíꞌ zxön rëꞌu, gunëꞌ ga gacliꞌ tuz ca runi lbiꞌiliꞌ, gacliꞌ ca naꞌ
rëꞌnnëꞌ Jesucristo. 6 Cni ral‑laꞌ gunliꞌ quië gacliꞌ tuz, tsazxö ́n cuꞌliꞌ‑nëꞌ yöl‑laꞌ
ba Dios, Xuzëꞌ Xanruꞌ Jesucristo. 7Qui lë ni naꞌ, quië gac yöl‑laꞌ ba queëꞌDios,
gul‑síꞌ lu naꞌliꞌ tuliꞌ yetuliꞌ ca naꞌ Cristo gzxiꞌ lu nëꞌë caꞌ rëꞌu. 8Cni ral‑laꞌ gunliꞌ,
le rëpaꞌ lbiꞌiliꞌ: Bidëꞌ Jesucristo, gúclenëꞌ bunách judío atiꞌ cni buluꞌë lahui nac
gdutë li didzaꞌ ruꞌë Dios, atiꞌ benëꞌ ga guludxín le gzxiꞌ lu nëꞌë Dios unödzjëꞌ
quequëꞌ xuz xtauꞌtuꞌ.

Laꞌyöni didzaꞌ dxiꞌa bunách gzaꞌa
9Bidëꞌ caꞌ Cristo quië benëꞌ ga laꞌgúꞌu Dios yöl‑laꞌ ba nup cunacgac judío le

ruhuechiꞌ ladxëꞌë lequëꞌ Dios. Ca nac lë ni nayúj lu guich laꞌy, rna:



Romanos 15:10 251 Romanos 15:28

Qui lë ni naꞌ, laugac bunách gdutë yödzlyú,
Uluꞌa lahui le nacuꞌ Liꞌ,
Len gul‑laꞌ quiuꞌ yöl‑laꞌ ba.
10Ga yubl nayúj lu guich laꞌy, rna:
Lbiꞌiliꞌ, bunách gdutë yödzlyú,
Gul‑dzíjilen bunách queëꞌ Dios.
11Ga yubl nayúj caꞌ lu guich laꞌy, rna:
Gul‑cuꞌë Xanruꞌ yöl‑laꞌ ba,
Yúguꞌtëliꞌ cunacliꞌ judío.
Gul‑tsíj ládxiꞌliꞌ Lëꞌ,
Yúguꞌtëliꞌ zoaliꞌ gdutë yödzlyú.
12Lëzcaꞌ cni buzujëꞌ lu guich Isaías le rna:
Glaꞌ lahui Nu nabáb diꞌa dza queëꞌ Isaí.
Gac blau Nu naꞌ quië gna beꞌi nup cunacgac judío.
Nup ni lun löz Lëꞌ.

13Rnabaꞌ lahuëꞌDios,Nurungarunruꞌ löz, gunëꞌgaudzíjitsquiliꞌ lenga soaliꞌ
dxi ladxiꞌ le réjlëꞌliꞌLëꞌ, lengunëꞌgagacgducarunliꞌ löz, le zoalen lbiꞌiliꞌyöl‑laꞌ
huac queëꞌ Dios Böꞌ Laꞌy.

14Böchiꞌ lzaꞌadauꞌ. Chnözczdaꞌ rúnteczliꞌ le nac dxiꞌa len dëtsca queëliꞌ yöl‑laꞌ
rejniꞌi quië gac uzéjniꞌliꞌ lzaꞌliꞌ. 15 Naꞌa nacaꞌ rugu ladxiꞌ, ruzujaꞌ queëliꞌ lu
guich ni, böchaꞌa, rusáꞌa ládxiꞌliꞌ le zoa le buzáꞌ ladxëꞌë quiaꞌ Dios. 16 Qui lë
ni naꞌ runaꞌ xchinëꞌ Jesucristo laugac bunách cunacgac judío, len runaꞌ lban
qui didzaꞌdxiꞌaqueëꞌDios, quië gacuguꞌa lunëꞌëDios bunách cunacgac judío,
nup naꞌ gröczëꞌ queëꞌ LëꞌDios Böꞌ Laꞌy. Lacquëꞌ ca tu le rguꞌruꞌ lu nëꞌë Dios, le
rdzag ladxëꞌë Lëꞌ.

17Naꞌa, le rúnlenaꞌ tsazxö́n Jesucristo dxin, dë lu naꞌa gdzag ladxaꞌa ca nac
le nunaꞌ lu xchinëꞌ Dios. 18 Lëzcaꞌ rurúguidaꞌ gniaꞌ ca nac lë naꞌ benëꞌ Cristo
lu naꞌa nedaꞌ, benëꞌ ga tun ca rna xtidzëꞌë Dios bunách cunacgac judío. Lë ni
benëꞌ Lëꞌ, bugunëꞌ dxin didzaꞌ bëꞌa nedaꞌ len yuguꞌ dxin benaꞌ nedaꞌ. 19 Lu
naꞌa nedaꞌ bugunëꞌ dxin caꞌ le nacgac bëꞌ buluꞌë lahui Lëꞌ len yuguꞌ yöl‑laꞌ
huac zxön benëꞌ, len yöl‑laꞌ huac queëꞌ Dios Böꞌ Laꞌy gzoalen nedaꞌ. Cni guc,
gzu lahuaꞌ runaꞌ lban lu yödz Jerusalén, atiꞌ gdu zbiꞌil ga rdxintë luyú Ilírico,
chnunaꞌ lbanqui didzaꞌdxiꞌa canacqueëꞌCristo. 20Bëꞌ ladxaꞌabenaꞌ lbanqui
didzaꞌ dxiꞌa ga cutu gulayöni bunách ca nac queëꞌ Cristo. Laꞌnaruꞌ gunaꞌ lban
ga chgulayöni bunách, gunaꞌ nedaꞌ ca runëꞌ bönniꞌ ruguel‑lëꞌë lahui dxin zxön
chnunëꞌ bönniꞌ yubl. 21Ca benaꞌ nedaꞌ nac ca naꞌ nayúj lu guich laꞌy, rna:
Laꞌleꞌi nup nacuáꞌ ga nutu nu ben lban queëꞌ Lëꞌ,
Len laꞌyejniꞌi nup gatga gulayöni ca nac queëꞌ.

Rëꞌnnëꞌ Pablo tsijëꞌ Roma
22 Qui lë ni naꞌ, zal‑laꞌ zian lzu guꞌndaꞌ guidaꞌ ga zoaliꞌ, cutu guc guidaꞌ.

23Naꞌa, chbudx benaꞌ dxin quiaꞌ yuguꞌ latj ni, len chrëꞌndaꞌ zian iz guidaꞌ ga
zoaliꞌ. 24 Qui lë ni naꞌ, catiꞌ tsijaꞌ luyú España, tödaꞌ ga zoaliꞌ lbiꞌiliꞌ, le runaꞌ
löz duyúaꞌ lbiꞌiliꞌ, len udzíjlendaꞌ lbiꞌiliꞌ. Töd niꞌ huac uguꞌliꞌ nedaꞌ nöz. 25Naꞌa
ral‑laꞌ tsijaꞌ Jerusalén, tsjuꞌaniꞌ tu le gaclennupniꞌnáquigacqueëꞌCristo. 26Cni
gunaꞌ, le guladzág ládxiꞌquëꞌ bönniꞌ nacuꞌë luyú Macedonia len luyú Acaya,
gulutubëꞌ bi tuꞌnödzjëꞌ quegac bunách yechiꞌ dzaggac bunách queëꞌ Cristo,
nacuꞌë Jerusalén. 27 Guladzág ládxiꞌquëꞌ bönniꞌ cunacquëꞌ judío glunëꞌ lë ni.
Le nactë nac tu le tal‑lëꞌë quegac bunách judío niꞌ. Chquiꞌ bönniꞌ cunacquëꞌ
judío tuꞌziꞌë xbey le nacgac queëꞌ Dios niꞌa qui le nungac bunách judío, lëzcaꞌ
ral‑laꞌ láclenëꞌ bunách judío naꞌ, lugunëꞌ dxin le dë quequëꞌ. 28Qui lë ni naꞌ,
catiꞌudxudödaꞌ lunaꞌgacbunách judío lë naꞌ gulunödzjëꞌbönniꞌni, niꞌr tödaꞌ ga

zoaliꞌ lbiꞌiliꞌ catiꞌ tsijaꞌ luyúEspaña. 29Catiꞌ guidaꞌ ga zoaliꞌ, runaꞌ löz gdxínlenaꞌ
yúguꞌtë le ruziꞌruꞌ xbey niꞌa qui didzaꞌ dxiꞌa queëꞌ Cristo.

30 Niꞌa queëꞌ Xanruꞌ Jesucristo len niꞌa qui yöl‑laꞌ nadxíꞌi ruchiziëꞌ icj
ládxiꞌdauꞌruꞌ Dios Böꞌ Laꞌy, rátaꞌyuaꞌ lauliꞌ, bö ́chaꞌadauꞌ, ulidzliꞌ‑nëꞌ tsazxö́n
len nedaꞌ Dios, gnábiliꞌ‑nëꞌ gáclenëꞌ nedaꞌ. 31Gul‑náb lahuëꞌ Dios gunëꞌ ga uláꞌ
nedaꞌ lu naꞌquëꞌ bönniꞌ cutaꞌyejlëꞌë nacuꞌë luyú Judea, len gunëꞌ caꞌ ga laꞌdzág
ládxiꞌquëꞌ laꞌziꞌë lë naꞌ tsjuꞌa bönniꞌ nacquëꞌ queëꞌ Cristo, nacuꞌë Jerusalén.
32 Gul‑náb caꞌ lahuëꞌ, chquiꞌ nac ca rëꞌnnëꞌ Dios, gunnëꞌ nedaꞌ latj gdxinaꞌ
queëliꞌ len yöl‑laꞌ rudziji quiaꞌ, quië uzíꞌ ládxiꞌlenaꞌ lbiꞌiliꞌ. 33Naꞌa rnabdaꞌ‑nëꞌ
Dios, Nu run ga zoaruꞌ dxi ladxiꞌ, sóalenëꞌ yúguꞌtëliꞌ. Caꞌ gac.

16
TuꞌgápDios lzaꞌgac bunách queëꞌ Cristo

1Rguꞌa‑nu lu naꞌliꞌ Febe, ngul zanruꞌ daꞌnu Xanruꞌ. Nacnu ngul huen dxin
queëꞌ Dios dzagnu bunách queëꞌ Cristo lu yödz Cencrea. 2Uláz queëꞌ Xanruꞌ
gul‑síꞌ lu naꞌliꞌ‑nu ngul naꞌ, ca ral‑laꞌ lun bunách queëꞌ Cristo. Gul‑gaclen lënu,
unödzjliꞌqueënubítiꞌtëzbi rquinnu. Lëcznu gúclennubunách zian, len gúclennu
caꞌ nedaꞌ.

3Gul‑gápDios Priscila lenAquilo, nupnaꞌ glunlennedaꞌ tsazxö ́ndxin queëꞌ
Jesucristo. 4Chopëꞌ ni guladödëꞌ ga gzoa banádx latiëꞌ quië glunëꞌ ga cugatiaꞌ
nedaꞌ, atiꞌ rëpaꞌ lequëꞌ: xclenliꞌ, len clëg nedaꞌz, san lëzcaꞌ tëꞌë lequëꞌ: xclenliꞌ,
yúguꞌtë böchiꞌ lzaꞌruꞌ nababquëꞌ gap nacuáꞌ bunách queëꞌ Cristo cunacgac
judío. 5Gul‑gáp caꞌDios bunách queëꞌ Cristo tuꞌdubëꞌ lu yuꞌu lidxquëꞌ Priscila
len Aquilo naꞌ. Gul‑gáp caꞌ Dios Epeneto, bönniꞌ naꞌ nadxiꞌidaꞌ. Bönniꞌ ni
gyejlëꞌë Cristo zíꞌatël ca yúguꞌtë bunách luyú Acaya. 6 Gul‑gáp Dios María,
ngul naꞌ bennu dxin zxön queëꞌ Cristo ga niꞌ rudubliꞌ lbiꞌiliꞌ. 7 Gul‑gáp Dios
Andrónico len Junias, yuguꞌ bönniꞌ uládz quiaꞌ. Bönniꞌ ni guladzúnlenëꞌ nedaꞌ
tsazxö́n lidx guia, len nadél‑laꞌquëꞌ latj blau ladj bönniꞌ gbaz nasölëꞌë Cristo.
Lëzcaꞌ gulayejlëꞌë Cristo zíꞌal ca nedaꞌ.

8 Gul‑gáp Dios Amplias, bönniꞌ naꞌ nadxiꞌidaꞌ le náquinëꞌ queëꞌ Xanruꞌ.
9Gul‑gápDiosUrbano, bönniꞌnaꞌbénlenëꞌnetuꞌ tsazxö́n dxin queëꞌ Jesucristo.
Gul‑gáp caꞌDios Estaquis, bönniꞌ naꞌ nadxiꞌidaꞌ. 10Gul‑gápDios Apeles, bönniꞌ
naꞌ nac bëꞌ rejlëꞌë Cristo. Gul‑gáp caꞌ Dios nup nacuáꞌ lidxëꞌ Aristóbulo.
11 Gul‑gáp Dios Herodión, bönniꞌ uládz quiaꞌ. Gul‑gáp caꞌ Dios nup nacuáꞌ
lidxëꞌ Narciso, taꞌyejlëꞌë Xanruꞌ. 12Gul‑gáp Dios Trifena len Trifosa, ngul naꞌ
tunnu dxin queëꞌ Xanruꞌ. Gul‑gáp caꞌ Dios Pérsida, ngul naꞌ bennu dxin zxön
queëꞌ Xanruꞌ, atiꞌ nadxiꞌiruꞌ‑nu. 13Gul‑gáp Dios Rufo, bönniꞌ rö queëꞌ Xanruꞌ.
Gul‑gáp caꞌ Dios xnëꞌë Rufo naꞌ, nacnu caꞌ ca xnaꞌczaꞌ. 14 Gul‑gáp caꞌ Dios
Asíncrito, len Flegonte, len Hermas, len Patrobas, len Hermes, lencaꞌ yuguꞌ
böchiꞌ lzaꞌruꞌ daꞌquëꞌ Xanruꞌ, nacuáꞌlenëꞌ lequëꞌ. 15 Gul‑gáp caꞌ Dios Filólogo
len Julia, lenNereo, lenngul zanëꞌNereonaꞌ, lencaꞌOlimpas lenyúguꞌtëböchiꞌ
lzaꞌruꞌ taꞌyejlëꞌë Cristo, nacuáꞌlenëꞌ lequëꞌ.

16Gul‑gáp Dios lzaꞌliꞌ, unídaꞌliꞌ lzaꞌliꞌ lu yöl‑laꞌ nadxíꞌi queëliꞌ. Tuꞌgapëꞌ Dios
lbiꞌiliꞌ yúguꞌtë böchiꞌ lzaꞌruꞌ nababquëꞌ gap nacuáꞌ bunách queëꞌ Cristo ni.

17 Naꞌa, rátaꞌyuaꞌ lauliꞌ, bö ́chaꞌadauꞌ, gul‑gún ga lac bëꞌ nup tun ga grujliꞌ
chopl len tun ga gchixi gníguiliꞌ, le tuꞌsëdi le cutu rajlö́z le nazëdliꞌ. Gul‑cuít ga
nacuáꞌ bunách cni 18 le cutu tun xchinëꞌ Jesucristo. Tunëꞌ dxin quië bi gataꞌ
quégaczëꞌ, len taꞌzíꞌ yéꞌinëꞌ yuguꞌ bönniꞌ nöxj ladxiꞌ, tuꞌgunëꞌ dxin didzaꞌ nöxj
ladxiꞌ len didzaꞌ tséjlëꞌruꞌ le cunácz. 19Rzë didzaꞌ ca naꞌ runliꞌ ca rna xtidzëꞌë
Xanruꞌ, atiꞌ taꞌyöni yúguꞌtë bunách. Qui lë ni naꞌ rudzijdaꞌ niꞌa qui le runliꞌ
lbiꞌiliꞌ. Naꞌa, rëꞌndaꞌ gacliꞌ sinaꞌ gunliꞌ le nac dxiꞌa, len clëg gunliꞌ le cunác.

20 Dios, Nu run ga zoaruꞌ dxi ladxiꞌ, ziꞌa gunëꞌ ga uxicjliꞌ Satanás, tuꞌ xöhuiꞌ.
Rnabaꞌ lahuëꞌ Xanruꞌ Jesucristo uzáꞌ ladxëꞌë queëliꞌ le gaclen lbiꞌiliꞌ.

21 Rugapbiꞌ lbiꞌiliꞌ Dios biꞌi Timoteo, biꞌi naꞌ rúnlenbiꞌ nedaꞌ tsazxö́n dxin.
Tuꞌgapëꞌ caꞌ lbiꞌiliꞌ Dios Lucio len Jasón len Sosípater, yuguꞌ bönniꞌ uládz quiaꞌ.

22Nedaꞌ, Tercio, ruzujaꞌ lu guichdidzaꞌni ruꞌëPablo, rugapaꞌ caꞌ lbiꞌiliꞌDios,
dzaguëꞌ nedaꞌ Xanruꞌ.

23 Rugapëꞌ caꞌ lbiꞌiliꞌ Dios Gayo, bönniꞌ ni ruꞌë nedaꞌ latj zoaꞌ lidxëꞌ, len
ruꞌë caꞌ latj tuꞌdúb ni yúguꞌtë bunách queëꞌ Cristo. Rugapëꞌ lbiꞌiliꞌ Dios
Erasto, bönniꞌ yuꞌu lu nëꞌë dumí qui yödz ni. Rugapëꞌ caꞌ lbiꞌiliꞌ Dios Cuarto,
bö ́chiꞌruꞌdauꞌ.

24 Rnabdaꞌ‑nëꞌ Xanruꞌ Jesucristo uzáꞌ ladxëꞌë queëliꞌ yúguꞌtëliꞌ le gaclen
lbiꞌiliꞌ. Caꞌ gac.

Yöl‑laꞌ ba Dios
25 Naꞌa, rguꞌtuꞌ‑nëꞌ yöl‑laꞌ ba Dios, Nu gac gun tsutsu lbiꞌiliꞌ ca nac didzaꞌ

dxiꞌa runaꞌ lban qui, len ca nac lban runaꞌ ca nac queëꞌ Jesucristo, len ca
nac le buluꞌë lahui Dios qui le bgachiꞌ queëꞌ, lë naꞌ bucachëꞌë Lëꞌ dza niꞌtë ga
bdxintë naꞌa dza. 26Naꞌa chbuluꞌë lahui lë ni yuguꞌ lu guich guluzujëꞌ bönniꞌ
gluꞌë didzaꞌ uláz queëꞌDios ca naꞌ gnaczëꞌDios, Nu zoatecz. Naꞌa rac lban qui
laugac yúguꞌtë bunách quië gac laꞌyejlëꞌ Cristo len lun ca rna xtidzëꞌë.

27 Niꞌa qui le benëꞌ Jesucristo, gactecz yöl‑laꞌ ba queëꞌ laꞌz dui Dios, Nu
ractërcz. Caꞌ gac.

DIDZAꞌ ZIꞌAL BSÖLËꞌË PABLOYÖDZ CORINTO
Pablo rugapëꞌDios bunách queëꞌ Cristo nacuꞌë Corinto

1 Ca rëꞌncznëꞌ Dios bulidzëꞌ nedaꞌ, Pablo, quië gacaꞌ gbaz queëꞌ Jesucristo.
Runëꞌnedaꞌ tsazxö́n bö ́chiꞌruꞌ Sóstenes. 2RugapaꞌDios lbiꞌiliꞌ, böchiꞌ lzaꞌadauꞌ,
rudubliꞌ queëꞌ Dios lu yödz Corinto, len nacliꞌ quizi queëꞌ Dios le nacliꞌ tuz
len Jesucristo. Dioscz bulidzëꞌ lbiꞌiliꞌ quië gáquiliꞌ quizi queëꞌ tsazxö ́n len
yúguꞌtë nup nacuáꞌ yúguꞌtë latj len tuꞌlidzëꞌ Dios, tuꞌgunëꞌ dxin lëꞌ Xanruꞌ
Jesucristo, Xanquëꞌ lencaꞌ Xanruꞌ. 3 Rátaꞌyuaꞌ lahuëꞌ Xuzruꞌ Dios len lahuëꞌ
Xanruꞌ Jesucristo uzáꞌ ladxëꞌë queëliꞌ len gunëꞌ ga soa dxi icj ládxiꞌdauꞌliꞌ.

Yuguꞌ le ruziꞌruꞌ xbey le náquiruꞌ queëꞌ Cristo
4Rë ́pteczaꞌ‑nëꞌDios: “Xclenuꞌ” ca nac queëliꞌ, le zoa le buzáꞌ ladxëꞌë queëliꞌ

Dios le nacliꞌ tuz len Jesucristo. 5 Le nacliꞌ tuz len Cristo, Dios chnaguꞌtsquëꞌ
xnözi queëliꞌ yúguꞌtë le naqui queëꞌ. Ráclenëꞌ lbiꞌiliꞌ ca nac yúguꞌtë didzaꞌ
ruiꞌliꞌ len runëꞌ ga réjniꞌliꞌ yúguꞌtë. 6 Cni nac, le gzxiꞌ lu naꞌliꞌ gdu ládxiꞌliꞌ le
runtuꞌ lnaꞌ lau ca nac queëꞌ Cristo. 7 Qui lë ni naꞌ, cutu bi ryadzj queëliꞌ
qui le runnëꞌ queëruꞌ Dios Böꞌ Laꞌy, tsal ni rbözliꞌ dza naꞌ glaꞌ lahuëꞌ Xanruꞌ
Jesucristo. 8 Lëczëꞌ utipëꞌ ládxiꞌliꞌ quië gac guaꞌ glenliꞌ yúguꞌtë ga gdxintë dza
udx, cui gac nu bi gnë queëliꞌ dza niꞌ huödëꞌ Xanruꞌ Jesucristo. 9Dios runëꞌ ca
rnëꞌ, len Lëczëꞌ bulidzëꞌ lbiꞌiliꞌ quië gacliꞌ tuz len Zxiꞌnëꞌ, Xanruꞌ Jesucristo.

Narujgac chopl bunách queëꞌ Cristo nacuꞌë Corinto
10Niꞌa queëꞌ Xanruꞌ Jesucristo rátaꞌyuaꞌ lauliꞌ, böchiꞌ lzaꞌadauꞌ, gul‑gún tuz

xtídzaꞌliꞌ yúguꞌtëliꞌ. Cutu grujliꞌ chopl, san gul‑gác tuz ca rzaꞌ ládxiꞌliꞌ, len ca
runi lbiꞌiliꞌ. 11 Cni rëpaꞌ lbiꞌiliꞌ, böchiꞌ lzaꞌadauꞌ, le gulaguíxjöiꞌnëꞌ nedaꞌ ca
runliꞌ bönniꞌ nacuꞌë lidxnu Cloé, taꞌnë́ꞌ rdil‑l dídzaꞌliꞌ. 12 Lë ni rniaꞌ: “Nadzáꞌl
didzaꞌ ruiꞌliꞌ tu tuliꞌ.” Laꞌliꞌ rnaliꞌ daꞌliꞌ Pablo. Yelaꞌliꞌ rnaliꞌ daꞌliꞌ Apolos.
Yelaꞌliꞌ rnaliꞌ daꞌliꞌ Cefas, atiꞌ yelaꞌliꞌ rnaliꞌ daꞌliꞌ Cristo. 13 ¿Naruꞌ brujtsëꞌ chopl
Cristo? ¿Naruꞌ gdaꞌtsaꞌ nedaꞌ, Pablo, lëꞌi yag cruz uláz queëliꞌ? ¿Naruꞌ bdíltsaliꞌ
nis quië gacliꞌ tuz len nedaꞌ? 14Rëpaꞌ‑nëꞌ Dios: “Xclenuꞌ”, le cutu buquilaꞌ nis
nitúr lbiꞌiliꞌ, san chopzëꞌCrispo lenGayo. 15Qui lë ni naꞌ cutu gac gnaliꞌbdil‑liꞌ
nis quië gacliꞌ tuz len nedaꞌ. 16 Lëzcaꞌ buquilaꞌ nis Estéfanas, len nup nacuáꞌ
lidxëꞌ. Cutu rajneydaꞌ chquiꞌ buquilaꞌ nis nu yubl. 17Bsölëꞌë nedaꞌ Cristo, clëg
quië uquilaꞌ bunách nis, san quië gunaꞌ lban qui didzaꞌ dxiꞌa. Ruꞌa didzaꞌ, san
clëg lu yöl‑laꞌ rac szxöni queëczaꞌ, cui ucachaꞌa yöl‑laꞌ huac qui le benëꞌ Cristo
lëꞌi yag cruz.

Cristo napczëꞌ yöl‑laꞌ huac len yöl‑laꞌ rejniꞌi queëꞌDios
18Nup nacgac chul nit taqui caꞌz nac lban runruꞌ queëꞌ Jesús, ca naꞌ gutiëꞌ

lëꞌi yag cruz, san rëꞌu naꞌ nularuꞌ, ráquibeꞌiruꞌ dzag lei yöl‑laꞌ huac queëꞌ Dios
uslá rëꞌu. 19Cni nac, le nayúj lu guich laꞌy, rna:
Gunaꞌ ga huöac daduz yöl‑laꞌ rac szxöni
Quegac nup tac szxöni.
Tslaꞌl ucaꞌnaꞌ yöl‑laꞌ rejniꞌi
Quegac nup taꞌyejniꞌi szxöni.

20 ¿Bizxa caz uziꞌtsëꞌ xbey bönniꞌ réjniꞌnëꞌ szxöni? ¿Bizxa caz uziꞌtsëꞌ xbey
bönniꞌ nazëdtsquëꞌ? ¿Bizxa caz uziꞌtsëꞌ xbey bönniꞌ nabéꞌitsquinëꞌ ruꞌë didzaꞌ?
Dios chbenëꞌ ga böac caꞌz yöl‑laꞌ rejniꞌi quegac bunách yödzlyú ni. 21Dios, lu
yöl‑laꞌ rejniꞌi queëꞌ, cutu bëꞌë latj lunbëꞌ Lëꞌ bunách yödzlyú ni niꞌa qui yöl‑laꞌ

rac szxöni quequëꞌ. Dios bdzag ladxëꞌë buslë ́ꞌ nup taꞌyejlëꞌ Lëꞌ niꞌa qui lban
naꞌ runruꞌ, zal‑laꞌ taqui bunách caꞌz nac.

22 Tëꞌnnëꞌ bönniꞌ judío laꞌléꞌinëꞌ yöl‑laꞌ huac nacgac bëꞌ, atiꞌ bönniꞌ gzaꞌa
taꞌguiljëꞌ yöl‑laꞌ rejniꞌi. 23Rëꞌuni runruꞌ lban queëꞌ Cristo, ca naꞌ gutiëꞌ lëꞌi yag
cruz. Le nactë, lban runruꞌ ca gutiëꞌ Cristo, run ga taꞌchixi taꞌnigui bunách
judío, atiꞌ yezicaꞌ bunách taqui caꞌz nac. 24 Nup naꞌ bulidzëꞌ lequëꞌ Dios,
zal‑laꞌ nacquëꞌ bönniꞌ judío o bönniꞌ gzaꞌa, táquibeꞌinëꞌ napczëꞌ Cristo yöl‑laꞌ
huac queëꞌ Dios len yöl‑laꞌ rejniꞌi queëꞌ Dios. 25 Taqui bunách yödzlyú ni le
benëꞌDios nac bëꞌ cunözi naquëꞌ, san lë naꞌ benëꞌ napr yöl‑laꞌ rejniꞌi ca yöl‑laꞌ
rejniꞌi quegac bunách. Taqui le benëꞌDios nac bëꞌnacuídiꞌnëꞌ, san lë naꞌbenëꞌ
napr yöl‑laꞌ huac ca yöl‑laꞌ huac quegac bunách. 26 Naꞌa, böchiꞌ lzaꞌadauꞌ,
gul‑tsajnéy ca gucliꞌ catiꞌbulidzëꞌ lbiꞌiliꞌDios. Cutubítsaꞌquëꞌ ladjliꞌ zianbönniꞌ
taꞌyéjniꞌnëꞌ lu yöl‑laꞌ bunáchz quequëꞌ, len cutu bítsaꞌquëꞌ ladjliꞌ zian bönniꞌ
uná bëꞌ, len clëg zian bönniꞌ nacquëꞌ blau. 27Yuguꞌ bönniꞌ naꞌ gröëꞌDios, taqui
bunách yödzlyú ni cunözi nacquëꞌ. Cni benëꞌ Dios quië gunëꞌ ga lutuíꞌi nup
taꞌyejniꞌi. Lëzcaꞌ cni gröëꞌDios nup nacuídiꞌgac yödzlyúni quië gunëꞌ ga lutuíꞌi
nup nalgac. 28Lëzcaꞌ cni, nup naꞌ gröëꞌ Dios, taqui bunách yödzlyú ni nacquëꞌ
caꞌz len cutu bi nacquëꞌ, len nacuídiꞌquëꞌ. Cni benëꞌDios quië gunëꞌ ga lugáꞌn
caꞌz lë naꞌ tun zxön bunách yödzlyú ni. 29 Qui lë ni naꞌ, nutu nu gac gun ba
zxön cuini lahuëꞌ Dios. 30Dioscz benëꞌ ga nacruꞌ tuz len Jesucristo, len benëꞌ
ga napruꞌ yöl‑laꞌ rejniꞌi queëꞌ Cristo. Le naquëꞌ tuz len rëꞌu Cristo, nuhuöacruꞌ
tsahuiꞌ, len náquiruꞌ quizi queëꞌDios, len nularuꞌ. 31Nac ca naꞌ nayúj lu guich
laꞌy, rna: “Chquiꞌ zoa nu bi rëꞌni gun zxön, ral‑laꞌ gun zxön Xanruꞌ.”

2
Lban runruꞌ queëꞌ Cristo, ca gdëꞌë lëꞌi yag cruz

1Cni guc, böchiꞌ lzaꞌadauꞌ, catiꞌbdxinaꞌqueëliꞌ. Benaꞌ lban lauliꞌqui xtidzëꞌë
Dios, clëg len yöl‑laꞌ rejniꞌi quiaꞌ, len cutubëꞌadidzaꞌ lu yöl‑laꞌ rac szxöniquiaꞌ.
2Catiꞌ niꞌ gzóalenaꞌ lbiꞌiliꞌ, bëꞌ ladxaꞌa cuguꞌa didzaꞌ qui le yubl, san tuz ca nac
queëꞌ Jesucristo bëꞌa didzaꞌ, ca naꞌ gdëꞌë lëꞌi yag cruz. 3 Gzóalenaꞌ lbiꞌiliꞌ lu
yöl‑laꞌ rcuidiꞌ quiaꞌ, atiꞌ lu yöl‑laꞌ radxi quiaꞌ gzxiztscaꞌ. 4Bë ́ꞌlenaꞌ lbiꞌiliꞌ didzaꞌ
len benaꞌ lban qui xtidzëꞌë Dios, clëg ca tuiꞌ didzaꞌ bunách lu yöl‑laꞌ rac szxöni
quegacz, sangzóalenëꞌnedaꞌDiosBöꞌLaꞌy, atiꞌgzoalennedaꞌyöl‑laꞌhuacqueëꞌ
Dios, le guc bëꞌ nac gdutë li didzaꞌ bëꞌa. 5Cni benaꞌ quië gac tséjlëꞌliꞌDios, clëg
le byö́niliꞌ yöl‑laꞌ rac szxöni quegac bunách, san le bléꞌiliꞌ yöl‑laꞌ huac queëczëꞌ
Dios.

Dios Böꞌ Laꞌy runëꞌ ga núnbëꞌruꞌ‑nëꞌDios
6Ruiꞌtuꞌ didzaꞌ lu yöl‑laꞌ rac szxöni laugac nup chnacr gdu ca taꞌyejlëꞌ Dios.

Yöl‑laꞌ rac szxönini cutunac ca le napgac bunách yödzlyúni, len cutunac ca le
napquëꞌ bönniꞌ taꞌná bëꞌë dza ni zoaruꞌ naꞌa, nup naꞌ taꞌnítcz. 7Ruiꞌtuꞌ didzaꞌ
quiyöl‑laꞌ rac szxöninagachiꞌ, lënaꞌ runödzjëꞌDios, lebgachiꞌyöl‑laꞌ rac szxöni
naꞌ buzóëꞌ Dios dza niꞌtë quië uziꞌruꞌ xbey. 8 Cutu glunbëꞌë yöl‑laꞌ rac szxöni
naꞌ bönniꞌ taꞌná bëꞌë dza ni zoaruꞌ naꞌa. Laꞌnaruꞌ glunbëꞌë lei, cutu ludë́ꞌë lëꞌi
yag cruz Xanruꞌ náctërëꞌ blau. 9Nac ca naꞌ nayúj lu guich laꞌy, rna:
Chnupë́ꞌë Dios le luzíꞌ xbey nup nadxiꞌigac Lëꞌ,
Yuguꞌ le nutu nu bleꞌi, len cutu byöni,
Len cutu gulazáꞌ ládxiꞌgac bunách ca nac qui.
10 Naꞌa, Dios nuzéjniꞌnëꞌ rëꞌu yuguꞌ lë ni lu nëꞌë Dios Böꞌ Laꞌy, le ruyuczëꞌ
yúguꞌtë Dios Böꞌ Laꞌy, lencaꞌ le yuꞌu icj ládxiꞌdauꞌhuëꞌ Dioscz.

11 ¿Naruꞌ gac gnöznëꞌ bönniꞌ le yuꞌu icj ládxiꞌdauꞌhuëꞌ yetúëꞌ bönniꞌ? Tuz böꞌ
nacczëꞌ bönniꞌ naꞌ nözi lë naꞌ. Lëzcaꞌ cni, nutu nu nözi le yuꞌu icj ládxiꞌdauꞌhuëꞌ

Dios. Tuzëꞌ Dios Böꞌ Laꞌy nöznëꞌ lë ni. 12Rëꞌu ni, cutu nazíꞌ lu naꞌruꞌ böꞌ rdaz
yödzlyú ni, san nazíꞌ lu naꞌruꞌ Dios Böꞌ Laꞌy, Nu naꞌ ruchiziëꞌ rëꞌu Dios quië
gac gúnbëꞌruꞌ yuguꞌ le buzáꞌ ladxëꞌë queëruꞌDios. 13Yuguꞌ lë naꞌ buzáꞌ ladxëꞌë
queëruꞌ Dios ruiꞌruꞌ didzaꞌ qui, clëg len didzaꞌ tuꞌsëdi rëꞌu bunách len yöl‑laꞌ
rac szxöni quegac, san len yuguꞌ didzaꞌ rusëdnëꞌ rëꞌu Dios Böꞌ Laꞌy. Cni nac,
rzéjniꞌruꞌ bunách zóalenëꞌ lequëꞌ Dios Böꞌ Laꞌy ca nac le rusëdnëꞌ rëꞌu Dios Böꞌ
Laꞌy.

14Cutu rziꞌ lu nëꞌë le rusëdnëꞌ rëꞌuDios BöꞌLaꞌy bönniꞌ cuzóalenëꞌ lëꞌDios Böꞌ
Laꞌy, le ráquinëꞌ caꞌz nac. Cutu gac tséjniꞌnëꞌ lë ni bönniꞌ naꞌ, le gac gáquibeꞌinëꞌ
le zacaꞌ lë ni tuzëꞌ bönniꞌ zóalenëꞌ lëꞌ Dios Böꞌ Laꞌy. 15Gac gáquibeꞌinëꞌ le zacaꞌ
yúguꞌtë, bönniꞌ zóalenëꞌ lëꞌ Dios Böꞌ Laꞌy, san nutu nu gac gáquibeꞌi le zácaꞌczëꞌ
bönniꞌ naꞌ. 16Nayúj lu guich laꞌy, rna:
¿Nuzxa caz nözi le rzaꞌ ladxëꞌë Xanruꞌ?
¿Nuzxa caz gac uzejniꞌi Lëꞌ?
San yuꞌu icj ládxiꞌdauꞌruꞌ rëꞌu le rzaꞌ ladxëꞌë Cristo.

3
Nacruꞌ huen dxin tsazxö ́n len Dios

1 Qui lë ni naꞌ, böchiꞌ lzaꞌadauꞌ, cutu guc güíꞌlenaꞌ lbiꞌiliꞌ didzaꞌ ca
ruíꞌlenaꞌ‑nëꞌ didzaꞌ bönniꞌ zóalenëꞌ lëꞌ Dios Böꞌ Laꞌy, san bë ́ꞌlenaꞌ lbiꞌiliꞌ didzaꞌ
ca ruíꞌlenaꞌ nu nac bunáchz didzaꞌ, cuzóalenëꞌ nu naꞌ Dios Böꞌ Laꞌy. Nacliꞌ ca
biꞌi huëꞌn, cunacliꞌ tsutsu ca réjlëꞌliꞌ Cristo. 2Busëddaꞌ lbiꞌiliꞌ le cunác baníg, lë
naꞌ guc ca nidxiꞌ güiꞌliꞌ. Cutu busëddaꞌ lbiꞌiliꞌ le nac baníg ca bëlaꞌ gáguliꞌ. Cutu
guc tséjniꞌliꞌ le nac ca bëlaꞌ gáguliꞌ, len cutu racliꞌ naꞌa. 3Cni nac, le nacliꞌ ca nu
nac bunáchz ga rdxintë naꞌa dza. Tsal ni ruzxéꞌiliꞌ lzaꞌliꞌ len rdil‑l dídzaꞌliꞌ len
r‑rujliꞌ chopl, nacliꞌ ca nunac bunáchz, len runliꞌ tuz ca tunbunách yödzlyúni.
4Catiꞌ zoalen lbiꞌiliꞌ nu rna daꞌ Pablo nu naꞌ, len yetú nu rna daꞌApolos, nacliꞌ
ca nu nac bunáchz.

5 ¿Nuzxa caz nacaꞌ nedaꞌ, Pablo? ¿Nuzxa caz naꞌ Apolos? Nactuꞌ huen dxin
queëꞌ Dios, atiꞌ niꞌa qui le bentuꞌ gyéjlëꞌliꞌ Cristo. Tu tutuꞌ runtuꞌ dxin naꞌ
bennëꞌ qui queëtuꞌ Xanruꞌ. 6Dxin bentuꞌ lu icj ládxiꞌdauꞌliꞌ nac ca dxin run nu
raz ruzóa. Nedaꞌ guzaꞌ xseydauꞌ, atiꞌ Apolos gluꞌë nis, san Dios benëꞌ ga blen
len gzxön xseydauꞌ naꞌ nadúz icj ládxiꞌdauꞌliꞌ. 7 Cni nac, latiꞌz zaquëꞌ bönniꞌ
guz, len latiꞌz caꞌ bönniꞌ rguꞌë nis, san záquiꞌtsquinëꞌ Dios Nu run ga rlen len
rzxön xseydauꞌ naꞌ. 8 Tuz ca nacquëꞌ bönniꞌ razëꞌ len bönniꞌ rguꞌë nis. Dios
ubiꞌë qui queëquëꞌ tsca nac dxin tunëꞌ. 9Nactuꞌ huen dxin tsazxö́n len Dios,
atiꞌ lbiꞌiliꞌ nacliꞌ ca laꞌ yël queëꞌ Dios ga runtuꞌ dxin.
Lëzcaꞌ cni nacliꞌ ca tu yuꞌu runëꞌ Dios. 10Ca nac le buzáꞌ ladxëꞌë quiaꞌ Dios,

nacaꞌ ca huen zöꞌö blau. Nedaꞌ gluꞌa xlibi zöꞌö, atiꞌ nu yubl rchis zöꞌö naꞌ. Tu
turuꞌ ral‑laꞌ uyuruꞌ ca rchisruꞌ zöꞌö lahui xlibi zöꞌö naꞌ. 11 Dios chgluꞌë xlibi
zöꞌö le nac Lëczëꞌ Jesucristo, atiꞌ nutu nu gac cuꞌu yetú xlibi zöꞌö. 12 Dxin
runruꞌ queëꞌ Cristo nac ca rchisruꞌ zöꞌö lahui xlibi zöꞌö naꞌ. Lahui xlibi
zöꞌö naꞌ gac nu gun dxin rchis zöꞌö le nac ca le náquini oro, o plata, o guiöj
záquiꞌtsquigac, o gac nu gun dxin le nac ca rchis zöꞌö le náquini yag, o guizx,
o guixiꞌ caꞌz. 13 Gac bëꞌ ca nac dxin nungac tu tu bunách. Catiꞌ gdxin dza
gchuguëꞌ quegac bunách Dios, glaꞌ lahui dxin nunruꞌ, le töd lu guiꞌ dxin naꞌ,
atiꞌguiꞌnaꞌ siꞌbëꞌdxinnungac tu tubunách. 14Chquiꞌurújdxiꞌa luguiꞌnaꞌdxin
nunëꞌ bönniꞌ le nac ca tu zöꞌö bchisëꞌ, Dios ubiꞌë queëꞌ ca rajlö́z dxin nunëꞌ.
15 Chquiꞌ tsegui dxin nunëꞌ bönniꞌ le nac ca tu zöꞌö bchisëꞌ, unitiëꞌ le rëꞌnnëꞌ
ubiꞌë queëꞌ Dios, san ulaczëꞌ lëꞌ, gac queëꞌ ca rac qui nu rulá tu lu guiꞌ.

16 ¿Naruꞌ cu nö ́ziliꞌ nacczliꞌ gdauꞌ queëꞌDios, atiꞌ zoëꞌ icj ládxiꞌdauꞌliꞌDios Böꞌ
Laꞌy? 17Chquiꞌnuusnít gdauꞌqueëꞌDios, Dios usnitiëꞌnunaꞌ, le nac laꞌy gdauꞌ
queëꞌ Dios, atiꞌ lbiꞌiczliꞌ nacliꞌ gdauꞌ naꞌ.

18Cutu siꞌ yeꞌi cuinliꞌ. Chquiꞌ raqui nu nutsaꞌ ladjliꞌ rac szxöni ca tac szxöni
bunách yödzlyú ni, ral‑laꞌ huöac nu naꞌ ca bönniꞌ cunözi, quië gataꞌ qui yöl‑laꞌ
rac szxöni le nac gdu. 19Bönniꞌ napzëꞌ yöl‑laꞌ rac szxöni qui yödzlyú ni naquëꞌ
cunözi lahuëꞌ Dios. Nayúj lu guich laꞌy, rna: “Dios runëꞌ ga laꞌchixi laꞌnigui
nup tac szxöni, rugunëꞌ dxin yöl‑laꞌ rac szxöni quegac.” 20 Lëzcaꞌ cni rna:
“Xanruꞌnöznëꞌdaduznac le taꞌbequi icjgacbunách tac szxöni.” 21Qui lëninaꞌ,
cutu ral‑laꞌ gunliꞌ zxön le gac gunëꞌ bönniꞌ. Naqui queëliꞌ yúguꞌtë. 22Náquigac
queëliꞌPablo, lenApolos, lenCefas, lenyödzlyúni, lenyöl‑laꞌnaꞌbán, lenyöl‑laꞌ
gut, len dza ni zoaruꞌ naꞌa, len dza ziꞌa zaꞌ. Yúguꞌtë naqui queëliꞌ, 23 atiꞌ lbiꞌiliꞌ
náquiliꞌ queëꞌ Cristo, atiꞌ Cristo náquinëꞌ queëꞌ Dios.

4
Dxin tunëꞌ bönniꞌ gbaz nasölëꞌë Cristo

1Qui lë ni naꞌ, ral‑laꞌ gáquiliꞌ nactuꞌ netuꞌ huen dxin queëꞌ Cristo, len dë lu
naꞌtuꞌ le nagachiꞌ queëꞌ Dios. 2 Yuguꞌ bönniꞌ, Dios nudödëꞌ lu naꞌquëꞌ lugunëꞌ
dxin le naqui queëꞌ, run bayúdx lunëꞌ gdu dxiꞌa le tunëꞌ. 3Cutu bi ruiꞌ ladxaꞌa
chquiꞌ cuequi xbeyliꞌ nedaꞌ, o chquiꞌ laꞌbequi xbey nedaꞌ bunách yödzlyú ni.
Cutu caꞌ rbequi xbey cuinaꞌ. 4 Cutu ruxö ́s nedaꞌ ládxiꞌdauꞌhuaꞌ. Lë ni cutu
nac bëꞌ cunabagaꞌa zxguiaꞌ. Xanruꞌ naquëꞌ Nu rbequi xbey nedaꞌ. 5 Qui lë
ni naꞌ, nutu nu ral‑laꞌ cuequi xbeyliꞌ ziꞌal ca gdxin dza qui. Gul‑cö ́z dza niꞌ
huödëꞌ Xanruꞌ, atiꞌ Lëꞌ ubijëꞌ ga lnaꞌ le nagachiꞌ ga chul, len uluꞌë lahui le yuꞌu
icj ládxiꞌdauꞌgac bunách. Niꞌr Dios ubiꞌë qui queëgac bunách le gun ba laꞌn
lequëꞌ ca ral‑laꞌ gunëꞌ.

6Naꞌa, böchiꞌ lzaꞌadauꞌ, ca nac lë ni, bëꞌa didzaꞌ qui le runtuꞌ netuꞌ, Apolos
len nedaꞌ. Huac usëdliꞌ ca runtuꞌ netuꞌ quië gunliꞌ le nayújz lu guich laꞌy,
cutu gunliꞌ zxön tu bönniꞌ len cutu uzoaliꞌ tslaꞌl yetúëꞌ. 7 ¿Nuzxa caz ben ga
nacuꞌ liꞌ blau? ¿Bizxa caz bdél‑liꞌnuꞌ liꞌ le cutu bennëꞌ quiuꞌ Dios? Chquiꞌ Lëꞌ
bennzëꞌ quiuꞌ lë naꞌ dë lu naꞌu, ¿bizx quië run ba zxön cuinuꞌ, ráquinuꞌ racz
quiuꞌ bdél‑liꞌnuꞌ lë naꞌ?

8 ¿Naruꞌ ráquitsaliꞌ nadél‑liꞌtërliꞌ? ¿Naruꞌ ráquitsaliꞌ rléꞌiliꞌ yöl‑laꞌ tsahuiꞌ
queëliꞌ? ¿Naruꞌ ráquitsaliꞌ rna bëꞌliꞌ, zal‑laꞌ cutu rna bëꞌtuꞌ netuꞌ? Niꞌa queëꞌ
Xanruꞌ Dios rëꞌndaꞌ gna bëꞌliꞌ quië gac gna bë́ꞌlentuꞌ lbiꞌiliꞌ tsazxö́n. 9 Runi
nedaꞌnac queëtuꞌ, bönniꞌ gbaz queëꞌDios, ca nuzóëꞌnetuꞌ zeajtuꞌ xbanti ca naꞌ
rac quequëꞌ bönniꞌ chnarugu quequëꞌ latiëꞌ lahuiꞌ laugac bunách. Nactuꞌ ca tu
le tuꞌyutsca bunách yödzlyú ni, lencaꞌ ca tu le tuꞌyutsquëꞌ gbaz laꞌy queëꞌDios.
10Le rë ́ꞌnituꞌ guntuꞌ xchinëꞌ Cristo, ruiꞌtuꞌ bunách latj taqui nactuꞌ cunözi, san
lbiꞌiliꞌ ráquiliꞌ racliꞌ szxöni le nacliꞌ queëꞌ Cristo. Lbiꞌiliꞌ ráquiliꞌ chnal‑liꞌ, san
taqui bunách nacuídiꞌtuꞌ netuꞌ. Tuꞌzóa netuꞌ tslaꞌl bunách, san tun lbiꞌiliꞌ ba
laꞌn. 11 Ga rdxintë naꞌa dza, rduntuꞌ len rbidxtuꞌ nis. Cutu dë lariꞌ gácutuꞌ.
Tun netuꞌ ziꞌ bunách len cutu zoa lidxtuꞌ. 12 Rusacaꞌ ziꞌ cuintuꞌ, laꞌ netuꞌz
runtuꞌ dxin. Tuꞌlídz netuꞌ ziꞌ bunách, san netuꞌ rnabtuꞌ le gaclen lequëꞌ. Taꞌbía
ládxiꞌgac netuꞌ bunách, san ruaꞌ rlentuꞌ lei. 13Taꞌnë́ꞌ queëtuꞌ, san lu yöl‑laꞌnöxj
ladxiꞌ ruíꞌlentuꞌ lequëꞌ didzaꞌ. Ga rdxintë naꞌa dza nactuꞌ ca bëb qui yödzlyú
ni len ca tu le taꞌrúꞌn niꞌl yúguꞌtë bunách.

14 Ruzujaꞌ queëliꞌ cni lu guich, clëg le rëꞌndaꞌ gunaꞌ ga utuiꞌliꞌ, san rëꞌndaꞌ
uzéjniꞌdaꞌ lbiꞌiliꞌ, runaꞌ ca runëꞌ bönniꞌ ruzéjniꞌnëꞌ yuguꞌ zxiꞌnczëꞌ nadxiꞌinëꞌ
lecbiꞌ. 15 Zal‑laꞌ gac laꞌcuaꞌlen lbiꞌiliꞌ zian gayuꞌë bönniꞌ lusëdnëꞌ lbiꞌiliꞌ ca nac
queëꞌ Cristo, tuz nu zoa nac ca xuzliꞌ, nu naꞌ ben ga náquiliꞌ queëꞌ Cristo. Lu

yöl‑laꞌnaꞌbán cub napliꞌ le dzagliꞌ Cristo, nédaꞌczaꞌnacaꞌ ca xuzliꞌ le busyöndaꞌ
lbiꞌiliꞌ didzaꞌ dxiꞌa. 16Qui lë ni naꞌ, rátaꞌyuaꞌ lauliꞌ güiꞌ ládxiꞌliꞌ gunliꞌ ca runaꞌ
nedaꞌ.

17Qui lë ni naꞌ caꞌ rsölaꞌa‑biꞌ queëliꞌ biꞌi Timoteo. Le réjlëꞌbiꞌ Xanruꞌ nacbiꞌ
ca zxiꞌnczaꞌ, nacbiꞌ gdu ladxiꞌ, atiꞌ nadxiꞌidaꞌ‑biꞌ. Gunbiꞌ Timoteo ga tsajneyliꞌ
yuguꞌ zxba rusëddaꞌ le náquidaꞌ queëꞌ Cristo, yuguꞌ le rusëddaꞌ yúguꞌtë latj
laugac yúguꞌtë cöꞌ bunách queëꞌ Cristo. 18 Laꞌliꞌ run ba zxön cuinliꞌ le ráquiliꞌ
cutur udxinaꞌ ga zoaliꞌ. 19 Naꞌa, laꞌ udxinteaꞌ ga zoaliꞌ chquiꞌ gunnëꞌ nedaꞌ
latj Xanruꞌ. Niꞌr gáquibeꞌidaꞌ, clëg didzaꞌz tuꞌë bönniꞌ tun ba zxön cuinquëꞌ,
san gáquibeꞌidaꞌ chquiꞌ zoalen lequëꞌ yöl‑laꞌ huac queëꞌ Dios. 20 Chquiꞌ nazíꞌ
lu naꞌliꞌ rna béꞌinëꞌ lbiꞌiliꞌ Dios, cutu nac bëꞌ nac cni le rnazliꞌ caꞌ. Nac bëꞌ nac
cni chquiꞌ zoalen lbiꞌiliꞌyöl‑laꞌhuacqueëꞌDios. 21¿Bizxal rë ́ꞌniliꞌ? ¿Naruꞌ rë ́ꞌniliꞌ
udxinaꞌ ga zoaliꞌ len gbaꞌy, gut quinaꞌ lbiꞌiliꞌ, o len yöl‑laꞌ nadxíꞌi len lu yöl‑laꞌ
nöxj ladxiꞌ?

5
Pablo rbequi xbeynëꞌ bönniꞌ runëꞌ le cunác

1Rzë didzaꞌ zóalenëꞌ lbiꞌiliꞌ bönniꞌ runëꞌ le cunác, zóalenëꞌ ngul queëꞌ xuzëꞌ.
Le cunác cni cutu caꞌ tun bunách cunúnbëꞌgac Dios. 2 Lbiꞌiliꞌ run ba zxön
cuinliꞌ, san ral‑laꞌ huíꞌniliꞌ len ubiajliꞌ ga zoaliꞌ nu naꞌ run dul‑laꞌ naꞌ. 3Zal‑laꞌ
cutu zóalenaꞌ lbiꞌiliꞌ lu gdu ca nayáꞌ nabanaꞌ, le nactë zóalenaꞌ lbiꞌiliꞌ lu böꞌ
nacczaꞌ. Ca chzóalenczaꞌ lbiꞌiliꞌ chglequi xbeydaꞌ nu naꞌ run dul‑laꞌ naꞌ. 4Catiꞌ
udubliꞌ queëꞌ Xanruꞌ Jesucristo gunaꞌ lbiꞌiliꞌ tsazxö́n lu böꞌ nacczaꞌ. Niꞌr, len
yöl‑laꞌ huac queëꞌ Xanruꞌ Jesús 5 gul‑dödëꞌ bönniꞌ naꞌ lu naꞌ Satanás tuꞌ xöhuiꞌ
quië nit gdu ca nayáꞌ nabanëꞌ, san ulá böꞌ nacczëꞌ dza niꞌ huödëꞌ Xanruꞌ.

6Cutu nac dxiꞌa gun ba zxön cuinliꞌ ca nac le runliꞌ. ¿Naruꞌ cu nö́ziliꞌ didzaꞌ
naꞌ rna: “Xnë ́ꞌidauꞌz yöt xtil gun ga gyazx gdutë cua nazíꞌ lei.”? 7Naꞌa, gul‑cúa
ga zoaliꞌ dul‑laꞌ naꞌ le nac ca tu xnëꞌi gul, quië gacliꞌ dxiꞌa. Niꞌr gacliꞌ ca tu
cua cub cunazíꞌ xnëꞌi, ca naꞌ le nactë chnacliꞌ. Nac queëruꞌ ca chzoaruꞌ Lni
Pascua catiꞌ tahuëꞌ yöt xtil cunazíꞌ xnëꞌi, len chguludöddëꞌ‑baꞌ uláz queëruꞌ
böꞌcuꞌ zxilaꞌ qui Lni Pascua naꞌ, böꞌcuꞌ zxilaꞌ naꞌ naquëꞌ Lëczëꞌ Cristo. 8 Qui
lë ni naꞌ ral‑laꞌ gunruꞌ lni naꞌ, clëg zoalen rëꞌu xnëꞌi gul naꞌ ruluíꞌ le cunác len
le cuzacaꞌ, san ral‑laꞌ ugunruꞌ dxin yöt xtil naꞌ cunazíꞌ xnëꞌi, yöt xtil naꞌ ruluíꞌ
le nac gdu dxiꞌa len le nac gdutë li.

9 Catiꞌ buzujaꞌ queëliꞌ lu guich ziꞌal, gudxczaꞌ lbiꞌiliꞌ cutu gunliꞌ tsazxö́n
bönniꞌ tunëꞌ le cunác. 10 Gudxaꞌ lbiꞌiliꞌ cni, clëg quië ucuitliꞌ tsaz ga nacuáꞌ
bunách yödzlyú ni, tun le cunác, len ga nacuáꞌ bunách taꞌzë́ ládxiꞌgac le dë qui
lzaꞌgac, len ga nacuáꞌ gban, len bunách taꞌyíj ládxiꞌgac bdauꞌ guiöj bdauꞌ yag.
Quië gunliꞌ cni gun bayúdx grujliꞌ yödzlyúni. 11Le rëꞌni gna didzaꞌnaꞌ buzujaꞌ
queëliꞌ lu guich, nac cui gunliꞌ tsazxö́n bönniꞌ rnëꞌ náquinëꞌ queëꞌ Cristo, san
runëꞌ le cunác, o rzë ladxëꞌë le dë qui lzëꞌë, o rej ladxëꞌë bdauꞌ guiöj bdauꞌ
yag, o rnë xöhuëꞌë, o rzúdxinëꞌ, o rbanëꞌ. Cutu caꞌ gágulenliꞌ tsazxö́n bönniꞌ
cni. 12-13 Cutu naqui quiaꞌ nedaꞌ cuequi xbeydaꞌ nup cunababgac rëꞌu. Dios
cuequi xbeynëꞌ lequëꞌ. Lbiꞌiczliꞌ ral‑laꞌ cuequi xbeyliꞌ nup nababgac lbiꞌiliꞌ.
Qui lë ni naꞌ, gul‑cúëꞌ ga zoaliꞌ bönniꞌ xöhuiꞌ naꞌ.

6
Cutu ral‑laꞌ gchëꞌruꞌ böchiꞌ lzaꞌruꞌ laugac bunách yúlahuiꞌ

1 Catiꞌ rdil‑l dídzaꞌliꞌ tuliꞌ len yetuliꞌ, ¿nacxcz rurúguiliꞌ tseajliꞌ yúlahuiꞌ ga
laꞌbequi xbey lbiꞌiliꞌnupcutaꞌyejlëꞌCristo? Dxiꞌar tseajliꞌ laugacbunáchqueëꞌ
Cristo quië laꞌbequi xbey lbiꞌiliꞌ. 2¿Naruꞌ cunö́ziliꞌ ral‑laꞌ laꞌbequi xbey yúguꞌtë

bunách yödzlyú nup náquigac queëꞌ Cristo? Chquiꞌ lbiꞌiczliꞌ cuequi xbeyliꞌ
bunách yödzlyú, ¿naruꞌ cu napliꞌ yöl‑laꞌ rejniꞌi cuequi xbeyliꞌ didzaꞌ bizxj cni?
3¿Naruꞌ cunö́ziliꞌ ral‑laꞌ cuequixbeyruꞌyuguꞌgbaz laꞌy? Runtërbayúdx cuequi
xbeyruꞌ le tac yödzlyú ga ni zoaruꞌ naꞌa. 4Naꞌa, chquiꞌ rac tu le run bayúdx nu
cuequi xbey, lë naꞌ rac yödzlyú ni, ¿bizx quië rucuaꞌliꞌ nup laꞌbequi xbey lei,
nup naꞌ cutu bi dë lu naꞌgac ladjgac bunách queëꞌ Cristo? 5 Rniaꞌ cni quië
gunaꞌ ga utuiꞌliꞌ. ¿Naruꞌ cu zoalen lbiꞌiliꞌ nu rac latiꞌ nu gac cuequi xbey le
rac quequëꞌ böchiꞌ lzaꞌliꞌ? 6 ¿Nacxcz gac bönniꞌ rejlëꞌë Cristo gchëꞌë böchiꞌ lzëꞌë
yúlahuiꞌ ga laꞌbequi xbey lequëꞌ bunách cutaꞌyejlëꞌ?

7Le nactë rchixi rníguiliꞌ le rdil‑l dídzaꞌliꞌ. ¿Bizx quië cutu guaꞌ glenliꞌnu ruaꞌ
döꞌ queëliꞌ? ¿Bizx quië cutu guaꞌ glenliꞌ nu rucáchiꞌlan le dë queëliꞌ? 8 Lbiꞌiliꞌ
ruaꞌliꞌ döꞌ len rucachiꞌ lanliꞌ, atiꞌ runliꞌ cni quequëꞌ böchiꞌ lzaꞌliꞌ taꞌyejlëꞌë
Cristo.

9-10 ¿Naruꞌ cu nö́ziliꞌ cutu laꞌyáz ga rna bëꞌë Dios bunách cunacgac tsahuiꞌ?
Cutu siꞌ yeꞌi cuinliꞌ.
Cutu caꞌ tsaz ga rna bëꞌë Dios nitú nu run le cunác.
Nitú nu rej ladxiꞌ bdauꞌ guiöj bdauꞌ yag,
Len nitú nu rguitsj zxba qui yöl‑laꞌ nutság naꞌ,
Len nutu nu bönniꞌ run cuinëꞌ ca ngul,
Len nutu nu bönniꞌ zóalenëꞌ laꞌ lzëꞌi bö́nniꞌzëꞌ,
Len nitú gban,
Len nitú nu ruhuidiꞌ,
Len nitú nu rzudxi,
Len nitú nu rnë xöhuiꞌ,
Len nitú nu rucáchiꞌlan.
Cutu caꞌ tsaz ga rna bëꞌë Dios nu run cni.
11Cni gucliꞌ laꞌliꞌ lbiꞌiliꞌ, san naꞌa chnuhuöacliꞌ dxiꞌa ca nac dul‑laꞌ gbágaꞌliꞌ, len
chnáquiliꞌ quizi queëꞌ Dios, len chnuhuöacliꞌ tsahuiꞌ niꞌa qui le benëꞌ Xanruꞌ
Jesús. Böꞌ Laꞌy queëꞌ Dios runëꞌ ga rac cni.

Naqui quizi queëꞌDios gdu ca nayáꞌ nabinruꞌ
12Taꞌná bunách: “Yúguꞌtë dë latj gunruꞌ.” Zal‑laꞌ nactë didzaꞌ ni, cutu ral‑laꞌ

gunruꞌ yúguꞌtë. Zal‑laꞌ dë latj gunaꞌ yúguꞌtë, cutu guꞌa latj bi gna beꞌi nedaꞌ.
13Taꞌná caꞌ bunách: “Laꞌ huagu nacz le tsaz lëꞌruꞌ, atiꞌ lëꞌruꞌ nacz ga tsudzu laꞌ
huagu.” Nactë didzaꞌ ni, san gdxin dza usnitiëꞌ Dios laꞌ huagu lencaꞌ lëꞌruꞌ.
Dios benëꞌ gdu ca nayáꞌ nabinruꞌ, clëg quië ugunruꞌ lei dxin gunruꞌ le cunác.
Nac quië uziꞌë xbey Xanruꞌ, atiꞌ Xanruꞌ naquëꞌ quië uzíꞌ xbëꞌ gdu ca nayáꞌ
nabinruꞌ. 14 Dios buspanëꞌ Xanruꞌ lu yöl‑laꞌ gut. Lëzcaꞌ cni, len yöl‑laꞌ huac
queëꞌ uspanëꞌ rëꞌu.

15 ¿Naruꞌ cu nö ́ziliꞌ, lu gdu ca nayáꞌ nabinliꞌ nacliꞌ tuz len le nacczëꞌ Cristo?
¿Nacxcz gac cúaliꞌ tu le daꞌCristo len gunliꞌ ga taꞌngul udádzag? Cutu caꞌ ral‑laꞌ
gunliꞌ cni. 16 ¿Naruꞌ cu nö́ziliꞌ chquiꞌ zóalenëꞌ ngul udá dzag bönniꞌ, naquëꞌ tuz
len lënu? Ca nac lë ni nayúj lu guich laꞌy, rna: “Lacquëꞌ ca tuz bunách gropëꞌ.”
17Naꞌa, nu bönniꞌ naquëꞌ tuz len Xanruꞌ, naquëꞌ tuz len Lëꞌ lu böꞌ nacczëꞌ.

18Qui lë ni naꞌ, cutu caꞌ gunliꞌ le cunác. Bítiꞌtëz dul‑laꞌ yubl runëꞌ bönniꞌ, niꞌl
lu le nacczëꞌ runëꞌ dul‑laꞌ naꞌ. Nu bönniꞌ runëꞌ le cunác, runëꞌ dul‑laꞌ le dzag
lëczëꞌ. 19 ¿Naruꞌ cu nö́ziliꞌ nac gdauꞌ queëꞌ Dios Böꞌ Laꞌy gdu ca nayáꞌ nabinliꞌ?
Dioscz nuchizëꞌ lbiꞌiliꞌ Dios Böꞌ Laꞌy naꞌ, atiꞌ Lëꞌ zoëꞌ icj ládxiꞌdauꞌliꞌ. Qui lë ni
naꞌ cutu naqui queëzliꞌ gdu ca nayáꞌ nabinliꞌ. Naꞌa, naqui queëꞌ Dios. 20Dios
guꞌuëꞌ lbiꞌiliꞌ len tu le zxön gdizxjëꞌ. Gul‑gún dxin gdu ca nayáꞌ nabinliꞌ lencaꞌ
böꞌ nacczliꞌ quië gac queëꞌ Dios yöl‑laꞌ ba, le náquigac queëꞌ Dios gdu ca nayáꞌ
nabinliꞌ lencaꞌ böꞌ nacczliꞌ.

7
Rusëdnëꞌ Pablo ca nac qui yöl‑laꞌ nutság naꞌ

1 Naꞌa, ubiꞌa didzaꞌ yuguꞌ le gnábiliꞌ nedaꞌ, le buzujliꞌ quiaꞌ lu guich. Gac
dxiꞌa queëꞌ bönniꞌ chquiꞌ cutu sóalenëꞌ‑nu ngul. 2 Le tuntsca le cunác bunách
ganiꞌ zoaliꞌ, ral‑laꞌ laꞌcuáꞌlenëꞌ‑nungul qui queëquëꞌ yúguꞌtë bönniꞌnababquëꞌ
lbiꞌiliꞌ, atiꞌ ral‑laꞌ laꞌcuáꞌlennu‑nëꞌ bönniꞌ qui queëcnu yúguꞌtë ngul. 3 Bönniꞌ
naꞌ zoanu ngul queëꞌ ral‑laꞌ gunëꞌ queënu ngul queëꞌ ca nac yöl‑laꞌ run qui
yöl‑laꞌ nutság naꞌ, len laꞌ tuz ca ral‑laꞌ gunnu ngul len bönniꞌ queënu. 4 Cutu
dë lu naꞌznu ngul gdu ca nayáꞌ nabannu, san bönniꞌ queënu dë lu nëꞌë caꞌ lei.
Lëzcaꞌ cni, cutu dë lu naꞌzëꞌ bönniꞌ gdu ca nayáꞌ nabanëꞌ, san ngul queëꞌ dë lu
naꞌnu caꞌ lei. 5 Cutu ral‑laꞌ laꞌdáꞌbaguëꞌë lzaꞌquëꞌ bönniꞌ len ngul naꞌ nutság
naꞌquëꞌ. Huac tuz chquiꞌ lunëꞌ tuz didzaꞌ cutu laꞌdzaguëꞌ tu chiꞌz quië gac
lulidzëꞌDios gdu ládxiꞌquëꞌ. Tödnaꞌ, leyúbl ral‑laꞌ sóalenëꞌ‑nungul queëꞌbönniꞌ
naꞌ, cui saquiꞌ Satanás tuꞌ xöhuiꞌ gun ga tsazquëꞌ nöz dul‑laꞌ le cutu gac laꞌná
beꞌi cuinquëꞌ.

6Lë ni rëpaꞌ lbiꞌiliꞌ nac tu le runnëꞌ lbiꞌiliꞌ latj Xanruꞌ. Cutu nac le gna bëꞌë.
7Runi nedaꞌ gacr dxiꞌa lugaꞌnëꞌ tuz yúguꞌtë bönniꞌ, ca naꞌ zoaꞌ tuzaꞌ nedaꞌ. Tu
tuëꞌ bönniꞌ rziꞌë tsca le runödzjëꞌ queëꞌ Dios gunëꞌ. Tuëꞌ rziꞌë tu le runödzjëꞌ,
atiꞌ yetúëꞌ rziꞌë yetú le runödzjëꞌ.

8Naꞌa, rëpaꞌnupnacuáꞌ tuz lencaꞌ yuguꞌngul uzë ́b, rniaꞌ: Gac dxiꞌa quequëꞌ
lugaꞌnëꞌ tuz ca naꞌ zoaꞌ tuzaꞌ nedaꞌ. 9Chquiꞌ cutu gac laꞌná beꞌi cuinquëꞌ, huac
lutság naꞌquëꞌ, le gacr dxiꞌa lutság naꞌquëꞌ len cu laꞌzë́ ládxiꞌquëꞌ le cunác.

10Rna béꞌidaꞌnup chnutságnaꞌgac, len clëgnedaꞌz runaꞌ zxba ni, san Lëczëꞌ
Xanruꞌ runëꞌ lei, atiꞌ rna: “Cutu uláꞌalennu‑nëꞌ bönniꞌ queënu ngul.” 11 Chquiꞌ
uláꞌalennu‑nëꞌ bönniꞌ queënu ngul, ral‑laꞌ ugaꞌnnu tuznu, o huöacnu tuz len
bönniꞌ queënu naꞌ. Lëzcaꞌ cni cutu ucaꞌnëꞌ‑nu ngul queëꞌ bönniꞌ.

12Naꞌa, nedaꞌz rëpaꞌ yezicaꞌ bunách len clëg rnëꞌ cni Xanruꞌ, rniaꞌ: Chquiꞌ
zoëꞌ böchiꞌ lzaꞌruꞌ rejlëꞌë Cristo, atiꞌ cutu réjlëꞌnuXanruꞌngul queëꞌ, len chquiꞌ
rë ́ꞌninu ugáꞌnlennu lëꞌ, cutu uláꞌalenëꞌ‑nu. 13 Lëzcaꞌ cni rniaꞌ: Chquiꞌ zoanu
ngul zanruꞌ réjlëꞌnu Cristo, atiꞌ bönniꞌ queënu cutu rejlëꞌë Xanruꞌ, len chquiꞌ
rëꞌnnëꞌ ugáꞌnlenëꞌ‑nu, cutu uláꞌalennu lëꞌ. 14 Cni ral‑laꞌ lunëꞌ. Bönniꞌ curejlëꞌ
naꞌ, Dios rléꞌinëꞌ lëꞌ ca bönniꞌ náquinëꞌ quizi queëꞌ le naquëꞌ tuz len ngul
queëꞌ réjlëꞌnu Cristo, atiꞌ ngul cni, curéjlëꞌnu, Dios rléꞌinëꞌ‑nu ca ngul náquinu
quizi queëꞌ le nacnu tuz len bönniꞌ queënu naquëꞌ böchiꞌ lzaꞌruꞌ rejlëꞌë Cristo.
Laꞌnaruꞌ cu nac cni, lacbiꞌ zxiꞌnliꞌ ca yuguꞌ biꞌi laguꞌ lahuëꞌDios. Naꞌa, naccbiꞌ
quizi queëꞌ Dios. 15Nu bönniꞌ o ngul curejlëꞌ Cristo, chquiꞌ rëꞌni ulaꞌalen nu
naꞌ nutság naꞌlen, huac caꞌ. Cutu run bayúdx ugaꞌnlen nu naꞌ böchiꞌ lzaꞌruꞌ o
zanruꞌ rejlëꞌë Cristo, le bulidzëꞌ rëꞌu Dios quië cözruꞌ dxíꞌadauꞌ. 16 Cni ral‑laꞌ
gac. Nazx caꞌ liꞌ, ngul, huac gunuꞌ ga ulë́ꞌ bönniꞌ quiuꞌ, atiꞌ nazx caꞌ liꞌ, bönniꞌ,
huac gunuꞌ ga ulanu ngul quiuꞌ.

17 Ral‑laꞌ gunruꞌ tu turuꞌ tsca le bunödzjëꞌ queëruꞌ Xanruꞌ, lencaꞌ tsca guc
queëruꞌ catiꞌ bulidzëꞌ rëꞌu Dios quië gáquiruꞌ queëꞌ. Zxba ni rusëddaꞌ yúguꞌtë
cöꞌbunáchqueëꞌCristo. 18ChquiꞌDios bulidzëꞌbönniꞌnarugu lu xpëlëꞌë le nac
bëꞌ náquinëꞌ queëꞌ Dios, ral‑laꞌ ugaꞌnëꞌ cni, zoa lu xpëlëꞌë lë naꞌ nac bëꞌ. Lëzcaꞌ
cni, chquiꞌ Dios bulidzëꞌ bönniꞌ cunarugu lu xpëlëꞌë lë naꞌ nac bëꞌ, cutu ral‑laꞌ
gchuguëꞌ lu xpëlëꞌë lë naꞌ. 19Cutu bi zacaꞌ lë naꞌ narugu lu xpëlëꞌë bönniꞌ, len
chquiꞌ cunarugu luxpëlëꞌëbönniꞌ lënaꞌnacbëꞌ, cutubi zacaꞌ. Lenactsca lsacaꞌ
nac gunruꞌ ca rna bëꞌ zxba queëꞌ Dios. 20Ral‑laꞌ ugaꞌnëꞌ bönniꞌ ca naꞌ guquëꞌ
catiꞌniꞌbulidzëꞌ lëꞌDios. 21Chquiꞌbulidzëꞌ liꞌ catiꞌniꞌnacuꞌbönniꞌnadaꞌu, cutu
cöꞌu baguíꞌi le nacuꞌ cni, san chquiꞌ gataꞌ quiuꞌ latj grujuꞌ lu naꞌ xanuꞌ, buzíꞌ
xbey latj naꞌ gataꞌ quiuꞌ grujuꞌ. 22 Chquiꞌ bulidzëꞌ nu bönniꞌ Xanruꞌ catiꞌ niꞌ

nadaꞌuëꞌ, lahuëꞌ Xanruꞌ naquëꞌ ca bönniꞌ narujëꞌ lu nëꞌë xanëꞌ naꞌ, quië gunëꞌ
xchinëꞌ Xanruꞌ. Lëzcaꞌ cni, chquiꞌ bulidzëꞌ nu bönniꞌ Xanruꞌ catiꞌ niꞌ narujëꞌ
lu nëꞌë xanëꞌ naꞌ, bönniꞌ ni naquëꞌ ca bönniꞌ nadaꞌu queëꞌ Cristo. 23 Zxöntër
le gdizxjëꞌ Dios, guꞌuëꞌ lbiꞌiliꞌ. Qui lë ni naꞌ cutu ral‑laꞌ gutiꞌ cuinliꞌ lu naꞌgac
bunách. 24Qui lë ni naꞌ caꞌ, böchiꞌ lzaꞌadauꞌ, ral‑laꞌ soaliꞌ lahuëꞌ Dios tsca guc
queëliꞌ tu tuliꞌ catiꞌ niꞌ bulidzëꞌ lbiꞌiliꞌ Dios.

25Canac quegac nup cunutságnaꞌgac, cutu bi gna béꞌinëꞌnedaꞌXanruꞌ. Cni
runi nedaꞌ, atiꞌ huac uzxöni ládxiꞌliꞌ nedaꞌ le ruhuechiꞌ ladxëꞌë nedaꞌ Xanruꞌ.
26 Le tac zian le rac queëruꞌ dza ni zoaruꞌ naꞌa, runi nedaꞌ gac dxiꞌa chquiꞌ
lugaꞌnëꞌ yúguꞌtë bönniꞌ ca nacquëꞌ naꞌa. 27 Chquiꞌ nutság náꞌlenuꞌ‑nu ngul,
cutu uláꞌalenuꞌ‑nu. Lëzcaꞌ cni, chquiꞌ zuꞌ tuzuꞌ, cutu quiljuꞌ‑nu ngul, cutu
utság náꞌlenuꞌ‑nu. 28Naꞌa, chquiꞌ utság náꞌlenuꞌ‑nu ngul, cutu gunuꞌ dul‑laꞌ,
len chquiꞌ utság náꞌlenbiꞌ‑nëꞌ bönniꞌ biꞌi ngul, cutu gunbiꞌ dul‑laꞌ, san laꞌzacaꞌ
laꞌguíꞌi yödzlyúninupnutságnaꞌgac, atiꞌ rëꞌndaꞌgunaꞌgaulaliꞌ lu yöl‑laꞌ rzacaꞌ
rguiꞌi naꞌ.

29Naꞌa, lëni rëpaꞌ lbiꞌiliꞌ, böchiꞌ lzaꞌadauꞌ. Chzoagdxindzaudx. Qui lëninaꞌ,
ral‑laꞌ luiꞌ ládxiꞌquëꞌDiosbönniꞌnutságnáꞌlenquëꞌ‑nungul ca runnucunutság
naꞌlen ngul. 30Lëzcaꞌ cni, ral‑laꞌ ludziji lahuëꞌ Dios nup taꞌbö ́dx yechiꞌ ca run
nucurbö́dx, atiꞌ ral‑laꞌ laꞌcuáꞌnöxj lahuëꞌDiosnup tuꞌdziji ca runnucurudziji,
atiꞌ ral‑laꞌ lac nup taꞌu ca nu cutu bi dë qui. 31Ral‑laꞌ lac nup tuꞌgún dxin le dë
yödzlyú ni ca nu cutu ruiꞌ ladxiꞌ le dë yödzlyú ni, le huadö́d quegac le rléꞌiruꞌ
yödzlyú ni.

32Rëꞌndaꞌ cutu ubi uguiꞌiliꞌ. Ruiꞌ ladxëꞌë le naqui queëꞌ Xanruꞌ, nac gunëꞌ le
rdzag ladxëꞌëXanruꞌ, bönniꞌ cuzoanungul queëꞌ. 33Ruiꞌ ladxëꞌë le rac yödzlyú,
nacgunëꞌ le rdzag ládxiꞌnungulqueëꞌ, bönniꞌnutságnáꞌlenëꞌ‑nungul. 34Lëzcaꞌ
cni rac queënu ngul nutság náꞌlennu‑nëꞌ bönniꞌ len queënu ngul zoanu tuznu.
Ngul naꞌ zoanu tuznu ruiꞌ ládxiꞌnu le naqui queëꞌ Xanruꞌ, nac soanu quizi
queëꞌ Dios lu gdu ca nayáꞌ nabannu len lu böꞌ naccznu. Ngul naꞌ nutság
náꞌlennu‑nëꞌ bönniꞌ ruiꞌ ládxiꞌnu le rac yödzlyú ni, nac gunnu le rdzag ladxëꞌë
bönniꞌ queënu.

35Yuguꞌ lë ni rëpaꞌ lbiꞌiliꞌ quië uziꞌliꞌ xbey lë ni len clëg quië uzagaꞌa xnözliꞌ.
Rëꞌndaꞌ gunliꞌ le ral‑laꞌ gunliꞌ, gunliꞌ xchinëꞌ Xanruꞌ gdu ládxiꞌliꞌ.

36Chquiꞌ zoëꞌ bönniꞌ ráquinëꞌ cunác dxiꞌa ugaꞌnbiꞌ tuzbiꞌ biꞌi ngul raꞌbandauꞌ
queëꞌ, len chzoa iz queëbiꞌ, len bayúdx rë ́ꞌnibiꞌutságnáꞌlenbiꞌ‑nëꞌ bönniꞌ, huac
utság náꞌlenbiꞌ‑nëꞌ. Cutu gunbiꞌ dul‑laꞌ. 37Chquiꞌ chnun tsutsu xtidzëꞌë bönniꞌ
naꞌ, len cutu run bayúdx gunëꞌ cni, len dë lu nëꞌë nac gunëꞌ, len chnun tsutsu
xtidzëꞌë ugaꞌnbiꞌ tuzbiꞌ, gunëꞌ le nac dxiꞌa bönniꞌnaꞌ. 38Cni nac, nu ruiꞌ latj biꞌi
qui utság náꞌlenbiꞌ‑nëꞌ bönniꞌ, run le nac dxiꞌa, san nu run ga ugaꞌnbiꞌ tuzbiꞌ
run le nacr dxiꞌa.

39Ngul nutság náꞌlennu‑nëꞌ bönniꞌ, rna beꞌi lënu zxba qui yöl‑laꞌ nutság naꞌ
tsal ni zoëꞌ nabanëꞌ bönniꞌ queënu. Chquiꞌ gatiëꞌ bönniꞌ queënu, gataꞌ lu naꞌnu
utság náꞌlennu‑nëꞌ nu bönniꞌ rë ́ꞌninu, chquiꞌ rejlëꞌë Xanruꞌ bönniꞌ naꞌ. 40Runi
nedaꞌ gacrnu bicaꞌ ba chquiꞌ ugaꞌnnu tuznu, len ráquidaꞌ runëꞌ nedaꞌ tzazxö́n
Böꞌ Laꞌy queëꞌ Dios.

8
Le taꞌgúꞌu bunách laugac bdauꞌ guiöj bdauꞌ yag

1Naꞌa, guꞌa didzaꞌ ca nac qui le riꞌj ráguruꞌ, lë naꞌ gulagúꞌu bunách laugac
bdauꞌ guiöj bdauꞌ yag. Taꞌná bunách: “Yúguꞌtëruꞌ napruꞌ yöl‑laꞌ rejniꞌi.” Nactë
lë ni. Yöl‑laꞌ rejniꞌi cni run ga run ba zxön cuinruꞌ, san yöl‑laꞌ nadxíꞌi queëruꞌ
lzaꞌruꞌ run ga ráclenruꞌ lzaꞌruꞌ. 2Chquiꞌ zoëꞌ bönniꞌ ráquinëꞌ chréjniꞌnëꞌ, cutu bi

réjniꞌnidëꞌ ca ral‑laꞌ tséjniꞌnëꞌ, 3 san nu bönniꞌ nadxiꞌinëꞌ Dios, Dioscz zóalenëꞌ
bönniꞌ naꞌ.

4Naꞌa, ca nac qui le riꞌj ráguruꞌ, lë naꞌ gulagúꞌu bunách laugac bdauꞌ guiöj
bdauꞌ yag, nö ́ziruꞌ cutu bi zácaꞌgac yödzlyú ni bdauꞌ guiöj bdauꞌ yag naꞌ, len
nutur nu zoa nac Dios. 5Zal‑laꞌ nacuáꞌ le taqui bunách nacgac dios, le nacuáꞌ
luzxbá, len le nacuáꞌ luyú, atiꞌ zian le tuꞌlídz bunách, tuiꞌ lagac dios lencaꞌ xan,
6 san queëruꞌ rëꞌu:
TuzëꞌNaquëꞌ Dios, Lëꞌ Xuz.
Lëꞌ benëꞌ yúguꞌtë le rléꞌiruꞌ,
Atiꞌ zoaruꞌ nabanruꞌ quië tsej ládxiꞌruꞌ Lëꞌ.
TuzëꞌNaquëꞌ Xanruꞌ, Lëꞌ Jesucristo.
Lu nëꞌë Lëꞌ, Dios benëꞌ yúguꞌtë le dë,
Atiꞌ nabániruꞌ Lëꞌ.

7 Clëg yúguꞌtë böchiꞌ lzaꞌruꞌ taꞌyéjniꞌnëꞌ lë ni. Laꞌquëꞌ, nup niꞌ ziꞌal gulayíj
ládxiꞌgac bdauꞌ guiöj bdauꞌ yag, ga rdxintë naꞌa dza tiꞌj tahuëꞌ le gulagúꞌu
bunách laugac bdauꞌ guiöj bdauꞌ yag, atiꞌ táquinëꞌ nap yöl‑laꞌ huac qui bdauꞌ
naꞌ. Le cutu nac gdu ládxiꞌquëꞌ, qui lë ni naꞌ táquinëꞌ nabágaꞌquëꞌ zxguiaꞌ le
tahuëꞌ lë naꞌ. 8 Cutu gun ga gunëꞌ rëꞌu ba laꞌn Dios le guiꞌj gáguruꞌ, le chquiꞌ
gáguruꞌ, cutu gacr‑ruꞌ dxiꞌa, len chquiꞌ cutu gáguruꞌ, cutu gacr‑ruꞌ caꞌz. 9 Dë
lu naꞌliꞌ guiꞌj gáguliꞌ bítiꞌtëz. Gul‑gún chiꞌi cuinliꞌ cui gunliꞌ ga laꞌchixi laꞌnigui
nup cunác gdu ca taꞌyejlëꞌ Cristo. 10Nazx caꞌ liꞌ ráquinuꞌ napuꞌ yöl‑laꞌ rejniꞌi
ca nac lë ni len huac gaguꞌ bítiꞌtëz. Chquiꞌ cöꞌu xlatj bdauꞌ guiöj bdauꞌ yag
len guiꞌj gaguꞌ le gulagúꞌu bunách lau bdauꞌ guiöj bdauꞌ yag naꞌ, atiꞌ chquiꞌ
gléꞌinëꞌ liꞌ röꞌuraguꞌniꞌböchiꞌ lzaꞌucunácgdu ladxëꞌë,nazxcaꞌgunuꞌgagahuëꞌ
lë naꞌ gulagúꞌu bunách lau bdauꞌ guiöj bdauꞌ yag naꞌ. 11 Cni gac, le ráquinuꞌ
napuꞌ yöl‑laꞌ rejniꞌi, gunuꞌ ga gchixi gnignëꞌ böchiꞌ lzaꞌu cutu nac gdu ladxëꞌë.
¿Naruꞌguntsauꞌ cniqueëꞌböchiꞌ lzaꞌu, niꞌaquinunaꞌgutiëꞌCristo? 12Chquiꞌ cni
gunuꞌ, gunuꞌdul‑laꞌ leuspaguꞌuböchiꞌ lzaꞌuzxguiaꞌ lengunuꞌgagchixi gnignëꞌ
le cutu nac gdu ladxëꞌë, len gunuꞌ caꞌ dul‑laꞌ le ruzóa Cristo tslaꞌl. 13Qui lë ni
naꞌ, chquiꞌ le guiꞌj gahuaꞌ gun ga gchixi gnignëꞌ böchiꞌ lzaꞌa, cutur gahuaꞌ bëlaꞌ
naꞌ, cui gunaꞌ ga gunëꞌ dul‑laꞌ böchiꞌ lzaꞌa.

9
Le dë lu nëꞌë bönniꞌ gbaz nasölëꞌë Cristo

1 ¿Naruꞌ cu nacaꞌ gbaz nasölëꞌë Cristo? ¿Naruꞌ cu nadél‑liꞌdaꞌ yöl‑laꞌ ruslá?
¿Naruꞌ cu bléꞌidaꞌ‑nëꞌ Xanruꞌ Jesús? ¿Naruꞌ cu nacliꞌ queëꞌ Cristo niꞌa qui dxin
benaꞌ uláz queëꞌ Xanruꞌ? 2 Nazx caꞌ taqui yezicaꞌ bunách cutu nacaꞌ gbaz
nasölëꞌë Cristo. Lbiꞌiliꞌ run bayúdx gáquiliꞌ nacaꞌ gbaz queëꞌ Cristo. Le nacliꞌ
queëꞌ Xanruꞌ, le nacczliꞌ nac bëꞌ nacaꞌ gbaz nasölëꞌë Xanruꞌ.

3-4 Nacuáꞌ nup taꞌzíꞌ quidzaꞌ nedaꞌ. Cni rubiꞌa didzaꞌ, rëpaꞌ lequëꞌ: Dë lu
naꞌa gnabaꞌ le guiꞌj gahuaꞌ le runaꞌ dxin ni. 5 Lëzcaꞌ cni dë lu naꞌa utság
náꞌlenaꞌ‑biꞌ biꞌi ngul zanruꞌ réjlëꞌbiꞌ Cristo quië gunbiꞌ nedaꞌ tsazxö́n ga rdaꞌ,
ca naꞌ tunëꞌ yezícaꞌrëꞌ gbaz nasölëꞌë Cristo len yuguꞌ bönniꞌ böchëꞌë Xanruꞌ len
Pedro. 6 ¿Naruꞌ ráquiliꞌ tuzaꞌ nedaꞌ len Bernabé ral‑laꞌ guntuꞌ dxin lahuiꞌ dza,
quië gdzö́lituꞌ le gágutuꞌ? 7¿Nuzxa cazbönniꞌ rijëꞌgdil‑l atiꞌ rguizxjëꞌ laꞌ cuinzëꞌ?
¿Nuzxa caz bönniꞌ rudë ́ꞌë tu laꞌ yël qui lba uva len cutu gahuëꞌ le rbia lba naꞌ?
¿Nuzxa cazbönniꞌ ruyúëꞌ‑baꞌböꞌcuꞌ zxilaꞌ len cutuguiꞌjëꞌnidxiꞌquecbaꞌ? 8Cutu
gáquiliꞌ laꞌnedaꞌz ruꞌa cni didzaꞌ. Lëzcaꞌ cni rna le nayúj lu guich lu zxba queëꞌ
Moisés. 9 Lu zxba queëꞌ Moisés nayúj lu guich, rna: “Cutu cuꞌu du rúꞌabaꞌ
bëdx catiꞌ rulibbaꞌ zxoaꞌ xtil.” Bëꞌë didzaꞌniDios, clëgz le ruiꞌ ladxëꞌë‑baꞌbëdx,
10 san quië uziꞌruꞌ caꞌ xbey rëꞌu. Qui lë ni naꞌ nayúj lu guich didzaꞌ naꞌ, atiꞌ

bönniꞌ rugaꞌnëꞌ‑baꞌ bëdx lencaꞌ bönniꞌ runëꞌ ga tuꞌlibbaꞌ zxoaꞌ xtil bëdx, gropëꞌ
naꞌ ral‑laꞌ lunëꞌ löz laꞌziꞌë qui le ruláꞌ luyú naꞌ. 11Naꞌa, chquiꞌ bentuꞌ dxin ga
zoaliꞌ, le nac ca dxin guz guꞌn, lë naꞌ nac queëꞌ Dios Böꞌ Laꞌy, ¿naruꞌ ráquitsaliꞌ
cutu ral‑laꞌ uziꞌtuꞌ xbey tu le dauꞌ dë queëliꞌ ca naꞌ ruziꞌë xbey le rlapëꞌ bönniꞌ
guz guꞌn? 12Tuꞌzíꞌ xbey le dë queëliꞌ yezicaꞌ bunách tuꞌzejniꞌi lbiꞌiliꞌ. ¿Naruꞌ cu
rál‑laꞌtër uziꞌtuꞌ xbey netuꞌ le dë queëliꞌ?
Gatgabuziꞌtuꞌxbey lëni dë lunaꞌtuꞌ, sanbiaꞌblentuꞌyúguꞌtë quië gac guntuꞌ

lban qui didzaꞌ dxiꞌa ca nac queëꞌ Cristo. 13Nö́ziczliꞌ ca rac quegac nup tun
dxin qui gdauꞌ, tuꞌzíꞌ xbey gun qui gdauꞌ. Lëzcaꞌ cni nup taꞌgúꞌu lu bcugu laꞌy
queëꞌ Dios rön quecbaꞌ böaꞌ bëdx, tahuëꞌ bëlaꞌ quecbaꞌ böaꞌ bëdx naꞌ. 14Lëzcaꞌ
cni nuzóëꞌ Xanruꞌ ca ral‑laꞌ gac quequëꞌ bönniꞌ tunëꞌ lban qui didzaꞌ dxiꞌa.
Ral‑laꞌ lugagu lequëꞌnup tuꞌzíꞌ xbey lban naꞌ tunëꞌ. 15Nedaꞌ gatga buziꞌa xbey
lë ni dë lu naꞌa, atiꞌ lë ni ruzujaꞌ lu guich ni cutu nac le rnabi nu bi gunn quiaꞌ.
Run ba zxön cuinaꞌ le cunazxjaꞌ catiꞌ runaꞌ lban qui didzaꞌ dxiꞌa. Guë́ꞌntërdaꞌ
gatiaꞌ ca guꞌa latj nu gna runaꞌ lban qui didzaꞌ dxiꞌa le nazxjaꞌ.

16 Cutu dë lu naꞌa gun ba zxön cuinaꞌ le runaꞌ lban qui didzaꞌ dxiꞌa, le run
bayúdx gunaꞌ lban qui. Bicaꞌ bayechiꞌ nedaꞌ chquiꞌ cutu gunaꞌ lban qui didzaꞌ
dxiꞌa. 17Laꞌnaruꞌ runaꞌ lban le rëꞌnczdaꞌ, huac gnabaꞌ lazxjaꞌ, san run bayúdx
gunaꞌ lban, le nac tu le buspaguëꞌë nedaꞌ Dios gunaꞌ. 18 ¿Bizxa lazxjaꞌ uziꞌtsaꞌ
xbey chquiꞌnuꞌ? Ruziꞌa xbey le rdzag ladxaꞌa le cunazxjaꞌ catiꞌ runaꞌ lban qui
didzaꞌdxiꞌa. Cutucaꞌ ruziꞌaxbey lënaꞌdë lunaꞌa le runaꞌ lbanquididzaꞌdxiꞌa.

19Naꞌa, zal‑laꞌ nutu nu yuꞌa lu nëꞌi, chben cuinaꞌ ca bönniꞌ nadaꞌu quegac
yúguꞌtë bunách quië gac gunaꞌ ga lulá ziantër caꞌ bunách. 20 Catiꞌ runaꞌ lban
laugac bunách judío, run cuinaꞌ ca bönniꞌ judío quië gac gunaꞌ ga lulá bunách
judío naꞌ. Bunách judío naꞌ tun ca rna bëꞌ zxba queëꞌMoisés. Qui lë ni naꞌ run
cuinaꞌ ca bönniꞌ runëꞌ ca rna bëꞌ zxba naꞌ zal‑laꞌ cutu yuꞌa lu naꞌ zxba naꞌ. Cni
runaꞌ quië gac gunaꞌ ga lulá nup tun ca rna bëꞌ zxba naꞌ. 21 Catiꞌ runaꞌ lban
laugac bunách gzaꞌa, nup curná beꞌi leygac zxba queëꞌMoisés, run cuinaꞌ ca
tu bönniꞌ gzaꞌa naꞌ, quië gac gunaꞌ ga lulë ́ꞌ. Cutu rucaꞌnaꞌ caꞌz zxba queëꞌDios.
Nedaꞌ runaꞌ ca rna bëꞌ zxba queëꞌ Cristo. 22 Run cuinaꞌ ca bönniꞌ cunác gdu
ca rejlëꞌë Cristo quië gac gunaꞌ ga lulá nup naꞌ cunác gdu ca taꞌyejlëꞌ Lëꞌ. Run
cuinaꞌ canacgac yúguꞌtë bunáchquië gac gunaꞌ ga lulá laꞌgacbunáchnaꞌ. 23Lu
yúguꞌtë lë ni runaꞌ, runaꞌ ga taꞌyöni bunách didzaꞌ dxiꞌa, quië gac uziꞌa xbey
tsazxö́n len lbiꞌiliꞌ didzaꞌ dxiꞌa naꞌ.

24 Chnö́ziczliꞌ ca tunëꞌ bönniꞌ nútsaꞌquëꞌ lu huitj. Taꞌxítiꞌë yúguꞌtëꞌ, san
gdél‑liꞌnëꞌ tuzëꞌbönniꞌuziꞌëxbey latj blau. Lëzcaꞌ cni ral‑laꞌ gunliꞌxchinëꞌDios,
gacliꞌ ca bönniꞌ nútsaꞌquëꞌ lu huitj, quië gdél‑liꞌliꞌ uziꞌliꞌ xbey le ubiꞌë queëliꞌ
Dios. 25 Yúguꞌtë bönniꞌ, catiꞌ tuꞌpáꞌ cuinquëꞌ quië gac laꞌyaziëꞌ lu huitj, taꞌná
beꞌi cuinquëꞌ lu yúguꞌtë le tunëꞌ. Tunëꞌ cni quië laꞌdél‑liꞌnëꞌ tu breguiꞌ zin le
nittë, san gdél‑liꞌruꞌ rëꞌu tu le uzíꞌteczruꞌ xbey. 26Qui lë ni naꞌ, nacaꞌ nedaꞌ ca
bönniꞌ gdu ladxëꞌë rxítiꞌë. Nacaꞌ caꞌ ca bönniꞌ, gdu ladxëꞌë rdil‑lëꞌ, cutu rdiꞌa
lu böꞌz. 27Ca runëꞌ bönniꞌ rulidzëꞌ bunách tsajtsazgac lu huitj, runaꞌ caꞌ nedaꞌ,
runaꞌ lban quië lulá bunách. Bönniꞌ naꞌ nutsëꞌë lu huitj runëꞌ ga gal gdu ca
nayáꞌ nabanëꞌ len rna béꞌinëꞌ lei. Lëzcaꞌ cni runaꞌ nedaꞌ, cui unitiaꞌ xlatjaꞌ lu
dxin queëꞌ Dios.

10
Cutu tsej ládxiꞌruꞌ bdauꞌ guiöj bdauꞌ yag

1Rëꞌndaꞌuzéjniꞌdaꞌ lbiꞌiliꞌ, böchiꞌ lzaꞌadauꞌ, ca gucquequëꞌxuzxtauꞌtuꞌ. Dios
benëꞌ ga gluꞌu zxul böaj yúguꞌtëꞌ. Lëzcaꞌ cni, guladödëꞌ yúguꞌtëꞌ gatsj lahuiꞌl nis
zxön. 2Lu böaj niꞌ len lu nis zxön niꞌ, guc quequëꞌ ca rac qui nu rdil nis. Lë naꞌ

guc quequëꞌ guc bëꞌ glaquëꞌ tuz len Moisés. 3 Lëzcaꞌ cni, glahuëꞌ yúguꞌtëꞌ yöt
xtildauꞌ naꞌ bunödzjëꞌ quequëꞌDios Böꞌ Laꞌy. 4Gliꞌjëꞌ yúguꞌtëꞌ nis naꞌ bunödzjëꞌ
quequëꞌDios Böꞌ Laꞌy, le gliꞌjëꞌ nis bruj lëꞌi guiöj naꞌ buluꞌë lahui Dios Böꞌ Laꞌy,
guiöj naꞌ gulabáninëꞌ lequëꞌ. Ca guc guiöj naꞌ nacczëꞌ Cristo, nabániruꞌ Lëꞌ.
5 Zal‑laꞌ guc cni, cutu bdzag ladxëꞌë yúguꞌtëꞌ Dios. Qui lë ni naꞌ glatiëꞌ lu latj
caꞌz.

6Yúguꞌtë lë ni nac tu le ruzejniꞌi rëꞌu, cui së ládxiꞌruꞌ le cunác, ca naꞌ gulazë́
ládxiꞌquëꞌ lequëꞌ. 7Cutu ral‑laꞌ tsej ládxiꞌruꞌbdauꞌ guiöjbdauꞌyag, canaꞌ glunëꞌ
laꞌquëꞌ lequëꞌ. Nayúj lu guich laꞌy, rna: “Gulaböꞌë bönniꞌ niꞌ, gliꞌj glahuëꞌ, atiꞌ
gulayasëꞌ, glunëꞌ lni qui bdauꞌnaꞌ.” 8Cutu ral‑laꞌ gunruꞌ le cunác, canaꞌ glunëꞌ
le cunác laꞌquëꞌ lequëꞌ, atiꞌ tudzazglatiëꞌgduca tsonnʉŕuáꞌmilëꞌ. 9Cutural‑laꞌ
siꞌbëꞌruꞌXanruꞌ, ca naꞌ gulazíꞌbëꞌë Lëꞌ laꞌquëꞌ lequëꞌ, atiꞌ glatiëꞌ le gláguyaꞌabaꞌ
lequëꞌbël sniaꞌ. 10Lëzcaꞌ cni, cutu ral‑laꞌ gnëruꞌqueëꞌDios ca naꞌ gulanë́ꞌqueëꞌ
laꞌquëꞌ lequëꞌ, atiꞌ busnitiëꞌ lequëꞌ tuëꞌ gbaz laꞌy queëꞌ Dios.

11 Yúguꞌtë lë ni guc quequëꞌ xuz xtauꞌtuꞌ, tuꞌzejniꞌi rëꞌu, len nayúj lu guich
laꞌy quië gun gadxi rëꞌu, le chzoaruꞌ dza chzoa udx qui yödzlyú ni. 12Qui lë ni
naꞌ, nu raqui chnal, ral‑laꞌ gun chiꞌi cuini, cui gchixi gnigui. 13Ca nac le taꞌzíꞌ
bëꞌ lbiꞌiliꞌ rac caꞌquegac yúguꞌtë bunách. Dios runëꞌ ca rnëꞌ len cutu guꞌë latj bi
siꞌ bëꞌ lbiꞌiliꞌ le cugác guaꞌ glenliꞌ, san catiꞌ bi siꞌ bëꞌ lbiꞌiliꞌ, uluiꞌinëꞌ lbiꞌiliꞌ nac
gac grujliꞌ lu naꞌ tuꞌ xöhuiꞌ, quië gac guaꞌ glenliꞌ.

14 Qui lë ni naꞌ, böchiꞌ lzaꞌadauꞌ, cutu tsej ládxiꞌliꞌ bdauꞌ guiöj bdauꞌ yag.
15 Ruíꞌlenaꞌ lbiꞌiliꞌ didzaꞌ ca ruíꞌlenaꞌ didzaꞌ nup taꞌyejniꞌi. Gul‑bequi xbey
didzaꞌ ni guꞌa. 16 Catiꞌ gnábiruꞌ‑nëꞌ Dios gun laꞌyëꞌ le riꞌjruꞌ catiꞌ ruspanruꞌ
ca gutiëꞌ Cristo, lë naꞌ riꞌjruꞌ ruluíꞌ nacruꞌ tuz len Cristo le ruziꞌruꞌ xbey le
benëꞌ Cristo catiꞌ bulaljëꞌ xchönëꞌ, gutiëꞌ lëꞌi yag cruz. Lëzcaꞌ cni, yöt xtil naꞌ
ruzxuzxjruꞌ, ráguruꞌ, ruluíꞌ dzagruꞌ‑nëꞌ Cristo le ruziꞌruꞌ xbey le benëꞌ Cristo
catiꞌ budödëꞌ uláz queëruꞌ gdu ca nayáꞌ nabanëꞌ. 17 Zal‑laꞌ zianruꞌ nacruꞌ,
yúguꞌtëruꞌ ráguruꞌ tuz yöt xtil naꞌ len qui lë ni naꞌ nacruꞌ ca tuz bunách.

18Gul‑yutscaꞌ ca tunëꞌbönniꞌ Israel. Bönniꞌniꞌ tahuëꞌ lahuëꞌDios le taꞌguꞌë lu
bcugu laꞌyqueëꞌ, lënaꞌ tahuëꞌ ruluíꞌdzagquëꞌDios. 19¿Bizxa rnadidzaꞌni ruꞌa?
Cutu rniaꞌ nap yöl‑laꞌ huac bdauꞌ guiöj bdauꞌ yag, len cutu nap yöl‑laꞌ huac le
taꞌgúꞌu bunách laugac bdauꞌ guiöj bdauꞌ yag naꞌ. 20 Cni rniaꞌ: Lë naꞌ taꞌgúꞌu
laugac bdauꞌ guiöj bdauꞌ yag bunách cunúnbëꞌgac Dios, taꞌgúꞌu laugac böꞌ
xöhuiꞌ, len clëg lahuëꞌ Dios. Rëꞌndaꞌ cutu gdzagliꞌ yuguꞌ böꞌ xöhuiꞌ. 21Cutu gac
guiꞌjliꞌ le ruluíꞌ nacruꞌ tuz len Xanruꞌ lencaꞌ lë naꞌ uluíꞌ nacliꞌ tuz len yuguꞌ böꞌ
xöhuiꞌ. Cutu gac gáguliꞌ le ruluíꞌdzagruꞌ‑nëꞌXanruꞌ, lencaꞌ le uluíꞌdzagliꞌyuguꞌ
böꞌ xöhuiꞌ. 22 ¿Naruꞌ gúntsaruꞌ ga uzxéꞌinëꞌ Xanruꞌ? ¿Naruꞌ ráquitsaliꞌ náptërliꞌ
yöl‑laꞌ huac ca napëꞌ Lëꞌ?

Le dë lu naꞌruꞌ gunruꞌ len ca ral‑laꞌ gdxiꞌicruꞌ‑nëꞌ böchiꞌ lzaꞌruꞌ
23 Nac gdutë li didzaꞌ naꞌ rna: “Yúguꞌtë dë lu naꞌruꞌ gunruꞌ.” Naꞌa, nedaꞌ

rniaꞌ: Clëg yúguꞌtë ral‑laꞌ gunruꞌ. Yúguꞌtë dë lu naꞌruꞌ gunruꞌ, san clëg yúguꞌtë
gun ga gacr gdu ca réjlëꞌruꞌ Cristo. 24Ral‑laꞌ güiꞌ ládxiꞌruꞌ gunruꞌ le gun ga gac
dxiꞌa quequëꞌ böchiꞌ lzaꞌruꞌ, len clëgz le gun ga gac dxiꞌa qui laꞌ cuinzruꞌ.

25Bítiꞌtëz bi tutiꞌ bunách lu yëꞌy, huac gáguliꞌ, len cutu bi ral‑laꞌ gnabliꞌ qui,
cui cuequi baguíꞌi ládxiꞌdauꞌliꞌ. 26Nayúj lu guich le rna: “Queëꞌ Xanruꞌ naqui
yödzlyú ni, lencaꞌ yúguꞌtë le dë yödzlyú ni.”

27 Chquiꞌ ulidzëꞌ lbiꞌiliꞌ bönniꞌ curejlëꞌë Dios guidliꞌ lidxëꞌ, atiꞌ guë ́ꞌniliꞌ
tseajliꞌ, gul‑gagu yúguꞌtë le gdxiëꞌ lauliꞌ, len cutu bi gnabliꞌ qui, cui cuequi
baguíꞌi ládxiꞌdauꞌliꞌ. 28 Chquiꞌ nútiꞌtëz nu guië lbiꞌiliꞌ: “Lë ni gulaguꞌë lau
bdauꞌ guiöj bdauꞌ yag”, cutu gáguliꞌ lë naꞌ quië gac dxiꞌa qui nu naꞌ gdixjöiꞌ
cni lbiꞌiliꞌ, len cui cuequi baguíꞌi ládxiꞌdauꞌhuëꞌ. 29Rniaꞌ: “Cui cuequi baguíꞌi

ládxiꞌdauꞌhuëꞌ bönniꞌ naꞌ gdixjöiꞌnëꞌ cni lbiꞌiliꞌ”, len clëg cui cuequi baguíꞌi
ládxiꞌdauꞌliꞌ lbiꞌiczliꞌ.
Nazx caꞌ nu gnabi nedaꞌ, gna: “¿Bizx quië ral‑laꞌ uzóaꞌ tslaꞌl le dë lu naꞌa

gunaꞌ le rbequi baguíꞌi ládxiꞌdauꞌhuëꞌ bönniꞌ yubl?” 30 Huac gna caꞌ nu naꞌ:
“Chquiꞌ gyëpaꞌ‑nëꞌ Dios: Xclenuꞌ, niꞌa qui lë naꞌ rahuaꞌ, ¿bizx quië nu uquí
nedaꞌ niꞌa qui lë naꞌ rahuaꞌ?” 31 Chquiꞌ bi gáguliꞌ o bi guiꞌjliꞌ, o bítiꞌtëz bi
gunliꞌ, gul‑gún yúguꞌtë quië gac queëꞌ Dios yöl‑laꞌ ba. 32 Cutu bi gunliꞌ le gun
ga laꞌchixi laꞌnigui bunách judío, len cutu gunliꞌ le gun ga laꞌchixi laꞌnigui
bunách cunacgac judío, len cutu gunliꞌ le gunga laꞌchixi laꞌnigui bunáchqueëꞌ
Dios. 33Gul‑gún ca runaꞌ nedaꞌ, ruiꞌ ladxaꞌa gunaꞌ le laꞌdzág ládxiꞌgac yúguꞌtë
bunách, len cutu ruiꞌ ladxaꞌa gunaꞌ le uziꞌa xbey laꞌ nedaꞌz, san le luzíꞌ xbey
yezicaꞌ bunách quië lulá.

11
1Gul‑gún ca runaꞌ nedaꞌ, ca naꞌ nedaꞌ caꞌ runaꞌ ca benëꞌ Cristo.
Le tunnu ngul laugac bunách queëꞌ Cristo

2Runaꞌ lbiꞌiliꞌ zxön, böchiꞌ lzaꞌadauꞌ, le rajnéyteczliꞌ nedaꞌ, len nazíꞌ lu naꞌliꞌ
zxba budödaꞌ lu naꞌliꞌ. 3Naꞌa, rëꞌndaꞌ tséjniꞌliꞌ rna béꞌinëꞌ yúguꞌtë bönniꞌ Cristo,
atiꞌ bönniꞌ rna béꞌinëꞌ‑nu ngul, atiꞌ Dios rna béꞌinëꞌ Cristo. 4 Chquiꞌ rulidzëꞌ
Dios bönniꞌ o ruꞌë didzaꞌ uláz queëꞌ Dios, len dxia icjëꞌ xluꞌë, rucaꞌnëꞌ caꞌz
Cristo. 5Naꞌa, chquiꞌ rulidznu Dios ngul o ruiꞌnu didzaꞌ uláz queëꞌ Dios len
cutu bi zxoa icjnu, rucaꞌnnu caꞌz bönniꞌqueënu, len nac queënu ca nac queënu
ngul narugu guitsaꞌ icjnu. 6 Chquiꞌ cutu bi zxoa icjnu ngul, ral‑laꞌ grugu caꞌ
guitsaꞌ icjnu. Chquiꞌ gun ga utuiꞌnu ngul naꞌ chquiꞌ nu gchugu guitsaꞌ icjnu,
ral‑laꞌ bi gxoa icjnu. 7Cutu bi ral‑laꞌudxía icjëꞌ bönniꞌ catiꞌ rdxinëꞌ lahuëꞌDios,
le naquëꞌ canacczëꞌDios atiꞌ lë naꞌnaquëꞌbönniꞌ ruluíꞌ lahui yöl‑laꞌ zxönqueëꞌ
Dios, san le nacnungul naꞌ ruluíꞌ lahui yöl‑laꞌ zxönqueëꞌbönniꞌqueënu. 8Catiꞌ
benëꞌ bunách Dios, cutu bubijëꞌ bönniꞌ naꞌ lu ngul. Ngul naꞌ, lu bönniꞌ naꞌ
bubijëꞌ‑nu. 9Lëzcaꞌ cni, cutu benëꞌ bönniꞌDios quië uziꞌnu xbëꞌ ngul, san ngul
quië uziꞌë xbanu bönniꞌ benëꞌ‑nu. 10Qui lë ni naꞌ, ral‑laꞌ gxoa icjnu ngul naꞌ le
ruluíꞌ zoa nu rna beꞌi lënu le tuꞌyúëꞌ rëꞌu gbaz laꞌy queëꞌ Dios. 11Naꞌa, lahuëꞌ
Xanruꞌ, rquíninëꞌ‑nu ngul queëꞌ bönniꞌ, atiꞌ rquíninu‑nëꞌ bönniꞌ queënu ngul.
12Ca naꞌ benëꞌDios, bubijëꞌ‑nu ngul lu bönniꞌ, lëzcaꞌ cni naꞌa, náljlenëꞌ‑nu ngul
bönniꞌ, atiꞌ yúguꞌtë r‑ruj lu nëꞌë Dios.

13 Gul‑bequi xbey laꞌ lbiꞌizliꞌ. ¿Naruꞌ ral‑laꞌ ulidznu‑nëꞌ Dios ngul cutu bi
zxoa icjnu? 14 ¿Naruꞌ cu rusëdi lbiꞌiliꞌ yöl‑laꞌ nacz quegac bunách, ral‑laꞌ
utuiꞌnëꞌ bönniꞌ naꞌ ruꞌë latj gtunn guitsaꞌ icjëꞌ? 15Naꞌa, chquiꞌ natúnn guitsaꞌ
icjnungul, nac yöl‑laꞌ lachqueënu, le bëꞌëqueënuDios guitsaꞌ icjnuquiëuspín
icjnu. 16Chquiꞌ zoa nu guëꞌni táꞌbagaꞌ didzaꞌ ni, cniz nazíꞌ lu naꞌtuꞌ runtuꞌ, len
laꞌ tuz ca tun yuguꞌ cöꞌ bunách queëꞌ Dios.

Tuꞌcáꞌn caꞌz le riꞌj ráguruꞌ ruspanruꞌ ca gutiëꞌ Xanruꞌ bunách Corinto
17 Cutu ba laꞌn runaꞌ lbiꞌiliꞌ ca nac le uzéjniꞌdaꞌ lbiꞌiliꞌ naꞌa. Cutu run ga

rac dxiꞌa queëliꞌ le runliꞌ catiꞌ rudubliꞌ queëꞌ Cristo, san run ga rac queëliꞌ
le cunác dxiꞌa. 18 Rzu lahuaꞌ ruzéjniꞌdaꞌ lbiꞌiliꞌ lë ni taꞌguixjöiꞌ nedaꞌ bunách,
taꞌná: “Catiꞌ rudubliꞌ queëꞌ Cristo, narujliꞌ chopl”, atiꞌ réjlëꞌa nazx caꞌ nac cni.
19Run bayúdx laꞌcuaꞌlen lbiꞌiliꞌ nup tuꞌsëdi le cunácz quië lac bëꞌ nup nacgac
gdu bunách queëꞌ Cristo. 20Qui lë ni naꞌ, catiꞌ rudubliꞌ, lë naꞌ ráguliꞌ tsazxö́n
cutu nac le riꞌj ráguruꞌ ruspanruꞌ ca gutiëꞌ Xanruꞌ. 21Cni nac, le runliꞌ bayúdx
tu tuliꞌ ráguliꞌ le nuaꞌliꞌ qui queëliꞌ catiꞌ ráguliꞌ tsazxö́n, atiꞌ qui lë ni naꞌ rdunliꞌ
laꞌliꞌ atiꞌ yelaꞌliꞌ riꞌj ráguliꞌ ga rdxintë rzúdxiliꞌ. 22 ¿Naruꞌ cu zoa lidxliꞌ ga huac

guiꞌj gáguliꞌ? Canaꞌ runliꞌ, rucaꞌnliꞌ caꞌzbunáchqueëꞌDios, len runliꞌ ga tuꞌtuíꞌi
nup cutu bi dë quegac. ¿Bizxa caz gyëpaꞌ lbiꞌiliꞌ? ¿Naruꞌ guntsaꞌ lbiꞌiliꞌ ba laꞌn?
Cutu caꞌ runaꞌ lbiꞌiliꞌ ba laꞌn ca nac lë ni runliꞌ.

Le riꞌj ráguruꞌ ruspanruꞌ ca gutiëꞌ Xanruꞌ
23Xanruꞌcz budödëꞌ lu naꞌa lë naꞌ busëddaꞌ lbiꞌiliꞌ, ca naꞌ benëꞌ Xanruꞌ Jesús

yël niꞌ catiꞌ nu budö ́d Lëꞌ lu naꞌquëꞌ bönniꞌ guludöddëꞌ Lëꞌ. Gdel‑lëꞌë yöt xtil,
24 len catiꞌ budx gudxëꞌDios: “Xclenuꞌ”, buzxuzxjëꞌ lei len gnëꞌ: “Gul‑gagu. Lë
ni nac xpëlaꞌa le nuzxj uláz queëliꞌ. Gul‑gún cni, uspanliꞌ ca gac quiaꞌ nedaꞌ.”
25 Lëzcaꞌ cni, gdöd glahuëꞌ, gdel‑lëꞌë zxígaꞌdauꞌ len gnëꞌ: “Le yudzu zxígaꞌdauꞌ
ni nac xchönaꞌ, le run tsutsu didzaꞌ cub rucáꞌn tsahuiꞌ. Gul‑gún cni yúguꞌtë
lzu guiꞌjliꞌ lei, uspanliꞌ ca gac quiaꞌ nedaꞌ.” 26 Cni gac ga gdxintë dza huödëꞌ
Xanruꞌ, yúguꞌtë lzu gáguliꞌ yöt xtil cni len guíꞌijiliꞌ zxígaꞌdauꞌ cni, uluiꞌliꞌ lahui
ca gutiëꞌ Xanruꞌ.

Ca ral‑laꞌ gunruꞌ catiꞌ guiꞌj gáguruꞌ, uspanruꞌ ca gutiëꞌ Xanruꞌ
27 Qui lë ni naꞌ, nútiꞌtëz nu gagu yöt xtil ni o guiꞌiji zxígaꞌdauꞌ ni queëꞌ

Xanruꞌ, len cutu run lei ba laꞌn, nabagaꞌ zxguiaꞌ nu naꞌ, le run dul‑laꞌ, rucáꞌn
caꞌz xpëlëꞌë Xanruꞌ lencaꞌ xchönëꞌ. 28Qui lë ni naꞌ, ral‑laꞌ cuequi xbeyruꞌ laꞌ
cuinzruꞌ tu turuꞌ, atiꞌ niꞌr huac gáguruꞌ yöt xtil ni, len guíꞌijiruꞌ zxígaꞌdauꞌ ni.
29Nútiꞌtëznu riꞌj ragu lë ni len cutu run lei ba laꞌn le cutu ráquibeꞌi ruluíꞌ le guc
queëꞌXanruꞌ, ruspagaꞌ cuini dul‑laꞌ niꞌa qui lë naꞌ rëꞌj ragu. 30Qui lë ni naꞌ teꞌi
zian nup dzaggac lbiꞌiliꞌ, len taꞌcuídiꞌnëꞌ, atiꞌ zianquëꞌ chnatquëꞌ. 31 Laꞌnaruꞌ
cuequi xbeyruꞌ laꞌ cuinzruꞌ, cutu cuequi xbeynëꞌ rëꞌu Xanruꞌ. 32 Chquiꞌ gun
bayúdx cuequi xbeynëꞌ rëꞌu Xanruꞌ, usacaꞌ ziꞌë rëꞌu, cui grugu queëruꞌ catiꞌ
gchuguëꞌ quegac bunách yödzlyú.

33 Qui lë ni naꞌ, böchiꞌ lzaꞌadauꞌ, catiꞌ udubliꞌ quië guiꞌj gáguliꞌ, uspanliꞌ ca
gutiëꞌ Xanruꞌ, gul‑cö ́z tuliꞌ yetuliꞌ. 34 Chquiꞌ zoa nu rdun, ral‑laꞌ gagu nu naꞌ
ga nac lu yuꞌu lidx, cui gun bayúdx cuequi xbeynëꞌ lbiꞌiliꞌ Dios catiꞌ udubliꞌ.
Nacuáꞌ yelaꞌgac le runliꞌ, san ucaꞌnaꞌ tsahuiꞌ yuguꞌ lë naꞌ catiꞌ duyúaꞌ lbiꞌiliꞌ.

12
Yöl‑laꞌ huac runnëꞌ queëruꞌDios Böꞌ Laꞌy

1Naꞌa, böchiꞌ lzaꞌadauꞌ, rëꞌndaꞌ tséjniꞌliꞌ ca nac yöl‑laꞌ huac runnëꞌ queëruꞌ
Dios Böꞌ Laꞌy.

2 Nö ́ziczliꞌ ca guc catiꞌ niꞌ curéjlëꞌniliꞌ Cristo, bëꞌliꞌ latj gulachë ́ꞌ lbiꞌiliꞌ ga
yubl bunách. Gyij ládxiꞌliꞌ bdauꞌ guiöj bdauꞌ yag cutaꞌnë́. 3 Qui lë ni naꞌ,
ruzéjniꞌdaꞌ lbiꞌiliꞌ cni, rniaꞌ: Ladj yúguꞌtë nup tuiꞌ didzaꞌ uláz queëꞌ Böꞌ Laꞌy
queëꞌ Dios, nutu nu gac gnë xöhuiꞌ queëꞌ Jesús, len nutu nu gac gna: “Jesús
naquëꞌ Xanruꞌ”, chquiꞌ cuzóalenëꞌ nu naꞌ Dios Böꞌ Laꞌy.

4Naꞌa, nadzaꞌgac tu tu le runnëꞌ queëruꞌ Dios Böꞌ Laꞌy, san tuzëꞌ naquëꞌ Böꞌ
Laꞌy naꞌ. 5 Lëzcaꞌ cni, nadzaꞌgac tu tu dxin rguꞌë lu naꞌruꞌ Xanruꞌ, san tuzëꞌ
naquëꞌ Xanruꞌ naꞌ. 6Nadzaꞌgac caꞌ tu tu yöl‑laꞌ huac napruꞌ le rúniruꞌ xchinëꞌ
Dios, san tuzëꞌ naquëꞌ Dios, runnëꞌ queëruꞌ yöl‑laꞌ huac naꞌ. 7Dios runnëꞌ qui
queëruꞌ tu lenacbëꞌnapruꞌyöl‑laꞌhuacqueëꞌDiosBöꞌLaꞌy, lënaꞌ ruziꞌruꞌxbey
yúguꞌtëruꞌ. 8Dios Böꞌ Laꞌy runödzjëꞌ queëꞌ tu bönniꞌ yöl‑laꞌ huac ruꞌë didzaꞌ len
yöl‑laꞌ rac szxöni, atiꞌ yetúëꞌ bönniꞌ, LëczëꞌBöꞌ Laꞌy runödzjëꞌ queëꞌ yöl‑laꞌ huac
ruꞌëdidzaꞌ lu yöl‑laꞌ rejniꞌi. 9Lëzcaꞌ cni, LëczëꞌDiosBöꞌLaꞌynaꞌ runödzjëꞌqueëꞌ
yetúëꞌ bönniꞌ yöl‑laꞌ rejlëꞌ Cristo bi gunëꞌ, atiꞌ yetúëꞌ bönniꞌ runödzjëꞌ queëꞌ
yöl‑laꞌ huac ruúnëꞌ nup teꞌi. 10Yetúëꞌ bönniꞌ runödzjëꞌ queëꞌ yöl‑laꞌ huac runëꞌ
yuguꞌyöl‑laꞌhuacquiyehuaꞌyubá,atiꞌyetúëꞌbönniꞌ ruꞌë lëꞌ latj ruꞌëdidzaꞌuláz
queëꞌDios, atiꞌyetúëꞌbönniꞌ runödzjëꞌqueëꞌyöl‑laꞌhuac ráquibeꞌinëꞌ chquiꞌböꞌ

dzag bunách naqui queëꞌ Dios o naqui qui tuꞌ xöhuiꞌ. Runödzjëꞌ queëꞌ yetúëꞌ
bönniꞌ yöl‑laꞌ huac ruꞌë didzaꞌ yubl cunazëdëꞌ, atiꞌ queëꞌ yetúëꞌ bönniꞌ yöl‑laꞌ
huac rudödëꞌ didzaꞌ yubl naꞌ cunazëdëꞌ. 11 Yúguꞌtë lë ni runëꞌ Lëczëꞌ Dios Böꞌ
Laꞌy, le runödzjëꞌ qui tu tu bunách tsca rëꞌncznëꞌ.

Yúguꞌtëruꞌ nacruꞌ ca tuz bunách
12Canaꞌnac tuz gdu canayáꞌnabinruꞌ, zal‑laꞌ zian le nagudiꞌdzáglenruꞌ, atiꞌ

le ziannaꞌnagudiꞌdzáglenruꞌnacgac tuz le nayáꞌnabinruꞌ, lëzcaꞌ cni nac queëꞌ
Cristo. 13Le zóalenëꞌ rëꞌuLëczëꞌDiosBöꞌLaꞌy, lë ni nac queëruꞌ ca tu le nadilruꞌ
nis, le nac bëꞌnacruꞌ ca tuz bunách, zal‑laꞌnacruꞌ yuguꞌ bönniꞌ judío, len yuguꞌ
bönniꞌ gzaꞌa, lencaꞌ bönniꞌ nadáꞌugac, len bönniꞌ cunadáꞌugac. Yúguꞌtëruꞌ, Dios
bëꞌë rëꞌu latj siꞌruꞌ le runödzjëꞌ Lëczëꞌ Böꞌ Laꞌy.

14 Naꞌa, lu gdu ca nayáꞌ nabinruꞌ, zian le nagudiꞌ dzáglenruꞌ len clëg tuz.
15 Laꞌnaruꞌ huac güiꞌ didzaꞌ níꞌaruꞌ, huaná: “Le cutu nacaꞌ nëꞌë bönniꞌ, cutu
náquidaꞌ queëꞌ”, didzaꞌ ni cutu gun ga cutu naqui queëꞌ bönniꞌ naꞌ. 16Laꞌnaruꞌ
huac güiꞌ didzaꞌ nagruꞌ, huaná: “Le cutu nacaꞌ yöj lahuëꞌ, cutu náquidaꞌ queëꞌ
bönniꞌni”, didzaꞌni cutugungacutunaquiqueëꞌbönniꞌnaꞌ. 17Laꞌnaruꞌnacyöj
lauruꞌ gdutë le nayáꞌ nabinruꞌ, ¿nacx gac yö ́niruꞌ? Laꞌnaruꞌ nac nagruꞌ gdutë,
¿nacx gac gleꞌi zxínaꞌruꞌ? 18Naꞌa, Dios nucuꞌë yúguꞌtë le nagudiꞌ dzáglenruꞌ ca
guꞌncznëꞌ Lëꞌ. 19Laꞌnaruꞌnac tuz le nagudiꞌ dzáglenruꞌ, cutur soa gdu ca nayáꞌ
nabinruꞌ. 20Naꞌa, ca nacruꞌ, zian le nagudiꞌ dzáglenruꞌ, san tuz le nacruꞌ.

21 Qui lë ni naꞌ, cutu gac guië naꞌruꞌ yöj lauruꞌ, gna: “Cutu rquindaꞌ
liꞌ.” Lëzcaꞌ cni, cutu gac guië níꞌaruꞌ icjruꞌ, gna: “Cutu rquindaꞌ lbiꞌiliꞌ.”
22 Naꞌa, yuguꞌ le nagudiꞌ dzáglenruꞌ, lë naꞌ ráquiruꞌ nacgacr cuidiꞌz, lë ni
naquínir‑ruꞌ. 23Lëzcaꞌ cni, yuguꞌ le nagudiꞌ dzáglenruꞌ le ráquiruꞌ nacgacr caꞌz,
lë ni rugácur‑ruꞌ dxiꞌa, len yuguꞌ le ráquiruꞌ cutu ral‑laꞌ glaꞌ lahui, rugácur‑ruꞌ
caꞌ dxiꞌa. 24Cutu run bayúdx gunruꞌ cni qui le nacr lach qui le náquiniruꞌ. Dios
benëꞌ gdu ca nayáꞌ nabinruꞌ, len benëꞌ ga nacr lsacaꞌ lë naꞌ ráquiruꞌ rëꞌu nacr
caꞌz. 25 Cni benëꞌ, atiꞌ cutu narujgac chopl le nagudiꞌ dzáglenruꞌ, le tun chiꞌi
lzaꞌgac tu yetú. 26Chquiꞌ gac ziꞌ tu le náquiniruꞌ, lac ziꞌ tsazxö́n len lei yúguꞌtë le
náquiniruꞌnaꞌ, len chquiꞌ tu le náquiniruꞌ, zoa bi ruzíꞌ xbey, yúguꞌtë le náquiniruꞌ
tuꞌzíꞌ xbey tsazxö́n len lei.

27 Naꞌa, lbiꞌiczliꞌ dzagliꞌ gdu ca nayáꞌ nabanëꞌ Cristo, atiꞌ tu tuliꞌ nacliꞌ
ca yuguꞌ le nagudiꞌ dzáglenëꞌ. 28 Lëzcaꞌ cni, ladj bunách queëꞌ Cristo, Dios
nucuꞌë nup tun xchinëꞌ. Ga nac ziꞌa nucuꞌë bönniꞌ gbaz queëꞌ Cristo. Ga
nac buróp nucuꞌë bönniꞌ tuꞌë didzaꞌ uláz queëꞌ, len ga bunntë nucuꞌë bönniꞌ
tuꞌsëdi, atiꞌniꞌr nucuꞌënup tunyuguꞌ yöl‑laꞌhuacqui yehuaꞌ yubá. Niꞌr nucuꞌë
nup tuꞌún nup teꞌi. Niꞌr nucuꞌë nup taclen böchiꞌ lzaꞌruꞌ. Niꞌr nucuꞌë bönniꞌ
tuꞌluiꞌinëꞌ rëꞌu dxin gunruꞌ. Niꞌr nucuꞌë bönniꞌ tuꞌë didzaꞌ yubl cunazëdquëꞌ.
29Clëg yúguꞌtëꞌ nacquëꞌ gbaz queëꞌ Cristo. Clëg yúguꞌtëꞌ tuꞌë didzaꞌ uláz queëꞌ
Dios. Clëg yúguꞌtëꞌ tuꞌsëdnëꞌ. Clëg yúguꞌtëꞌ tunëꞌ yuguꞌ yöl‑laꞌ huac qui yehuaꞌ
yubá. 30 Clëg yúguꞌtëꞌ dë lu naꞌquëꞌ luúnëꞌ nup teꞌi. Clëg yúguꞌtëꞌ tuꞌë didzaꞌ
yubl cunazëdquëꞌ. Clëg yúguꞌtëꞌ tuꞌdödëꞌ didzaꞌ yubl cunazëdquëꞌ. 31Gul‑güíꞌ
ládxiꞌliꞌ cuꞌë lu naꞌliꞌ Dios yuguꞌ yöl‑laꞌ huac naꞌ nacgacr lsacaꞌ. Naꞌa, uluiꞌidaꞌ
lbiꞌiliꞌ tu le nacr lsacaꞌ ca yúguꞌtë lë ni.

13
Yöl‑laꞌ nadxíꞌi

1Zal‑laꞌ gac guꞌa xtídzaꞌgac bunách le cunazëdaꞌ, lencaꞌ xtídzaꞌquëꞌ gbaz laꞌy
queëꞌDios, san chquiꞌ cunadxiꞌidaꞌ lzaꞌa, didzaꞌ guꞌa cutu gacr lsacaꞌ cabö run
gui rucödxruꞌ o guia rutil‑lruꞌ lzëꞌi. 2 Zal‑laꞌ dë lu naꞌa guꞌa didzaꞌ uláz queëꞌ

Dios len tséjniꞌdaꞌ yúguꞌtë le nagachiꞌ, len yúguꞌtë didzaꞌ rejniꞌi, len zal‑laꞌ nac
gdu ca réjlëꞌa Dios ga rdxintë huac cúaꞌ yuguꞌ guiꞌa, san chquiꞌ cunadxiꞌidaꞌ
lzaꞌa, cutu bi lsacaꞌ nacaꞌ. 3 Zal‑laꞌ quisiaꞌ gdutë le dë quiaꞌ ugahuaꞌ bunách
yechiꞌ, len zal‑laꞌ udödaꞌ gdu ca nayáꞌ nabanaꞌ ga luzeguiꞌ lei bunách le réjlëꞌa
Cristo, san chquiꞌ cunadxiꞌidaꞌ lzaꞌa, cutu caꞌ uziꞌa xbey lë naꞌ runaꞌ.

4Nu bönniꞌ nadxiꞌinëꞌ lzëꞌë, rbözëꞌ zxön ladxiꞌ. Naquëꞌ dxiꞌi ladxiꞌ len cutu
ruzxéꞌinëꞌ lzëꞌë. Bönniꞌ naꞌ nadxiꞌinëꞌ lzëꞌë cutu run ba zxön cuinëꞌ, len cutu
run cuinëꞌ blau. 5 Bönniꞌ naꞌ nadxiꞌinëꞌ lzëꞌë cutu runëꞌ le cunác, len cutu
rudúl‑liꞌnëꞌ le dë queëꞌ, len cutu rléytenëꞌ, len cutu rajneynëꞌ döꞌ gluiꞌ queëꞌ
bunách. 6 Bönniꞌ naꞌ nadxiꞌinëꞌ lzëꞌë cutu caꞌ rudzijnëꞌ catiꞌ nu run le cunác.
Rudzijnëꞌ catiꞌ nu run le nac gdutë li. 7 Bönniꞌ naꞌ nadxiꞌinëꞌ lzëꞌë ruaꞌ rlenëꞌ
bítiꞌtëzbi gunqueëꞌ lzëꞌë, len réjlëꞌteczëꞌ lzëꞌë, len rúnteczëꞌ löz gun lenacdxiꞌa
lzëꞌë, len rbö ́zteczëꞌ zxön ladxiꞌ.

8Cutur töd qui yöl‑laꞌ nadxíꞌi. Huadö ́d qui le dë lu naꞌgac bunách luiꞌ didzaꞌ
uláz queëꞌ Dios. Huadxín dza catiꞌ cutur gataꞌ lu naꞌgac bunách luiꞌ didzaꞌ
yubl cunazëdgac, atiꞌhuadö́dqui yöl‑laꞌ rejniꞌi quegacbunách. 9Latiꞌz réjniꞌruꞌ
naꞌa, len latiꞌz caꞌ ruiꞌruꞌ didzaꞌ uláz queëꞌ Dios. 10Catiꞌ gdxin le nac gdu, niꞌr
udx qui lë naꞌ nac latiꞌz.

11 Catiꞌ niꞌ nacaꞌ biꞌidauꞌ, bëꞌa didzaꞌ ca biꞌidauꞌ, len glequi icjaꞌ ca biꞌidauꞌ,
len gzaꞌ ladxaꞌa ca biꞌidauꞌ. Catiꞌ gzxönaꞌ bucaꞌnaꞌ le naqui qui bíꞌidauꞌhuaꞌ.
12Naꞌa le rléꞌiruꞌ nacz ca le rléꞌiruꞌ catiꞌ ruyú cuinruꞌ tu lu guia dxildauꞌ. Cutu
rléꞌiruꞌgducanac. Dzaniꞌrgléꞌiruꞌgducanacyúguꞌtë. Naꞌanúnbëꞌa latiꞌz. Dza
niꞌr gúnbëꞌa yúguꞌtë ca naꞌ Dioscz nunbëꞌë nedaꞌ. 13 Naꞌa, nacuaꞌtecz yöl‑laꞌ
rejlëꞌ queëruꞌ Dios, len yöl‑laꞌ run löz queëruꞌ Dios, len yöl‑laꞌ nadxíꞌi queëruꞌ
lzaꞌruꞌ. Nacuáꞌ yonn ni, san le nac blau nac yöl‑laꞌ nadxíꞌi.

14
Yöl‑laꞌ huac runnëꞌ queëruꞌDios Böꞌ Laꞌy

1Gul‑gúnbayúdxgdxiꞌiliꞌ lzaꞌliꞌ lengul‑güíꞌ ládxiꞌliꞌ siꞌliꞌ caꞌyuguꞌyöl‑laꞌhuac
runnëꞌ queëruꞌ Dios Böꞌ Laꞌy, len le nac blau, yöl‑laꞌ huac güiꞌliꞌ didzaꞌ uláz
queëꞌ Dios. 2Nu ruiꞌ didzaꞌ yubl cunazë́d, clëg bunách ruiꞌlen didzaꞌ nu naꞌ.
Dios ruiꞌlen didzaꞌ nu naꞌ, le nutu nu zoa rejniꞌi didzaꞌ ruiꞌ nu naꞌ. Dios Böꞌ
Laꞌy ruꞌë nu naꞌ latj ruiꞌ didzaꞌ ca nacgac le nagachiꞌ queëꞌ Dios. 3Nu naꞌ ruiꞌ
didzaꞌ uláz queëꞌ Dios, ruiꞌlen bunách didzaꞌ quië gacr gdu ca taꞌyejlëꞌ Cristo.
Rutíp ládxiꞌquëꞌ len ruhuíꞌ zxön lequëꞌ. 4Nu naꞌ ruiꞌ didzaꞌ yubl cunazë́d run
tsutsu laꞌ cuinz, san nu ruiꞌ didzaꞌ uláz queëꞌ Dios run tsutsu yúguꞌtë bunách
queëꞌ Cristo.

5Rac ladxaꞌa güiꞌliꞌ didzaꞌ yubl cunazëdliꞌ yúguꞌtëliꞌ, san le nac blau, rëꞌndaꞌ
güiꞌliꞌ didzaꞌ uláz queëꞌ Dios. Ruziꞌr‑ruꞌ xbey nu ruiꞌ didzaꞌ uláz queëꞌ Dios
ca ruziꞌruꞌ xbey nu ruiꞌ didzaꞌ yubl cunazë́d, chquiꞌ cuzóa nu udö́d didzaꞌ
yubl naꞌ cunazë́d, quië lac tsutsu bunách queëꞌ Cristo. 6Qui lë ni naꞌ, böchiꞌ
lzaꞌadauꞌ, catiꞌ guidaꞌ ga zoaliꞌ, chquiꞌ güíꞌlenaꞌ lbiꞌiliꞌ didzaꞌ yubl cunazëdaꞌ,
cutu bi uziꞌliꞌ xbey. Uziꞌliꞌ xbey tuz didzaꞌ naꞌ güíꞌlenaꞌ lbiꞌiliꞌ le nuluiꞌinëꞌ
nedaꞌ Dios, o didzaꞌ uzejniꞌi rëꞌu, o didzaꞌ guꞌa uláz queëꞌ Dios, o le nac zxba
queëꞌ.

7Lëzcaꞌ cni racqui le taꞌgúꞌubö, yuguꞌ le cunabangac, canac gui rucödxruꞌ, o
ca nac guitarra, chquiꞌ cutu tul‑l ca ral‑laꞌ lun, ¿nacxcz gúnbëꞌruꞌ bizxal le tul‑l
naꞌ, lënaꞌ rul‑l guinaꞌoguitarranaꞌ? 8Chquiꞌ cutucödx caral‑laꞌgun trompeta
naꞌ ulídz rëꞌu lu gdil‑l, ¿nuzxa caz upáꞌ cuini tseaj lu gdil‑l naꞌ? 9 Lëzcaꞌ cni
rac queëliꞌ. Chquiꞌ len lúdxiꞌliꞌ güiꞌliꞌ didzaꞌ le cutác bunách, cutu caꞌ laꞌyejniꞌi
didzaꞌ güiꞌliꞌ. Cni gac, daduz güiꞌliꞌ didzaꞌ. 10 Le nactë yödzlyú ni nacuáꞌ zian

didzaꞌ yubl tuiꞌ zian cöꞌ bunách gzaꞌa, atiꞌ nacuáꞌ bunách taꞌyejniꞌi tu tu didzaꞌ
naꞌ. 11Naꞌa, chquiꞌ cutu réjniꞌdaꞌdidzaꞌ ruꞌë bönniꞌ, gacaꞌ ca bönniꞌ gzaꞌa lahuëꞌ
bönniꞌ naꞌ ruꞌë didzaꞌ, atiꞌ bönniꞌ naꞌ ruꞌë didzaꞌ gaquëꞌ caꞌ lahuaꞌ nedaꞌ ca
bönniꞌ gzaꞌa. 12 Lëzcaꞌ cni nac queëliꞌ. Ruiꞌtsca ládxiꞌliꞌ siꞌliꞌ yuguꞌ le runnëꞌ
queëruꞌ Dios Böꞌ Laꞌy. Qui lë ni naꞌ, gul‑güíꞌ ládxiꞌliꞌ siꞌliꞌ yuguꞌ le lun ga lacr
tsutsu bunách queëꞌ Cristo.

13Qui lë ni naꞌ caꞌ, nu ruiꞌ didzaꞌ yubl cunazë ́d ral‑laꞌ ulídz Dios gnabi Lëꞌ
gunnëꞌ qui yöl‑laꞌ huac quixjöꞌ le rëꞌni gna didzaꞌ naꞌ ruiꞌ nu naꞌ. 14 Catiꞌ
rulidzaꞌ‑nëꞌDios, chquiꞌ ruꞌa didzaꞌ yubl cunazëdaꞌ, lu böꞌnacczaꞌ rulidzaꞌ‑nëꞌ
Dios, san le cutu réjniꞌdaꞌ didzaꞌ ruꞌa, lu yöl‑laꞌ rejniꞌi quiaꞌ cutu ruziꞌa xbey
didzaꞌ naꞌ ruꞌa. 15 ¿Nacxcz ral‑laꞌ gunaꞌ chquiꞌnuꞌ? Ulidzaꞌ‑nëꞌ Dios lu böꞌ
nacczaꞌ, lencaꞌ lu yöl‑laꞌ rejniꞌi quiaꞌ ulidzaꞌ‑nëꞌ Dios. Gul‑laꞌ yöl‑laꞌ ba lu böꞌ
nacczaꞌ lencaꞌ lu yöl‑laꞌ rejniꞌi quiaꞌ gul‑laꞌ yöl‑laꞌ ba. 16 Chquiꞌ tuz lu böꞌ
nacczuꞌ rulídz laꞌyuꞌ‑nëꞌ Dios, atiꞌ zoa niꞌ nu ryöniz, san chquiꞌ cutu rejniꞌi
didzaꞌ ruꞌu, ¿nacxcz gac gna: “Caꞌ gac”, niꞌa qui didzaꞌ ruꞌu, rëꞌu‑nëꞌ Dios:
“Xclenuꞌ”? 17Nazx caꞌ dxíꞌadauꞌ ruꞌu didzaꞌ, rëꞌu‑nëꞌ Dios: “Xclenuꞌ.” Chquiꞌ
cutu rejniꞌi didzaꞌ ruꞌu, cutu bi uzíꞌ xbey nu naꞌ ryöni. 18 Rëpaꞌ‑nëꞌ Dios:
Xclenuꞌ, le ruiꞌraꞌ didzaꞌ yubl cunazëdaꞌ ca yúguꞌtëliꞌ. 19Laugac bunách queëꞌ
Dios guë ́ꞌntërdaꞌ guꞌa gayuꞌz didzaꞌ le gac laꞌyejniꞌi bunách ca zian gayuáꞌ
didzaꞌ yubl cunazëdaꞌ atiꞌ nutu nu gac tsejniꞌi. Gac usëddaꞌ yezicaꞌ bunách tuz
chquiꞌ laꞌyejniꞌi didzaꞌ guꞌa.

20 Böchiꞌ lzaꞌadauꞌ, cutu gacliꞌ ca biꞌidauꞌ ca nac le rzaꞌ ládxiꞌliꞌ. Gul‑gác ca
biꞌidauꞌ cui gunliꞌ le cunác, san gul‑gác bönniꞌ chnacgac ca nac le rzaꞌ ládxiꞌliꞌ.
21 Nayúj lu guich laꞌy, rna: “Len didzaꞌ yubl len lu rúꞌagac bunách gzaꞌa
güíꞌlenaꞌ bunách ni didzaꞌ. Zal‑laꞌ gunaꞌ cni, cutu luzë́ naggac xtidzaꞌa.” Cni
rnëꞌ Xanruꞌ. 22 Cni nac, Dios ruꞌë rëꞌu latj ruiꞌruꞌ didzaꞌ yubl cunazëdruꞌ quië
gac tu le nac bëꞌ laugac bunách cutaꞌyejlëꞌ len clëg laugac nup taꞌyejlëꞌ Cristo.
Ruꞌë rëꞌu latj ruiꞌruꞌ didzaꞌ uláz queëꞌ Lëꞌ le luzíꞌ xbey nup taꞌyejlëꞌ Cristo len
clëg bunách naꞌ cutaꞌyejlëꞌ. 23Qui lë ni naꞌ, catiꞌ udubliꞌ tsazxö́n, yúguꞌtëliꞌ naꞌ
náquiliꞌ queëꞌ Cristo, chquiꞌ güiꞌliꞌ didzaꞌ yubl cunazëdliꞌ yúguꞌtëliꞌ, atiꞌ tsazgac
nup nazëdgac latiꞌz o nup cutaꞌyejlëꞌ Cristo, ¿naruꞌ cu laꞌná: “Nachixi icjliꞌ”?
24Naꞌa, chquiꞌyúguꞌtëliꞌgüiꞌliꞌdidzaꞌulázqueëꞌDios, atiꞌ tsaznucurejlëꞌCristo
o nu nazë́d latiꞌz, gáquibeꞌi nu naꞌ nabagaꞌ zxguiaꞌ atiꞌDios cuequi xbeynëꞌ lëꞌ.
Cni gáquibeꞌi nu naꞌ, le yöni didzaꞌ güiꞌliꞌ yúguꞌtëliꞌ. 25Gáquibeꞌi ca nac le rzaꞌ
ladxiꞌ nu naꞌ, lë naꞌ bgachiꞌ, atiꞌ uzechu zxib nu naꞌ len tsej ladxiꞌ Dios, gna:
“Le nactë Dios zóalenëꞌ lbiꞌiliꞌ.”

Ca ral‑laꞌ gunruꞌ ga rudubruꞌ queëꞌ Cristo
26Qui lë ni naꞌ, böchiꞌ lzaꞌadauꞌ, catiꞌ rudubliꞌ queëꞌ Cristo, rul‑lëꞌ tu salmo

tuëꞌbönniꞌdzaguëꞌ lbiꞌiliꞌ, atiꞌ rusëdnëꞌ tu zxba yetúëꞌ, atiꞌ rguíxjöiꞌnëꞌ lbiꞌiliꞌ tu
le buluiꞌinëꞌ lëꞌ Dios yetúëꞌ, atiꞌ ruꞌë didzaꞌ yubl cunazëdëꞌ yetúëꞌ, atiꞌ rudödëꞌ
didzaꞌ yubl naꞌ cunazëdëꞌ yetúëꞌ. Yúguꞌtë le gunliꞌ ral‑laꞌ gac le luzíꞌ xbey
nup tuꞌdúb queëꞌ Cristo. 27 Catiꞌ nacuáꞌ niꞌ nup tuiꞌ didzaꞌ yubl cunazëdgac,
cutu ral‑laꞌ güiꞌliꞌ didzaꞌ cni zianr ca chop tsonnzliꞌ. Huac guꞌë didzaꞌ tuzëꞌ
bönniꞌ naꞌ, atiꞌ töd naꞌ huac guꞌë didzaꞌ yetúëꞌ, san run bayúdx soa nu udö́d
didzaꞌ yubl naꞌ cunazëdliꞌ. 28Chquiꞌ nutu nu zoa nu gac udö ́d didzaꞌ yubl naꞌ
cunazëdliꞌ, ral‑laꞌ soa dxiz ga naꞌ nudubliꞌ nu naꞌ ruiꞌ didzaꞌ yubl cunazë́d, atiꞌ
huac güíꞌlenëꞌ Dios didzaꞌ naꞌ lu icj ládxiꞌdauꞌhuëꞌ. 29 Lëzcaꞌ cni, bönniꞌ tuꞌë
didzaꞌ uláz queëꞌ Dios ral‑laꞌ luꞌë didzaꞌ chop tsonnzëꞌ, atiꞌ yezícaꞌrëꞌ bönniꞌ
naꞌ tuꞌë didzaꞌ uláz queëꞌ Dios ral‑laꞌ laꞌbequi xbeynëꞌ didzaꞌ ruꞌë bönniꞌ naꞌ.
30 Chquiꞌ Dios uluiꞌinëꞌ tu bönniꞌ röꞌë niꞌ le rëꞌni gna xtidzëꞌë, ral‑laꞌ soa dxiz
nu naꞌ ruiꞌ didzaꞌ. 31 Yúguꞌtëliꞌ huac güiꞌliꞌ didzaꞌ uláz queëꞌ Dios tu tuliꞌ quië

gzëdliꞌ yúguꞌtëliꞌ len gdip ládxiꞌliꞌ caꞌ yúguꞌtëliꞌ. 32Bönniꞌ tuꞌë didzaꞌ uláz queëꞌ
Dioshuac laꞌnábeꞌi cuinquëꞌ, laꞌcuꞌëdxiz. 33ClëgDiosnu runga runruꞌ rusbö́,
le rëꞌnnëꞌLëꞌgacruꞌbaꞌa ladxiꞌ, canaꞌ runëꞌganacuáꞌyúguꞌtë cöꞌbunáchqueëꞌ
Cristo.

34Ral‑laꞌ laꞌcuaꞌnudxizngul queëliꞌ ganaꞌ rudubliꞌ. Cutudë lunaꞌcnu luiꞌnu
didzaꞌ niꞌ. Ral‑laꞌ laꞌcuaꞌnu nöxj ca naꞌ rna bëꞌ zxba queëꞌ Dios. 35 Chquiꞌ
të ́ꞌninu laꞌyéjniꞌnu latiꞌ, ral‑laꞌ laꞌnábinu bönniꞌ qui queëcnu catiꞌ niꞌ nacuꞌë
lidxquëꞌ. Cutu ral‑laꞌ luiꞌnu didzaꞌ ngul ga naꞌ tuꞌdubëꞌ queëꞌ Dios.

36 ¿Naruꞌ ráquitsaliꞌ bunödzjëꞌ xtidzëꞌë Dios lu rúꞌaliꞌ lbiꞌizliꞌ? ¿Naruꞌ ráquitsaliꞌ
bdxinqueëzliꞌxtidzëꞌëDios? 37Chquiꞌnutsëꞌë ladjliꞌbönniꞌ ráquinëꞌ ruꞌëdidzaꞌ
uláz queëꞌ Dios, o ráquinëꞌ zóalenëꞌ lëꞌ Dios Böꞌ Laꞌy, bönniꞌ ni ral‑laꞌ siꞌ lu nëꞌë
nac zxba queëꞌ Xanruꞌ le ruzujaꞌ queëliꞌ lu guich ni. 38Naꞌa, chquiꞌ cutu ruiꞌ
ladxëꞌë didzaꞌ ni, cutu güiꞌ ládxiꞌliꞌ‑nëꞌ bönniꞌ naꞌ.

39Qui lë ni naꞌ, böchiꞌ lzaꞌadauꞌ, gul‑güíꞌ ládxiꞌliꞌ güiꞌliꞌdidzaꞌulázqueëꞌDios,
len cutu gna béꞌiliꞌ nu ruiꞌ didzaꞌ yubl cunazë́d. 40 Yúguꞌtë ral‑laꞌ gunruꞌ ca
saꞌyéaj, len ca rajlö́z yöl‑laꞌ baꞌa ladxiꞌ.

15
Bubanëꞌ Cristo lu yöl‑laꞌ gut

1Naꞌa, böchiꞌ lzaꞌadauꞌ, rguíxjöiꞌdaꞌ lbiꞌiliꞌ ca nac didzaꞌ dxiꞌa naꞌ benaꞌ lban
qui ga zoaliꞌ, lë naꞌ gzxiꞌ lu naꞌliꞌ len run ga nacr gdu ca réjlëꞌliꞌ Cristo. 2Niꞌa
quididzaꞌniulaliꞌ, chquiꞌgunliꞌ ca rnadidzaꞌdxiꞌanaꞌbenaꞌ lbanqui gazoaliꞌ,
chquiꞌ le nactë gyéjlëꞌliꞌ Cristo.

3Ga gzu lau budödaꞌ lu naꞌliꞌ le budödëꞌ Dios lu naꞌa nedaꞌ. Cni rna: “Gutiëꞌ
Cristo uláz queëruꞌ le nabágaꞌruꞌ dul‑laꞌ.” Ca nac lë ni nayúj lu guich laꞌy, ben
bayúdx benëꞌ. 4Rna caꞌ: “Bgachëꞌë yeru ba, len catiꞌ bzaꞌa tsonn dza, bubanëꞌ
lu yöl‑laꞌ gut”, ca naꞌ nayúj caꞌ lu guich laꞌy, ben bayúdx guc queëꞌ. 5Gdöd niꞌ
buluíꞌ lahuëꞌ Cristo, bléꞌinëꞌ Lëꞌ Pedro, len gdöd niꞌ, gulaléꞌinëꞌ Lëꞌ idxínnutëꞌ
gbaz queëꞌ. 6 Niꞌr buluíꞌ lahuëꞌ lauquëꞌ zianr ca gayuꞌ gayuꞌë böchiꞌ lzaꞌruꞌ
taꞌyejlëꞌë Cristo, catiꞌ niꞌ nudubquëꞌ tsazxö́n. Yelatiꞌz cuguluhuöatëꞌ bö ́chiꞌruꞌ
ni nacuꞌë nabanquëꞌ naꞌa, zal‑laꞌ laꞌquëꞌ chnatquëꞌ. 7Niꞌr bléꞌinëꞌ Lëꞌ Jacobo,
len gdöd niꞌ buluíꞌ lahuëꞌ lauquëꞌ yúguꞌtë bönniꞌ gbaz queëꞌ.

8 Ga yajseytë buluíꞌ lahuëꞌ caꞌ lahuaꞌ nedaꞌ. Ca guc lë ni, nacaꞌ ca biꞌidauꞌ
guljbiꞌ catiꞌ chgdöd dza ral‑laꞌ galjbiꞌ. 9 Cni nac, le nacraꞌ nedaꞌ cuidiꞌz ca
yúguꞌtë bönniꞌ gbazqueëꞌ, len cutunacaꞌnedaꞌ lsacaꞌ siꞌ laꞌ gbazqueëꞌ, le gdxia
ladxaꞌa bunách queëꞌ Dios. 10Naꞌa, le buzáꞌ ladxëꞌë quiaꞌ Dios nacaꞌ le nacaꞌ
naꞌa, len clëg daduz buzáꞌ ladxëꞌë quiaꞌ. Béntëraꞌ xchinëꞌ ca yezícaꞌrëꞌ gbaz
queëꞌ, zal‑laꞌ clëg raczquiaꞌbenaꞌdxinnaꞌ. Dioscz, lu yöl‑laꞌ ruzáꞌ ladxiꞌqueëꞌ,
bugunëꞌ nedaꞌ dxin. 11 Naꞌa, chquiꞌ benaꞌ lban nedaꞌ o chquiꞌ glunëꞌ lban
yelaꞌquëꞌ bönniꞌ, lë ni le runtuꞌ lban qui len le gyéjlëꞌliꞌ lbiꞌiliꞌ.

Ubanruꞌ lu yöl‑laꞌ gut
12 Runtuꞌ lban queëꞌ Cristo ca naꞌ bubanëꞌ lu yöl‑laꞌ gut. Chquiꞌ cni nac,

¿nacxcz nac, rnaliꞌ laꞌliꞌ: “Cutu lubán nup chnatgac”? 13 Laꞌnaruꞌ cu lubán
nup chnatgac, cutu bubanëꞌ Cristo, 14 len laꞌnaruꞌ cu bubanëꞌ Cristo, daduz
nac le bentuꞌ lban qui, len daduz nac yöl‑laꞌ rejlëꞌ queëliꞌ Lëꞌ. 15 Yetú caꞌ,
laꞌnaruꞌ cu bubanëꞌ Cristo, rziꞌ yëꞌtuꞌ catiꞌ runtuꞌ lnaꞌ lau queëꞌ Dios, rnatuꞌ
buspanëꞌ Cristo, atiꞌ laꞌnaruꞌ cu uspanëꞌ nup chnatgac, Dios cutu buspanëꞌ
Cristo. 16Laꞌnaruꞌ cu lubán nup chnatgac, cutu bubanëꞌ Cristo, 17 len laꞌnaruꞌ
cu bubanëꞌ Cristo, daduz nac yöl‑laꞌ rejlëꞌ queëliꞌ Lëꞌ, atiꞌ nagaꞌngac dul‑laꞌ
nabágaꞌliꞌ. 18Lëzcaꞌ cni, nup naꞌ chnatgac len gulayejlëꞌ Cristo, tsaz glat chquiꞌ

cutububanëꞌLëꞌ. 19Chquiꞌ tuz tsal ni zoaruꞌnabanruꞌhuacuziꞌruꞌxbëꞌCristo,
nacr‑ruꞌ bayechiꞌ ca yúguꞌtë bunách.

20Naꞌa, le nactë bubanëꞌ Cristo lu yöl‑laꞌ gut, len naquëꞌ nu gzu lau bubán
tsaz ladj yúguꞌtë nup lubán tsaz lu yöl‑laꞌ gut. 21Canaꞌ gyuꞌuyöl‑laꞌ gut niꞌaqui
le benëꞌ tuëꞌbönniꞌ, lëzcaꞌ cni, niꞌaqui le benëꞌ yetúëꞌbönniꞌ gyuꞌuyöl‑laꞌ rubán
quegac nup chnatgac. 22Ca naꞌ tat yúguꞌtë bunách le náljlengacAdán, lëzcaꞌ cni
lubán yúguꞌtë nup naꞌ náljlengac Cristo. 23 Tu tuëꞌ ubanëꞌ ca ral‑laꞌ gac. Ziꞌal
bubanëꞌ Cristo, atiꞌ töd ni lubán nup náquigac queëꞌ Cristo catiꞌ huödëꞌ. 24Niꞌr
gdxin dza udx catiꞌugǘëꞌCristo gdutë le dë lu nëꞌi len gdutë yöl‑laꞌuná bëꞌ len
gdutë yöl‑laꞌ huac qui tuꞌ xöhuiꞌ, atiꞌ udödëꞌ lu nëꞌë Dios Xuz le rna béꞌinëꞌ Lëꞌ.
25Runbayúdx gna bëꞌë Cristo ga gdxintë dza chbenëꞌDios ga luzechu zxibgac
lahuëꞌLëꞌ yúguꞌtë nup taꞌdáꞌbagaꞌLëꞌ. 26Le rdáꞌbagaꞌLëꞌ le usnitiëꞌ gaudxnac
yöl‑laꞌ gut. 27Dios chnudödëꞌ yúguꞌtë lu nëꞌë Zxiꞌnëꞌ quië gna béꞌinëꞌ lei. Nayúj
lu guich laꞌy, rna: “Budödëꞌ yúguꞌtë lu nëꞌë quië gna béꞌinëꞌ lei.” Naꞌa, nac
bëꞌ cutu budö ́d cuinëꞌ lu nëꞌë Zxiꞌnëꞌ, le nacczëꞌ Lëꞌ Nu rudö́d lu nëꞌë Zxiꞌnëꞌ
yúguꞌtë. 28 Catiꞌ gdxin dza niꞌ chnudödëꞌ Dios lu nëꞌë Cristo yúguꞌtë quië gna
béꞌinëꞌ lei, niꞌr Lëczëꞌ Zxiꞌnëꞌ udö́d cuinëꞌ lu nëꞌë Dios, Nu naꞌ budö ́d lu nëꞌë
Zxiꞌnëꞌ yúguꞌtë, atiꞌ ga udx, Dios gna béꞌinëꞌ tsaz yúguꞌtë.

29Laꞌliꞌ rdil‑liꞌ nis uláz quegac nup chnatgac. Chquiꞌ ráquiliꞌ cutu lubán nup
naꞌ chnatgac, ¿bizx quië rdil‑liꞌ nis uláz quegac nup chnatgac?

30Zoa banádxqueëtuꞌ gattuꞌ yúguꞌtë dza. ¿Bizxquië ruiꞌtuꞌ latj gac cni chquiꞌ
cutu ubanruꞌ lu yöl‑laꞌ gut? 31 Yúguꞌtë dza zoa banádx gatiaꞌ. Rguíxjöiꞌdaꞌ
lbiꞌiliꞌ lë ni, böchiꞌ lzaꞌadauꞌ, le rdzag ladxaꞌa le benaꞌ. Benaꞌ ga réjlëꞌliꞌ Xanruꞌ
Jesucristo. 32Chquiꞌ le guꞌnzdaꞌ gdíl‑lenaꞌ böaꞌ guixiꞌ sniaꞌ lu yödz Éfeso, ¿bizxa
caz uziꞌa xbey? Chquiꞌ cutu lubán nup chnatgac, ral‑laꞌ gunruꞌ ca taꞌná
bunách: “Guiꞌj gáguruꞌ le huatruꞌ cxö huidzj.”

33 Cutu güiꞌliꞌ latj nu siꞌ yeꞌi lbiꞌiliꞌ. Chquiꞌ siꞌ lu naꞌliꞌ latiꞌz le cutu
nacz, gdútëliꞌ huöacliꞌ chul nit. 34 Gul‑bíꞌi ládxiꞌliꞌ len cutu gunliꞌ dul‑laꞌ le
cunúnbëꞌliꞌ‑nëꞌ Dios laꞌliꞌ lbiꞌiliꞌ. Rniaꞌ cni quië gunaꞌ ga utuiꞌliꞌ.

Ca lac nup lubán lu yöl‑laꞌ gut
35Nazx caꞌ zoa nu gna: “¿Nacx lubán nup chnatgac? ¿Nacx gac gdu ca nayáꞌ

nabinquëꞌ catiꞌ ludxinëꞌ?” 36 Liꞌ, bönniꞌ cunözi. Lë naꞌ razuꞌ luyú cutu glen
chquiꞌ cutu nit. 37Lë naꞌ razuꞌ luyú nac tu xseydauꞌz, nazx caꞌ qui zxoaꞌ xtil o
qui yetú guixiꞌ cuandauꞌ. Lënaꞌ razuꞌ cutunac guixiꞌ cuandauꞌnaꞌ ral‑laꞌ glen.
38 Dios runëꞌ ga gac guixiꞌ cuandauꞌ ca nunczëꞌ qui. Ca nac tu tu xseydauꞌ
naꞌ runëꞌ ga gac guixiꞌ cuandauꞌ qui. 39 Lëzcaꞌ cni, cutu nac tuz ca nac bëlaꞌ
qui queëcbaꞌ yúguꞌtëbaꞌ böaꞌ guixiꞌ. Zoa tu bëlaꞌ quegac bunách len yetú ca
nac bëlaꞌ quecbaꞌ böaꞌ guixiꞌ. Yetú ca nac bëlaꞌ quecbaꞌ bguinn len yetú ca
nac bëlaꞌ quecbaꞌ böl. 40 Lëzcaꞌ cni nadzáꞌ gdu ca nayáꞌ nabingac nup nacuáꞌ
yehuaꞌ yubá ca nac gdu ca nayáꞌ nabingac nup nacuáꞌ luyú ni. Zoa tu yöl‑laꞌ
lach quegac nup nacuáꞌ yehuaꞌ yubá, len yetú ca nac yöl‑laꞌ lach quegac nup
nacuáꞌ luyú ni. 41 Zoa tu yöl‑laꞌ lach qui gbidz, len yetú qui beoꞌ, len yetú
quegac bölj luzxbá. Yöl‑laꞌ lach qui tu bölj luzxbá nadzáꞌ ca nac yöl‑laꞌ lach
qui yetú bölj luzxbá. 42 Lëzcaꞌ cni gac catiꞌ lubán nup chnatgac. Catiꞌ rgachiꞌ
yeru ba nac tu bëlaꞌ nit. Catiꞌ ubán, niꞌr gac tu le soa tsaz. 43Catiꞌ rgachiꞌ yeru
ba nac tu bëlaꞌ caꞌz len le nacuidiꞌ. Catiꞌ ubán, niꞌr gac tu le lach len le nal.
44 Catiꞌ rgachiꞌ yeru ba nac tu bëlaꞌ qui yödzlyú ni. Catiꞌ ubán, niꞌr gac tu le
soa tsaz yehuaꞌ yubá. Zoa tu bëlaꞌ qui yödzlyú ni, len yetú ca gac le gdzag böꞌ
nacczruꞌ.

45Nayúj luguich laꞌy le rna: “Bönniꞌnaꞌgzu lahuëꞌzoëꞌ luyúni, lëꞌAdán,Dios
benëꞌ lëꞌ bönniꞌ ban”, san Bönniꞌ gyaziëꞌ xlatjëꞌ Adán, Lëꞌ Cristo, Dios benëꞌ ga

naquëꞌ Böꞌ nabániruꞌ. 46 Cutu bdxin ziꞌal lë naꞌ nac Böꞌ. Bdxin ziꞌal lë naꞌ nac
quiyöl‑laꞌbunáchzqueëruꞌ, atiꞌniꞌrbdxin lënaꞌnacBöꞌ. 47Bönniꞌniꞌgzoëꞌ ziꞌal,
gúquinëꞌ yu. Bönniꞌ naꞌ zoëꞌ burópl, Nu naꞌ nac Xanruꞌ, brujëꞌ yehuaꞌ yubá.
48Nup nacuáꞌ luyú ni nacgac ca guquëꞌ bönniꞌ naꞌ gúquinëꞌ yu, atiꞌ nup ral‑laꞌ
tsajcuáꞌ yehuaꞌ yubá lac ca nac Nu naꞌ bruj yehuaꞌ yubá. 49 Ca naꞌ naꞌa dë
queëruꞌ tu bëlaꞌ le nac ca guc bëlaꞌ queëꞌ bönniꞌ naꞌ gúquinëꞌ yu, lëzcaꞌ ral‑laꞌ
huöáquiruꞌ ca náquinëꞌNu naꞌ bruj yehuaꞌ yubá.

50Cni rëꞌni gna lë ni rëpaꞌ lbiꞌiliꞌ, böchiꞌ lzaꞌadauꞌ, rniaꞌ: Le náquini bëlaꞌ len
rön cutu caꞌ tsaz ga niꞌ rna bëꞌë Dios, len lëzcaꞌ cni, lë naꞌ nit cutu gdel‑liꞌ lë naꞌ
zoa tsaz. 51Gul‑yutscaꞌ, rëpaꞌ lbiꞌiliꞌ tu le bgachiꞌ: Cutu gatruꞌ yúguꞌtëruꞌ, san
Dios utsë́ꞌë ca nacruꞌ yúguꞌtëruꞌ. 52Tu tsalz gac, tsca nac tu le rutáz yöj lauruꞌ,
catiꞌ cödx trompeta le rajseytë. Cödx trompeta naꞌ, atiꞌ lubán nup chnatgac,
láquini tu le soa tsaz, atiꞌDios utsë ́ꞌë le náquiniruꞌ yúguꞌtëruꞌ. 53Lë naꞌ nacruꞌ le
rnit ral‑laꞌhuöac le soa tsaz, atiꞌ le náquiniruꞌ, lë naꞌ ral‑laꞌ gat, huöac tu le gatga
gat. 54Catiꞌ lënaꞌ rnit chnuhuöác le soa tsaz, lencaꞌ lënaꞌ ral‑laꞌgat chnuhuöác
le gatga gat, niꞌr utság lë naꞌ nayúj lu guich laꞌy, rna:
Nadúa tsaz yöl‑laꞌ gut.
Chbdél‑liꞌnëꞌ Cristo.
55Cutur gna beꞌi rëꞌu yöl‑laꞌ gut.
Cutur bi gac gun queëruꞌ yöl‑laꞌ gut.
56Huac bi gun queëruꞌ yöl‑laꞌ gut le nabágaꞌruꞌ dul‑laꞌ, atiꞌnabágaꞌruꞌ dul‑laꞌ le
rdáꞌbagaꞌruꞌ zxba queëꞌDios. 57XclenëꞌDios. Lëczëꞌ runëꞌ ga nularuꞌ lu yöl‑laꞌ
gut niꞌa qui le benëꞌ Xanruꞌ Jesucristo.

58 Qui lë ni naꞌ, böchiꞌ lzaꞌadauꞌ, gul‑zóa tsutsu. Gul‑gác gdu ládxiꞌliꞌ,
gúnteczliꞌ xchinëꞌ Xanruꞌ le nö́ziczliꞌ cutu runliꞌ daduz xchinëꞌ Xanruꞌ.

16
Tuꞌnö́dzj quequëꞌ bö́chiꞌgac taꞌyadzjnëꞌ bunách Corinto

1 Naꞌa, ca nac qui dumí naꞌ unödzjliꞌ le gaclen bö ́chiꞌruꞌ taꞌyejlëꞌë Cristo
nacuꞌë Jerusalén, gul‑gúnnaꞌa canaꞌgnabéꞌidaꞌyuguꞌ cöꞌbunáchqueëꞌCristo,
nacuáꞌ luyúGalacia. 2Yuguꞌ dza domingo, tu tuliꞌ ral‑laꞌ cuꞌliꞌ quizi latiꞌ dumí,
tsca naꞌ Dios runnëꞌ queëliꞌ. Gul‑gún chiꞌi lei, cui gun bayúdx bi utubliꞌ catiꞌ
gdxinaꞌ ga zoaliꞌ. 3Catiꞌ niꞌ gdxinaꞌ ga zoaliꞌ, gsölaꞌa Jerusalén nup naꞌ ucuaꞌliꞌ
lbiꞌiliꞌ. Uzujaꞌ lu guich le gunga lacbëꞌquëꞌ, atiꞌ luꞌëdumínaꞌunödzjliꞌ. 4Chquiꞌ
ral‑laꞌ tsijaꞌ caꞌ nedaꞌ, tsjáclenëꞌ nedaꞌ.

Le rëꞌnnëꞌ gunëꞌ Pablo
5Guidaꞌ ga zoaliꞌ catiꞌ udx tödaꞌ yuguꞌ yödz luyú Macedonia, le run bayúdx

tödaꞌ yuguꞌ yödz naꞌ. 6Ráquidaꞌ ugáꞌnlenaꞌ lbiꞌiliꞌ tu chiꞌi o nazx caꞌ ugaꞌnaꞌ niꞌ
yuguꞌ beoꞌ ziag. Niꞌr huac gáclenliꞌ nedaꞌ, uguꞌliꞌ nedaꞌ nöz gátiꞌtëz ga ral‑laꞌ
tsijaꞌ. 7Catiꞌguidaꞌduyúaꞌ lbiꞌiliꞌ cuturëꞌndaꞌ tödzaꞌniꞌ. Runaꞌ löz sóalenaꞌ lbiꞌiliꞌ
xtsey, chquiꞌ gunnëꞌ nedaꞌ latj Xanruꞌ. 8Ugaꞌnaꞌ ni lu yödz Éfeso ga gdxinr dza
Pentecostés 9 le dë latj ni gunaꞌ tu dxin zxön queëꞌ Xanruꞌ, zal‑laꞌ zian nup
taꞌdáꞌbagaꞌ nedaꞌ.

10Chquiꞌ gdxinbiꞌ ga zoaliꞌ biꞌi Timoteo, gul‑güíꞌ ládxiꞌliꞌ‑biꞌ, cui ubi uguiꞌibiꞌ
tsal niꞌ sóalenbiꞌ lbiꞌiliꞌ, le runbiꞌ xchinëꞌ Xanruꞌ ca naꞌ runaꞌ xchinëꞌ nedaꞌ.
11 Qui lë ni naꞌ, nutu nu ral‑laꞌ uzóa lëbiꞌ tslaꞌl. Gul‑gaclen‑biꞌ, uguꞌliꞌ‑biꞌ
nöz gdu tsáhuiꞌdauꞌ, quië udxinbiꞌ ga ni zoaꞌ nedaꞌ, le rbözaꞌ‑biꞌ lëbiꞌ lencaꞌ
bö ́chiꞌruꞌ túnlenëꞌ‑biꞌ tsazxö́n dxin.

12Canac queëꞌbö ́chiꞌruꞌApolos, szxöni gútaꞌyuaꞌ lahuëꞌ tsijëꞌ tsajyúëꞌ lbiꞌiliꞌ
tsazxö́n len yuguꞌ bö́chiꞌruꞌ. Cutu rëꞌnnëꞌ tsijëꞌ naꞌa. Guidëꞌ catiꞌ sáquiꞌnëꞌ.

Didzaꞌ ruꞌë Pablo ga ruúdx
13 Gul‑spán ládxiꞌliꞌ len gul‑gác tsutsu ca réjlëꞌliꞌ‑nëꞌ Cristo. Gul‑gác rugu

ladxiꞌ len gul‑típ ládxiꞌliꞌ. 14Len yöl‑laꞌ nadxíꞌi gul‑gún bítiꞌtëz bi gunliꞌ.
15Naꞌa, böchiꞌ lzaꞌadauꞌ, chnö ́ziczliꞌ canacqueëꞌEstéfanas lencaꞌquegacdiꞌa

dza queëꞌ. Nacgac nup gulazú laugac taꞌyejlëꞌ Cristo ladj bunách nacuáꞌ luyú
Acaya. Guludö ́d cuinquëꞌ bönniꞌ ni quië lunëꞌ xchingac bunách queëꞌ Dios.
16Rátaꞌyuaꞌ lauliꞌ, böchiꞌ lzaꞌadauꞌ, gunliꞌ ba laꞌn nup nacgac ca bö ́chiꞌruꞌ naꞌ,
lencaꞌ canacgacnup tunlen lequëꞌ tsazxö́ndxin len taclen lequëꞌ. 17Rudzijdaꞌ
le guladxinëꞌ ga zoaꞌ Estéfanas, len Fortunato, len Acaico, le gláclenëꞌ nedaꞌ
ulázqueëliꞌ. 18Guluhuíꞌ zxönëꞌnedaꞌ ca naꞌ guluhuíꞌ zxönëꞌ caꞌ lbiꞌiliꞌ. Gul‑gún
ba laꞌn bunách cni.

19TuꞌgápDios lbiꞌiliꞌ yuguꞌ cöꞌbunáchqueëꞌDios luyúAsia ni. TuꞌgapëꞌDios
lbiꞌiliꞌAquilo len Priscila lencaꞌnup tuꞌdúb queëꞌDios ga nac lu yuꞌu lidxquëꞌ.
20Tuꞌgapëꞌ Dios lbiꞌiliꞌ yúguꞌtë bö́chiꞌruꞌ ni. Gul‑gáp Dios tuliꞌ yetuliꞌ, unídaꞌliꞌ
lzaꞌliꞌ.

21Nedaꞌ, Pablo, naꞌ cuinczaꞌ ruzujaꞌ lu guich lëni, rniaꞌ: RugapaꞌDios lbiꞌiliꞌ.
22Nu cunadxíꞌi Xanruꞌ Jesucristo, chnabía döꞌ nu naꞌ.
Gda Xanruꞌ.
23Rnabdaꞌ‑nëꞌXanruꞌ Jesucristo uzáꞌ ladxëꞌë queëliꞌ. 24Nadxiꞌidaꞌ yúguꞌtëliꞌ

le nacruꞌ tuz len Xanruꞌ Jesucristo. Caꞌ gac.

DIDZAꞌ BURÓP BSÖLËꞌË PABLOYÖDZ CORINTO
Pablo rugapëꞌDios bunách queëꞌ Cristo nacuꞌë Corinto

1Nedaꞌ, Pablo, nacaꞌ gbaz queëꞌ Jesucristo le rëꞌnnëꞌ cni Dios. Runbiꞌ nedaꞌ
tsazxö́n biꞌi bö́chiꞌruꞌ Timoteo. Rugapaꞌ Dios lbiꞌiliꞌ, rudubliꞌ queëꞌ Dios lu
yödz Corinto, len yúguꞌtëliꞌ náquiliꞌ quizi queëꞌDios luyú Acaya. 2Rnabdaꞌ‑nëꞌ
Xuzruꞌ Dios len Xanruꞌ Jesucristo uzáꞌ ladxëꞌë queëliꞌ len gunëꞌ ga soa dxi icj
ládxiꞌdauꞌliꞌ.

Yuguꞌ le gzxacaꞌ gdiꞌë Pablo
3Yöl‑laꞌbaDios, XuzëꞌXanruꞌ Jesucristo, lenaquëꞌXuzruꞌ, ruhuechiꞌ ladxëꞌë

rëꞌu, len naquëꞌ caꞌDios, ruhuíꞌ zxö́nteczëꞌ rëꞌu. 4Ruhuíꞌ zxönëꞌ rëꞌuDios catiꞌ
rac bítiꞌtëz bi rac queëruꞌ, quië gac huiꞌ zxönruꞌ caꞌ nup bi rac quegac. Ruhuíꞌ
zxönruꞌ lequëꞌ ca naꞌ ruhuíꞌ zxönëꞌ rëꞌu Dios.

5 Tsca taꞌyán le rzacaꞌ rguiꞌruꞌ, ca naꞌ gzxacaꞌ gdiꞌë Cristo, lëzcaꞌ cni taꞌyán
le tuꞌhuíꞌ zxön rëꞌu, le nacruꞌ tuz len Cristo. 6 Qui lë ni naꞌ, chquiꞌ bi rzacaꞌ
rguiꞌtuꞌ, rac cni queëtuꞌ quië gac huiꞌ zxöntuꞌ lbiꞌiliꞌ len guntuꞌ ga ulaliꞌ. Chquiꞌ
Dios ruhuíꞌ zxönëꞌ netuꞌ, rac cni quië gac huiꞌ zxöntuꞌ lbiꞌiliꞌ, atiꞌ lu yöl‑laꞌ rböz
zxön ladxiꞌ queëliꞌ, gac guaꞌ glenliꞌ yuguꞌ le sacaꞌ quiꞌliꞌ, ca naꞌ rac caꞌ queëtuꞌ.
7Ruzxöni ládxiꞌtuꞌ‑nëꞌDiosgúnteczëꞌgagacdxiꞌaqueëliꞌ, lenö ́zituꞌcanaꞌ rzacaꞌ
rguiꞌliꞌ tsazxö́n len netuꞌ, lëzcaꞌ cni ruziꞌliꞌ xbey tsazxö́n len netuꞌ le ruhuíꞌ
zxönëꞌ rëꞌu Dios.

8Rë́ꞌnituꞌ gnö́ziliꞌ, böchiꞌ lzaꞌadauꞌ, ca nac le zian le glac queëtuꞌ luyú Asia.
Gdödti bëꞌi lë naꞌ guc queëtuꞌ, guc ziꞌtër ca le guc guaꞌ glentuꞌ. Caꞌ guc,
cutur bentuꞌ löz soatuꞌ gbantuꞌ. 9Gúquituꞌ guc queëtuꞌ ca rac quequëꞌ bönniꞌ
chnarugu quequëꞌ latiëꞌ. Guc cni queëtuꞌ cui uzxöni ládxiꞌtuꞌ laꞌ cuinztuꞌ, san
uzxöni ládxiꞌtuꞌ‑nëꞌDios, Nu ruspánnup chnatgac. 10Dios buslë ́ꞌnetuꞌ lu lë naꞌ
ben ga gzoabanádx gattuꞌ, atiꞌ ruslë́ꞌnetuꞌ yuguꞌdza. Runtuꞌ lözuslë́ꞌnetuꞌLëꞌ
cni leyúbl 11 chquiꞌ gáclenliꞌ netuꞌ, ulidzliꞌ‑nëꞌ Dios gnábiliꞌ‑nëꞌ gáclenëꞌ netuꞌ.
Dios gunëꞌ ca naꞌ gnábiliꞌ‑nëꞌ tsazxö́n len bunách zian, uzáꞌ ladxëꞌë queëtuꞌ,
atiꞌ laꞌná xclenëꞌ Dios uláz queëtuꞌ.

Rguíxjöꞌë Pablo bizx quië rdzeynëꞌ gdxinëꞌ Corinto
12Lë ni le run ga rudzíjituꞌ. Böꞌ naccztuꞌ ruluíꞌi netuꞌ, len yöl‑laꞌ baꞌa ladxiꞌ

queëtuꞌ len gdu ládxiꞌtuꞌ runtuꞌ bi runtuꞌ yödzlyú ni, len cni bentuꞌ caꞌ ga niꞌ
zoaliꞌ. Cni bentuꞌ, le guclen netuꞌ le buzáꞌ ladxëꞌë queëtuꞌ Dios, len clëg len
yöl‑laꞌ rejniꞌi queëztuꞌ bentuꞌ cni. 13Ruzujtuꞌ queëliꞌ lu guich tuz le gac ulabliꞌ
len le gac tséjniꞌliꞌ. Rac ladxaꞌa tséjniꞌliꞌgdu 14 lënaꞌ réjniꞌliꞌ latiꞌ. Niꞌr catiꞌgdxin
dza huödëꞌ Xanruꞌ Jesucristo, gac gunliꞌ netuꞌ zxön ca naꞌ netuꞌ guntuꞌ lbiꞌiliꞌ
zxön.

15-16 Le benaꞌ löz lë ni, gzaꞌ ladxaꞌa guidaꞌ ga zoaliꞌ ziꞌal catiꞌ gdödaꞌ luyú
Macedonia, atiꞌ guidaꞌ ga zoaliꞌ leyúbl catiꞌ uzáꞌa ni quië uziꞌliꞌ xbaꞌ chop lzu.
Töd niꞌ huac gáclenliꞌ nedaꞌ uguꞌliꞌ nedaꞌ nöz tsijaꞌ luyú Judea. Cni guꞌndaꞌ
gunaꞌ. 17 ¿Naruꞌ ráquitsaliꞌ gzxiꞌ yëꞌa le butsáꞌa ca gunaꞌ? ¿Naruꞌ ráquitsaliꞌ lu
yöl‑laꞌ bunáchz quiaꞌ runaꞌ le rdxinz icjaꞌ, len bëꞌzaꞌ caꞌ didzaꞌ catiꞌ gniaꞌ: Cni
gunaꞌ? 18 Niꞌa queëꞌ Xanruꞌ Dios, Nu run gdutë ca rna xtidzëꞌë, cutu bëꞌzaꞌ
caꞌ didzaꞌ catiꞌ bë ́ꞌlenaꞌ lbiꞌiliꞌ xtidzëꞌë Dios. 19 Jesucristo, Zxiꞌnëꞌ Dios, Nu naꞌ
bentuꞌ lbanqui ga zoaliꞌ, nedaꞌ len Silvano lenTimoteo, cutu ruiꞌzëꞌ caꞌdidzaꞌ.
Lëꞌ ruꞌë didzaꞌ gdutë li. 20 Cristocz runëꞌ ga nac gdutë löz yúguꞌtë le gzxiꞌ lu
nëꞌë Dios, atiꞌ niꞌa queëꞌ Lëꞌ gac gnaruꞌ: “Caꞌ gac”, quië gac queëꞌ Dios yöl‑laꞌ
ba. 21Dioscz runëꞌ ga runtuꞌ löz tsazxö́n len lbiꞌiliꞌ náquiruꞌ queëꞌ Cristo, len

budödëꞌ lunaꞌtuꞌdxinqueëꞌ runtuꞌ. 22Bennëꞌqueëruꞌ le nacbëꞌnáquiruꞌqueëꞌ,
bchiziëꞌ icj ládxiꞌdauꞌruꞌDios BöꞌLaꞌy, Nunac queëruꞌ le run ga nac löz yúguꞌtë
le gunnëꞌ queëruꞌ Dios.

23 Niꞌa queëꞌ Xanruꞌ Dios, Nu nözi le rzaꞌ ladxaꞌa, ruꞌa didzaꞌ gdutë li.
Nözcznëꞌ Lëꞌ cutu bidaꞌ ga zoaliꞌ lu yödz Corinto, cui gun bayúdx gunaꞌ ga
huíꞌniliꞌ. 24 Cutu rë ́ꞌnituꞌ gna béꞌituꞌ lbiꞌiliꞌ ca réjlëꞌliꞌ Cristo, le chnacliꞌ tsutsu
ca réjlëꞌliꞌ Lëꞌ. Rë ́ꞌnituꞌ guntuꞌ le gun ga udziji ládxiꞌliꞌ.

2
1 Qui lë ni naꞌ bëꞌ ladxaꞌa cu guidteaꞌ queëliꞌ leyúbl, cui gunaꞌ ga huíꞌniliꞌ.

2 Chquiꞌ gunaꞌ nedaꞌ ga huíꞌniliꞌ, ¿nuzxa caz gun ga udzijdaꞌ nedaꞌ? ¿Naruꞌ
guntsaꞌ ga huiꞌni nu ral‑laꞌ gun ga udzijdaꞌ nedaꞌ? 3 Qui lë ni naꞌ buzujaꞌ
queëliꞌ lu guich ziꞌal. Cutu guꞌndaꞌ guidaꞌ ga zoaliꞌ, cui gunliꞌ ga huiꞌndaꞌ,
le ral‑laꞌ gunliꞌ lbiꞌiczliꞌ ga udzijdaꞌ nedaꞌ. Le ruzxöni ladxaꞌa lbiꞌiliꞌ, nözdaꞌ
udzíjiliꞌ yúguꞌtëliꞌ chquiꞌ udzijdaꞌ nedaꞌ. 4 Catiꞌ niꞌ buzujaꞌ queëliꞌ lu guich lë
naꞌ, gsë́bitsqui ladxaꞌa, len buíꞌnitsqui ladxaꞌa ga bdxintë grödxaꞌ. Buzujaꞌ cni
lu guich, clëgquië gunaꞌ gahuíꞌniliꞌ sanquië gnö́ziliꞌ ca nadxíꞌitsquidaꞌ lbiꞌiliꞌ.

Ral‑laꞌ unít lauruꞌ nu ruaꞌ döꞌ
5 Chquiꞌ zoëꞌ niꞌ bönniꞌ naꞌ bushuiꞌnnëꞌ rëꞌu, clëg nedaꞌz bushuiꞌnnëꞌ, san

yúguꞌtëliꞌ lbiꞌiliꞌ bushuiꞌnnëꞌ latiꞌ. Rniaꞌ: Latiꞌ, cui töd bëꞌi gchugu bëꞌa queëꞌ
bönniꞌnaꞌ. 6Tscatiꞌgaz zxguiaꞌ chbenliꞌqueëꞌbönniꞌnaꞌyelatiꞌz cunuhuöátëliꞌ.
7 Naꞌa, ral‑laꞌ unít lauliꞌ bönniꞌ naꞌ len utipliꞌ ladxëꞌë, cui töd bëꞌi huiꞌnnëꞌ
len cui gac tsaz chop ladxëꞌë. 8Qui lë ni naꞌ rátaꞌyuaꞌ lauliꞌ gunliꞌ le gac bëꞌ
nadxiꞌiliꞌ‑nëꞌ gdu ládxiꞌliꞌ. 9 Qui lë ni naꞌ caꞌ buzujaꞌ queëliꞌ lu guich lë naꞌ.
Guꞌndaꞌ siꞌ bëꞌa lbiꞌiliꞌ quië gnözdaꞌ chquiꞌ rúnteczliꞌ ca rna xtidzaꞌa. 10Catiꞌ nu
runít lauliꞌ lbiꞌiliꞌ, nedaꞌ caꞌ runít lahuaꞌ nu naꞌ. Catiꞌ nu runít lahuaꞌ, chquiꞌ
bi ben nu naꞌ runít lahuaꞌ, runaꞌ cni uláz queëꞌ Cristo quië gac bi uziꞌliꞌ xbey.
11Cni runaꞌ, cui saquiꞌ Satanás tuꞌ xöhuiꞌ uxícj rëꞌu, le chnö ́ziruꞌ yuguꞌ le rëꞌni
gun queëruꞌ.

Gröꞌë baguíꞌi Pablo lu yödz Troas
12Catiꞌ bdxinaꞌ lu yödz Troas quië gunaꞌ lban qui didzaꞌ dxiꞌa queëꞌ Cristo,

benntsquëꞌ nedaꞌ latj Xanruꞌ gunaꞌ lban niꞌ. 13 Zal‑laꞌ guc cni, gröꞌa baguíꞌi le
cutu yajxacaꞌa‑biꞌ niꞌ biꞌi bö ́chiꞌruꞌ Tito. Qui lë ni naꞌ buzáꞌlenaꞌ bunách niꞌ,
gyijaꞌ luyúMacedonia.

Gdél‑liꞌruꞌ le zóalenëꞌ rëꞌu Cristo
14XclenëꞌDios, rchë́ꞌteczëꞌ rëꞌu ca tu le nac bëꞌ bdél‑liꞌnëꞌ Cristo yöl‑laꞌ ruslá

queëruꞌ. Dios rugunëꞌ dxin rëꞌu quië ruluꞌë lahui ca gac lunbëꞌ Cristo bunách.
Le nacruꞌ nac ca tu le rlaꞌ zxix, le rguis gátiꞌtëz. 15Nacruꞌ ca tu nör rlaꞌ zxix,
le ruzéguiꞌë Cristo lahuëꞌ Dios, len le rguisiëꞌ laugac nup nulagac len nup
nanitgac. 16Laugac nup naꞌ nanitgac nacruꞌ ca tu le rlaꞌ zgut le nac bëꞌ latiëꞌ,
san laugac nup naꞌ nulagac nacruꞌ ca tu le rlaꞌ zxix le nac bëꞌ gbánteczruꞌ.
¿Nuzxa caz nac lsacaꞌ gun cni? 17 Cutu runtuꞌ ca tun zian bunách tuꞌgún dxin
xtidzëꞌë Dios ca tu le tutiꞌ len taꞌu bunách, san le nasölëꞌë netuꞌ Dios, gdu
ládxiꞌtuꞌ ruiꞌtuꞌ didzaꞌ lahuëꞌ Lëꞌ le nactuꞌ tuz len Cristo.

3
Ca nac didzaꞌ ruún rëꞌu tuz len Dios

1 ¿Naruꞌ ráquitsaliꞌ run ba zxön cuintuꞌ catiꞌ ruiꞌtuꞌ cni didzaꞌ? ¿Naruꞌ runtsa
bayúdx uluiꞌituꞌ lbiꞌiliꞌ guich le ruluíꞌ le nactuꞌ? ¿Naruꞌ ral‑laꞌ gnábituꞌ lbiꞌiliꞌ
gunnliꞌ queëtuꞌ tu guich cni, ca naꞌ tun laꞌgac bunách? 2 Lbiꞌiczliꞌ nacliꞌ ca tu
guich le ruluíꞌ le nactuꞌ, le nayúj lu icj ládxiꞌdauꞌtuꞌ, atiꞌ yúguꞌtë bunách gac

luláb lei len luúnbëꞌ lei. 3 Le nacliꞌ naláꞌ lahui ca tu guich nuzujëꞌ Cristo, le
bsölëꞌë lu naꞌtuꞌ. Cutu nayúj tu lu guich, san Böꞌ Laꞌy queëꞌ Dios ban nuzujëꞌ
lei, clëg tu lu guiöj blag, san lu icj ládxiꞌdauꞌliꞌ nuzujëꞌ.

4Ruiꞌtuꞌ cni didzaꞌ le ruzxöni ládxiꞌtuꞌ‑nëꞌDios le zóalenëꞌnetuꞌCristo. 5Cutu
ráquituꞌ bi gac guntuꞌ racz queëtuꞌ, san Dios runnëꞌ queëtuꞌ yöl‑laꞌ huac bi
guntuꞌ. 6Dioscz bennëꞌ queëtuꞌ yöl‑laꞌ huac guntuꞌ xchinëꞌ lu didzaꞌ cub naꞌ
ruún rëꞌu tuz len Dios. Didzaꞌ ni cutu nac tu zxba nayúj lu guich, san nac tu
le rusëdnëꞌ rëꞌuDios Böꞌ Laꞌy. Zxba naꞌ nayúj lu guichz rchugu queëruꞌ gatruꞌ,
san Dios Böꞌ Laꞌy nabániruꞌ.

7 Yuguꞌ zxba queëꞌ nayujgac lu guich, Dios buzujëꞌ yuguꞌ lu guiöj blag, atiꞌ
buluꞌë lahui yöl‑laꞌyeníꞌqueëꞌ catiꞌbudödëꞌ lei lunëꞌëMoisés. Zal‑laꞌ gdödqui,
gyëptër yös yeníꞌ lahuëꞌMoisés. Cni guc, cutu guc luyú lahuëꞌMoisés bunách
Israel. Chquiꞌ yajtság zxba naꞌ yöl‑laꞌ yeníꞌ cni, atiꞌ zxba naꞌ rchugu quegac
bunách lat, 8 szxö́nitër caꞌ ral‑laꞌ gac yöl‑laꞌ yeníꞌ dzag yuguꞌ le runëꞌ Dios Böꞌ
Laꞌy. 9 Gzoa tu yöl‑laꞌ yeníꞌ yajtság lë naꞌ ben ga narugu quegac bunách lat.
Szxö ́nitër nac yöl‑laꞌ yeníꞌ qui lë naꞌ run ga rnëꞌ Dios nacgac tsahuiꞌ bunách.
10Le nactër lsacaꞌ yöl‑laꞌ yeníꞌ naláꞌ lahui naꞌa, cuidiꞌz nagáꞌn yöl‑laꞌ yeníꞌ naꞌ
blaꞌ lahui catiꞌDiosbunödzjëꞌquegacbunách zxbaqueëꞌ. 11Chquiꞌ gzoayöl‑laꞌ
yeníꞌ qui lë naꞌ gzoa tu chiꞌidauꞌz, zxöntër nac yöl‑laꞌ yeníꞌ qui lë ni soa tsalzú.

12Le zoa queëruꞌ lë ni runruꞌ löz, ruiꞌtuꞌ didzaꞌ lu yöl‑laꞌ rugu ladxiꞌ queëtuꞌ.
13Cuturuntuꞌ cabenëꞌMoisés,bucachiꞌ lahuëꞌ len tu láriꞌdauꞌ, cui luyúbunách
Israel yöl‑laꞌ yeníꞌ naꞌ zeaj rnit. 14Gulachúl gulanitiëꞌ bönniꞌ niꞌ. Ga rdxintë
naꞌa dza catiꞌ tuꞌlabëꞌ guich qui didzaꞌ gul naꞌ ruún bunách tuz len Dios,
nac quequëꞌ tsca nagáꞌn laꞌ leyz láriꞌdauꞌ naꞌ lauquëꞌ, lë naꞌ gac ugǘëꞌ tuzëꞌ
Cristo. 15 Ga rdxintë naꞌa dza, catiꞌ tuꞌlabëꞌ guich ga naꞌ nayúj didzaꞌ queëꞌ
Moisés, zxoa ca tu láriꞌdauꞌ yöj lauquëꞌ le run ga nachúl nanitquëꞌ. 16Catiꞌ nu
ruhuöácqueëꞌXanruꞌ, rdua lënaꞌ runganachúlnanítnunaꞌ. 17Catiꞌni rnatuꞌ:
“Xanruꞌ”, ruiꞌtuꞌ didzaꞌ queëꞌ Dios Böꞌ Laꞌy. Ga zoëꞌ Böꞌ Laꞌy queëꞌ Xanruꞌ, niꞌ
zoacz yöl‑laꞌ nadzán. 18 Yúguꞌtëruꞌ rëꞌu cutu bi nuséyj lauruꞌ, san nacruꞌ ca
tu guia dxili ga naláꞌ yöl‑laꞌ yeníꞌ qui lahuëꞌ Xanruꞌ, atiꞌ yöl‑laꞌ yeníꞌ naꞌ queëꞌ
Xanruꞌ, NunacBöꞌLaꞌy, rutsáꞌ rëꞌu, len rungazeaj racr‑ruꞌ canaquëꞌCristocz,
len rataꞌr queëruꞌ yöl‑laꞌ yeníꞌ queëꞌ.

4
1Dios buechiꞌ ladxëꞌë netuꞌ len budödëꞌ lu naꞌtuꞌ dxin ni runtuꞌ, len qui lë

ni naꞌ cutu rac chop ládxiꞌtuꞌ. 2Chbucaꞌntuꞌ yuguꞌ le tun bagachiꞌz bunách len
le tun ga rutuiꞌruꞌ. Nutu nu rziꞌ yéꞌituꞌ, len cutu rutsaꞌtuꞌ xtidzëꞌë Dios. Le
ruiꞌtuꞌ didzaꞌ qui le nac gdutë li, ruiꞌ ládxiꞌtuꞌ guntuꞌ le láquibeꞌi yúguꞌtë bunách
nac dxiꞌa lahuëꞌDios. 3Chquiꞌ zoa nu curejniꞌi didzaꞌ dxiꞌa runtuꞌ lnaꞌ lau qui,
nacgacz nup nachúl nanitgac cutu taꞌyejniꞌi lei. 4 Cutu taꞌyejlëꞌ bunách naꞌ,
le ben ga nac cni tuꞌ xöhuiꞌ, nu nun cuini ca dios, len rna beꞌi bunách dza ni
zoaruꞌ naꞌa, le ben ga nachúl nanitgac, cui laꞌleꞌi yeníꞌ qui didzaꞌ dxiꞌa ca nac
yöl‑laꞌ yeníꞌ queëꞌ Cristo, Nu naꞌ rnaꞌ gdu ca naquëꞌDioscz. 5Cutu runtuꞌ lban
qui laꞌ cuinztuꞌ, san runtuꞌ lban queëꞌ Jesucristo, rguíxjöꞌtuꞌ naquëꞌ Xanruꞌ,
atiꞌ netuꞌ ni nactuꞌ huen dxin queëliꞌ le nadxiꞌituꞌ‑nëꞌ Jesús. 6Dios, Nu ben ga
buzeníꞌyeníꞌganiꞌgucchul, naquëꞌNurguꞌuyeníꞌ icj ládxiꞌdauꞌruꞌ, le ruzejniꞌi
rëꞌu quië gúnbëꞌruꞌ yöl‑laꞌ yeníꞌ queëꞌ Dios, lë naꞌ ruzeníꞌ lahuëꞌ Jesucristo.

Le réjlëꞌruꞌDios runruꞌ ca rëꞌnnëꞌ Lëꞌ
7Yöl‑laꞌ tsahuiꞌniyuꞌu icj ládxiꞌdauꞌruꞌ rëꞌu, nacruꞌ cayusuꞌnáquicniyu, quië

gac bëꞌ naqui queëꞌ Dios yöl‑laꞌ huac zxön naꞌ len clëg queëzruꞌ.
8Tuꞌsacaꞌ ziꞌ netuꞌ bunách san cutu rudú ládxiꞌtuꞌ.

Röꞌtuꞌ baguíꞌi san cutu rac chop ládxiꞌtuꞌ.
9Taꞌbía ladxiꞌ netuꞌ bunách san cutu rubíj ladxëꞌë netuꞌ Dios.
Taꞌzéꞌitsqui netuꞌ yu, san cutu tuꞌsnít lau netuꞌ.
10 Lu gdu ca nayáꞌ nabintuꞌ ráttecztuꞌ tsazxö́n len Jesús, san rac bëꞌ lu gdu ca
nayáꞌ nabintuꞌ nabánituꞌ Lëꞌ. 11Tsal ni zoatuꞌ nabantuꞌ, zoatecz banádx gattuꞌ
le náquituꞌ queëꞌ Jesús quië gac bëꞌ nabánituꞌ Lëꞌ lu gdu ca nayáꞌ nabintuꞌ le
rnit. 12Cni nac, zoa banádxqueëtuꞌ gattuꞌ, san niꞌa qui lë ni rataꞌqueëliꞌ yöl‑laꞌ
naꞌbán.

13Nayúj lu guich laꞌy, rna: “GyéjlëꞌaDios, atiꞌqui lëninaꞌbëꞌadidzaꞌ.” Lëzcaꞌ
cni rac queëtuꞌ, réjlëꞌtuꞌDios, len qui lë ni naꞌ ruiꞌtuꞌdidzaꞌ. 14Nö ́zituꞌ ca gunëꞌ
Dios, Nu buspánXanruꞌ Jesús, uspanëꞌ caꞌnetuꞌ tsazxö́n len Jesús len uschinëꞌ
netuꞌ tsazxö́n len lbiꞌiliꞌ lahuëꞌ Lëꞌ. 15 Rac cni yúguꞌtë lë ni quië gac bi uziꞌliꞌ
xbey, atiꞌ chquiꞌ laꞌdel‑liꞌ zianr caꞌ bunách le ruzáꞌ ladxëꞌë queëruꞌDios, laꞌnë́ꞌ:
“Xclenëꞌ Dios”, atiꞌ gac queëꞌ Dios yöl‑laꞌ ba.

16 Qui lë ni naꞌ, cutu rac chop ládxiꞌtuꞌ. Zal‑laꞌ rnit gdu ca nayáꞌ nabintuꞌ,
yúguꞌtë dza rucubëꞌ Dios le nactuꞌ lu icj ládxiꞌdauꞌtuꞌ. 17 Le cuidiꞌz rzacaꞌ
rguiꞌruꞌ ni tu chiꞌidauꞌz run ga gataꞌ queëruꞌ le uzíꞌtscaruꞌ xbey le soa tsalzú
len le nactër lsacaꞌ ca gac gúnbëꞌruꞌ. 18Cutu ruiꞌ ládxiꞌruꞌ le rléꞌiruꞌ luyúni, san
le curléꞌiruꞌ ruiꞌ ládxiꞌruꞌ. Lë naꞌ rléꞌiruꞌ, tu chiꞌidauꞌz zoa, san le curléꞌiruꞌ soa
tsalzú.

5
1Nö ́ziruꞌ catiꞌ nit gdu ca nayáꞌ nabinruꞌ, le nac ca tu yuꞌu láriꞌdauꞌ yödzlyú

ni, Dios chnupë́ꞌë queëruꞌ tu le cub, le nac ca tu yuꞌu zoa tsaz niꞌ yehuaꞌ yubá,
lë naꞌ nunczëꞌ Lëꞌ. 2Qui lë ni naꞌ rnë ládxiꞌruꞌ le rë ́ꞌniruꞌ tsazruꞌ le cub niꞌ, lë
naꞌ nac ca tu lidxruꞌ niꞌ yehuaꞌ yubá. 3Tsazruꞌ le cub niꞌ ca naꞌ rácuruꞌ tu lariꞌ,
cui soaruꞌ ga cuzóa gdu ca nayáꞌ nabinruꞌ. 4 Tsal ni zoaruꞌ lu gdu ca nayáꞌ
nabinruꞌ, le nac ca tu yuꞌu láriꞌdauꞌ, rnë ládxiꞌruꞌ lu yöl‑laꞌ rsëbi ladxiꞌ queëruꞌ.
Cutu runruꞌ cni le rë ́ꞌniruꞌucaꞌnruꞌ gdu ca nayáꞌnabinruꞌ, san rë ́ꞌniruꞌ tsazruꞌ
tsaz le cub niꞌ. Cni gac, ucaꞌnruꞌ gdu ca nayáꞌ nabinruꞌ le rnit, atiꞌ tsazruꞌ lu
yöl‑laꞌ naꞌbán gdu. 5Dios chnupë ́ꞌë queëruꞌ yúguꞌtë lë ni, atiꞌ bchiziëꞌ rëꞌuDios
Böꞌ Laꞌy, Nu nac queëruꞌ le nac bëꞌ nac löz siꞌruꞌ lë naꞌ nupë́ꞌë queëruꞌ.

6 Qui lë ni naꞌ nadíp ládxiꞌruꞌ. Tsal ni yuꞌuruꞌ lu gdu ca nayáꞌ nabinruꞌ,
nö ́ziruꞌ zoaruꞌ ziꞌtuꞌ ga zoa lidxëꞌ Xanruꞌ. 7 Runruꞌ ca runruꞌ le réjlëꞌruꞌ‑nëꞌ
Dios, len clëg le zoa bi rléꞌiruꞌ. 8 Le runruꞌ löz lë ni, rë ́ꞌniruꞌ ucaꞌnruꞌ gdu ca
nayáꞌ nabinruꞌ ni quië tsajsóalenruꞌ‑nëꞌ Xanruꞌ. 9 Qui lë ni naꞌ ruiꞌ ládxiꞌruꞌ
gunruꞌ le rdzag ladxëꞌë Xanruꞌ, chquiꞌ ugaꞌnruꞌ lu gdu ca nayáꞌ nabinruꞌ ni,
o chquiꞌ tsajsóalenruꞌ‑nëꞌ Xanruꞌ niꞌ. 10 Cni runruꞌ le run bayúdx gdxinruꞌ
yúguꞌtëruꞌ lahuëꞌ Cristo ga niꞌ röꞌë rbequi xbeynëꞌ. Niꞌr ubiꞌë qui queëruꞌ tsca
nac le benruꞌ tsal ni yuꞌuruꞌ lu gdu ca nayáꞌ nabinruꞌ, chquiꞌ benruꞌ le nac
dxiꞌa o le cunác dxiꞌa.

Le ruún rëꞌu tuz len Dios
11Qui lë ni naꞌ, le rádxituꞌ‑nëꞌ Dios, ruiꞌ ládxiꞌtuꞌ uzéjniꞌtuꞌ bunách. Nözcznëꞌ

Dios ca nac le yuꞌu icj ládxiꞌdauꞌtuꞌ, atiꞌ ruzxöni ladxaꞌa nö́ziliꞌ dxiꞌa caꞌ lbiꞌiliꞌ
lë naꞌ yuꞌu icj ládxiꞌdauꞌtuꞌ. 12 Cutu rubíj cuintuꞌ dxiꞌa lauliꞌ, san rë ́ꞌnituꞌ
gataꞌ queëliꞌ latj gunliꞌ netuꞌ ba laꞌn, quië gac ubiꞌiliꞌ didzaꞌ, bi guiëliꞌ bönniꞌ
tun ba zxön cuinquëꞌ ca naꞌ tuꞌluíꞌz lahui cuinquëꞌ len clëg ca nacquëꞌ lu icj
ládxiꞌdauꞌquëꞌ. 13Chquiꞌ nachixi icjtuꞌ, nac quië gac yöl‑laꞌ ba queëꞌ Dios, len
chquiꞌ cutu nachixi icjtuꞌ, nac quië gac bi uziꞌliꞌ xbey. 14Run bayúdx bi guntuꞌ
le nadxiꞌinëꞌ rëꞌu Cristo, le nö́ziruꞌ tuz Nu gut uláz quegac yúguꞌtë bunách, len
qui lë ni naꞌnac quegac yúguꞌtë bunách tsca nátlengacLëꞌ tsazxö́n. 15Lëꞌ gutiëꞌ
uláz quegac yúguꞌtë bunách quië cutur bi lunëꞌ bönniꞌ nabanquëꞌ le naqui

quégaczëꞌ, san le naqui qui Nu naꞌ gut uláz quequëꞌ len bubán lu yöl‑laꞌ gut.
16 Qui lë ni naꞌ, cutur gúnbëꞌtuꞌ bunách tsca nac le tuꞌluíꞌz lahui, len zal‑laꞌ
cniz bénbëꞌtuꞌ‑nëꞌ Cristo, cutu núnbëꞌtuꞌ‑nëꞌ cni naꞌa. 17 Chquiꞌ nuhuöác tuz
len Cristo nútiꞌtëz bunách, chnac bunách cub nu naꞌ. Chgdöd qui le glac ziꞌal,
atiꞌ chnucubgac yúguꞌtë.

18Yúguꞌtë lë ni nunëꞌDios, Nubun rëꞌu tuz lenLëꞌ lu nëꞌë Cristo, atiꞌbudödëꞌ
lu naꞌtuꞌ guntuꞌ lban ca gac luhuöác tuz len Lëꞌ yúguꞌtë bunách. 19Lban runtuꞌ
rnacni: “DiosgzóalenëꞌCristo, benëꞌgagac luhuöác tuz lenLëꞌbunáchyödzlyú
ni, len cutu rajneynëꞌ dul‑laꞌ gulabagaꞌ.” Budödëꞌ lu naꞌtuꞌ didzaꞌ dxiꞌa ni, ca
gac luhuöác tuz lenDios bunách. 20Naꞌa, nactuꞌ gbazqueëꞌCristo, len racnaꞌa
ca Dioscz rátaꞌyuëꞌ lauliꞌ lu rúꞌatuꞌ netuꞌ. Qui lë ni naꞌ rátaꞌyutuꞌ lauliꞌ uláz
queëꞌ Cristo, gul‑huöác tuz len Dios. 21 Cristo cutu bi dul‑laꞌ benëꞌ, san Dios
budödëꞌ Lëꞌ ca bönniꞌ dul‑laꞌ uláz queëruꞌ quië gataꞌ latj queëruꞌ gacruꞌ tsahuiꞌ
ca naquëꞌ Dioscz le nacruꞌ tuz len Cristo.

6
1Le runtuꞌ dxin tsazxö́n len Dios, rátaꞌyutuꞌ lauliꞌ, rnatuꞌ: Cutu udödliꞌ caꞌz

le ruzáꞌ ladxëꞌë queëliꞌ Dios. 2Nayúj lu guich laꞌy ca gnëꞌ Dios, rna:
Tu dza buzáꞌ ladxaꞌa quiuꞌ, byöndaꞌ liꞌ
Atiꞌ dza benaꞌ ga gac uláuꞌ, gúclenaꞌ liꞌ.
Gul‑yutscaꞌ. Naꞌa nac dza ruzáꞌ ladxëꞌë queëruꞌ. Naꞌa nac dza gac ularuꞌ.

3 Cutu rë ́ꞌnituꞌ bi guntuꞌ le gun ga nu gchixi gnigui, cui soa nu ucáꞌn caꞌz
dxin ni runtuꞌ. 4Niꞌa qui bítiꞌtëz bi runtuꞌ, ruiꞌ ládxiꞌtuꞌ gac bëꞌ nactuꞌ huen
dxin queëꞌ Dios. Qui lë ni naꞌ, len yöl‑laꞌ rböz zxön ladxiꞌ ruaꞌ rlentuꞌ yuguꞌ
le rzacaꞌ rguiꞌtuꞌ, len yuguꞌ le ryadzj queëtuꞌ len le tun ga röꞌtuꞌ baguíꞌi. 5Cni
bentuꞌ zal‑laꞌ gulazéꞌitsqui netuꞌ yu bunách len gulaguꞌë netuꞌ lidx guia, len
gulabía nidiëꞌ netuꞌ. Gdöd bëꞌi bentuꞌ dxin, cutu gutaꞌ queëtuꞌ latj gastuꞌ o bi
gágutuꞌ. 6Bëꞌ ládxiꞌtuꞌ gac bëꞌ nactuꞌ huen dxin queëꞌ Dios. Guc bëꞌ lë ni
Le nactuꞌ baꞌa ladxiꞌ,
Len le naptuꞌ yöl‑laꞌ rejniꞌi,
Len le rböztuꞌ zxön ladxiꞌ,
Len le nactuꞌ dxiꞌi ladxiꞌ,
Len le zóalenëꞌ netuꞌ Dios Böꞌ Laꞌy,
Len le nac gdu ca nadxiꞌituꞌ lzaꞌtuꞌ.
7Ruiꞌtuꞌ didzaꞌ gdutë li atiꞌ zoalen netuꞌ yöl‑laꞌ huac queëꞌDios. Le nac tsahuiꞌ
nac ca tu le rneytuꞌ lu gdil‑l, lencaꞌ le run chiꞌi netuꞌ lu gdil‑l naꞌ.
8Nacuáꞌ nup tun netuꞌ ba laꞌn,
Lencaꞌ nup tuꞌzóa netuꞌ tslaꞌl.
Nacuáꞌ nup tuꞌlídz ditj netuꞌ,
Lencaꞌ nup tuꞌlídz tsahuiꞌ netuꞌ.
Zal‑laꞌ taꞌná bunách rziꞌ yëꞌtuꞌ,
Ruiꞌtuꞌ didzaꞌ gdutë li.
9Zal‑laꞌ nacuáꞌ bunách cunúnbëꞌgac netuꞌ,
Nacuáꞌ caꞌ nup núnbëꞌgac netuꞌ.
Rdatuꞌ ga zoa banádx gattuꞌ,
San ni zoatuꞌ nabantuꞌ.
Tunëꞌ netuꞌ zxguiaꞌ,
San cutu tuꞌdöddëꞌ netuꞌ.
10Tuꞌshuiꞌni netuꞌ,
San rudzíjitecztuꞌ.
Nactuꞌ bönniꞌ yechiꞌ,
San runtuꞌ ga rataꞌ quegac bunách zian yöl‑laꞌ tsahuiꞌ gdu.

Zal‑laꞌ cutu bi dë queëtuꞌ,
Naqui queëtuꞌ yúguꞌtë le dë.

11 Gdu ládxiꞌtuꞌ ruíꞌlentuꞌ lbiꞌiliꞌ didzaꞌ, böchiꞌ lzaꞌadauꞌ, zoaliꞌ Corinto.
Buluiꞌituꞌ lbiꞌiliꞌ gdu ca ruiꞌ ládxiꞌtuꞌ lbiꞌiliꞌ. 12Chquiꞌ cutu nacruꞌ tuz cutu nac
le curuíꞌ ládxiꞌtuꞌ lbiꞌiliꞌ, san lbiꞌiczliꞌ cutu ruiꞌ ládxiꞌliꞌ netuꞌ. 13Naꞌa, ruíꞌlenaꞌ
lbiꞌiliꞌ didzaꞌ ca runëꞌ bönniꞌ ruíꞌlenëꞌ‑biꞌ didzaꞌ zxiꞌnëꞌ, rniaꞌ: Gul‑bíꞌi queëtuꞌ
ca rúnlentuꞌ lbiꞌiliꞌ. Gul‑güíꞌ ladxiꞌ netuꞌ.

Nacruꞌ ca tu gdauꞌ ga yuꞌë Dios ban
14Cutu gacliꞌ tuz len bunách cutaꞌyejlëꞌ.

¿Nacxcz gac lac tuz le nac tsahuiꞌ len le cunác tsahuiꞌ?
¿Nacxcz gac lac tuz le nac chul len le nac yeníꞌ?
15 ¿Nacxcz gac lacquëꞌ tuz Cristo len Satanás, tuꞌ xöhuiꞌ?
¿Nacxcz gac lacquëꞌ tuz bönniꞌ rejlëꞌë Cristo len bönniꞌ curejlëꞌë?
16 ¿Nacxcz gac lac tuz gdauꞌ queëꞌ Dios len bdauꞌ guiöj bdauꞌ yag?
Lbiꞌiczliꞌ nacliꞌ ca tu gdauꞌ ga yuꞌë Dios ban. Ca nac lë ni, Dioscz gnëꞌ:
Sóalenaꞌ lequëꞌ len tálenaꞌ lequëꞌ.
Gacaꞌ Dios quequëꞌ,
Atiꞌ lequëꞌ lacquëꞌ bunách quiaꞌ.
17Qui lë ni naꞌ, gnëꞌ caꞌ cni:
Gul‑rúj ladjquëꞌ, len gul‑laꞌalen lequëꞌ.
Rnëꞌ Xanruꞌ: “Cutu gútsaꞌliꞌ le cunác,
Atiꞌ siꞌ lu naꞌa lbiꞌiliꞌ.
18Nedaꞌ gacaꞌ xuzczliꞌ,
Atiꞌ lbiꞌiliꞌ gacliꞌ zxiꞌnaꞌ, bönniꞌ len ngul.”
Cni rnëꞌ Xanruꞌ, napczëꞌ gdutë yöl‑laꞌ huac.

7
1Yuguꞌ lë ni gzxiꞌ lu nëꞌëDios náquigacqueëruꞌ, böchiꞌ lzaꞌadauꞌ. Qui lë ni naꞌ

ral‑laꞌ un cuinruꞌ dxiꞌa, ubiajruꞌ yúguꞌtë le rucáꞌn caꞌz gdu ca nayáꞌ nabinruꞌ
len böꞌ nacczruꞌ. Lu yöl‑laꞌ radxi queëruꞌ Dios ral‑laꞌ gáquiruꞌ quizi queëꞌ Lëꞌ.

Ca gulubíꞌi ládxiꞌgac nup taꞌyejlëꞌ Cristo
2 Gul‑síꞌ lu naꞌliꞌ netuꞌ. Nutu nu biaꞌtuꞌ döꞌ qui, nu dzag lbiꞌiliꞌ. Nutu nu

bentuꞌ ga gchixi gnigui. Nutu nu gzxiꞌ yéꞌituꞌ. 3 Ruꞌa cni didzaꞌ, clëg quië
uspagaꞌa lbiꞌiliꞌ zxguiaꞌ, san nac ca naꞌ chgniaꞌ ziꞌal, rniaꞌ: Zoaꞌ sinaꞌ gbánlenaꞌ
lbiꞌiliꞌ o gátlenaꞌ lbiꞌiliꞌ le ruiꞌ ladxaꞌa lbiꞌiliꞌ. 4 Ruzxö ́nitsca ladxaꞌa lbiꞌiliꞌ
len runtscaꞌ lbiꞌiliꞌ zxön. Zal‑laꞌ zian le rzacaꞌ rguiꞌtuꞌ, nadiptsca ladxaꞌa len
rudzíjitsqui ladxaꞌa.

5Catiꞌ bdxintuꞌ luyúMacedonia, ga rdxintë naꞌa dza, cutu rataꞌ queëtuꞌ latj
uzíꞌ ládxiꞌtuꞌ, san le zian le rac queëtuꞌ. Taꞌdil‑len netuꞌ bunách, atiꞌ lu icj
ládxiꞌdauꞌtuꞌ yuꞌugac le tun ga rádxituꞌ. 6Niꞌr Dios, Nu rutíp ladxiꞌ nu chzoa
gac chop ladxiꞌ, butipëꞌ ládxiꞌtuꞌ catiꞌ budxinbiꞌ queëtuꞌ biꞌi Tito. 7 Cutu gucz
le budxinbiꞌ queëtuꞌ, san le gdíxjöiꞌbiꞌ caꞌ netuꞌ ca naꞌ butipliꞌ ládxiꞌbiꞌ lbiꞌiliꞌ.
Gdíxjöiꞌbiꞌ netuꞌ ca naꞌ rë́ꞌnitsquiliꞌ uléꞌiliꞌ nedaꞌ, len ca naꞌ ruhuíꞌniliꞌ niꞌa qui
lë naꞌ guc niꞌ, lencaꞌ ca ruiꞌ ládxiꞌliꞌ nedaꞌ. Yúguꞌtë lë ni ben ga rudziji ladxaꞌa.

8Zal‑laꞌbengabuíꞌniliꞌ le buzujaꞌqueëliꞌ lu guich ziꞌal, cutu ruhuiꞌndaꞌnaꞌa.
Ziꞌal buiꞌndaꞌ catiꞌ gúquibeꞌidaꞌ ben ga buíꞌniliꞌ lbiꞌiliꞌ tu chiꞌidauꞌ, 9 san naꞌa
rudzijdaꞌ, clëg le buíꞌniliꞌ, san le ben ga bubíꞌi ládxiꞌliꞌ yöl‑laꞌ ruhuiꞌni queëliꞌ
naꞌ. Dios bugunëꞌ dxin yöl‑laꞌ ruhuiꞌni queëliꞌ, cui gchixi gníguiliꞌ niꞌa qui le
bentuꞌ netuꞌ. 10 Yöl‑laꞌ ruhuiꞌni naꞌ rugunëꞌ dxin Dios run ga nu ubíꞌi ladxiꞌ
quië ulá nu naꞌ, atiꞌ qui lë ni naꞌ cutu ral‑laꞌ huíꞌniruꞌ qui, san yöl‑laꞌ ruhuiꞌni

le nac qui yödzlyú ni run ga lat bunách. 11Gul‑yutscaꞌ ca bugunëꞌ dxin Dios
yöl‑laꞌ ruhuiꞌni queëliꞌ naꞌ.
Ben ga ruiꞌ ládxiꞌliꞌ‑nëꞌ Dios.
Ben ga gúꞌniliꞌ urujliꞌ dxiꞌa.
Ben ga gleyliꞌ nu naꞌ ben dul‑laꞌ.
Ben ga rádxiliꞌ‑nëꞌ Dios.
Ben ga bëꞌ ládxiꞌliꞌ gunliꞌ ca rna xtidzëꞌë Dios.
Ben ga nadxiꞌiliꞌ‑nëꞌ Dios gdu ládxiꞌliꞌ.
Ben ga gúꞌniliꞌ gunliꞌ zxguiaꞌ nu naꞌ ben dul‑laꞌ.
Benliꞌ le nac bëꞌ cutu bi dul‑laꞌ nabágaꞌliꞌ niꞌa qui lë naꞌ guc.
12 Qui lë ni naꞌ, zal‑laꞌ buzujaꞌ cni lu guich naꞌ, cutu guc niꞌa qui nu naꞌ
ben dul‑laꞌ, len clëg niꞌa qui nu naꞌ gzxacaꞌ gdiꞌi, san quië gac bëꞌ lahuëꞌ
Dios le nactë ruiꞌ ládxiꞌliꞌ netuꞌ. 13 Lë ni butíp ládxiꞌtuꞌ. Clëgz bdip ládxiꞌtuꞌ
san rudzíjitsqui ládxiꞌtuꞌ le rudzíjibiꞌ biꞌi Tito niꞌa qui le benliꞌ lbiꞌiliꞌ, butipliꞌ
ládxiꞌbiꞌ.

14 Benaꞌ lbiꞌiliꞌ zxön laubiꞌ Tito, atiꞌ cutu benliꞌ ga utuiꞌdaꞌ. Bë ́ꞌlentecztuꞌ
lbiꞌiliꞌ didzaꞌ gdutë li, atiꞌ lëzcaꞌ cni nac gdutë li didzaꞌ bë́ꞌlentuꞌ‑biꞌ Tito catiꞌ
bentuꞌ lbiꞌiliꞌba laꞌn. 15Zeaj racr gducanadxiꞌibiꞌ lbiꞌiliꞌbiꞌi Tito catiꞌ rajneybiꞌ
ca naꞌ benliꞌ ca rna xtídzaꞌtuꞌ, len ca naꞌ benliꞌ‑biꞌ ba laꞌn lu yöl‑laꞌ radxi Dios
queëliꞌ len lu yöl‑laꞌ nöxj ladxiꞌ queëliꞌ. 16Rudzíjitsquidaꞌ le gac uzxöni ladxaꞌa
lbiꞌiliꞌ gdu ladxaꞌa.

8
Ca ral‑laꞌ unö́dzj le dë qui, nu rejlëꞌ Cristo

1 Naꞌa, böchiꞌ lzaꞌadauꞌ, rë ́ꞌnituꞌ quíxjöiꞌtuꞌ lbiꞌiliꞌ ca nac le buzáꞌ ladxëꞌë
Dios quegac yuguꞌ cöꞌ bunách queëꞌ Cristo luyú Macedonia. 2 Zal‑laꞌ szxöni
gulazacaꞌ gulaguiꞌë lu yuguꞌ le gzxiꞌ bëꞌ lequëꞌ, szxö́nitër guludzijnëꞌ len
gdu ládxiꞌquëꞌ gulunödzjëꞌ szxöni zal‑laꞌ nacquëꞌ bunách yechiꞌ. 3 Nedaꞌ
runaꞌ lnaꞌ lau quequëꞌ, gdu ládxiꞌquëꞌ gulunödzjëꞌ yúguꞌtë tsca gulazáquiꞌnëꞌ,
len gulunödzjrëꞌ tsca gulazáquiꞌnëꞌ. 4 Bayúdx gulanabnëꞌ netuꞌ len szxöni
glátaꞌyuëꞌ lautuꞌ güiꞌtuꞌ lequëꞌ latj tsazxö́n lennetuꞌ láclenëꞌbö ́chiꞌruꞌ taꞌyejlëꞌë
Cristo. 5Glunrëꞌ ca guqui icjtuꞌ lunëꞌ, le guludö ́d cuinquëꞌ ziꞌal lu nëꞌë Xanruꞌ
lencaꞌ lu naꞌtuꞌ netuꞌ, le nac le rdzag ladxëꞌë Dios. 6Qui lë ni naꞌ gnábituꞌ‑biꞌ
biꞌi Tito udx gunbiꞌ xchinbiꞌ ganiꞌ zoaliꞌ, utubbiꞌdumí runödzjliꞌ lu yöl‑laꞌdxiꞌi
ladxiꞌqueëliꞌ, canaꞌgzu laubiꞌbenbiꞌ ziꞌal. 7Nacliꞌblaucanacyúguꞌtë le runliꞌ,
ca réjlëꞌliꞌ Cristo, len ca réjniꞌliꞌ, len ca ruzéjniꞌliꞌ bunách, len ca ruiꞌ ládxiꞌliꞌ
lzaꞌliꞌ, lencaꞌ ca nadxiꞌiliꞌ netuꞌ. Lëzcaꞌ cni ral‑laꞌ gacliꞌ blau ca gáclenliꞌ lzaꞌliꞌ,
lu yöl‑laꞌ dxiꞌi ladxiꞌ queëliꞌ bi unödzjliꞌ quequëꞌ.

8 Cutu rna béꞌidaꞌ lbiꞌiliꞌ gunliꞌ cni. Ruꞌa didzaꞌ ca tun yelaꞌgac bunách,
tuꞌnö́dzj gdu ládxiꞌgac, quië gunaꞌ ga gunliꞌ le gac bëꞌ nac gdu ca nadxiꞌiliꞌ
lzaꞌliꞌ. 9 Nö ́ziczliꞌ le buzáꞌ ladxëꞌë queëruꞌ Xanruꞌ Jesucristo. Bléꞌinëꞌ yöl‑laꞌ
tsahuiꞌ san quië gáclenëꞌ lbiꞌiliꞌ böaquëꞌ yechiꞌ quië gataꞌ queëliꞌ yöl‑laꞌ tsahuiꞌ,
le guquëꞌ Lëꞌ yechiꞌ.

10 Cni runi neda: Dxiꞌar gac queëliꞌ udx gunliꞌ lë naꞌ gzu lauliꞌ runliꞌ chguc
tu iz. Gucliꞌ blau, clëgz ca bunödzjliꞌ, san lëzcaꞌ ca gúꞌniliꞌ unödzjliꞌ. 11 Naꞌa,
gdu ládxiꞌliꞌ gul‑syúdx gunliꞌ lë naꞌ gzu lauliꞌ runliꞌ, gdu ládxiꞌliꞌ bunödzjliꞌ.
Gul‑nö́dzj naꞌa tsca sáquiꞌliꞌ. 12 Chquiꞌ rë ́ꞌniliꞌ bi unödzjliꞌ, Dios runëꞌ ba laꞌn
le runödzjliꞌ tsca nac le dëz queëliꞌ. Cutu rnabëꞌ unödzjrliꞌ tsca le dëz queëliꞌ.

13Cutu rëꞌndaꞌ gunaꞌ ga unödzjliꞌ le gaclen yezicaꞌ bunách ga gdxintë yadzj
queëliꞌ. 14 Rëꞌndaꞌ gac tuz ca dë queëliꞌ, len quequëꞌ. Naꞌa szxöni dë queëliꞌ
le gac unödzjliꞌ quië bi gataꞌ quegac nup niꞌ ryadzj quequëꞌ. Niꞌr catiꞌ bi

yadzj queëliꞌ, lequëꞌ huac bi lunödzjëꞌ queëliꞌ quië cni gac tuz ca dë queëliꞌ len
quequëꞌ yúguꞌtëliꞌ. 15Lëzcaꞌ cni nayúj lu guich laꞌy, rna: “Nu naꞌ butúb szxöni,
cutu bugáꞌn qui, atiꞌ nu naꞌ butúb latiꞌz, cutu byadzj qui.”

Ca runbiꞌ Tito lencaꞌ nup dzaggac lëbiꞌ
16 Xclenëꞌ Dios, Lëꞌ benëꞌ ga ruiꞌ ládxiꞌbiꞌ lbiꞌiliꞌ biꞌi Tito ca naꞌ ruiꞌ ladxaꞌa

lbiꞌiliꞌnedaꞌ. 17Clëgz runbiꞌ ca rnaxtidzaꞌabi gnabdaꞌ‑biꞌ, san le ruiꞌ ládxiꞌczbiꞌ
lbiꞌiliꞌ, racz queëbiꞌ gúꞌnibiꞌ tsajyubiꞌ lbiꞌiliꞌ.

18 Rsö́laꞌtuꞌ‑nëꞌ tsazxö́n len lëbiꞌ bö ́chiꞌruꞌ naꞌ tun lëꞌ ba laꞌn yúguꞌtë cöꞌ
bunách queëꞌ Cristo, le runëꞌ dxiꞌa dxin qui didzaꞌ dxiꞌa. 19 Yetú caꞌ, gulabö ́
bönniꞌ ni yuguꞌ cöꞌ bunách queëꞌ Cristo quië tséajlenëꞌ tsazxö ́n netuꞌ guaꞌtuꞌ
lë naꞌ runödzjliꞌ quië gac yöl‑laꞌ ba queëꞌ Xanruꞌ, len gac bëꞌ caꞌ ruiꞌ ládxiꞌruꞌ
lzaꞌruꞌ taꞌyejlëꞌë Cristo. 20Cni gac, gunëꞌnetuꞌ tsazxö́n quië nutunubi gac gnë
queëtuꞌ ca rúnlentuꞌ dumí naꞌ runödzjliꞌ szxöni, le gaclen bunách yechiꞌ. 21Ruiꞌ
ládxiꞌtuꞌ guntuꞌ le nac dxiꞌa, clëgz lahuëꞌ Xanruꞌ, san lëzcaꞌ laugac bunách.

22 Rsö ́laꞌtuꞌ‑nëꞌ caꞌ tsazxö́n len lequëꞌ yetúëꞌ bö́chiꞌruꞌ, zian lzu gzxiꞌ bëꞌtuꞌ
lëꞌ, atiꞌ nac bëꞌ rëꞌnnëꞌ gáclenëꞌ rëꞌu gdu ladxëꞌë. Yetú caꞌ, le ruzxöni ladxëꞌë
lbiꞌiliꞌ, rë ́ꞌntërnëꞌ caꞌ gáclenëꞌ rëꞌu lu dxin ni. 23 Chquiꞌ nu bi gnab ca nacbiꞌ
biꞌi Tito, nacbiꞌ lzaꞌa, rúnlenbiꞌnedaꞌ tsazxö́n dxin quië gáclentuꞌ lbiꞌiliꞌ. Chquiꞌ
nu bi gnab ca nacquëꞌ yezícaꞌrëꞌ bö ́chiꞌruꞌ naꞌ, nasö ́laꞌgac lequëꞌ yuguꞌ cöꞌ
bunách queëꞌ Cristo, atiꞌ tunëꞌ ga gac queëꞌ Cristo yöl‑laꞌ ba. 24Gul‑gún ga gac
bëꞌ nadxiꞌiliꞌ lequëꞌ quië láquibeꞌi runliꞌ cni yuguꞌ cöꞌ bunách queëꞌ Cristo, len
laꞌnözi nac gdutë li didzaꞌ dxiꞌa ruiꞌtuꞌ ca nac queëliꞌ.

9
Ca nac dumí rutubruꞌ le gaclen bö́chiꞌruꞌ

1 Ca nac le runödzjliꞌ quequëꞌ bö ́chiꞌruꞌ taꞌyejlëꞌë Cristo, cutu run bayúdx
uzujaꞌ queëliꞌ lu guich ni. 2 Chnözdaꞌ ca rë ́ꞌniliꞌ gunliꞌ lë ni, atiꞌ ruꞌa didzaꞌ
laugac bunách taꞌyejlëꞌ Cristo luyú Macedonia ni ca nac le dxiꞌa runliꞌ.
Rguíxjöiꞌdaꞌ lequëꞌ ca nac queëliꞌ, zoaliꞌ luyúAcaya, chguc tu iz chzoa gunliꞌ lë
ni, atiꞌ le ruiꞌ ládxiꞌliꞌ gunliꞌ lë ni, bdip ládxiꞌgac yelatiꞌz cuguluhuöatë bunách
ni taꞌyejlëꞌ Cristo. 3 Naꞌa, rsölaꞌa queëliꞌ yuguꞌ bö ́chiꞌruꞌ ni quië gac bëꞌ nac
gdutë li didzaꞌ ruiꞌtuꞌ ca nac queëliꞌ, atiꞌ nac ca naꞌ chgniaꞌ queëliꞌ, chzoa
gunliꞌ lë naꞌ gaclen lzaꞌruꞌ. 4 Chquiꞌ laꞌzaꞌclen tsazxö́n nedaꞌ laꞌgac bunách
Macedonia taꞌyejlëꞌ Cristo, atiꞌ gac bëꞌ cutu zuini gunliꞌ lë naꞌ, niꞌr utuiꞌtuꞌ le
buzxöni ládxiꞌtuꞌ lbiꞌiliꞌ, atiꞌ lbiꞌiczliꞌ caꞌ ral‑laꞌ utuiꞌliꞌ. 5Qui lë ni naꞌ gúquidaꞌ
ral‑laꞌ gsölaꞌayuguꞌbö ́chiꞌruꞌni laꞌdxín ga zoaliꞌ ziꞌal canedaꞌ, atiꞌ laclen lbiꞌiliꞌ
quië udx utubliꞌ lë naꞌ gzxiꞌ lu naꞌliꞌ unödzjliꞌ. Cni gac, udx utubliꞌ dumí naꞌ
ziꞌal ca gdxinaꞌ, atiꞌ gac bëꞌ runödzjliꞌ le rë ́ꞌniczliꞌ len clëg le rquiꞌituꞌ lbiꞌiliꞌ bi
unödzjliꞌ.

6Gul‑tsajnéy lë naꞌ rna:
Nu raz ruzóa latiꞌz, latiꞌz caꞌ uzíꞌ.
Nu raz ruzóa szxöni, szxöni caꞌ uzíꞌ.

7Tu tuliꞌ ral‑laꞌunödzjliꞌ tsca naꞌ chnuzoaliꞌ icj ládxiꞌdauꞌliꞌ, len clëg lu yöl‑laꞌ
ruhuiꞌni queëliꞌ o le run bayúdx, le nadxiꞌinëꞌ Dios nu runö́dzj gdu ladxiꞌ.
8Dios gac gunnëꞌ queëliꞌ szxö́nitër ca rquíniliꞌ quië gataꞌ queëliꞌ yúguꞌtë lë naꞌ
rquíniliꞌ, atiꞌ ugáꞌn queëliꞌ quië gac gáclenliꞌ nu bi ryadzj qui. 9Lëzcaꞌ cni nayúj
lu guich laꞌy, rna:
Gdu ladxëꞌë bunödzjëꞌ quegac bunách yechiꞌ.
Nac bëꞌtecz yöl‑laꞌ dxiꞌi ladxiꞌ queëꞌ.
10 Dios, Nu runn queëruꞌ bi gaz uzoaruꞌ, lencaꞌ bi guiꞌj gáguruꞌ, gunnëꞌ caꞌ
queëliꞌ bi unödzjliꞌ, le nac ca lë naꞌ nu raz ruzóa, len gunëꞌ caꞌ ga laꞌyán le lapliꞌ



2 Corintios 9:11 282 2 Corintios 10:17

le nacgac le dxiꞌa runliꞌ. 11 Dios gunëꞌ ga gátaꞌtër queëliꞌ yöl‑laꞌ tsahuiꞌ quië
gac unödzjliꞌ szxöni. Cni gac, yuguꞌ le unödzjliꞌ, lë naꞌ quistuꞌ uláz queëliꞌ, gun
ga laꞌná bunách zian: “Xclenëꞌ Dios.” 12 Lë naꞌ runödzjliꞌ le gaclen bö ́chiꞌruꞌ,
clëgz güiꞌ quequëꞌ le taꞌyadzjnëꞌ, san gun ga laꞌnë́ꞌ xclenëꞌ Dios. 13Catiꞌ gunliꞌ
cni, laꞌguꞌëDiosyöl‑laꞌba legacbëꞌ runliꞌ ca rnadidzaꞌdxiꞌaqueëꞌCristo canaꞌ
rnaliꞌ runliꞌ. Laꞌguꞌë Lëꞌ yöl‑laꞌ ba caꞌ, le nacliꞌ dxiꞌi ladxiꞌ, runödzjliꞌ quequëꞌ
lencaꞌ quegac yezicaꞌ bunách. 14 Lulidzëꞌ Dios laꞌnabnëꞌ Lëꞌ gáclenëꞌ lbiꞌiliꞌ le
nadxiꞌicnëꞌ lbiꞌiliꞌ niꞌa qui le buzaꞌtsca ladxëꞌë queëliꞌ Dios. 15 Xclenëꞌ Dios,
bennëꞌ queëruꞌ tu le nactër lsacaꞌ.

10
Yöl‑laꞌ uná bëꞌ dë lu nëꞌë Pablo

1 Taꞌná bunách nacaꞌ nöxj ladxiꞌ catiꞌ zóalenaꞌ lbiꞌiliꞌ, san catiꞌ zoaꞌ ziꞌtuꞌ ga
zoaliꞌ rsídxtsquidaꞌ lbiꞌiliꞌ ca ruzujaꞌ lu guich. Le naquëꞌ nöxj ladxiꞌ len dxiꞌi
ladxiꞌ Cristo, nedaꞌ, Pablo, rátaꞌyuaꞌ lauliꞌ 2 cui gunliꞌ ga gun bayúdx gsidxdaꞌ
lbiꞌiliꞌ catiꞌ gdxinaꞌ ga zoaliꞌ. Chzoa gsidxdaꞌ nup niꞌ taꞌná runtuꞌ dxin ni lu
yöl‑laꞌ bunáchz queëtuꞌ. 3Le nactë nactuꞌ bunách, san clëg racz queëtuꞌ runtuꞌ
xchinëꞌ Dios. 4 Yuguꞌ le rneytuꞌ lu gdil‑l, cutu nacgac ca le taꞌnéy lu gdil‑l
bunáchyödzlyúni, sanyuguꞌ le rneytuꞌ lu gdil‑l napgacyöl‑laꞌhuacqueëꞌDios,
le ruguntuꞌ dxin rusnittuꞌ le nalgac qui tuꞌ xöhuiꞌ.

5Rusnittuꞌ yuguꞌ didzaꞌ cunácz tuꞌzxöni ládxiꞌgac bunách len yúguꞌtë le tun
ga tun ba zxön cuinquëꞌ len le tun ga cutu lunbëꞌë Dios. Runtuꞌ ga gac laꞌná
béꞌinëꞌ yúguꞌtë le taꞌzáꞌ ládxiꞌquëꞌ, lë naꞌ tun ga taꞌdáꞌbaguëꞌë Dios, atiꞌ runtuꞌ
caꞌ ga tunëꞌ ca rnëꞌ Cristo. 6 Töd gunliꞌ le gac bëꞌ nac gdu ca runliꞌ ca rna
xtidzëꞌë Cristo, soatuꞌ sinaꞌ guntuꞌ zxguiaꞌ yúguꞌtë nupniꞌ taꞌdáꞌbagaꞌ xtidzëꞌë.

7 Ruyuliꞌ le naláꞌ lahuiz. Chquiꞌ ráquinëꞌ náquinëꞌ queëꞌ Cristo nu bönniꞌ
dzaguëꞌ lbiꞌiliꞌ, ral‑laꞌ gáquibeꞌinëꞌ caꞌ lë ni: Ca naꞌ lëꞌ náquinëꞌ queëꞌ Cristo,
lëzcaꞌ cninetuꞌnáquituꞌqueëꞌCristo. 8Cutucaꞌ rutuiꞌdaꞌ zal‑laꞌgdödbëꞌi benba
zxön cuinaꞌ ca nac yöl‑laꞌ uná bëꞌ budödëꞌ lu naꞌtuꞌ Xanruꞌ. Lë naꞌ dë lu naꞌtuꞌ
nac quië guntuꞌ ga gacr gdu ca réjlëꞌliꞌ Cristo, len clëg quië usnittuꞌ lbiꞌiliꞌ.
9 Cutu rëꞌndaꞌ gáquiliꞌ rëꞌndaꞌ gun gádxidaꞌ lbiꞌiliꞌ niꞌa qui le ruzujaꞌ queëliꞌ lu
guich ni. 10 Nacuáꞌ niꞌ nup laꞌná: “Yuguꞌ le ruzujëꞌ queëruꞌ lu guich Pablo,
rsidxnëꞌ len rdínlenëꞌ rëꞌu, san catiꞌ zóalenëꞌ rëꞌu runëꞌ nöxj ladxiꞌ, len didzaꞌ
gul‑l ruꞌë.” 11 Nu naꞌ ruiꞌ cni didzaꞌ ral‑laꞌ gáquibeꞌi lë ni: Ca naꞌ nactuꞌ catiꞌ
bi ruzujtuꞌ queëliꞌ lu guich tsal ni zoatuꞌ ziꞌtuꞌ ga zoaliꞌ, gactuꞌ caꞌ lu le guntuꞌ
catiꞌ niꞌ sóalentuꞌ lbiꞌiliꞌ.

12Le nactë cutu nactuꞌ rugu ladxiꞌ quië gnatuꞌ nactuꞌ tuz ca nacgac nup niꞌ
tun ba zxön cuingac. Bunách cunözi nacgac nup niꞌ. Lu le taꞌzáꞌz ládxiꞌquëꞌ
tuꞌzóëꞌ ca ral‑laꞌ lac bunách, len taꞌbequi xbeynëꞌ laꞌ légaczëꞌ tsca nac lë naꞌ
taꞌzáꞌz ládxiꞌquëꞌ. 13Netuꞌ cutu gunr ba zxön cuintuꞌ ca ral‑laꞌ guntuꞌ, san ca
nacz dxin budödëꞌ lu naꞌtuꞌ Dios, atiꞌ lu dxin ni, ral‑laꞌ guntuꞌ lei ga niꞌ zoaliꞌ
lbiꞌiliꞌ. 14 Chquiꞌ budödëꞌ lu naꞌtuꞌ Dios dxin guntuꞌ ga zoaliꞌ, cutu caꞌ gdöd
bë ́ꞌituꞌ ca bentuꞌ catiꞌ bdxintuꞌ ga zoaliꞌ, bentuꞌ lban ga zoaliꞌ qui didzaꞌ dxiꞌa.
15 Cutu run ba zxön cuintuꞌ ca nac dxin nungac yezicaꞌ bunách, san ca nacz
dxin naꞌ budödëꞌ Dios lu naꞌtuꞌ. Runtuꞌ löz gacr gdu ca réjlëꞌliꞌ Cristo quië gac
guntuꞌ dxin ga zoaliꞌ le nacr lsacaꞌ, tsca nac le budödëꞌ lu naꞌtuꞌ Dios guntuꞌ.
16Niꞌr gac guntuꞌ lban qui didzaꞌ dxiꞌa ga nacuáꞌ yödz dzöꞌ ziꞌtuꞌr ga zoaliꞌ. Cni
gac, cutugunbayúdxgunbazxön cuintuꞌniꞌaquidxinnungacyezicaꞌbunách,
lë naꞌ budödëꞌ Dios lu naꞌgac.

17Nayúj lu guich laꞌy le rna:
Nu rëꞌni bi gun zxön,

Le benczëꞌ Xanruꞌ ral‑laꞌ gun zxön.
18 Nurujëꞌ dxiꞌa bönniꞌ catiꞌ rnëꞌ Xanruꞌ nurujëꞌ dxiꞌa len clëg catiꞌ ruꞌë cni
didzaꞌ qui laꞌ cuinzëꞌ bönniꞌ naꞌ.

11
Ca naquëꞌ Pablo, len ca nacquëꞌ bönniꞌ tun cuinquëꞌ gbaz queëꞌ Cristo

1Rëꞌndaꞌ guaꞌ glenliꞌ nedaꞌ tsal ni guꞌa didzaꞌ lu yöl‑laꞌ cunözi quiaꞌ. Gul‑záꞌ
ládxiꞌliꞌ quiaꞌ. 2Ruiꞌ ladxaꞌa lbiꞌiliꞌ ca naꞌ Dioscz ruiꞌ ladxëꞌë lbiꞌiliꞌ, le nacliꞌ ca
nacbiꞌ tubiꞌ biꞌi ngul raꞌbandauꞌ, nac gdu ládxiꞌbiꞌ, buschinaꞌ‑biꞌ lahuëꞌ Cristo
quië utság náꞌlenbiꞌ Lëczëꞌ. 3 Rádxidaꞌ gdxin queëliꞌ nu siꞌ yeꞌi lbiꞌiliꞌ, gun ga
usanliꞌ canadxiꞌiliꞌ‑nëꞌCristo gdu ládxiꞌliꞌ, ca naꞌ gucqueënuEva catiꞌ lu yöl‑laꞌ
sinaꞌqui gzxiꞌyeꞌi lënuSatanás tuꞌxöhuiꞌ. 4Cni rniaꞌ le ruiꞌliꞌ latj gdu ládxiꞌliꞌnu
zaꞌqueëliꞌ, run lbanqui zxbaqueëꞌ Jesús, lenadzáꞌ canaczxbabentuꞌ lbanqui
netuꞌ, atiꞌ rziꞌ lunaꞌliꞌ tuböꞌ len tudidzaꞌdxiꞌanadzaꞌgac canacBöꞌLaꞌynaꞌ len
didzaꞌ dxiꞌa naꞌ gzxiꞌ lu naꞌliꞌ lu naꞌtuꞌ netuꞌ. 5Ráquidaꞌ cutu nacraꞌ cuidiꞌz ca
nacquëꞌbönniꞌniꞌnáctërquëꞌblau, ráquiliꞌnacquëꞌgbazqueëꞌCristo. 6Nazxcaꞌ
nacaꞌ cuidiꞌz ca ruꞌa didzaꞌ, san cutu nacaꞌ cuidiꞌz ca nac yöl‑laꞌ rejniꞌi napaꞌ.
Zian lzu, len zian ca buluiꞌituꞌ lbiꞌiliꞌ ca nac yöl‑laꞌ rejniꞌi naptuꞌ.

7 Nazx caꞌ cutu nac dxiꞌa tu le benaꞌ, cutu bi buquizxjaꞌ lbiꞌiliꞌ catiꞌ benaꞌ
lban ga zoaliꞌ qui didzaꞌ dxiꞌa. Ben cuinaꞌ caꞌz, san benaꞌ ga gucliꞌ lbiꞌiliꞌ zxön.
8Bugunaꞌ dxin le naqui quegac yezicaꞌ cöꞌ bunách queëꞌ Cristo, le gzxiꞌa dumí
gulunödzjëꞌ quiaꞌ lequëꞌ quië guc benaꞌ dxin ga zoaliꞌ lbiꞌiliꞌ. 9 Catiꞌ gzóalenaꞌ
lbiꞌiliꞌ len byadzj quiaꞌ, cutu busacaꞌ ziꞌa nituliꞌ lbiꞌiliꞌ, san lë naꞌ byadzj quiaꞌ,
gulunödzjëꞌquiaꞌbö ́chiꞌruꞌ guladxinëꞌquiaꞌ, gularujëꞌ luyúMacedonia. Gatga
busacaꞌ ziꞌa lbiꞌiliꞌ, atiꞌ laꞌ tuz ca gunaꞌ. 10Niꞌa qui le nac gdutë li queëꞌ Cristo
zoalen nedaꞌ, cutu soaꞌ dxiz, gun ba zxön cuinaꞌ ca nac lë ni gdu luyú Acaya.
11 ¿Naruꞌ ráquitsaliꞌ rniaꞌ cni le cunadxiꞌidaꞌ lbiꞌiliꞌ? Nözcznëꞌ Dios nadxiꞌidaꞌ
lbiꞌiliꞌ.

12Gúnteczaꞌ ca runaꞌ naꞌa, cui gataꞌ latj quequëꞌ lun ba zxön cuinquëꞌ bönniꞌ
niꞌ taꞌnë́ꞌnacquëꞌ gbaz queëꞌ Cristo len taꞌnë́ꞌ tunëꞌ xchinëꞌLëꞌ ca runtuꞌnetuꞌ.
13 Cutu caꞌ nacquëꞌ gbaz nasölëꞌë Cristo. Taꞌzíꞌ yëꞌë ca nac dxin tunëꞌ len tun
cuíngaczëꞌ gbaz queëꞌ Cristo. 14Cutu ral‑laꞌ ubániruꞌ ca tunëꞌ bönniꞌ naꞌ. Lëzcaꞌ
Satanáscz, tuꞌ xöhuiꞌ, ruluíꞌ cuini ca gbaz laꞌy queëꞌ Dios, rdëꞌ lu yeníꞌ. 15Qui
lë ni naꞌ cutu ral‑laꞌ ubániruꞌ chquiꞌ yuguꞌ huen dxin qui tuꞌ xöhuiꞌ naꞌ tuꞌluíꞌ
cuinquëꞌ ca nup tun xchini Nu naꞌ nac tsahuiꞌ. Udx quequëꞌ ca rajlö́z le tunëꞌ.

Yuguꞌ le gzxacaꞌ gdiꞌë Pablo
16Leyúbl rëpaꞌ lbiꞌiliꞌ: Nutu nu ral‑laꞌ gaqui nachixi icjaꞌ. San chquiꞌ ráquiliꞌ

nachixi icjaꞌ, gul‑güíꞌ nedaꞌ latj guꞌa didzaꞌ ca bönniꞌ nachixi icjëꞌ, gun ba zxön
cuinaꞌ tu chiꞌidauꞌ. 17Didzaꞌni ruꞌa cutunac le rnabëꞌëXanruꞌ, san ruꞌadidzaꞌ
ca bönniꞌ nachixi icjëꞌ, run ba zxön cuinaꞌ. 18Nacuꞌë zian bönniꞌ tun ba zxön
cuinquëꞌ ca nacgac le tunëꞌ lu yöl‑laꞌ bunáchz quequëꞌ. Qui lë ni naꞌ, nedaꞌ caꞌ
gun ba zxön cuinaꞌ. 19Le ráquiliꞌ racliꞌ szxöni, gdu ládxiꞌliꞌ ruiꞌliꞌ latj luꞌë didzaꞌ
bönniꞌ nachixi icjquëꞌ. 20 Ruiꞌliꞌ caꞌ latj nu gun lbiꞌiliꞌ bönniꞌ nadáꞌugac, o nu
cua le dë queëliꞌ, o nu gna beꞌi lbiꞌiliꞌ, o nu ucáꞌn lbiꞌiliꞌ caꞌz, o nu capaꞌ rúꞌaliꞌ.
21Rutuiꞌdaꞌ rniaꞌ lë ni: Cutu bentuꞌ cni queëliꞌ le gdöd bëꞌi guctuꞌ nöxj ladxiꞌ.
Chquiꞌ zoa nunac rugu ladxiꞌ gun ba zxön cuini, nedaꞌ caꞌ gacaꞌ rugu ladxiꞌ,

guꞌa didzaꞌ ca bönniꞌ nachixi icjëꞌ.
22 ¿Naruꞌ nacquëꞌ bönniꞌ hebreo? Caꞌ nacaꞌ nedaꞌ.
¿Naruꞌ nacquëꞌ bönniꞌ Israel? Caꞌ nacaꞌ nedaꞌ.
¿Naruꞌ nacquëꞌ zxiꞌn xsoëꞌ Abraham? Caꞌ nacaꞌ nedaꞌ.

23 ¿Naruꞌ nacquëꞌ huen dxin queëꞌ Cristo? Caꞌ náctëraꞌ nedaꞌ zal‑laꞌ ruꞌa didzaꞌ
ca bönniꞌ nachixi icjëꞌ catiꞌ rniaꞌ cni.

Béntëraꞌ dxin ca glunëꞌ lequëꞌ.
Gyuꞌa lidx guia zianr lzu ca gulayuꞌë lequëꞌ.
Gulazéꞌitsqui nedaꞌ yu bunách zianr lzu ca guc quequëꞌ.
Gzoa banádx gatiaꞌ zianr lzu ca gzoa quequëꞌ.
24Gayuꞌ lzu gulaguinëꞌ nedaꞌ guid bönniꞌ judío.
Tu tu lzu naꞌ gulaguinëꞌ nedaꞌ chënna uruáꞌ lzu.
25Tsonn lzu gulaguinëꞌ nedaꞌ gbaꞌy.
Tu lzu gululadxëꞌ nedaꞌ guiöj.
Tsonn lzu gzoaꞌ tu lëꞌi barco guc ditj, bötj lu nis zxön.
Tu lzu gzoaꞌ gdu tu yël len tu dza lu nis qui nis zxön.
26Zian lzu catiꞌ niꞌ yuꞌa nöz,
gdödaꞌ gap gzoaꞌ banádx yuguꞌ lu yegu,
len gap gzoaꞌ banádx lu naꞌquëꞌ gban,
len gap gzoaꞌ banádx lu naꞌquëꞌ bönniꞌ uládz quiaꞌ,
len gap gzoaꞌ banádx lu naꞌquëꞌ bönniꞌ gzaꞌa,
len gap gzoaꞌ banádx lu yödz,
len gap gzoaꞌ banádx lu latj caꞌz,
len gap gzoaꞌ banádx lu nis zxön,
len gap gzoaꞌ banádx lu naꞌquëꞌ bönniꞌ taꞌzíꞌ yëꞌë, taꞌnë́ꞌ nacquëꞌ bö ́chiꞌruꞌ

taꞌyejlëꞌë Cristo.
27Dxin zxön benaꞌ len budú ladxaꞌa.
Zian lzu cutu gutaꞌ quiaꞌ latj gasiaꞌ.
Gdunaꞌ len gbidxaꞌ.
Zian lzu cutu gutaꞌ quiaꞌ bi gahuaꞌ, o ga utsëꞌi cuinaꞌ, o lariꞌ gacuaꞌ.

28Yetú caꞌ, yúguꞌtë dza ruúbi ruguiꞌidaꞌ le ruiꞌtsca ladxaꞌa yúguꞌtë cöꞌbunách
queëꞌ Cristo. 29 Catiꞌ nu rcuidiꞌ, nedaꞌ caꞌ rcuídiꞌdaꞌ. Catiꞌ nu run ga gchixi
gnignëꞌ tu bö ́chiꞌruꞌ, rleydaꞌ nu run cni. 30 Chquiꞌ run bayúdx gun ba zxön
cuinaꞌ, gunba zxön cuinaꞌ canac lenacgacbëꞌ rcuídiꞌdaꞌ. 31Dios, XuzëꞌXanruꞌ
Jesucristo, gactecz queëꞌ yöl‑laꞌ ba. Lëꞌ nözcznëꞌ ruꞌa didzaꞌ gdutë li. 32 Catiꞌ
niꞌ gzoaꞌ lu yödz Damasco, bönniꞌ niꞌ gutaꞌ lu nëꞌë uláz queëꞌ bönniꞌ rna bëꞌë,
lëꞌ Aretas, bucuꞌë bönniꞌ gulabö́ꞌ nisiëꞌ quië laꞌzönëꞌ nedaꞌ 33 san bö́chiꞌruꞌ niꞌ
guludödëꞌ nedaꞌ tu ga raꞌa yeníꞌ qui yuꞌu, yuꞌa tu bdöꞌa zxön, guluzötjëꞌ nedaꞌ
niꞌl lu zöꞌö run chiꞌi yödz naꞌ. Cni guc, buláꞌ lu naꞌquëꞌ bönniꞌ niꞌ gulabö ́ꞌ nisiëꞌ
nedaꞌ.

12
Yuguꞌ le buluiꞌinëꞌ Pablo Dios

1Le nactë cutu ral‑laꞌ gun ba zxön cuinaꞌ. Zal‑laꞌ cni nac, naꞌa guꞌa didzaꞌ ca
nacgac le buluiꞌinëꞌnedaꞌXanruꞌ len le buzéjniꞌnëꞌnedaꞌ. 2Núnbëꞌa‑nëꞌ bönniꞌ
rejlëꞌë Cristo, chguc chidáꞌ iz zoa nu bchëꞌ lëꞌ yehuaꞌ yubá. Cutu nözdaꞌ chquiꞌ
gyijëꞌ niꞌ lu gdu ca nayáꞌ nabanëꞌ o lu böꞌ nacczëꞌ. Tuzëꞌ Dios nöznëꞌ. 3Nözdaꞌ
gyaziëꞌ latj lachqueëꞌDios, nazíꞌ lei paraíso. Cutunözdaꞌ chquiꞌgyijëꞌniꞌ lu gdu
ca nayáꞌnabanëꞌ o cutu. TuzëꞌDios nöznëꞌ. 4Tsal niꞌ zoëꞌ, byönnëꞌ le tun ga nu
rubani, yuguꞌ le cudë́ latj nu güiꞌ didzaꞌ qui. 5 Bönniꞌ ni huac gunaꞌ lëꞌ zxön,
san cutu gun ba zxön cuinaꞌ. Tuz gun ba zxön cuinaꞌ le rcuídiꞌdaꞌ. 6Laꞌnaruꞌ
guëꞌndaꞌ gun ba zxön cuinaꞌ, cutu gacaꞌ cunözi, le gniaꞌ le nac gdutë li. Naꞌa,
cutu gunbazxön cuinaꞌ le cutu rëꞌndaꞌnugunrnedaꞌba laꞌn tsca le bleꞌi benaꞌ
nedaꞌ, o tsca nac didzaꞌ byöni bëꞌa nedaꞌ.

7 Niꞌr, cui töd bëꞌi gun ba zxön cuinaꞌ le bléꞌidaꞌ lë naꞌ tun ga nu rubani,
Dios buzóëꞌ lu xpëlaꞌa tu huëꞌ rlatsca ca rla ga rnëꞌ yötsiꞌ. Huëꞌ naꞌ guc ca tu
le bugún dxin tuꞌ xöhuiꞌ, busacaꞌ ziꞌ nedaꞌ. Cni guc quiaꞌ cui töd bëꞌi gun ba
zxön cuinaꞌ. 8 Tsonn lzu gútaꞌyuaꞌ lahuëꞌ Xanruꞌ, gnabdaꞌ Lëꞌ ugǘëꞌ xhuëꞌa
naꞌ. 9Xanruꞌ gudxëꞌ nedaꞌ: “Nactë quiuꞌ le ruzáꞌ ladxaꞌa quiuꞌ. Uzíꞌtëruꞌ xbey
le ruzáꞌ ladxaꞌa quiuꞌ catiꞌ rcuídiꞌnuꞌ.” Qui lë ni naꞌ, rudzíjtsquidaꞌ le rcuídiꞌdaꞌ.
Le rac cni quiaꞌ, ráclentër nedaꞌ yöl‑laꞌ huac queëꞌ Cristo. 10Qui lë ni naꞌ, le
nadxiꞌidaꞌ‑nëꞌ Cristo, rudzijdaꞌ catiꞌ rcuídiꞌdaꞌ, len catiꞌ nu rulídz nedaꞌ ziꞌ, len
catiꞌ bi ryadzj quiaꞌ, len catiꞌ nu rbia ladxiꞌ nedaꞌ, len catiꞌ bi rac quiaꞌ. Catiꞌ
nacuídiꞌdaꞌ, náptërczaꞌ yöl‑laꞌ huac queëꞌ Lëꞌ.

Pablo ruiꞌ ladxëꞌë bunách queëꞌ Cristo nacuáꞌ Corinto
11 Nacaꞌ cunözi le bëꞌa didzaꞌ ca nac le dxiꞌa benaꞌ nedaꞌ. Lbiꞌiczliꞌ benliꞌ

bayúdx benaꞌ cni. Lbiꞌiliꞌ ral‑laꞌ gunliꞌ nedaꞌ ba laꞌn, atiꞌ zal‑laꞌ cutu bi nacaꞌ
nedaꞌ, cutu caꞌ nacraꞌ cuidiꞌ ca nacquëꞌ bönniꞌ niꞌ nácgactërëꞌ blau, taꞌnë́ꞌ
nacquëꞌ gbaz queëꞌ Cristo. 12Yuguꞌ le benaꞌ lu yöl‑laꞌ rböz zxön ladxiꞌ quiaꞌ ga
niꞌ zoaliꞌ nacgac bëꞌ nacaꞌ gbaz queëꞌ Cristo. Bléꞌiliꞌ yuguꞌ le benaꞌ, le nacgac
bëꞌ len le tun ganu rubani, len yuguꞌ yöl‑laꞌhuac zxönqui yehuaꞌ yubá. 13Tuz
le cutu benaꞌ ga zoaliꞌ le benaꞌ ga nacuáꞌ yezicaꞌ cöꞌ bunách queëꞌ Cristo. Cutu
busacaꞌ ziꞌa lbiꞌiliꞌ bi gunnliꞌ le guiꞌj gahuaꞌ. Gul‑nít lau nedaꞌ le cutu benaꞌ cni
queëliꞌ.

14 Chzoa guidaꞌ ga zoaliꞌ le bunn lzu. Cutu bi gnabaꞌ gunnliꞌ quiaꞌ. Rëꞌndaꞌ
gunn cuinczliꞌ quiaꞌ len clëg bi dë queëliꞌ. Yuguꞌ biꞌi huëꞌndauꞌ, cutu run
bayúdx lugágubiꞌ xuz xnaꞌcbiꞌ. Xuz xnaꞌcbiꞌ naꞌ ral‑laꞌ lugahuëꞌ zxiꞌnquëꞌ.
15Gdu ladxaꞌa utö ́aꞌ yúguꞌtë le dë quiaꞌ len udö́d cuinaꞌ niꞌa queëliꞌ quië gac bi
uziꞌliꞌ xbey, zal‑laꞌ ráquidaꞌ catiꞌ nadxiꞌirdaꞌ lbiꞌiliꞌ, zeaj rhuechiꞌ yöl‑laꞌ nadxíꞌi
queëliꞌ nedaꞌ.

16 Nö ́ziczliꞌ cutu busacaꞌ ziꞌa lbiꞌiliꞌ. Naꞌa, laꞌliꞌ gnaliꞌ gucaꞌ sinaꞌ, atiꞌ len
didzaꞌ cunácz buziꞌa xbaliꞌ. 17 ¿Naruꞌ ráquitsaliꞌ gzxiꞌ yéꞌidaꞌ lbiꞌiliꞌ catiꞌ bsölaꞌa
queëliꞌ yuguꞌ gbaz quiaꞌ? 18 Gútaꞌyuaꞌ laubiꞌ biꞌi Tito guidbiꞌ ga zoaliꞌ, atiꞌ
bsölaꞌa‑nëꞌ tsazxö́n len lëbiꞌ bö ́chiꞌruꞌ naꞌ. ¿Naruꞌ ráquitsaliꞌ buziꞌbiꞌ xbaliꞌ biꞌi
Tito? ¿Naruꞌ cu bentuꞌ laꞌ tuz ca runtuꞌ biꞌi Tito len nedaꞌ, lencaꞌ laꞌ tuz didzaꞌ
bëꞌtuꞌ?

19¿Naruꞌ ráquitsaliꞌ rubíj cuintuꞌ dxiꞌa lauliꞌ lbiꞌiliꞌ? LahuëꞌDios ruiꞌtuꞌ didzaꞌ
uláz queëꞌ Cristo, atiꞌ yúguꞌtë le runtuꞌ nac quië gacr gdu yöl‑laꞌ rejlëꞌ queëliꞌ
Cristo, böchiꞌ lzaꞌadauꞌ. 20 Rádxidaꞌ cutu gacliꞌ ca rëꞌndaꞌ gacliꞌ catiꞌ guidaꞌ ga
zoaliꞌ, atiꞌ nedaꞌ cutu gacaꞌ ca rë ́ꞌniliꞌ lbiꞌiliꞌ gacaꞌ. Rádxidaꞌ rdil‑liꞌ didzaꞌ len
ruzxéꞌiliꞌ lzaꞌliꞌ, len rleyliꞌ lzaꞌliꞌ, len rulídz ditjliꞌ lzaꞌliꞌ, len rnëliꞌ qui lzaꞌliꞌ,
len runliꞌ ba zxön len runliꞌ rusbö ́. 21 Catiꞌ guidaꞌ ga zoaliꞌ, chquiꞌ cni rac
queëliꞌ, rádxidaꞌ gunëꞌ Dios ga utuiꞌdaꞌ ca nac queëliꞌ, atiꞌ gun bayúdx cödxaꞌ
niꞌa quegac zian nup niꞌ glun dul‑laꞌ len cutu gulubíꞌi ládxiꞌgac ca nacgac le
cunác dxiꞌa glunëꞌ, len yuguꞌ le gulazë́ ládxiꞌquëꞌ le cunác.

13
Pablo ruzéjniꞌnëꞌ bunách Corinto len rugapëꞌDios lequëꞌ

1 Le bunn lzu ni guidaꞌ ga zoaliꞌ. Nayúj lu guich laꞌy, rna: “Run bayúdx
laꞌcuáꞌ chop tsonn nup lun lnaꞌ lau chquiꞌ nu bi uquí lzëꞌi.” 2 Chbuzéjniꞌdaꞌ
nupglundul‑laꞌ catiꞌniꞌgzóalenaꞌ lbiꞌiliꞌ leburóp lzu, atiꞌnaꞌaruzéjniꞌdaꞌ lequëꞌ
leyúbl lencaꞌ yúguꞌtë nup tun dul‑laꞌ, zal‑laꞌ ni zoaꞌ ziꞌtuꞌ, rniaꞌ: Chquiꞌ guidaꞌ
ga zoaliꞌ leyúbl cutu gacaꞌ nöxj ladxiꞌ huadil‑laꞌ lequëꞌ. 3 Rnabliꞌ tu le gac bëꞌ
ruꞌa didzaꞌ uláz queëꞌ Cristo. Lë naꞌ gunaꞌ gac bëꞌ ruꞌa cni didzaꞌ. Cutu caꞌ
rcuídiꞌnëꞌ Cristo catiꞌ bi runëꞌ queëliꞌ, san lu yöl‑laꞌ huac zxön queëꞌ runëꞌ bi

runëꞌ queëliꞌ. 4 Le nactë gdëꞌë lëꞌi yag cruz ca nu rcuidiꞌ, san zoëꞌ nabanëꞌ le
zoalen Lëꞌ yöl‑laꞌ huac queëꞌ Dios. Netuꞌ caꞌ rcuídiꞌtuꞌ tsazxö́n len Lëꞌ san le
nactuꞌ tuz len Lëꞌ nabantuꞌ, zoalen netuꞌ yöl‑laꞌ huac queëꞌ Dios bi guntuꞌ ga
niꞌ zoaliꞌ.

5 Gul‑yú cuinliꞌ chquiꞌ réjlëꞌliꞌ Cristo o cutu. Gul‑síꞌ bëꞌ laꞌ cuinzliꞌ. ¿Naruꞌ
cu nö́ziliꞌ zóalenëꞌ lbiꞌiliꞌ Jesucristo chquiꞌ le nactë réjlëꞌliꞌ Lëꞌ? 6 Runtuꞌ löz
nö ́ziczliꞌ le nactë netuꞌ réjlëꞌtuꞌCristo. 7Rulidztuꞌ‑nëꞌDios rnábituꞌ‑nëꞌ gáclenëꞌ
lbiꞌiliꞌ, cui guaꞌliꞌ döꞌ, clëg quië urujtuꞌ dxiꞌa netuꞌ, san quië gunliꞌ lbiꞌiliꞌ le nac
dxiꞌa zal‑laꞌ gáquiliꞌ rchixi rníguituꞌnetuꞌ. 8Cutu caꞌ gac táꞌbagaꞌtuꞌ le nac gdutë
li sangaczguntuꞌ le rajlö́z lenacgdutë li. 9Qui lëninaꞌ rudzíjituꞌ catiꞌ rcuídiꞌtuꞌ
atiꞌ lbiꞌiliꞌ rdip ládxiꞌliꞌ. Rulídztecztuꞌ‑nëꞌ Dios, rnábituꞌ‑nëꞌ gunëꞌ ga gac gdu ca
réjlëꞌliꞌ Cristo. 10Qui lë ni naꞌ ruzujaꞌ queëliꞌ lu guich lë ni tsal ni zoaꞌ ziꞌtuꞌ
ga zoaliꞌ. Niꞌr catiꞌ guidaꞌ ga zoaliꞌ cutu gun bayúdx usacaꞌ ziꞌa lbiꞌiliꞌ, ugunaꞌ
dxin yöl‑laꞌ uná bëꞌ nudödëꞌ lu naꞌa Xanruꞌ, le nac quië utipaꞌ ládxiꞌliꞌ len clëg
quië usnitiaꞌ lbiꞌiliꞌ.

11 Naꞌa, böchiꞌ lzaꞌadauꞌ, dip ládxiꞌliꞌ. Gul‑güíꞌ ládxiꞌliꞌ gac gdu ca réjlëꞌliꞌ
Cristo. Gul‑güíꞌ ládxiꞌliꞌ caꞌ lë ni rëpaꞌ lbiꞌiliꞌ. Gul‑gác tuz len lzaꞌliꞌ len gul‑cö ́z
dxíꞌadauꞌ. Rnabdaꞌ‑nëꞌ Dios sóalenëꞌ lbiꞌiliꞌ. Lëꞌ nadxiꞌinëꞌ rëꞌu len runëꞌ ga
rbözruꞌ dxíꞌadauꞌ. 12Gul‑gáp Dios lzaꞌliꞌ, tuliꞌ yetuliꞌ, unídaꞌliꞌ lzaꞌliꞌ. 13Yúguꞌtë
böchiꞌ lzaꞌruꞌ ni tuꞌgapëꞌ Dios lbiꞌiliꞌ.

14Rnabdaꞌ‑nëꞌ Dios gunëꞌ ga gataꞌ queëliꞌ yúguꞌtëliꞌ le ruzáꞌ ladxëꞌë queëruꞌ
Xanruꞌ Jesucristo, len gdxiꞌinëꞌ caꞌ lbiꞌiliꞌ, len gunëꞌ ga gacliꞌ tuz len Dios Böꞌ
Laꞌy. Caꞌ gac.

DIDZAꞌ BSÖLËꞌË PABLO LUYÚGALACIA
Pablo rugapëꞌDios bunách queëꞌ Cristo nacuꞌë luyú Galacia

1 Nedaꞌ, Pablo, nacaꞌ gbaz queëꞌ Cristo. Cutu gulasölaꞌ nedaꞌ bunách.
Jesucristocz bsölëꞌë nedaꞌ atiꞌ nunëꞌ tsazxö́n Lëꞌ Xuzruꞌ Dios, Nu naꞌ buspán
Jesús lu yöl‑laꞌ gut. 2 Rugapaꞌ Dios lbiꞌiliꞌ, nababliꞌ yuguꞌ cöꞌ bunách queëꞌ
Cristo luyú Galacia, atiꞌ nunquëꞌ nedaꞌ tsazxö́n bö ́chiꞌruꞌ ni. 3 Rnabdaꞌ‑nëꞌ
Xuzruꞌ Dios lencaꞌ Xanruꞌ Jesucristo uzáꞌ ladxëꞌë queëliꞌ len gunëꞌ ga soa
dxi icj ládxiꞌdauꞌliꞌ. 4 Jesucristocz budö ́d cuinëꞌ lu yöl‑laꞌ gut niꞌa qui dul‑laꞌ
nabágaꞌruꞌ, buslë́ꞌ rëꞌu lu le cunác rac dza ni zoaruꞌ naꞌa. Benëꞌ cni le nac le
rëꞌncznëꞌ Xuzruꞌ Dios. 5Gactecz queëꞌ Dios yöl‑laꞌ ba. Caꞌ gac.

Tuz nac didzaꞌ dxiꞌa queëꞌ Jesucristo
6Rubántsquidaꞌ ca runliꞌ, rucáꞌntëliꞌ‑nëꞌDios. Lëꞌ bulidzëꞌ lbiꞌiliꞌ quië gáquiliꞌ

queëꞌniꞌa qui le ruzáꞌ ladxëꞌë queëruꞌ Jesucristo, san naꞌa rë ́ꞌniliꞌ siꞌ lu naꞌliꞌ tu
didzaꞌdxiꞌanadzáꞌ. 7Lenactë cutu caꞌ zoa yetúdidzaꞌdxiꞌa san ruꞌa cni didzaꞌ
le nacuꞌë bönniꞌ tuꞌtsë́ꞌë lbiꞌiliꞌ len tëꞌnnëꞌ lutsë ́ꞌë didzaꞌ dxiꞌa queëꞌ Cristo.
8 Chquiꞌ zoa nu gun lnaꞌ lau qui tu didzaꞌ dxiꞌa le cutu nac tuz ca nac lë naꞌ
bentuꞌ lnaꞌ lau qui lauliꞌ lbiꞌiliꞌ, rnabdaꞌ‑nëꞌDios gunëꞌ zxguiaꞌ nu naꞌ run cni.
Ral‑laꞌ gunëꞌ nédaꞌczaꞌ zxguiaꞌ chquiꞌ cni gunaꞌ, atiꞌ chquiꞌ gunëꞌ cni tuëꞌ gbaz
laꞌy queëꞌ Dios len zëꞌë yehuaꞌ yubá, Dioscz gunëꞌ lëꞌ caꞌ zxguiaꞌ. 9Chgnaczaꞌ
cni ziꞌal, atiꞌnaꞌa rniaꞌ cni leyúbl: Chquiꞌ zoanugun lnaꞌ lauqui tu didzaꞌdxiꞌa
le cutu nac tuz ca nac lë naꞌ chgzxiꞌ lu naꞌliꞌ, rnabdaꞌ‑nëꞌDios gunëꞌ zxguiaꞌnu
naꞌ.

10 ¿Naruꞌ ráquitsaliꞌ rëꞌndaꞌ gunliꞌ nedaꞌ ba laꞌn catiꞌ ruꞌa cni didzaꞌ? Cutu
caꞌ. Rëꞌndaꞌ urujaꞌ dxiꞌa lahuëꞌ Dios. ¿Naruꞌ ráquitsaliꞌ rëꞌndaꞌ laꞌdzág ládxiꞌgac
nedaꞌ bunách? Laꞌnaruꞌ rëꞌndaꞌ laꞌdzág ládxiꞌgac nedaꞌ bunách, cutu gacaꞌ
huen dxin queëꞌ Cristo.

Ca guc, böaquëꞌ Pablo gbaz queëꞌ Cristo
11 Naꞌa, ral‑laꞌ gnö́ziliꞌ lë ni, böchiꞌ lzaꞌadauꞌ. Didzaꞌ dxiꞌa naꞌ runaꞌ lban

qui cutu blen lu icj ládxiꞌdauꞌgac bunách. 12Clëg bönniꞌ budödëꞌ lu naꞌa didzaꞌ
dxiꞌa naꞌ, len clëg bönniꞌ busëdnëꞌ nedaꞌ lei. Jesucristocz buzéjniꞌnëꞌ nedaꞌ ca
nac didzaꞌ dxiꞌa queëꞌ. 13 Chbyö́niczliꞌ ca naꞌ benczaꞌ nedaꞌ zíꞌatël catiꞌ niꞌ
nazíꞌ lu naꞌa ca taꞌyíj ládxiꞌquëꞌ Dios bönniꞌ judío. Nö ́ziczliꞌ ca benaꞌ, szxöni
gdxia ladxaꞌa bunách queëꞌ Dios taꞌyejlëꞌ Cristo, len guꞌndaꞌ usnitiaꞌ leygac.
14 Ca nac le taꞌyíj ládxiꞌquëꞌ Dios bönniꞌ judío, gúctëraꞌ nedaꞌ blau ca yelatiꞌz
cuguluhuöatëꞌ lzaꞌa bönniꞌ judío yuꞌuquëꞌ iz ca yuꞌa nedaꞌ, le gzxiꞌr lu naꞌa
nedaꞌ ca lequëꞌ le guludödëꞌ lautuꞌ ca glunczëꞌ xuz xtauꞌtuꞌ. 15Cni gucaꞌnedaꞌ,
san le naquëꞌ dxiꞌi ladxiꞌDios, gröczëꞌ nedaꞌ zíꞌatël ca guljaꞌ len bulidzëꞌ nedaꞌ
quië gunaꞌ xchinëꞌ. 16Niꞌr, catiꞌ guꞌncznëꞌ Dios, benëꞌ ga bénbëꞌa‑nëꞌ Zxiꞌnëꞌ
quië bsölëꞌë nedaꞌ tsjenaꞌ lban qui didzaꞌ dxiꞌa ca nac queëꞌLëꞌ laugac bunách
gzaꞌa. Catiꞌ benëꞌ cni, cutu yajtiljaꞌ nu nac bunách nu usëdi nedaꞌ, 17 len cutu
gyijaꞌ Jerusalén tsajyúaꞌ nup niꞌ nacgac gbaz queëꞌ Cristo ziꞌal ca nedaꞌ, san
gyijaꞌ luyú Arabia, atiꞌ gdöd niꞌ böjaꞌ yödz Damasco.

18 Cni guc, chgdöd tsonn iz catiꞌ niꞌ gyijaꞌ Jerusalén, yajyúaꞌ‑nëꞌ Pedro, atiꞌ
bugáꞌnlenaꞌ lëꞌ gdu ca chidáꞌ gbidz. 19 Tsal niꞌ zoaꞌ cutu caꞌ bléꞌidaꞌ yeturëꞌ
gbaz queëꞌ Cristo. Tuzëꞌ Jacobo, böchëꞌë Xanruꞌ bléꞌidaꞌ‑nëꞌ. 20 Didzaꞌ ni
ruzujaꞌ queëliꞌ lu guich nac gdutë li. Nözcznëꞌ Dios cutu caꞌ rziꞌ yëꞌa.

21Gdöd niꞌ gyijaꞌ, gdödaꞌ yuguꞌ lu yödz luyú Siria len luyú Cilicia. 22 Yuguꞌ
dza niꞌ cutu núnbëꞌicnëꞌ nedaꞌ bö́chiꞌruꞌ náquicnëꞌ queëꞌ Cristo luyú Judea.
23Gulanöznëꞌ tuz lë naꞌ gulaguixjöꞌ quiaꞌ yezicaꞌ bunách, gulaná: “Bönniꞌ naꞌ
gdxia ladxëꞌë rëꞌu ziꞌal, runëꞌ lban naꞌa qui le réjlëꞌruꞌ, lë naꞌ guꞌnnëꞌ usnitiëꞌ.”
24 Cni guc, gulaguꞌë Dios yöl‑laꞌ ba niꞌa qui le runaꞌ nedaꞌ.

2
Taꞌzíꞌ lu naꞌquëꞌ Pablo yezícaꞌrëꞌ gbaz queëꞌ Cristo

1 Catiꞌ chgdöd chidáꞌ iz, gyéajlenaꞌ Bernabé, budxinaꞌ Jerusalén, atiꞌ
bchëꞌa‑biꞌ biꞌi Tito, dzagbiꞌ nedaꞌ. 2 Gyijaꞌ niꞌ le buluiꞌinëꞌ nedaꞌ Dios ral‑laꞌ
tsijaꞌ. Catiꞌ bdxinaꞌniꞌ bë́ꞌlengacaꞌ‑nëꞌ didzaꞌ tslaꞌl bönniꞌniꞌ dë lu naꞌquëꞌ dxin
queëꞌ Cristo, atiꞌ gdíxjöiꞌdaꞌ lequëꞌ ca nac lban runaꞌ qui didzaꞌ dxiꞌa laugac
bunách gzaꞌa. Cni benaꞌ le guꞌndaꞌ cutu ugáꞌn daduz dxin naꞌ chbenaꞌ, lencaꞌ
dxin ni runaꞌ naꞌa. 3 Zal‑laꞌ cunacbiꞌ judío biꞌi Tito, biꞌi lzaꞌa, cutu glunëꞌ ga
grugu lu xpë́laꞌbiꞌ lë naꞌ nac bëꞌ nu nac queëꞌDios ca tunczëꞌ bönniꞌ judío. 4Le
nactë gulacuáꞌ niꞌ laꞌgac bunách, lu yöl‑laꞌ rguilj ladxiꞌ quequëꞌ taꞌnë́ꞌ nacquëꞌ
bö ́chiꞌruꞌ, atiꞌ glëꞌnnëꞌ lunëꞌ ga grugu lu xpë́laꞌbiꞌ biꞌi Tito lë naꞌ nac bëꞌ. Yuguꞌ
bönniꞌ ni nunquëꞌ tsazxö́n rëꞌu, len tuꞌyúlanzëꞌ ca runruꞌ quië láquibeꞌinëꞌ
ca nularuꞌ lu naꞌ le rna bëꞌ zxba queëꞌ Moisés le nacruꞌ tuz len Jesucristo.
Glëꞌnnëꞌ lunëꞌ ga huöacruꞌ leyúbl ca bönniꞌ nadáꞌugac lu naꞌ zxba naꞌ. 5Nitú
chiꞌz, cutu caꞌ bëꞌtuꞌ lequëꞌ latj. Cni bentuꞌ quië gac gun chiꞌituꞌ le nac gdutë li
qui didzaꞌ dxiꞌa quië gac uziꞌliꞌ xbey didzaꞌ dxiꞌa naꞌ.

6 Yuguꞌ bönniꞌ niꞌ ráquiruꞌ dë lu naꞌquëꞌ dxin queëꞌ Cristo cutu bi gulaná
béꞌinëꞌ nedaꞌ le cub. Cutu bi ruiꞌ ladxaꞌa ca nacquëꞌ, le cutu rbequi xbeynëꞌ
rëꞌu Dios ca taꞌbequi xbey rëꞌu bunách. 7 Cutu gulaná béꞌinëꞌ nedaꞌ le cub,
le gláquibeꞌinëꞌ nudödëꞌ Dios lu naꞌa dxin queëꞌ, rjenaꞌ lban qui didzaꞌ dxiꞌa
laugacbunáchgzaꞌa, laꞌ tuz canaꞌnudödëꞌDios lunëꞌëPedrodxinqueëꞌ, runëꞌ
lban qui didzaꞌ dxiꞌa laugac bunách judío. 8Len yöl‑laꞌ huac queëꞌ, Dios benëꞌ
nedaꞌ gbaz queëꞌ quië usëddaꞌ bunách gzaꞌa, laꞌ tuz ca benëꞌ Pedro gbaz queëꞌ
quië usëdnëꞌ bunách judío.

9 Jacobo len Pedro len Juan, bönniꞌ niꞌ ráquiruꞌ dë lu naꞌquëꞌ dxin queëꞌ
Cristo, gláquibeꞌinëꞌ nudödëꞌ Dios lu naꞌa dxin ni. Qui lë ni naꞌ gulazíꞌ lu
naꞌquëꞌ nedaꞌ len Bernabé, atiꞌ bentuꞌ tuz didzaꞌ tsjentuꞌ xchinëꞌ Dios laugac
bunách gzaꞌa nedaꞌ len Bernabé, atiꞌ lequëꞌ lunëꞌ xchinëꞌ Dios laugac bunách
judío. 10 Glátaꞌyuëꞌ lautuꞌ tuz tsajneytuꞌ gáclentuꞌ bunách yechiꞌ, atiꞌ lë ni
ruiꞌtecz ladxaꞌa runaꞌ.

Pablo rdil‑lëꞌ Pedro lu yödzAntioquía
11Niꞌr catiꞌ bdxinëꞌ Pedro Antioquía, gdil‑laꞌ lëꞌ, le bchíxinëꞌ ca benëꞌ. 12Cni

guc, le gdágulenëꞌ ziꞌal tsazxö́n bunách gzaꞌa niꞌ, benëꞌ cni catiꞌ guladxinrëꞌ
laꞌquëꞌ bönniꞌ daꞌquëꞌ Jacobo. Niꞌr gzu lahuëꞌ rubiguëꞌë, len cutur gdágulenëꞌ
tsazxö́nbunáchgzaꞌanaꞌ le gúdxinëꞌbi lunëꞌbönniꞌnaꞌnazíꞌ lunaꞌquëꞌ tunëꞌga
grugu lu xpë́laꞌquëꞌbönniꞌ gzaꞌa ca rna bëꞌ zxba queëꞌMoisés. 13Niꞌr yelaꞌquëꞌ
bönniꞌ judío niꞌ taꞌyejlëꞌë Cristo glunëꞌ tsazxö́n Pedro ca runëꞌ lu yöl‑laꞌ radxi
queëꞌ, atiꞌ cni guc ga bdxintë glunëꞌ ga gúdxinëꞌ caꞌ Bernabé atiꞌ lëꞌ benëꞌ
tsazxö́n lequëꞌ. 14Niꞌr catiꞌ bléꞌidaꞌ cutu tunëꞌ ca rna le nac gdutë li le rusëdi
rëꞌu didzaꞌ dxiꞌa, gudxaꞌ‑nëꞌ Pedro lauquëꞌ yúguꞌtë bönniꞌ queëꞌ Cristo nacuꞌë
niꞌ, gniaꞌ: “Liꞌ nacuꞌ bönniꞌ judío, san runuꞌ liꞌ ca tun bunách gzaꞌa len clëg ca
tunëꞌbönniꞌ judío. ¿Bizxquië rëꞌnnuꞌ gunuꞌ ga lun bunách gzaꞌa ca tunëꞌbönniꞌ
judío?”

Nulagac bunách judío le taꞌyejlëꞌ Cristo ca nulagac caꞌ bunách gzaꞌa

15 Gudxaꞌ‑nëꞌ caꞌ Pedro: “Rëꞌu ni nacruꞌ bönniꞌ judío le nacquëꞌ judío xuz
xnaꞌruꞌ, len clëg nacruꞌ bunách gzaꞌa, cunúnbëꞌgac Dios. 16Nö́ziczruꞌ nutu nu
huöac tsahuiꞌ lahuëꞌDios le runnunaꞌ ca rnabëꞌzxbaqueëꞌMoisés. Tuzhuöac
tsahuiꞌnunaꞌ rejlëꞌ Jesucristo. Lëzcaꞌ cni rëꞌu réjlëꞌruꞌ Jesucristo quiëhuöacruꞌ
tsahuiꞌ lahuëꞌ Dios, len clëg le runruꞌ ca rna bëꞌ zxba queëꞌ Moisés. Nutu nu
huöac tsahuiꞌ lahuëꞌ Dios le runëꞌ ca rna bëꞌ zxba queëꞌMoisés.”

17 Naꞌa, ráquiruꞌ nuhuöacruꞌ tsahuiꞌ le réjlëꞌruꞌ Cristo, san chquiꞌ nac bëꞌ
nacruꞌ bönniꞌ dul‑laꞌ ca nacgac bunách gzaꞌa, ¿naruꞌ gnátsaruꞌ runëꞌ Cristo ga
runruꞌdul‑laꞌ? Cutu caꞌ. 18Chquiꞌ ruiꞌ ladxaꞌa uchisaꞌ zxba le chbuquindjaꞌ, lë
ni nac bëꞌ rguitsjaꞌ zxba queëꞌDios. 19Le cutu guc gunaꞌ ca rna bëꞌ zxba queëꞌ
Moisés, chnac quiaꞌ tsca chnatiaꞌ. Le nac cni, nuláꞌ naꞌa lu naꞌ zxba naꞌ quië
soaꞌ gbanaꞌ len gunaꞌ ca rëꞌnnëꞌDios. 20Nac quiaꞌ ca chgútlenaꞌ tsazxö́n Cristo
lëꞌi yag cruz ga naꞌ gutiëꞌ Lëꞌ. Qui lë ni naꞌ clëg nedaꞌ ni zoaꞌ nabanaꞌ, san zoëꞌ
nabanëꞌ Cristo lu icj ládxiꞌdauꞌhuaꞌ. Tsca nac, zoaꞌ nabanaꞌ naꞌa, nac le réjlëꞌa
ZxiꞌnëꞌDios, Bönniꞌnaꞌbdxiꞌinëꞌnedaꞌ lenbudö ́dcuinëꞌ luyöl‑laꞌgutulázquiaꞌ
nedaꞌ. 21Cutu rëꞌndaꞌ uzóaꞌ tslaꞌl le ruzáꞌ ladxëꞌë queëruꞌ Dios. Laꞌnaruꞌ huac
huöaquëꞌ tsahuiꞌ lahuëꞌ Dios bönniꞌ, le runëꞌ le rna bëꞌ zxba queëꞌMoisés, niꞌr
daduz gutiëꞌ Cristo.

3
Le rna bëꞌ zxba queëꞌMoisés, len le réjlëꞌruꞌ Cristo

1 Lbiꞌiliꞌ, bönniꞌ cunözi. Lbiꞌiliꞌ, bönniꞌ Galacia. ¿Nuzxa caz bentsa queëliꞌ
yöl‑laꞌ udzáꞌ quië cutur gunliꞌ ca rna le nac gdutë li? Gazxj ga rëꞌ buluiꞌituꞌ
lbiꞌiliꞌ le rataꞌ queëruꞌ le gutiëꞌ Jesucristo lëꞌi yag cruz. 2Gul‑quixjöiꞌ nedaꞌ lë
ni. ¿Naruꞌ dusóalenëꞌ lbiꞌiliꞌDios Böꞌ Laꞌy le benliꞌ ca rna bëꞌ zxba queëꞌMoisés
o le gyéjlëꞌliꞌ didzaꞌ dxiꞌa byö́niliꞌ? 3 ¿Nacxcz guc nacliꞌ cunözi cni? Gzu lauliꞌ
nacliꞌ queëꞌDios le zóalenëꞌ lbiꞌiliꞌDios Böꞌ Laꞌy. ¿Naruꞌ ráquitsaliꞌ udx gunliꞌ ga
gáquiliꞌqueëꞌDios raczqueëliꞌ? 4¿Naruꞌdaduzgucqueëliꞌyúguꞌtë lënaꞌgzxacaꞌ
gdiꞌliꞌ? Cutu caꞌ gac cni. 5 Catiꞌ Dios rsölëꞌë queëliꞌ Dios Böꞌ Laꞌy len runnëꞌ
lbiꞌiliꞌ latj gunliꞌ yuguꞌ yöl‑laꞌ huac qui yehuaꞌ yubá, ¿i runëꞌ cni le runliꞌ ca
rna bëꞌ zxba queëꞌMoisés o le réjlëꞌliꞌ didzaꞌ dxiꞌa naꞌ byö́niliꞌ?

6Lu guich laꞌy rna: “Gyejlëꞌë Dios Abraham, atiꞌDios gnëꞌ naquëꞌ tsahuiꞌ le
gyejlëꞌë Lëꞌ.” 7 Qui lë ni naꞌ ral‑laꞌ gnö́ziliꞌ, nacgac gdu zxiꞌn xsoëꞌ Abraham
nup naꞌ taꞌyejlëꞌ Dios. 8Nayúj lu guich laꞌy, ruiꞌ didzaꞌ zíꞌatël ca gunëꞌ Dios,
gnëꞌ nacquëꞌ tsahuiꞌ bönniꞌ gzaꞌa laꞌyejlëꞌë Lëꞌ. Qui lë ni naꞌ Dios gdíxjöiꞌnëꞌ
Abraham zíꞌatël ca nac didzaꞌ dxiꞌa, gnëꞌ: “Lu nëꞌë Zxiꞌn Xsuꞌ gunaꞌ ga gac
dxiꞌa quegac bunách gdutë yödzlyú.” 9 Cni nac, gyejlëꞌë Dios Abraham, atiꞌ
Dios benëꞌ ga guc dxiꞌa queëꞌ. Lëzcaꞌ cni naꞌa, runëꞌ Dios ga rac dxiꞌa quegac
yúguꞌtë nup taꞌyejlëꞌ Lëꞌ.

10 Nabágaꞌquëꞌ zxguiaꞌ bönniꞌ naꞌ tuꞌzxöni ládxiꞌquëꞌ luhuöaquëꞌ tsahuiꞌ le
tunëꞌ ca rna bëꞌ zxba queëꞌ Moisés. Cni nac, le nayúj lu guich laꞌy, rna:
“Nabágaꞌquëꞌ zxguiaꞌ yúguꞌtë bönniꞌ cutu tunëꞌ gdutë le rna bëꞌ zxba naꞌ.”
11Naꞌa, nac bëꞌnutu nu huöac tsahuiꞌ lahuëꞌDios le run nu naꞌ le rna bëꞌ zxba
naꞌ, le nayúj lu guich laꞌy, rna: “Soa gban le rejlëꞌ Lëꞌ nu naꞌ nuhuöác tsahuiꞌ
lahuëꞌ Dios.” 12 Ca naꞌ nuhuöác tsahuiꞌ lahuëꞌ Dios nu rejlëꞌ Cristo nadzáꞌ ca
nac qui bönniꞌ ruzxöni ladxëꞌë nuhuöaquëꞌ tsahuiꞌ le runëꞌ ca gna bëꞌëMoisés.
Nayúj lu guich laꞌy, rna: “Soa gban nu run gdutë le rna bëꞌ zxba naꞌ.”

13Cristo buslë ́ꞌ rëꞌu lu naꞌ le rchugu queëruꞌ le nayúj lu zxba naꞌ, le bëꞌë latj
nu bchugu queëꞌ uláz queëruꞌ. Cni nac, le nayúj lu guich laꞌy, rna: “Narugu
quegac yúguꞌtë nup daꞌgac lëꞌi yag.” 14 Cni guc queëꞌ Cristo quië gac gunëꞌ
Dios canaꞌgzxiꞌ lunëꞌëqueëꞌAbraham, gnëꞌgunëꞌgagacdxiꞌaquegacbunách

gzaꞌa lu nëꞌë Jesucristo quië gac gunëꞌ ga dusóalenëꞌ rëꞌu Dios Böꞌ Laꞌy chquiꞌ
huayéjlëꞌruꞌ Lëꞌ, ca naꞌ gzxiꞌ lu nëꞌë Dios gunëꞌ.

Zxba queëꞌMoisés len le gzxiꞌ lu nëꞌë Dios gunëꞌ
15Naꞌa, böchiꞌ lzaꞌadauꞌ, rëpaꞌ lbiꞌiliꞌ tu le run lsaquiꞌ, tu le rac queëruꞌ, rniaꞌ:

Catiꞌ chglunëꞌ tuz xtídzaꞌquëꞌ chopëꞌbönniꞌ len chglunëꞌ tsutsudidzaꞌnaꞌ, nutu
nu gac utsáꞌ didzaꞌ naꞌ, len cutu gac nu gzan didzaꞌ naꞌ. 16Dios gzxiꞌ lu nëꞌë bi
gunëꞌ queëꞌ Abraham len qui zxiꞌn xsoëꞌ. Ga nayúj lu guich lë ni, cutu rna:
“Quegac zxiꞌn xsoëꞌ”, le ruiꞌ didzaꞌ quegac bunách zian, san rna: “Qui zxiꞌn
xsuꞌ.” Lë ni ruiꞌ didzaꞌ queëꞌ tuzëꞌ bönniꞌ, Lëꞌ Cristo. 17 Lë ni rëꞌndaꞌ gniaꞌ:
Dios benëꞌ tuz didzaꞌ len Abraham len gzxiꞌ lu nëꞌë gunëꞌ ca rna didzaꞌ bëꞌë.
Naꞌa, le nayúj lu zxba queëꞌDios, le benëꞌDios tap gayuáꞌ yu chi uruáꞌ iz gdöd
niꞌ catiꞌ gudxëꞌ cni Abraham, cutu gac ugúa lë naꞌ gzxiꞌ lu nëꞌë Dios gunëꞌ, len
cutu gac usúl lei. 18Naꞌa, chquiꞌ ral‑laꞌ gunruꞌ ca rna bëꞌ zxba naꞌ quië siꞌruꞌ le
gzxiꞌ lu nëꞌë Dios gunzëꞌ, cutur nac tu le gzxiꞌ lu nëꞌë gunzëꞌ. Dios runzëꞌ cni
le gzxiꞌ lu nëꞌë gunëꞌ cni queëꞌ Abraham.

19 Chquiꞌ cni nac, ¿bizx quië gna béꞌinëꞌ bunách Dios le nayujgac lu zxba
queëꞌ? Dios gna béꞌinëꞌ cni bunách quië gac bëꞌ zxguiaꞌ nabágaꞌgac, san guc
cni tuz ga bdxintë dza naꞌ blaꞌ lahuëꞌ zxiꞌn xsoëꞌ Abraham naꞌ, Nu naꞌ gzxiꞌ lu
nëꞌë Dios gunëꞌ qui lë naꞌ. Le nayujgac lu zxba queëꞌ Dios, bsölëꞌë Lëꞌ yödzlyú
ni lu naꞌquëꞌ gbaz laꞌy queëꞌ, atiꞌ Moisés budödëꞌ didzaꞌ ca nacgac zxba naꞌ.
20Catiꞌ tuzëꞌ bönniꞌ bi rziꞌ lu nëꞌë gunëꞌ cutu naquín nu udö́d didzaꞌ, atiꞌ Dios,
tuzëꞌ naquëꞌ.

Bizx quië gna béꞌinëꞌ bunáchDios le nayujgac lu zxba queëꞌ
21Naꞌa, le nayujgac lu zxba queëꞌDios, ¿naruꞌ taꞌdáꞌbagaꞌ lë naꞌ gzxiꞌ lu nëꞌë

Dios gunëꞌ? Cutu caꞌ. Laꞌnaruꞌ gna béꞌinëꞌ rëꞌu Dios le gac gun ga soaruꞌ
gbanruꞌ tsaz, niꞌr huac huöacruꞌ tsahuiꞌ lahuëꞌ Dios chquiꞌ gunruꞌ ca rna bëꞌ
zxba naꞌ. 22 San tsca nac lë naꞌ nayúj lu guich laꞌy, rna nabágaꞌruꞌ dul‑laꞌ
yúguꞌtëruꞌ. Cni nac quië gac siꞌruꞌ lë naꞌ gzxiꞌ lu nëꞌë Dios gataꞌ queëruꞌ catiꞌ
tséjlëꞌruꞌ Jesucristo.

23Zíꞌatël ga bdxin dza gac tséjlëꞌruꞌ Cristo, gna beꞌi rëꞌu le rna bëꞌ zxba naꞌ,
ca naꞌ zoa le rna beꞌi bönniꞌ yuꞌë lidx guia. Cni guc ga bdxintë dza guc bëꞌ
gac huöacruꞌ tsahuiꞌ chquiꞌ huayéjlëꞌruꞌ Lëꞌ. 24 Cni nac, gna beꞌi rëꞌu le rna
bëꞌ zxba queëꞌDios atiꞌ lei guc queëruꞌ ca tu nu rusëdi rëꞌu ga bdxintë dza blaꞌ
lahuëꞌ Jesucristo, quië gac huöacruꞌ tsahuiꞌ lahuëꞌDios chquiꞌhuayéjlëꞌruꞌLëꞌ.
25Naꞌa, le chbdxin dza gac huöacruꞌ tsahuiꞌ chquiꞌ huayéjlëꞌruꞌ Cristo, cutur
rna beꞌi rëꞌu lë naꞌ busëdi rëꞌu.

26Yúguꞌtëliꞌnacliꞌ zxiꞌnczëꞌDios le réjlëꞌliꞌ Jesucristo, len chnacliꞌ tuz lenLëꞌ.
27 Yúguꞌtë nup nadilgac nis quië luhuöác tuz len Jesucristo, nuhuöacgac ca
nacczëꞌ Lëꞌ. 28 Cutur narujgac chopl bönniꞌ judío len bönniꞌ gzaꞌa, len cutur
narujgac chopl bönniꞌ nadaꞌu len bönniꞌ cunadaꞌu, len cutur narujgac chopl
bönniꞌ len ngul. Catiꞌ böacliꞌ tuz len Jesucristo, yúguꞌtëliꞌ böacliꞌ caꞌ tuz len
lzaꞌliꞌ tuliꞌ len yetuliꞌ. 29Naꞌa, chquiꞌ náquiliꞌ queëꞌ Cristo, nacliꞌ caꞌ zxiꞌn xsoëꞌ
Abraham, len naziꞌliꞌ lë naꞌ gzxiꞌ lu nëꞌë Dios gunnëꞌ queëꞌ Abraham.

4
1 Lë ni le rëꞌndaꞌ gniaꞌ: Tsal ni rbözbiꞌ tubiꞌ biꞌi bö ́nniꞌdauꞌ dza uluꞌë xuzbiꞌ

siꞌbiꞌ bi ral‑laꞌ gunnëꞌ queëbiꞌ xuzbiꞌ, niꞌ nacbiꞌ biꞌidauꞌ len cutu náctërbiꞌ blau
ca tu bönniꞌ nadaꞌu, zal‑laꞌ le nactë gaqui queëbiꞌ yúguꞌtë. 2 Tsal ni nacbiꞌ
biꞌidauꞌ, nacuáꞌ nup taꞌná beꞌi lëbiꞌ len tuꞌgún dxin le gaqui queëbiꞌ ga gdxintë
dza chnunëꞌ queëbiꞌ xuzbiꞌ. 3Lëzcaꞌ cni rac queëruꞌ. Tsal niꞌ gucruꞌ ca biꞌidauꞌ,
gna beꞌi rëꞌu zxba ca rac yödzlyú ni. 4 Niꞌr catiꞌ bzaꞌa dza, Dios bsölëꞌë ni

Zxiꞌnczëꞌ. Guquëꞌ zxiꞌnnu tunu ngul ca nacruꞌ rëꞌu, atiꞌ gna beꞌi Lëꞌ le rna bëꞌ
zxba quequëꞌ bönniꞌ judío. 5 Cni guc queëꞌ quië guc buslë ́ꞌ nup naꞌ rna beꞌi
lequëꞌ le rna bëꞌ zxba naꞌ, quië huöacruꞌ zxiꞌnëꞌ Dios.

6Quië gac bëꞌ chnacliꞌ zxiꞌnczëꞌ, Dios buchiziëꞌ icj ládxiꞌdauꞌliꞌDios Böꞌ Laꞌy,
atiꞌ Lëczëꞌ rulidzëꞌ Dios uláz queëliꞌ, rnëꞌ: “Dad.” 7 Cni nac, chnacliꞌ zxiꞌnëꞌ
Dios, len cuturnacliꞌ cabönniꞌnadáꞌugac. Naꞌa, le nacliꞌ zxiꞌnczëꞌ, Dioscznazíꞌ
lu nëꞌë gaqui queëliꞌ le naqui queëꞌ le nacliꞌ tuz len Cristo.

Pablo ruiꞌ ladxëꞌë bönniꞌGalacia taꞌyejlëꞌë Cristo
8Catiꞌniꞌ cunúnbeꞌiliꞌ‑nëꞌDios, gucliꞌ cabönniꞌnadáꞌugac, benliꞌdxinquegac

bdauꞌ guiöj bdauꞌ yag. Cutu caꞌ nacgac Dios bdauꞌ naꞌ. 9Naꞌa, le núnbëꞌliꞌ‑nëꞌ
Dios, o huac gnaruꞌ: Le nunbëꞌë lbiꞌiliꞌ Dios, ¿bizx quië rë ́ꞌniliꞌ ubiꞌiliꞌ lu naꞌ
zxba naꞌ nutu nu uzíꞌ xbey? ¿Naruꞌ rë ́ꞌnitsaliꞌ gacliꞌ leyúbl bönniꞌ nadáꞌugac,
gunliꞌ dxin qui le rna bëꞌ zxba naꞌ? 10Runliꞌ zxön tu tu dza, len tu tu beoꞌ, len
tu tu le rac, len tu tu iz. 11Rádxidaꞌ bi gac queëliꞌ. ¿Naruꞌ nuhuöác daduz dxin
benaꞌ quië gúnbëꞌliꞌ le nac gdutë li? 12Rátaꞌyuaꞌ lauliꞌ, böchiꞌ lzaꞌadauꞌ, gacliꞌ
ca nacaꞌ nedaꞌ, nuláꞌ lu naꞌ le gna bëꞌëMoisés. Cni ral‑laꞌ gunliꞌ le böacaꞌ nedaꞌ
ca gucliꞌ lbiꞌiliꞌ. Cutu bi benliꞌ quiaꞌ nedaꞌ le cunác dxiꞌa.

13 Chnö ́ziczliꞌ bizx quië naꞌ gzu lahuaꞌ runaꞌ lban lauliꞌ qui didzaꞌ dxiꞌa.
Benaꞌ lban niꞌ le güíꞌtsquidaꞌ. 14 Cutu bucaꞌnliꞌ nedaꞌ caꞌz, len cutu buzoaliꞌ
nedaꞌ tslaꞌl zal‑laꞌ bgútiliꞌ niꞌa qui guidzhuë ́ꞌ quiaꞌ naꞌ. Benliꞌ nedaꞌ ba laꞌn, tuz
ca gunliꞌ‑nëꞌ ba laꞌn gbaz laꞌy queëꞌ Dios, o ca gunliꞌ‑nëꞌ ba laꞌn Jesucristocz.
15 Budzíjitsquiliꞌ dza niꞌ. ¿Bizxa caz guc queëliꞌ le cutur rac cni queëliꞌ? Lë ni
gac gniaꞌ ca guc queëliꞌ: “Laꞌnaruꞌ guc le sáquiꞌliꞌ gunliꞌ, huabijliꞌ yöj lauczliꞌ,
gunnliꞌ quiaꞌ.” 16 Naꞌa, ¿ba ráquiliꞌ nuhuöacaꞌ nu curleꞌi lbiꞌiliꞌ dxiꞌa le gudxaꞌ
lbiꞌiliꞌ catëz nac?

17 Tuiꞌ ládxiꞌquëꞌ lbiꞌiliꞌ bönniꞌ niꞌ tuꞌtsë́ꞌë lbiꞌiliꞌ, san clëg quië gac dxiꞌa
queëliꞌ. Tëꞌnnëꞌ lunëꞌ ga ubíj ládxiꞌliꞌ netuꞌ atiꞌ güiꞌ ládxiꞌliꞌ lequëꞌ. 18Naꞌa, nac
dxiꞌa zoa nu ruiꞌ ladxiꞌ lbiꞌiliꞌ, san tuz chquiꞌ nac quië gac dxiꞌa queëliꞌ. Cni
ruiꞌtecz ladxaꞌa lbiꞌiliꞌ, len clëgz catiꞌ niꞌ zóalenaꞌ lbiꞌiliꞌ. 19Lbiꞌiliꞌ, zxíꞌnaꞌdauꞌ.
Ca naꞌ rac queënu ngul chzoa soabiꞌ biꞌidauꞌ queënu, rzacaꞌ rguiꞌnu, rzacaꞌ
rguiꞌa nedaꞌ leyúbl niꞌa queëliꞌ ga gdxinr dza gacliꞌ gdu ca naquëꞌ Cristo.
20Laꞌnaruꞌ sóalenaꞌ lbiꞌiliꞌ naꞌa quië gac güíꞌlenaꞌ lbiꞌiliꞌ didzaꞌ nadzáꞌ, le ruúbi
ruguiꞌdaꞌ niꞌa queëliꞌ.

Le run lsaquiꞌ le guc quecnu Agar len Sara
21 Naꞌa, nul‑liꞌ rë́ꞌniliꞌ udö́d cuinliꞌ lu naꞌ zxba queëꞌ Moisés, gul‑naꞌtscaꞌ

didzaꞌ ni guꞌa. ¿Naruꞌ gatga buzë́ nagliꞌ le rna bëꞌ zxba naꞌ? 22Lu zxba naꞌ rna
cni: “Gulacuaꞌbiꞌ chopbiꞌbiꞌi bö́nniꞌdauꞌqueëꞌAbraham. Tubiꞌ gucbiꞌ zxiꞌnnu
ngul nadáꞌunu, atiꞌ yetubiꞌ gucbiꞌ zxiꞌnnu ngul cunadáꞌunu. 23 Zxiꞌnnu ngul
nadáꞌunu naꞌ guljbiꞌ lu niꞌa lu naꞌ bunách tsca taljbiꞌ yúguꞌtëbiꞌ biꞌidauꞌ, san
zxiꞌnnungul cunadáꞌununaꞌ guljbiꞌ le gzxiꞌ lunëꞌëDios gunëꞌ ga galjbiꞌ.” 24Lë
ni nac tu le run lsaquiꞌ. Ca guc quecnu chopnu ngul ni ruluíꞌ ca nac chop
didzaꞌ dzag bénlenëꞌ bunáchDios. Tu didzaꞌ dzag naꞌnac le benëꞌDios lu guiꞌa
Sinaí, le ruluíꞌ lë naꞌ guc queënu Agar. Bönniꞌ naꞌ rna beꞌi lequëꞌ didzaꞌ dzag
ni, nacquëꞌ ca zxiꞌnnuAgar lennacquëꞌ ca bönniꞌnadáꞌugac lunaꞌdidzaꞌdzag
naꞌ. 25LegucnuAgarnaꞌ ruluíꞌ caꞌ canacguiꞌaSinaí zoa luyúArabia, lenruluíꞌ
caꞌ ca nac yödz Jerusalén naꞌa dza, le nac ca tu bönniꞌ nadaꞌu tsazxö́n len nup
nacuáꞌ lu yödz naꞌ. 26 San nadzán Jerusalén naꞌ zoa yehuaꞌ yubá, atiꞌ rëꞌu ni
nacruꞌ bunách uládz qui yödz niꞌ. 27Nayúj lu guich laꞌy le rna:
Budziji, ngul huödx, cunacuáꞌ zxiꞌnuꞌ.
Lu yöl‑laꞌ rudziji quiuꞌ grödxyaꞌa,



Gálatas 4:28 292 Gálatas 5:15

Zal‑laꞌ gatga guc quiuꞌ le rzacaꞌ rguiꞌnu ngul
Chzoa soabiꞌ biꞌidauꞌ queënu.
Budziji. Zal‑laꞌ nubíj ládxiꞌgac liꞌ bunách,
Dios gunëꞌ ga laꞌyantër zxiꞌnuꞌ
Ca biꞌi queënu ngul zóalennu bönniꞌ queënu.

28 Böchiꞌ lzaꞌadauꞌ, rëꞌu ni nacruꞌ ca gucbiꞌ Isaac, zxiꞌnëꞌ Abraham. Nacruꞌ
ca zxiꞌn xsoëꞌ Abraham, gzxiꞌ lu nëꞌë Dios laꞌcuaꞌbiꞌ queëꞌ. 29 Dza niꞌ, biꞌi
naꞌ guljbiꞌ ca taljbiꞌ yúguꞌtëbiꞌ biꞌidauꞌ, gdxia ládxiꞌbiꞌ biꞌi naꞌ guljbiꞌ niꞌa qui
yöl‑laꞌ huac queëꞌ Dios Böꞌ Laꞌy. Lëzcaꞌ cni rac queëruꞌ naꞌa, taꞌbía ládxiꞌgac
rëꞌu bunách yödzlyú ni. 30 Naꞌa, ¿bizxa caz rna le nayúj lu guich laꞌy? Cni
rna: “Gruꞌn‑nu niꞌl ngul nadáꞌunu naꞌ tsazxö́n len zxiꞌnnu, le cutu gac siꞌbiꞌ
zxiꞌnnu ngul naꞌ tsazxö́n len zxiꞌnnu ngul cunadáꞌunu le gzxiꞌ lu nëꞌë Dios
gaqui queëbiꞌ zxiꞌnnu ngul cunadáꞌunu naꞌ.” 31 Cni nac, böchiꞌ lzaꞌadauꞌ.
Cutu nacruꞌ ca nacbiꞌ zxiꞌnnu ngul nadáꞌunu naꞌ. Rëꞌu nacruꞌ ca zxiꞌnnu ngul
cunadáꞌunu.

5
Gul‑gún chiꞌi cuinliꞌ, ugaꞌnliꞌ lu yöl‑laꞌ nadzán

1 Chnadzanruꞌ le busanëꞌ rëꞌu Cristo. Gul‑zóa tsutsu chquiꞌnuꞌ, ugaꞌnliꞌ lu
yöl‑laꞌ nadzán naꞌ. Cutu gzoa cuinliꞌ leyúbl lu naꞌ zxba queëꞌMoisés, cui gacliꞌ
ca bönniꞌ nadáꞌugac.

2 Gul‑zë ́ nagliꞌ didzaꞌ ruꞌa. Nedaꞌ, Pablo, rëpaꞌ lbiꞌiliꞌ chquiꞌ güiꞌliꞌ latj nu
gchugu lu xpë ́laꞌliꞌ ca rna bëꞌ zxba naꞌ, cutu caꞌ uziꞌliꞌ xbey le benëꞌ Cristo.
3 Leyúbl rëꞌndaꞌ gyëpaꞌ nútiꞌtëz bönniꞌ ruꞌë latj nu gchugu lu xpëlëꞌë cni, run
bayúdx gunëꞌ gdutë le rna bëꞌ zxba queëꞌ Moisés. 4 Nul‑liꞌ ráquiliꞌ huöacliꞌ
tsahuiꞌ lahuëꞌ Dios le runliꞌ ca rna bëꞌ zxba naꞌ, chnuláꞌalenliꞌ‑nëꞌ Cristo.
Chbusanliꞌ le ruzáꞌ ladxëꞌë queëruꞌ Dios. 5 Rëꞌu ni ruzxöni ládxiꞌruꞌ huöacruꞌ
tsahuiꞌ lahuëꞌ Dios niꞌa qui yöl‑laꞌ huac queëꞌ Dios Böꞌ Laꞌy le réjlëꞌruꞌ Cristo.
6 Chquiꞌ nacruꞌ tuz len Jesucristo, cutu bi zacaꞌ chquiꞌ narugu lu xpë́laꞌruꞌ
ca rna bëꞌ zxba naꞌ o chquiꞌ cunarugu cni lu xpë́laꞌruꞌ. Le nactër lsacaꞌ nac
tséjlëꞌruꞌ Cristo, le gun ga gdxiꞌiruꞌ lzaꞌruꞌ.

7Dxíꞌadauꞌ guc ca gzu lauliꞌ runliꞌ dza niꞌ. ¿Nuzxa caz ben ga bucaꞌnliꞌ le nac
gdutë li? 8Cutu benëꞌ ga benliꞌ cni Dios, Nu rulídz lbiꞌiliꞌ. 9Cutu gal ládxiꞌliꞌ lë
ni rna: “Latiꞌz xnëꞌi yöt xtil run ga ruhuázx gdutë cua nazíꞌ xnëꞌi naꞌ.” 10 Le
nacruꞌ tuz len Xanruꞌ, runaꞌ löz ca nac queëliꞌ, saꞌ ládxiꞌliꞌ tuz ca rzaꞌ ladxaꞌa
nedaꞌ, atiꞌDios gunëꞌ zxguiaꞌbönniꞌniꞌ rutsë ́ꞌë lbiꞌiliꞌ, nútiꞌtëznunaquëꞌbönniꞌ
naꞌ.

11 Naꞌa, ca nac quiaꞌ nedaꞌ, böchiꞌ lzaꞌadauꞌ, nacuáꞌ nup taꞌná rusëddaꞌ
bunách ral‑laꞌ grugu lu xpë ́laꞌquëꞌ bönniꞌ ca rna bëꞌ zxba queëꞌMoisés. Chquiꞌ
runaꞌ cni, ¿bizx quië taꞌbía ládxiꞌquëꞌ nedaꞌ bönniꞌ judío? Laꞌnaruꞌ rusëddaꞌ cni,
nutu nu ley nedaꞌ le runaꞌ lban ca gutiëꞌ Cristo lëꞌi yag cruz. 12Ca nac qui nup
niꞌ tuꞌtsáꞌ lbiꞌiliꞌ, tëꞌni grugu lu xpë ́laꞌliꞌ lë naꞌ, laꞌnaruꞌ laꞌchugu tsaz cuingac.

13 Ca nac queëliꞌ, böchiꞌ lzaꞌadauꞌ, Dios bulidzëꞌ lbiꞌiliꞌ quië gacliꞌ bunách
nadzangac. Cutu ugunliꞌ dxin yöl‑laꞌ nadzán naꞌ quië gunliꞌ ca rzëz ládxiꞌliꞌ,
san quië gunliꞌ dxin qui lzaꞌliꞌ tuliꞌ yetuliꞌ, le nadxiꞌiliꞌ lzaꞌliꞌ. 14Yúguꞌtë le rna
bëꞌ zxba queëꞌ Dios run nu naꞌ run ca rna bëꞌ zxba naꞌ rna: “Ral‑laꞌ gdxiꞌinuꞌ
lzaꞌucanadxíꞌi cuinuꞌ.” 15Naꞌa, chquiꞌ rziꞌquídzaꞌliꞌ lzaꞌliꞌ tuliꞌyetuliꞌ, runliꞌ ca
tunbaꞌ böaꞌ guixiꞌ sniaꞌ, táguyaꞌabaꞌ len tagu lzaꞌcbaꞌ, gul‑yú qui nadxi usnitliꞌ
lzaꞌliꞌ tuliꞌ yetuliꞌ.

Le runruꞌ racz queëruꞌ len le runruꞌ len yöl‑laꞌ huac queëꞌDios Böꞌ Laꞌy

16 Lë ni rëpaꞌ lbiꞌiliꞌ: Gul‑güíꞌ latj gna béꞌinëꞌ lbiꞌiliꞌ Dios Böꞌ Laꞌy, atiꞌ niꞌr
cutur gunliꞌ ca rzëz ládxiꞌliꞌ lu yöl‑laꞌ bunáchz queëliꞌ. 17 Yuguꞌ le rzë ládxiꞌruꞌ
gunruꞌ lu yöl‑laꞌbunáchzqueëruꞌ cutu rajlözgac le rëꞌnnëꞌ gunruꞌDios BöꞌLaꞌy,
atiꞌ lë naꞌ rëꞌnnëꞌ Dios Böꞌ Laꞌy cutu rajlö́z yuguꞌ le rë ́ꞌniruꞌ gunruꞌ lu yöl‑laꞌ
bunáchz queëruꞌ. Chop ni, cutu rajlözgac, len qui lë ni naꞌ cutu gac gunliꞌ ca
rë ́ꞌniczliꞌ. 18Naꞌa, chquiꞌ ruiꞌliꞌ latj gna béꞌinëꞌ lbiꞌiliꞌ Dios Böꞌ Laꞌy, cutur gna
beꞌi lbiꞌiliꞌ le rna bëꞌ zxba queëꞌMoisés.

19Nacgac bëꞌ le tun bunách, nup tun ca rëꞌni yöl‑laꞌ bunáchz quegac:
Taꞌguitsjëꞌ zxba qui yöl‑laꞌ nutság naꞌ.
Tunëꞌ le cunác.
Tunëꞌ le nacgac xöhuiꞌ len le cunacgac tsahuiꞌ.
20Taꞌyíj ládxiꞌquëꞌ bdauꞌ guiöj bdauꞌ yag.
Tunëꞌ yöl‑laꞌ udzáꞌ.
Cutu taꞌléꞌinëꞌ lzaꞌquëꞌ dxiꞌa.
Taꞌdíl‑lenëꞌ lzaꞌquëꞌ.
Tuꞌzxéꞌinëꞌ lzaꞌquëꞌ.
Taꞌleynëꞌ.
Tuꞌhuídiꞌnëꞌ.
Taꞌrujëꞌ chopl.
Tuꞌbijëꞌ tslaꞌl nup daꞌgac lequëꞌ.
21Taꞌzë́ ládxiꞌquëꞌ le dë qui lzaꞌquëꞌ.
Tuꞌdödcdëꞌ bunách.
Taꞌzúdxinëꞌ len tágulëꞌë.
Taꞌdö ́d béꞌinëꞌ ca tunëꞌ.
Le zian le cni tunëꞌ. Nedaꞌ ruzeydaꞌ lbiꞌiliꞌ bach naꞌa cui gunliꞌ cni ca naꞌ
buzeydaꞌ lbiꞌiliꞌ bach ziꞌal, rniaꞌ: Nup tun cni cutu caꞌ laꞌdel‑liꞌ laꞌyáz ga naꞌ
rna bëꞌë Dios.

22Naꞌa, nac bëꞌ runëꞌ dxin lu icj ládxiꞌdauꞌruꞌ Dios Böꞌ Laꞌy le runruꞌ cni:
Nadxiꞌiruꞌ lzaꞌruꞌ.
Rudziji ládxiꞌruꞌ.
Zoa dxi icj ládxiꞌdauꞌruꞌ.
Rbözruꞌ zxön ladxiꞌ.
Ruiꞌ ládxiꞌruꞌ lzaꞌruꞌ.
Nacruꞌ dxiꞌi ladxiꞌ.
Runruꞌ ca rnaruꞌ.
23Nacruꞌ nöxj ladxiꞌ.
Rna beꞌi cuinruꞌ.
Cutu caꞌ gna béꞌinëꞌ rëꞌu Moisés cui gunruꞌ yuguꞌ le cni. 24 Bönniꞌ náquicnëꞌ
queëꞌ Cristo cutur tunëꞌ ca tëꞌncznëꞌ, len cutu tunëꞌ le taꞌzë́z ládxiꞌquëꞌ lu
yöl‑laꞌ bunáchz quequëꞌ. 25Dios Böꞌ Laꞌy nabániruꞌ. Lëczëꞌ ral‑laꞌ gna béꞌinëꞌ
rëꞌu ca nac yúguꞌtë le runruꞌ.

26Cutu ral‑laꞌ gunba zxön cuinruꞌ, len cutuutsaꞌruꞌ lzaꞌruꞌ turuꞌyeturuꞌ, len
cutu uzxéꞌiruꞌ lzaꞌruꞌ turuꞌ yeturuꞌ.

6
Ral‑laꞌ gáclenruꞌ lzaꞌruꞌ

1 Naꞌa, böchiꞌ lzaꞌadauꞌ, chquiꞌ gléꞌiliꞌ runëꞌ dul‑laꞌ böchiꞌ lzaꞌliꞌ, niꞌr nul‑liꞌ
zóalenëꞌ lbiꞌiliꞌ Dios Böꞌ Laꞌy, ral‑laꞌ gunliꞌ ga ubíꞌi ladxëꞌë bönniꞌ naꞌ, san
run bayúdx gunliꞌ cni lu yöl‑laꞌ nöxj ladxiꞌ queëliꞌ len uyú cuinliꞌ qui nadxi
cuꞌu lbiꞌiliꞌ nöz dul‑laꞌ tuꞌ xöhuiꞌ. 2Gul‑gaclen lzaꞌliꞌ tuliꞌ yetuliꞌ tsca nac yuaꞌ
nabágaꞌliꞌ. Chquiꞌ gunliꞌ cni, gunliꞌ ca rna le gna béꞌinëꞌ rëꞌu Cristo.

3 Chquiꞌ zoa nu bönniꞌ ráquinëꞌ chnadél‑liꞌnëꞌ yöl‑laꞌ zxön, san cutu bi
nadél‑liꞌnëꞌ, bönniꞌ ni rziꞌ yéꞌinëꞌ laꞌ cuinzëꞌ. 4 Tu tuëꞌ bönniꞌ ral‑laꞌ cuequi

xbeynëꞌ le runëꞌ. Niꞌr chquiꞌ urujëꞌ dxiꞌa, huac gun ba zxön cuinëꞌ ca nac le
chnunëꞌ len cutu gun bayúdx uyúëꞌ ca nungac yezicaꞌ bunách chquiꞌ benëꞌ le
nacr dxiꞌa o cutu. 5Tu tuëꞌ bönniꞌ ral‑laꞌ guꞌë le nuspaguëꞌë lëꞌ Dios.

6 Chquiꞌ zoa nu rusëdi lbiꞌiliꞌ ca nac didzaꞌ dxiꞌa, ral‑laꞌ unödzjliꞌ qui nu naꞌ
rusëdi lbiꞌiliꞌ latiꞌ le dë queëliꞌ.

7 Cutu siꞌ yeꞌi cuinliꞌ, le cutu gac siꞌ yéꞌiliꞌ‑nëꞌ Dios. Lapliꞌ tsca le razliꞌ.
8 Chquiꞌ le razliꞌ nacgac le runliꞌ ca rzëz ládxiꞌliꞌ lu yöl‑laꞌ bunáchz queëliꞌ, le
lapliꞌ gac yöl‑laꞌ gut. Chquiꞌ le razliꞌ nacgac le runliꞌ ca rdzag ladxëꞌë Dios
Böꞌ Laꞌy, lapliꞌ le gunnëꞌ queëliꞌ Dios Böꞌ Laꞌy, le nac yöl‑laꞌ naꞌbán gdu. 9 Cni
nac, cutu ral‑laꞌ gsanruꞌ gunruꞌ le nac dxiꞌa, atiꞌ chquiꞌ cutu gcuidiꞌ ládxiꞌruꞌ,
huadxín dza lapruꞌ. 10Qui lë ni naꞌ, báttiꞌtëz gataꞌ queëruꞌ latj, ral‑laꞌ gunruꞌ
le nac dxiꞌa quegac yúguꞌtë bunách, len le nac blau, ral‑laꞌ gunruꞌ cni quegac
böchiꞌ lzaꞌruꞌ taꞌyejlëꞌë Cristo.

Le buzujëꞌ lu guich Pablo ga ruúdx
11Gul‑yú catiꞌ zxön didzaꞌ ni ruzujaꞌ queëliꞌ lu guich naꞌ cuinaꞌ. 12Nup niꞌ

tëꞌni lun ga grugu lu xpë ́laꞌliꞌ ca rna bëꞌ zxba queëꞌ Moisés, tunëꞌ cni quië
lurujëꞌ dxiꞌa laugac bunách len cui laꞌbía ládxiꞌgac lequëꞌ bunách le tunëꞌ lban
ca gutiëꞌ Cristo lëꞌi yag cruz. 13Naꞌa, bönniꞌ niꞌ narugu lu xpë ́laꞌquëꞌ ca rna
bëꞌ zxba queëꞌ Moisés, cutu tunëꞌ gdutë ca rna le nayúj lu zxba naꞌ. Tëꞌnnëꞌ
lunëꞌ ga grugu lu xpë́laꞌliꞌ quië gac lunz ba zxön cuinquëꞌ le laꞌdél‑liꞌnëꞌ laꞌná
béꞌinëꞌ lbiꞌiliꞌ. 14Ca nac quiaꞌ nedaꞌ, gunaꞌ zxön tuz le benëꞌ Xanruꞌ Jesucristo
catiꞌ gutiëꞌ lëꞌi yag cruz. Niꞌa qui le benëꞌ Cristo lëꞌi yag cruz, le dë yödzlyú ni
nac quiaꞌ ca tu le chnat, cutu ruiꞌ ladxaꞌa lei, atiꞌ nedaꞌ nacaꞌ quegac bunách
yödzlyú ni ca bönniꞌ nat, cutu tuiꞌ ládxiꞌquëꞌ nedaꞌ. 15 Chquiꞌ nacruꞌ tuz len
Jesucristo, cutu bi zacaꞌ chquiꞌ narugu lu xpë́laꞌruꞌ ca rna bëꞌ zxba naꞌ o
chquiꞌ cunarugu cni lu xpë ́laꞌruꞌ. Le nactër lsacaꞌ nac gacruꞌ bunách cub
lu icj ládxiꞌdauꞌruꞌ. 16 Yúguꞌtë bönniꞌ naꞌ tunëꞌ ca rna bëꞌ zxba runaꞌ ni, len
yúguꞌtë bönniꞌ naꞌ náquicnëꞌ queëꞌ Dios, rnabdaꞌ‑nëꞌ Dios gunëꞌ ga soa dxi icj
ládxiꞌdauꞌquëꞌ len huechiꞌ ladxëꞌë lequëꞌ.

17Naꞌa su lau, cutur ral‑laꞌ nu utsáꞌ nedaꞌ, le nacuáꞌ lu xpëlaꞌa btsoj nacgac
bëꞌ nacaꞌ huen dxin queëꞌ Xanruꞌ Jesús.

18Naꞌa, böchiꞌ lzaꞌadauꞌ, rnabdaꞌ‑nëꞌ Xanruꞌ Jesucristo uzáꞌ ladxëꞌë queëliꞌ
yúguꞌtëliꞌ. Caꞌ gac.

DIDZAꞌ BSÖLËꞌË PABLOYÖDZ ÉFESO
Pablo rugapëꞌDios bunách queëꞌ Cristo nacuꞌë Éfeso

1 Nedaꞌ, Pablo, nacaꞌ gbaz nasölëꞌë Jesucristo le guꞌncznëꞌ Dios gacaꞌ cni.
RugapaꞌDios lbiꞌiliꞌ, náquiliꞌquizi queëꞌDios len réjlëꞌliꞌ Jesucristo, zoaliꞌÉfeso.
2 Rnabdaꞌ‑nëꞌ Xuzruꞌ Dios lencaꞌ Xanruꞌ Jesucristo uzáꞌ ladxëꞌë queëliꞌ len
gunëꞌ ga soa dxi icj ládxiꞌdauꞌliꞌ.

Rataꞌ queëruꞌ le nac queëꞌDios Böꞌ Laꞌy
3Ral‑laꞌ cuꞌruꞌ‑nëꞌ yöl‑laꞌ ba Dios, Xuzëꞌ Xanruꞌ Jesucristo. Le nacruꞌ tuz len

Cristo, Dios chbuzáꞌ ladxëꞌë queëruꞌ yúguꞌtë le nac dxiꞌa qui yehuaꞌ yubá, le
runëꞌ ga rataꞌ queëruꞌ Dios Böꞌ Laꞌy. 4 Zíꞌatël ca benëꞌ yödzlyú ni, Dios gröczëꞌ
rëꞌu quië gáquiruꞌ quizi queëꞌ tsazxö́n len Cristo, gacruꞌ bunách laꞌy queëꞌ len
gacruꞌ gdu dxiꞌa lahuëꞌ Lëꞌ. 5Dios bucözëꞌ zíꞌatël siꞌ lu nëꞌë rëꞌu ca zxiꞌnczëꞌ
tsazxö́n len Jesucristo, le bdzag ladxëꞌë gac cni len le nac le guꞌncznëꞌ gunëꞌ.
6 Ral‑laꞌ cúꞌteczruꞌ‑nëꞌ Dios yöl‑laꞌ ba niꞌa qui le buzáꞌ ladxëꞌë queëruꞌ, yuguꞌ
le bennzëꞌ queëruꞌ le nacruꞌ tuz len Zxiꞌnëꞌ, Nu naꞌ nadxiꞌinëꞌ. 7Cristo böaꞌuëꞌ
rëꞌu catiꞌ niꞌ gutiëꞌ uláz queëruꞌ quië gac unít lahuëꞌ rëꞌu Dios ca nac dul‑laꞌ
nabágaꞌruꞌ. Zxöntër nac le buzáꞌ ladxëꞌë queëruꞌ Dios, 8 lë naꞌ runntsquëꞌ
queëruꞌ Lëꞌ. Lu yöl‑laꞌ rac szxöni queëꞌ len lu yöl‑laꞌ rejniꞌi queëꞌ 9 benëꞌ Dios
le bucözëꞌ queëruꞌ, buluiꞌinëꞌ rëꞌu lë naꞌ bgachiꞌ, le buzoaczëꞌ zíꞌatël uschinëꞌ
lu nëꞌë Cristo. 10 Lë naꞌ buzoaczëꞌ Dios uschinëꞌ catiꞌ gzaꞌa dza, nac gunëꞌ ga
lac tuz, laꞌcuáꞌ lu nëꞌë Cristo yúguꞌtë le dë, le nacuáꞌ yehuaꞌ yubá len le nacuáꞌ
yödzlyú ni.

11 Le nacruꞌ tuz len Cristo, Dios gröczëꞌ rëꞌu zíꞌatël quië gaqui queëruꞌ le
naqui queëꞌ Xuzruꞌ Dios, lë naꞌ bucözëꞌ queëruꞌ ca nac le guꞌncznëꞌ Dios, Nu
run yúguꞌtë ca rëꞌncznëꞌ Lëꞌ. 12 Cni benëꞌ Dios quië cuꞌruꞌ‑nëꞌ yöl‑laꞌ ba ca
nac yöl‑laꞌ yeníꞌ queëꞌ, rëꞌu ni ruzxöni ládxiꞌruꞌ‑nëꞌ Cristo zíꞌatël ca yezicaꞌ
bunách. 13 Lëzcaꞌ cni guc queëliꞌ. Catiꞌ byö́niliꞌ didzaꞌ gdutë li, didzaꞌ dxiꞌa
ca gac ularuꞌ, gyéjlëꞌliꞌ Cristo, atiꞌ Dios buzóëꞌ queëliꞌ le nac bëꞌ nacliꞌ queëꞌ,
buchiziëꞌ icj ládxiꞌdauꞌliꞌDiosBöꞌLaꞌy, Nunaꞌ gzxiꞌ lunëꞌëDios gsölëꞌëqueëruꞌ.
14 Le zóalenëꞌ rëꞌu Dios Böꞌ Laꞌy, nac löz gaqui queëruꞌ le naqui queëꞌ Xuzruꞌ
Dios catiꞌ udx huöaꞌuëꞌ rëꞌu, rëꞌu naꞌ chnáquiruꞌ queëꞌ. Cni nac quië gac yöl‑laꞌ
ba qui yöl‑laꞌ yeníꞌ queëꞌ.

Pablo rnabnëꞌDios unödzjëꞌ quegac bunách taꞌyejlëꞌ Cristo yöl‑laꞌ rejniꞌi
15 Qui lë ni naꞌ, catiꞌ byöndaꞌ ca réjlëꞌliꞌ‑nëꞌ Xanruꞌ Jesús, len ca nadxiꞌiliꞌ

yúguꞌtë bunách queëꞌ Dios, ga rdxintë naꞌa dza 16 cutu caꞌ rusanaꞌ rëpaꞌ‑nëꞌ
Dios: Xclenuꞌ, ca nac queëliꞌ. Rajneydaꞌ lbiꞌiliꞌ catiꞌ rulidzaꞌ‑nëꞌ Dios.
17 Rnabdaꞌ‑nëꞌ Dios queëꞌ Xanruꞌ Jesucristo, naquëꞌ Xuzruꞌ náctërëꞌ blau,
rnabdaꞌ‑nëꞌ gsölëꞌë queëliꞌ Dios Böꞌ Laꞌy, Nu runn queëruꞌ yöl‑laꞌ rejniꞌi len
ruluíꞌi rëꞌu ca nacczëꞌ Dios, quië gac gdu ca núnbëꞌruꞌ‑nëꞌ. 18 Rnabdaꞌ‑nëꞌ
Dios uzéjniꞌnëꞌ lbiꞌiliꞌ lu icj ládxiꞌdauꞌliꞌ quië gac gnö́ziliꞌ ca nac le runruꞌ löz, lë
naꞌ bulidzëꞌ lbiꞌiliꞌ quië uziꞌliꞌ xbey, len quië gnö́ziliꞌ ca nac yöl‑laꞌ tsahuiꞌ qui
yehuaꞌ yubá le gaqui quegac nup náquigac queëꞌ Dios, 19 lencaꞌ quië gnö́ziliꞌ
catiꞌ zxön nac yöl‑laꞌ huac queëꞌ, le raclen rëꞌu ni réjlëꞌruꞌ Lëꞌ. Yöl‑laꞌ huac
zxön ni nac laꞌ leyz naꞌ buluꞌë lahui Dios 20 catiꞌ niꞌ buspanëꞌ Cristo lu yöl‑laꞌ
gut len benëꞌ ga gröꞌë cuit lëꞌë Dios ga náctërëꞌ blau niꞌ yehuaꞌ yubá. 21Niꞌ rna
béꞌinëꞌnupniꞌ taꞌnábëꞌ len nupniꞌdë lu naꞌgac, len nupniꞌnadél‑liꞌgac yöl‑laꞌ
huac, len nup niꞌ nacgac xan. Cristo náctërëꞌ blau ca yúguꞌtë nup nadél‑liꞌgac

yöl‑laꞌ uná bëꞌ yödzlyú ni len lu yödzlyú ziꞌa zaꞌ. 22Dios budödëꞌ lu nëꞌë Cristo
yúguꞌtë le dë quië gna béꞌinëꞌ lei, len buzóëꞌ Lëꞌ quegac bunách queëꞌ quië
gaquëꞌ Xanruꞌ lu yúguꞌtë le naqui queëruꞌ. 23Nacgac ca gdu ca nayáꞌ nabanëꞌ
Cristo bunáchqueëꞌ, atiꞌ raquëꞌ gdu lu le nayáꞌnabanëꞌnaꞌ. RunczëꞌLëꞌ ga rac
gdu yúguꞌtë le dë.

2
Nularuꞌ le nadxiꞌinëꞌ rëꞌu Dios

1 Dios chbennëꞌ queëliꞌ yöl‑laꞌ naꞌbán gdu, zal‑laꞌ zíꞌatël gucliꞌ ca bönniꞌ
natgac niꞌa qui dul‑laꞌ nabágaꞌliꞌ len niꞌa qui döꞌ biaꞌliꞌ. 2Dza niꞌ benliꞌ tuz ca
tun bunách cunacgac tsahuiꞌ nacuáꞌ yödzlyú ni, len benliꞌ ca guꞌni tuꞌ xöhuiꞌ,
nu rna bëꞌ lu böꞌz len rugún dxin nup cutún ca rna xtidzëꞌë Dios. 3 Lëzcaꞌ
cni gucruꞌ yúguꞌtëruꞌ rëꞌu, le benruꞌ ca gzëz ládxiꞌruꞌ len ca bdzag ládxiꞌruꞌ lu
yöl‑laꞌ bunáchz queëruꞌ. Qui lë ni naꞌ gbágaꞌruꞌ dul‑laꞌ lahuëꞌ Dios le ben ga
gunëꞌ rëꞌu zxguiaꞌ ca gunëꞌ quegac yezicaꞌ bunách. 4-5 Niꞌr catiꞌ niꞌ nacruꞌ
ca bönniꞌ natgac niꞌa qui dul‑laꞌ gbágaꞌruꞌ, Dios buspanëꞌ rëꞌu lu yöl‑laꞌ gut
tsazxö́n len Cristo le buechiꞌ ladxëꞌë rëꞌu len bdxíꞌitsquinëꞌ rëꞌu. Nulaliꞌ le
zoa le buzáꞌ ladxëꞌë queëliꞌ Dios. 6Dios buspanëꞌ rëꞌu tsazxö́n len Cristo quië
gunëꞌ ga cöꞌruꞌ tsazxö́n len Lëꞌ ga niꞌ rna bëꞌë yehuaꞌ yubá. 7 Cni benëꞌ Dios,
buluiꞌinëꞌ bunách ziꞌa zaꞌc ca nac yöl‑laꞌ tsahuiꞌ qui le buzáꞌ ladxëꞌë queëruꞌ,
bsölëꞌë queëruꞌ Jesucristo, le nac bëꞌ ca nadxíꞌitsquinëꞌ rëꞌu. 8Nulaliꞌ le zoa le
buzáꞌ ladxëꞌë queëliꞌ Dios le réjlëꞌliꞌ Cristo. Buslë́ꞌ lbiꞌiliꞌ, clëg le nacuáꞌ le nac
dxiꞌa benliꞌ lbiꞌiliꞌ, san le nac le runzëꞌDios. 9Nutunu gac gunba zxön cuini le
nulá, le cutunulá le nacuáꞌ le nac dxiꞌanunnunaꞌ. 10Lenacruꞌnac le nunczëꞌ
Dios. Le nacruꞌ tuz len Jesucristo, buzóëꞌ rëꞌu quië gunruꞌ le nacgac dxiꞌa, le
bucözëꞌ zíꞌatël gunruꞌ.

Röꞌ dxi icj ládxiꞌdauꞌruꞌ lahuëꞌDios niꞌa qui le benëꞌ Cristo
11 Gul‑tsajnéy ca gucliꞌ zíꞌatël. Gucliꞌ bunách gzaꞌa, len qui lë ni naꞌ yuguꞌ

bönniꞌ judío, bönniꞌ naꞌ taꞌchuguëꞌ lu xpë ́laꞌquëꞌ le nac bëꞌ náquicnëꞌ queëꞌ
Dios, len nazíꞌ laquëꞌ bönniꞌ narugu lu xpë ́laꞌquëꞌ, taꞌnë́ꞌ queëliꞌ nacliꞌ bönniꞌ
cunarugu lu xpë́laꞌquëꞌ. 12Dza niꞌ nubígaꞌliꞌ ga zoëꞌ Cristo. Gucliꞌ bönniꞌ gzaꞌa
laugac bunách Israel, len cutu buziꞌliꞌ xbey didzaꞌ benëꞌ tsutsu Dios le gzxiꞌ
lu nëꞌë gataꞌ quegac bunách queëꞌ. Gzoaliꞌ yödzlyú ni, cuzóa le runliꞌ löz, len
cunúnbëꞌniliꞌ‑nëꞌDios. 13Naꞌa, nacliꞌ tuz len Jesucristo. Zíꞌatëlnubígaꞌliꞌ lbiꞌiliꞌ
ziꞌtuꞌ ga zoëꞌDios, san naꞌa nudxiguëꞌë lbiꞌiliꞌ gal‑laꞌz Dios le gutiëꞌ Cristo uláz
queëruꞌ. 14Lëczëꞌ Cristo runëꞌ ga röꞌ dxi icj ládxiꞌdauꞌruꞌ lahuëꞌDios. Lëꞌ benëꞌ
ga guluhuöaquëꞌ tuz bunách yuguꞌ bönniꞌ judío len yuguꞌ bönniꞌ gzaꞌa, busulëꞌ
yöl‑laꞌ rley le bubíj lequëꞌ chopl ca tu zöꞌö. 15 Lë ni benëꞌ Cristo catiꞌ gutiëꞌ
uláz queëruꞌ, busulëꞌ yuguꞌ zxba len yuguꞌ le rna bëꞌ nayujgac lu zxba quegac
bunách judío, atiꞌ chop cöꞌ bunách naꞌ, bunëꞌ tuz bunách cub, nup nacgac
tuz len Lëczëꞌ. Cni benëꞌ, glequi dxiëꞌ yöl‑laꞌ rley naꞌ. 16 Le gutiëꞌ Cristo lëꞌi
yag cruz, busulëꞌ yöl‑laꞌ rley naꞌ, atiꞌ chop cöꞌ bunách naꞌ, bunëꞌ lequëꞌ ca tuz
bunách len glequi dxiëꞌ icj ládxiꞌdauꞌquëꞌ lahuëꞌ Dios.

17 Cni guc, buluíꞌ lahuëꞌ Cristo len benëꞌ lban qui didzaꞌ dxiꞌa ca rbequi
dxiëꞌ yúguꞌtë bunách, lbiꞌiliꞌ naꞌ nacliꞌ bunách gzaꞌa len zoaliꞌ ziꞌtuꞌ ga zoëꞌ
Dios, lencaꞌ bunách judío nacuáꞌ gal‑laꞌz. 18Naꞌa, niꞌa qui le benëꞌ Cristo, gac
gbígaꞌruꞌ lahuëꞌ Xuzruꞌ Dios, le zóalenëꞌ rëꞌu laꞌ Lëzczëꞌ Dios Böꞌ Laꞌy, zal‑laꞌ
nacruꞌbunách judíoobunáchgzaꞌa. 19Qui lëninaꞌ, lbiꞌiliꞌ, bunáchgzaꞌa, cutur
nacliꞌ ca bunách ziꞌtuꞌ zoaliꞌ tu luyú cunaqui queëliꞌ, san nabáblenliꞌ bunách
queëꞌ Dios. Chnacliꞌ diꞌa dza queëꞌ Dios. 20 Lbiꞌiliꞌ nacliꞌ ca tu yuꞌu zoa tsaz.
Nacliꞌ ca guiöj zxoagac lahui xlibi zöꞌö, le gulucuꞌë bönniꞌ gbaz queëꞌ Cristo

len bönniꞌ gluꞌë didzaꞌ uláz queëꞌ Dios, atiꞌ Lëczëꞌ Jesucristo naquëꞌ ca guiöj
blau qui xlibi zöꞌö naꞌ. 21Gdutë yuꞌu naꞌ le nacliꞌ lbiꞌiczliꞌ ryas lahui xlibi zöꞌö
naꞌ nacczëꞌ Cristo, nacuáꞌ tuꞌláp guiöj qui, quië gac tu gdauꞌ laꞌy le nac tuz len
Xanruꞌ. 22Lbiꞌiczliꞌ nacliꞌ tuz len Cristo Nu buzóa lbiꞌiliꞌ quië gacliꞌ ca tu yuꞌu
ga naꞌ yuꞌë Dios, le zóalenëꞌ lbiꞌiliꞌ Dios Böꞌ Laꞌy.

3
Naquëꞌ Pablo huen lban qui didzaꞌ dxiꞌa laugac bunách gzaꞌa

1Qui lëni naꞌ, nedaꞌ, Pablo, yuꞌa lidx guia le runaꞌ lbanqueëꞌ Jesucristoquië
uziꞌliꞌ xbëꞌ, lbiꞌiliꞌ, bunách gzaꞌa. 2Ráquidaꞌ chnö ́ziczliꞌ ca benëꞌ Dios, budödëꞌ
lu naꞌa dxin runaꞌquië uziꞌliꞌ xbey le ruzáꞌ ladxëꞌë queëruꞌ. 3Dios buluꞌë lahui
le bgachiꞌ queëꞌ, len buzéjniꞌnëꞌ nedaꞌ ca nac. Ca nac lë ni chbuzujaꞌ queëliꞌ lu
guich látiꞌdauꞌ. 4 Catiꞌ ulabliꞌ lë ni, gúnbëꞌliꞌ le réjniꞌdaꞌ ca nac le bgachiꞌ ca
nac queëꞌ Cristo. 5 Dza niꞌtë nutu nu buzéjniꞌnëꞌ Dios ca nac le bgachiꞌ naꞌ,
san naꞌa, lu nëꞌë Dios Böꞌ Laꞌy, chbuluꞌë lahui Dios ca nac, buluiꞌinëꞌ yuguꞌ
bönniꞌ gbaz laꞌy queëꞌ len bönniꞌ tuꞌë didzaꞌ uláz queëꞌ. 6Cni rna lë naꞌ bgachiꞌ:
“Niꞌa qui didzaꞌ dxiꞌa laꞌdel‑liꞌ bunách gzaꞌa tsazxö́n len bunách judío le naqui
queëꞌDios, luhuöaquëꞌ ca tuzbunách, len luziꞌëxbey tsazxö́n len lequëꞌ le gzxiꞌ
lu nëꞌë Dios unödzjëꞌ quequëꞌ le dzagquëꞌ Jesucristo.” 7 Dios buzáꞌ ladxëꞌë
quiaꞌ le bennëꞌ quiaꞌ. Lu yöl‑laꞌ huac zxön queëꞌ benëꞌ nedaꞌ huen lban qui
didzaꞌ dxiꞌa queëꞌ. 8Nacraꞌ cuidiꞌz ca yúguꞌtë bunách queëꞌDios, san Lëꞌ buzáꞌ
ladxëꞌë quiaꞌ gacaꞌ huen lban laugac bunách gzaꞌa qui didzaꞌ dxiꞌa ca nac
yöl‑laꞌ tsahuiꞌ queëꞌ Cristo, le záquiꞌtsqui. 9 Dios budödëꞌ lu naꞌa gunaꞌ ga
láquibeꞌi yúguꞌtë bunách ca nac le buzoaczëꞌ Dios dza niꞌtë, lë naꞌ nac tu le
bgachiꞌ queëꞌ Dios, Nu ben yúguꞌtë le rléꞌiruꞌ. 10 Cni guc, quië láquibeꞌi naꞌa
gdu ca nac yöl‑laꞌ rejniꞌi queëꞌDios yúguꞌtë nup taꞌná bëꞌ len nup dë lu naꞌgac
niꞌ yehuaꞌ yubá, catiꞌ laꞌleꞌi ca nacgac bunách queëꞌ Cristo. 11Dios benëꞌ lë ni,
buschinëꞌ lë naꞌ buzoaczëꞌ dza niꞌtë, le benëꞌ lu nëꞌë Xanruꞌ Jesucristo. 12 Le
nacruꞌ tuz len Cristo, naziꞌruꞌ latj gbígaꞌruꞌ lahuëꞌ Dios, nacruꞌ rugu ladxiꞌ le
réjlëꞌruꞌLëꞌ. 13Qui lë ni naꞌ rátaꞌyuaꞌ lauliꞌ cugác chop ládxiꞌliꞌniꞌaqui le rzacaꞌ
rguiꞌa nedaꞌ quië gáclenaꞌ lbiꞌiliꞌ, le nac tu le uziꞌliꞌ xbey.

Ca nac yöl‑laꞌ nadxíꞌi queëꞌ Cristo
14 Qui lë ni naꞌ ruzechu zxibaꞌ lahuëꞌ Xuzëꞌ Xanruꞌ Jesucristo. 15 Ca lëꞌ

nazíꞌ caꞌ lagac yúguꞌtë bunách queëꞌ, nup nacuáꞌ yehuaꞌ yubá len nup nacuáꞌ
yödzlyúni. 16Rnabdaꞌ‑nëꞌXuzruꞌDios, lu yöl‑laꞌ yeníꞌ záquiꞌtsqui queëꞌ gunnëꞌ
queëliꞌ yöl‑laꞌ huac queëꞌ Dios Böꞌ Laꞌy len gunëꞌ ga gal‑liꞌ lu icj ládxiꞌdauꞌliꞌ.
17 Rnabdaꞌ‑nëꞌ Cristo soëꞌ icj ládxiꞌdauꞌliꞌ le réjlëꞌliꞌ Lëꞌ. Rnabdaꞌ‑nëꞌ gunëꞌ ga
soaliꞌ tsaz lu yöl‑laꞌ nadxíꞌi queëꞌ, cutséaj böꞌ icj ládxiꞌdauꞌliꞌ ca nadxiꞌiliꞌ‑nëꞌ,
18 quië gac tséjniꞌliꞌ tsazxö́n len yúguꞌtë bunách queëꞌ Cristo ca nac yöl‑laꞌ
nadxíꞌi queëꞌ, tsca ga rdxinniꞌl lennaꞌl, len dxiꞌl len xtsaꞌl. 19Rnabdaꞌ‑nëꞌDios
gunëꞌ ga gúnbëꞌliꞌ yöl‑laꞌ nadxíꞌi naꞌ, le cugác gúnbëꞌruꞌ gdu ca nac, quië gdu
soalen lbiꞌiliꞌ gdu le nacczëꞌ Dios.

20Naꞌa, yöl‑laꞌ ba Dios, Nu gac guntër ca gac gnabruꞌ o ca gac saꞌ ládxiꞌruꞌ,
ugunëꞌ dxin yöl‑laꞌ huac queëꞌ lu icj ládxiꞌdauꞌruꞌ. 21Gactecz queëꞌDios yöl‑laꞌ
ba laugacbunáchqueëꞌCristo len lahuëꞌLëczëꞌ Jesucristo, naꞌadza lenyúguꞌtë
dza ziꞌa zaꞌc. Caꞌ gac.

4
Nunëꞌ rëꞌu tuz Dios Böꞌ Laꞌy

1 Naꞌa, rátaꞌyuaꞌ lauliꞌ nedaꞌ, yuꞌa lidx guia ni le runaꞌ lban queëꞌ Cristo,
rnabdaꞌ lbiꞌiliꞌ gunliꞌ gdu ca ral‑laꞌ lun nup bulidzëꞌ Dios quië láquigac queëꞌ,
ca naꞌ bulidzëꞌ caꞌ lbiꞌiliꞌ. 2 Gul‑gác nöxj ladxiꞌ len dxiꞌi ladxiꞌ. Gul‑cö ́z zxön
ladxiꞌ len gul‑güíꞌ ládxiꞌliꞌ lzaꞌliꞌ tuliꞌ yetuliꞌ lu yöl‑laꞌ nadxíꞌi queëliꞌ. 3Gul‑güíꞌ
ládxiꞌliꞌ gácteczliꞌ tuz ca naꞌ chnunëꞌ lbiꞌiliꞌ Dios Böꞌ Laꞌy, gunliꞌ cni lu yöl‑laꞌ
rböz dxíꞌadauꞌ queëliꞌ le rutság lbiꞌiliꞌ.
4Tuz nac gdu ca nayáꞌ nabanëꞌ Cristo le dzagruꞌ rëꞌu.
Tuzëꞌ naquëꞌ Dios Böꞌ Laꞌy zóalenëꞌ rëꞌu.
Tuz nac le runruꞌ löz, lë naꞌ bulidzëꞌ rëꞌu Dios quië uziꞌruꞌ xbey.
5Tuzëꞌ naquëꞌ Xanruꞌ.
Tuz le réjlëꞌruꞌ.
Tuz le bdilruꞌ nis.
6Tuzëꞌ naquëꞌ Dios Nu nac Xuzruꞌ yúguꞌtëruꞌ.
Lëꞌ rna béꞌinëꞌ yúguꞌtëruꞌ len rugunëꞌ dxin yúguꞌtëruꞌ len rbözczëꞌ Lëꞌ lu icj
ládxiꞌdauꞌruꞌ yúguꞌtëruꞌ.

7 Tu turuꞌ naziꞌruꞌ tu yöl‑laꞌ huac queëꞌ Dios tsca nac le bennëꞌ queëruꞌ
Cristo. 8Nac cni ca naꞌ nayúj lu guich laꞌy, rna:
Buëpëꞌ yehuaꞌ yubá, rchëꞌë zian bunách guladzungac.
Gdisiëꞌ quegac bunách le runnzëꞌ quequëꞌ.

9 ¿Bizxa rëꞌni gna lë naꞌ rna: “Buëpëꞌ”? Rusëdi rëꞌu bötjëꞌ ziꞌal, bdxinëꞌ dxiꞌl
yödzlyú ni. 10Nunaꞌ bötjnac laꞌ leyz Nu naꞌ buëp xtsaꞌtërniꞌ yehuaꞌ yubá quië
gdu budzë́ꞌë yúguꞌtë len le nacczëꞌ Lëꞌ. 11 Cristocz bennëꞌ qui queëruꞌ yuguꞌ
yöl‑laꞌ huac queëꞌ:
Bëꞌ latj laꞌquëꞌ bönniꞌ lacquëꞌ gbaz queëꞌ.
Benëꞌ ga tuꞌë didzaꞌ uláz queëꞌ Dios yelaꞌquëꞌ bönniꞌ.
Bsölëꞌë yelaꞌquëꞌ bönniꞌ tsjenquëꞌ lban qui didzaꞌ dxiꞌa.
Bucuꞌë yelaꞌquëꞌ bönniꞌ quië lun chiꞌë bunách queëꞌ.
Bucuꞌë yelaꞌquëꞌ quië lusëdnëꞌ bunách queëꞌ.
12Cristocz bupë́ꞌë cni bunách queëꞌ quië gac lun xchinëꞌ, quië lun ga lac gdu
nupnacgac ca gdu canayáꞌnabanëꞌLëꞌ. 13Cni gac ga gdxintë dzahuöacruꞌ tuz
yúguꞌtëruꞌ ca réjlëꞌruꞌ Cristo len ca núnbëꞌruꞌ‑nëꞌ Zxiꞌnëꞌ Dios. Gacruꞌ nal len
huöacruꞌgducanaquëꞌLëczëꞌCristo. 14Cutur gacruꞌ cabiꞌidauꞌ, canacgacnup
naꞌ tuꞌtsaꞌtë ca tun, len nacgac ca tu le nachë ́ꞌ lu yegu, o ca tu le rchëꞌ bítiꞌtëz
böꞌ reycj, taꞌzíꞌ lu naꞌgac bítiꞌtëz didzaꞌ nu rusëdi lequëꞌ, nu naꞌ rziꞌ yeꞌi lequëꞌ
len yöl‑laꞌ sinaꞌ qui len run ga taꞌchixi taꞌnignëꞌ. 15Naꞌa, rëꞌu ni, le nadxiꞌiruꞌ
lzaꞌruꞌ, ral‑laꞌ güiꞌruꞌ didzaꞌ le nac gdutë li quië gac huöacruꞌ gdu ca naquëꞌ
Cristo, len gacruꞌ tuz len Lëꞌ, Nu nac Xani gdu ca nayáꞌ nabanëꞌ le nacruꞌ rëꞌu.
16Cristocz runëꞌ ga rdzag dxiꞌa gdu ca nayáꞌ nabanëꞌ le nacruꞌ rëꞌu, atiꞌ gdutë
ca nayáꞌ nabanëꞌ naꞌ naguel‑laꞌ tsazxö́n niꞌa qui lë naꞌ run tuz gdu ca nayáꞌ
nabanëꞌ. Catiꞌ runruꞌ xchinruꞌ tu turuꞌ rëꞌu naꞌ dzagruꞌ gdu ca nayáꞌ nabanëꞌ,
gdutë rzxön len rac gdu, ca naꞌ zeaj racr gdu ca nadxiꞌiruꞌ lzaꞌruꞌ.

Yöl‑laꞌ naꞌbán cub napruꞌ le nacruꞌ tuz len Cristo
17UlázqueëꞌXanruꞌ rëpaꞌ lbiꞌiliꞌ lë ni len rguꞌa lei lu naꞌliꞌ, rniaꞌ: Cutur gunliꞌ

ca tun nup cunúnbëꞌgac Dios, nup naꞌ ca taꞌzáꞌz ládxiꞌgac tun 18 len nachúl
nanitgac icj ládxiꞌdauꞌgac. Le nacquëꞌ cunözi len nazidquëꞌ, cutu naziꞌquëꞌ
yöl‑laꞌ naꞌbán naꞌ runnëꞌ queëruꞌ Dios. 19 Cutu caꞌ tuꞌtuiꞌnëꞌ. Nudö́d cuinquëꞌ
lu le cunác. Gdu ládxiꞌquëꞌ tunëꞌ yúguꞌtë le cunác. 20Nup niꞌ gulusëdi lbiꞌiliꞌ
ca nac queëꞌ Cristo, cutu caꞌ gulusëdi lbiꞌiliꞌ gunliꞌ ca tun bunách cni. 21 Le
nac gdutë li byö́niliꞌ ca nac queëꞌ Cristo, len le nacliꞌ queëꞌ tuꞌsëdi lbiꞌiliꞌ le nac
gdutë li naꞌ zoalen Jesús. 22Gul‑ná beꞌi yöl‑laꞌ bunáchz queëliꞌ le gucliꞌ ziꞌal, lë
naꞌ rnit niꞌa qui yöl‑laꞌ rzë ladxiꞌ queëliꞌ le cunác le gzxiꞌ yeꞌi lbiꞌiliꞌ. 23Ral‑laꞌ

huöacliꞌ cub lu icj ládxiꞌdauꞌliꞌ len lu böꞌ nacczliꞌ. 24Ral‑laꞌ siꞌliꞌ yöl‑laꞌ bunách
cub le nunëꞌ Dios ca nacczëꞌ Lëꞌ le ruluíꞌ cuini le run ga runliꞌ le nac dxiꞌa len
le nac tsahuiꞌ.

25Qui lë ni naꞌ, cutur siꞌ yëꞌliꞌ. Yúguꞌtëruꞌ ral‑laꞌ güíꞌlenruꞌ lzaꞌruꞌ didzaꞌ le
nacz, le dzagruꞌ yúguꞌtëruꞌ gdu ca nayáꞌ nabanëꞌ Cristo.

26 Chquiꞌ hualeyliꞌ, cutu ral‑laꞌ gunliꞌ dul‑laꞌ. Cutu leyliꞌ xtsey. 27 Cutu bi
gunliꞌ le güiꞌ latj tuꞌ xöhuiꞌ uxícj lbiꞌiliꞌ.

28 Nu bönniꞌ rbanëꞌ ral‑laꞌ usanëꞌ yöl‑laꞌ gban queëꞌ len tsaziëꞌ huen dxin
quië gataꞌ queëꞌ bi unödzjëꞌ quegac nup taꞌyadzji.

29Cutu güiꞌliꞌdidzaꞌxöhuiꞌ, san güiꞌliꞌdidzaꞌdxiꞌa, yuguꞌ le laclennuyöni len
lun ga gac dxiꞌa qui nu naꞌ. 30Cutu ushuíꞌniliꞌ Dios Böꞌ Laꞌy, le nac bëꞌ náquiliꞌ
queëꞌ Dios le zóalenëꞌ lbiꞌiliꞌ Dios Böꞌ Laꞌy, atiꞌ gdxin dza udx uslë́ꞌ lbiꞌiliꞌ lu
dul‑laꞌ.

31 Gul‑cúa ladj lbiꞌiliꞌ yöl‑laꞌ ruzxëꞌi len yöl‑laꞌ rdzaꞌa len yöl‑laꞌ rley, len
yöl‑laꞌ rdil‑l didzaꞌ len yöl‑laꞌ rutság yudxi, len yúguꞌtë yöl‑laꞌ curleꞌi lzaꞌliꞌ
dxiꞌa. 32Ral‑laꞌ gacliꞌ dxiꞌi ladxiꞌ len huechiꞌ ládxiꞌliꞌ lzaꞌliꞌ tuliꞌ yetuliꞌ len unít
lauliꞌ lzaꞌliꞌ tuliꞌ yetuliꞌ, ca naꞌ benëꞌ Dios, bunít lahuëꞌ lbiꞌiliꞌ le nacliꞌ tuz len
Cristo.

5
Ca ral‑laꞌ lac nup nacgac zxiꞌnëꞌDios

1 Le nacliꞌ zxiꞌnczëꞌ Dios atiꞌ nadxiꞌinëꞌ lbiꞌiliꞌ, gul‑güíꞌ ládxiꞌliꞌ gacliꞌ ca
naquëꞌ Lëꞌ. 2Ca nac yúguꞌtë le runliꞌ, ral‑laꞌ gdxiꞌiliꞌ lzaꞌliꞌ, ca naꞌ benëꞌ Cristo,
bdxiꞌinëꞌ rëꞌu len budö ́d cuinëꞌ lu yöl‑laꞌ gut uláz queëruꞌ, ben cuinëꞌ ca böaꞌ
bëdxdauꞌ rudö́diruꞌ‑baꞌ lahuëꞌDios niꞌa qui dul‑laꞌnabágaꞌruꞌ. Guquëꞌ caꞌ ca tu
le rlaꞌ zxix rdzag ladxëꞌë Dios le rguꞌruꞌ lu bcugu laꞌy queëꞌ.

3 Le nacliꞌ queëꞌ Dios, cutu caꞌ gunliꞌ le cunác, len cutu gunliꞌ le cural‑laꞌ
gunliꞌ, len cutu uhuídiꞌliꞌ. Niꞌr nutu nu gac bi gnë queëliꞌ. 4Cutu güiꞌliꞌ didzaꞌ
xöhuiꞌ o didzaꞌ cunác o didzaꞌ caꞌz, yuguꞌ le cural‑laꞌ gunliꞌ, san nacr dxiꞌa
guiëliꞌ‑nëꞌ Dios: “Xclenuꞌ.” 5 Chnö ́ziczliꞌ cutu caꞌ tsaziëꞌ ga rna bëꞌë Cristo
tsazxö́n len Dios nitúëꞌ bönniꞌ runëꞌ le cunác, o nu bönniꞌ runëꞌ le cural‑laꞌ
gunëꞌ, o bönniꞌ ruhuídiꞌnëꞌ. Nu naꞌ ruhuidiꞌ nac ca nu rij ladxiꞌ bdauꞌ guiöj
bdauꞌ yag. 6Cutu güiꞌliꞌ latj nu siꞌ yeꞌi lbiꞌiliꞌ len didzaꞌ cunácz. Niꞌa qui dul‑laꞌ
cni Dios gunëꞌ zxguiaꞌ nup cutún ca rna xtidzëꞌë. 7Cutu caꞌ gunliꞌ tuz bunách
cni.

8Zíꞌatël gzoaliꞌ ga chul xöhuiꞌ, sannaꞌa zoaliꞌ lu yeníꞌ, le nacliꞌ tuz lenXanruꞌ.
Gul‑gác ca bunách qui yeníꞌ, 9 le run yeníꞌ naꞌ ga gacruꞌ dxiꞌi ladxiꞌ len ga
güiꞌruꞌ didzaꞌ le nac gdutë li, len ga gacruꞌ tsahuiꞌ. 10Gul‑güíꞌ ládxiꞌliꞌ gnö́ziliꞌ
le rdzag ladxëꞌë Xanruꞌ. 11Cutu gútsaꞌliꞌ nup tun le cunác, lë naꞌ tunëꞌ ga chul
xöhuiꞌ, san gul‑bíj ga lnaꞌ yuguꞌ lë naꞌ tunëꞌ. 12Utuiꞌruꞌ güiꞌruꞌ didzaꞌ ca nac le
tun bagachiꞌz bunách. 13Catiꞌ bi ubijruꞌ ga lnaꞌ, gac bëꞌ yúguꞌtë tsca nacgac, le
gun le nac yeníꞌ ga gac bëꞌ yúguꞌtë. 14Qui lë ni naꞌ nayúj lu guich lë naꞌ rna:
Bubán, liꞌ naꞌ rasiuꞌ.
Gyas ladj nup natgac.
Cristo uzéniꞌë quiuꞌ.

15Gul‑yú cuinliꞌ ca runliꞌ. Cutu gacliꞌ curejniꞌi, san gul‑gácbunách taꞌyejniꞌi.
16Gul‑síꞌ xbey latj dë queëliꞌ le chzoaruꞌ dza curác dxiꞌa queëruꞌ. 17Cutu gacliꞌ
cunözi. Gul‑güíꞌ ládxiꞌliꞌ tséjniꞌliꞌ le rëꞌnnëꞌXanruꞌ gunliꞌ. 18Cutu súdxiliꞌ, le gun
yöl‑laꞌ rzudxi ga nitliꞌ tsaz. Gul‑güiꞌtsca latj gna béꞌinëꞌ lbiꞌiliꞌ Dios Böꞌ Laꞌy.
19Gul‑güiꞌlen lzaꞌliꞌ didzaꞌ tuliꞌ yetuliꞌ ugunliꞌ dxin yuguꞌ le rul‑l lëgac salmo,
len yuguꞌ le rul‑l yöl‑laꞌ ba Dios, len yuguꞌ le rul‑l naguꞌë icj ládxiꞌdauꞌruꞌ
Dios Böꞌ Laꞌy. Gdu ládxiꞌruꞌ ral‑laꞌ gul‑lruꞌ queëꞌ, cuꞌruꞌ‑nëꞌ Dios yöl‑laꞌ ba.

20Gul‑gún dxin lëꞌ Xanruꞌ Jesucristo, len gul‑guië ́teczëꞌ Xuzruꞌ Dios: Xclenuꞌ,
ca nac yúguꞌtë.

Ca ral‑laꞌ gunruꞌ quegac diꞌa dza queëruꞌ
21Gul‑gún ca rna xtidzaꞌ lzaꞌliꞌ tuliꞌ yetuliꞌ quië cni gunliꞌ‑nëꞌ Dios zxön.
22 Lbiꞌiliꞌ, ngul, gul‑gún ca rna xtídzaꞌquëꞌ bönniꞌ qui queëliꞌ, ca naꞌ ral‑laꞌ

gunliꞌ ca rna xtidzëꞌë Xanruꞌ. 23Cni ral‑laꞌ gunliꞌ, le rna béꞌinëꞌ ngul bönniꞌ ca
naꞌ runëꞌ Cristo, rna béꞌinëꞌ bunách queëꞌ. Cristo naquëꞌ caꞌ Nu ruslá bunách
queëꞌ, nup naꞌ dzaggac gdu ca nayáꞌ nabanëꞌ Lëꞌ. 24Ca naꞌ tun ca rna xtidzëꞌë
Cristo bunách queëꞌ, lëzcaꞌ cni ral‑laꞌ lunnu ngul ca rna xtídzaꞌquëꞌ bönniꞌ qui
queëcnu ca nac yúguꞌtë le rac.

25 Lbiꞌiliꞌ, bönniꞌ, ral‑laꞌ gdxiꞌiliꞌ‑nu ngul qui queëliꞌ ca naꞌ Cristo nadxiꞌinëꞌ
bunách queëꞌ len budö́d cuinëꞌ, gutiëꞌ uláz quequëꞌ. 26 Cni gutiëꞌ Cristo quië
bubijëꞌ quizi queëꞌ Dios bunách queëꞌ naꞌ, atiꞌ nayargac tu lu nis le nac
xtidzëꞌë. 27Gutiëꞌ uláz quequëꞌ quië gac uschinëꞌ lequëꞌ lahuëꞌ Dios, nacquëꞌ
ca tu lariꞌ lach, cutu nuaꞌ bösj le niꞌaj, len cutu naxúꞌn, len cutu zoa nitú le run
ditj lei, san runëꞌ ga lacquëꞌ gdu dxiꞌa, nutu nu gac bi gnë quequëꞌ. 28Ral‑laꞌ
gdxiꞌiliꞌ‑nungul qui queëliꞌ canaꞌnadxíꞌi cuinliꞌ. Nubönniꞌnadxiꞌinëꞌ‑nungul
queëꞌ, nadxíꞌi cuinëꞌ. 29 Nutu nu bönniꞌ runi ziꞌ cuinëꞌ, san rugagu len run
chiꞌi cuinëꞌ, ca runëꞌ caꞌ Cristo le rúnlenëꞌ bunách queëꞌ, 30nupdzaggac gdu ca
nayáꞌnabanëꞌ, atiꞌ rëꞌuni dzagruꞌ gdu canayáꞌnabanëꞌLëꞌ. Náquiniruꞌ xpëlëꞌë
len dxit queëꞌ. 31Lëzcaꞌ cni nayúj lu guich laꞌy, rna: “Qui lë ni naꞌ bönniꞌ ral‑laꞌ
ucaꞌnëꞌ xuz xnëꞌë quië tsajsóalenëꞌ‑nu ngul queëꞌ, atiꞌ groptëꞌ luhuöaquëꞌ tuz.”
32 Lë naꞌ nayúj lu guich ni ruluíꞌ lahui tu le nac gdutë li, atiꞌ nedaꞌ ráquidaꞌ
ruiꞌ didzaꞌ caꞌ ca nac queëꞌ Cristo len bunách queëꞌ naꞌ. 33Lëzcaꞌ ruiꞌ didzaꞌ ca
nac queëliꞌ. Yúguꞌtëliꞌ lbiꞌiliꞌ, bönniꞌ, ral‑laꞌ gdxiꞌiliꞌ‑nu ngul qui queëliꞌ ca naꞌ
nadxíꞌi cuinliꞌ, atiꞌ ral‑laꞌ lunnu ba laꞌn bönniꞌ qui queëcnu ngul.

6
1 Lbiꞌiliꞌ, biꞌidauꞌ, ral‑laꞌ gunliꞌ ca rna xtídzaꞌquëꞌ xuz xnaꞌliꞌ quië cni gunliꞌ

ca rna xtidzëꞌë Xanruꞌ. Le nac tsahuiꞌ ral‑laꞌ gunliꞌ. 2Zxba naꞌ benëꞌ ziꞌal Dios
le nachë́ꞌ tu le gzxiꞌ lu nëꞌë Dios gunëꞌ, nac lë naꞌ rna: “Ben ba laꞌn xuz xnaꞌu,
3atiꞌ gac dxiꞌa quiuꞌ len xtsey suꞌ gbanuꞌ yödzlyú ni.”

4 Lbiꞌiliꞌ, xuz, cutu gun leyliꞌ zxiꞌnliꞌ, san gul‑scúl‑cbiꞌ, gut quincliꞌ‑biꞌ len
usë ́dicliꞌ‑biꞌ ca rdzag ladxëꞌë Xanruꞌ.

5Lbiꞌiliꞌ, nul‑liꞌnacliꞌbönniꞌnadáꞌugac, gul‑gún ca rnaxtídzaꞌquëꞌxanliꞌ luyú
ni gdu ládxiꞌliꞌ, gunliꞌ lequëꞌ ba laꞌn lu yöl‑laꞌ radxi queëliꞌ, gunliꞌ xchinquëꞌ ca
ral‑laꞌ gunliꞌ xchinëꞌ Cristo. 6Gul‑gún xchinquëꞌ, clëgz catiꞌ niꞌ tuꞌyúëꞌ lbiꞌiliꞌ
quië urujliꞌ dxiꞌa lauquëꞌ, san gdu ládxiꞌliꞌ gul‑gún xchinquëꞌ ca rdzag ladxëꞌë
Dios, ca naꞌ ral‑laꞌ gunliꞌ xchinëꞌ Cristo. 7Gdu ládxiꞌliꞌ gul‑gún xchinquëꞌ, atiꞌ
cni gac, gunliꞌ xchinëꞌ Xanruꞌ len clëgz xchingac bunách. 8Nö́ziczliꞌ ca gunëꞌ
Xanruꞌ. Gunnëꞌ qui queëruꞌ tsca nac le dxiꞌa runruꞌ zal‑laꞌ nadzanruꞌ o zal‑laꞌ
nacruꞌ bönniꞌ nadáꞌugac.

9 Lbiꞌiliꞌ, nacuáꞌ queëliꞌ bönniꞌ nadáꞌugac, gul‑gún dxiꞌa cni quegac huen
dxin queëliꞌnaꞌ, cutu uzeyliꞌbanadx lequëꞌ. Gul‑tsajnéy ca nac queëliꞌ, yuꞌuliꞌ
lu nëꞌë Xanruꞌ zoëꞌ yehuaꞌ yubá laꞌ tuz ca nac quequëꞌ, atiꞌ Lëꞌ cutu rutsë ́ꞌë ca
runëꞌ qui queë bunách.

Runnëꞌ queëruꞌDios le tun chiꞌi rëꞌu
10Naꞌa, böchiꞌ lzaꞌadauꞌ, gul‑gác tsutsu le nacliꞌ tuz len Xanruꞌ, zoalen lbiꞌiliꞌ

yöl‑laꞌ huac zxön queëꞌ. 11Gul‑gún chiꞌi cuinliꞌ, ugunliꞌ dxin yuguꞌ le runnëꞌ
queëruꞌ Dios, le tun chiꞌi rëꞌu, quië gac soaliꞌ tsutsu catiꞌ guëꞌni siꞌ bëꞌ lbiꞌiliꞌ

tuꞌ xöhuiꞌ. 12 Cutu rdíl‑lenruꞌ bunách náquicni bëlaꞌ len dxit, san rdíl‑lenruꞌ
yöl‑laꞌ uná bëꞌ quegac böꞌ xöhuiꞌ taꞌdá lu böꞌz, dzaggac nup taꞌná bëꞌ, len nup
nadél‑liꞌgac yöl‑laꞌuná bëꞌ, len nup dë lu naꞌgac, nacuáꞌ yödzlyúni ga nac chul
xöhuiꞌ. 13Qui lë ni naꞌ,
Gul‑síꞌ yúguꞌtë le runnëꞌ queëruꞌDios, le tun chiꞌi rëꞌu, quië catiꞌ gdxin queëruꞌ

dza niꞌ lac le nacgac xöhuiꞌ, gac guaꞌ glenliꞌ, len catiꞌ udx gunliꞌ cni,
ugaꞌnliꞌ tsutsu.

14Gul‑zóa tsutsu.
Gul‑síꞌ le nac gdutë li, le gac queëliꞌ ca tu guid gugaꞌ lëꞌliꞌ.
Gul‑gác tsahuiꞌ, le gun chiꞌi lbiꞌiliꞌ le nac tsahuiꞌ ca run tu lariꞌ yödx run chiꞌi

lchuꞌë bönniꞌ rijëꞌ gdil‑l.
15Gul‑zóa sinaꞌ quië gunliꞌ lban qui didzaꞌ dxiꞌa le rbequi dxi icj ládxiꞌdauꞌruꞌ

lahuëꞌ Dios, ca naꞌ ruzóa cuinëꞌ sinaꞌ rdëꞌë lölëꞌ bönniꞌ rijëꞌ gdil‑l.
16 Le nac blau, yöl‑laꞌ rejlëꞌ queëliꞌ Cristo gac queëliꞌ ca tu le nac tsutsu uzëliꞌ

lauliꞌ, cui gál‑laꞌ‑liꞌ yuguꞌ le usán tuꞌ xöhuiꞌ, le nacgac ca yag uxitiꞌ zoa
guiꞌ láhuigac.

17Yöl‑laꞌ ruslá gac queëliꞌ ca tu luꞌu guia le gun chiꞌi icjliꞌ.
Xtidzëꞌë Dios gac queëliꞌ ca tu guia tuchiꞌ le runnëꞌ queëruꞌ Dios Böꞌ Laꞌy,

utíl‑lenruꞌ le nac xöhuiꞌ.
18Gul‑gún yúguꞌtë lë ni len gul‑lidzëꞌ Dios, gnábiliꞌ‑nëꞌ gáclenëꞌ lbiꞌiliꞌ.
Gul‑lídzteczëꞌ Dios, zóalenëꞌ lbiꞌiliꞌ Dios Böꞌ Laꞌy.
Quië gunliꞌ cni, ral‑laꞌ uspán ládxiꞌliꞌ len cuhuö ́a ládxiꞌliꞌ, gnábiliꞌ‑nëꞌ Dios
gáclenëꞌ nup náquigac queëꞌ. 19Gul‑lidzëꞌ Dios, gnábiliꞌ‑nëꞌ gáclenëꞌ caꞌ nedaꞌ,
gunnëꞌ quiaꞌ didzaꞌ catiꞌ ral‑laꞌ guꞌa didzaꞌ, len gunëꞌ ga gacaꞌ rugu ladxiꞌ catiꞌ
gunaꞌ lban quië uzéjniꞌdaꞌ bunách ca nac le bgachiꞌ qui didzaꞌ dxiꞌa. 20Dios
budödëꞌ lu naꞌa didzaꞌ dxiꞌa naꞌ quië gunaꞌ lban qui, atiꞌ le benaꞌ cni yuꞌa lidx
guia ni. Gul‑lidzëꞌ Dios chquiꞌnuꞌ, gnábiliꞌ‑nëꞌ gunëꞌ ga gacaꞌ rugu ladxiꞌ quië
gunaꞌ lban qui didzaꞌ dxiꞌa, ca ral‑laꞌ gunaꞌ.

Ruúdx didzaꞌ bëꞌë Pablo
21Tíquico, bö ́chiꞌruꞌ naꞌ nadxíꞌiruꞌ‑nëꞌ, len runëꞌ xchinëꞌXanruꞌ gdu ladxëꞌë,

quíxjöiꞌnëꞌ lbiꞌiliꞌ gdu ca rac quiaꞌ len ca runaꞌ nedaꞌ ni. 22 Qui lë ni naꞌ,
gsölaꞌa‑nëꞌ queëliꞌ atiꞌ uluiꞌinëꞌ lbiꞌiliꞌ ca rac queëtuꞌ, atiꞌ cni utipëꞌ ládxiꞌliꞌ.

23 Rnabdaꞌ‑nëꞌ Xuzruꞌ Dios lencaꞌ Xanruꞌ Jesucristo gunëꞌ ga soa dxi icj
ládxiꞌdauꞌliꞌ, len gataꞌ queëliꞌ yöl‑laꞌ nadxíꞌi le dzag yöl‑laꞌ rejlëꞌ queëliꞌ Cristo,
yúguꞌtëliꞌnaꞌnacliꞌqueëꞌ. 24Le ruzáꞌ ladxëꞌëqueëruꞌDios gac queëliꞌ, yúguꞌtëliꞌ
naꞌ nadxiꞌiliꞌ‑nëꞌ Xanruꞌ Jesucristo, nac gdu yöl‑laꞌ nadxíꞌi queëliꞌ Lëꞌ. Caꞌ gac.

DIDZAꞌ BSÖLËꞌË PABLOYÖDZ FILIPOS
Pablo rugapëꞌDios bunách queëꞌ Cristo nacuꞌë Filipos

1 Nedaꞌ, Pablo, lencaꞌ biꞌi Timoteo, nactuꞌ huen dxin queëꞌ Jesucristo.
Rugapaꞌ Dios lbiꞌiliꞌ, réjlëꞌliꞌ Cristo, len lbiꞌiliꞌ, dë lu naꞌliꞌ xchinëꞌ Cristo, len
lbiꞌiliꞌ, run chiꞌliꞌ bunách queëꞌ Cristo, zoaliꞌ Filipos, náquiliꞌ queëꞌ Dios len
nacliꞌ tuz len Jesucristo. 2 Rnabdaꞌ‑nëꞌ Xuzruꞌ Dios lencaꞌ Xanruꞌ Jesucristo
gunnëꞌ queëliꞌ le ruzáꞌ ladxëꞌë queëruꞌ len gunëꞌ ga soa dxi icj ládxiꞌdauꞌliꞌ.

Pablo rnabnëꞌDios bi gunëꞌ quegac bunách taꞌyejlëꞌ Cristo
3 Rëpaꞌ‑nëꞌ Dios: Xclenuꞌ, catiꞌ rzaꞌ ladxaꞌa queëliꞌ. 4 Catiꞌ rulidzaꞌ‑nëꞌ Dios

len rnabdaꞌ‑nëꞌ gáclenëꞌ lbiꞌiliꞌ, rudziji ladxaꞌa 5 le rajneydaꞌ ca bénlenliꞌ nedaꞌ
tsazxö́n dxin qui didzaꞌ dxiꞌa, gzu lauliꞌ runliꞌ dxin naꞌ dza niꞌ ziꞌa byö́niliꞌ,
len runliꞌ lei ga rdxintë naꞌa dza. 6 Dios gzu lahuëꞌ runëꞌ tu le nac dxiꞌa
lu icj ládxiꞌdauꞌliꞌ. Ruzxöni ladxaꞌa Lëꞌ gúnteczëꞌ cni ga gdxintë dza huödëꞌ
Jesucristo. 7 Ca naꞌ rzaꞌ ladxaꞌa queëliꞌ nac ca ral‑laꞌ gunaꞌ le nadxíꞌitsquidaꞌ
lbiꞌiliꞌ. Yúguꞌtëliꞌ ruziꞌliꞌ xbey tsazxö́n len nedaꞌ le ruzáꞌ ladxëꞌë queëruꞌ Dios,
tsal ni yuꞌa lidx guia, len lëzcaꞌ cni benliꞌ catiꞌ niꞌ bëꞌa didzaꞌ, benaꞌ lban qui
didzaꞌ dxiꞌa len benaꞌ ga bdxin queëliꞌ tsaz. 8NözcznëꞌDios ca nadxíꞌitsquidaꞌ
lbiꞌiliꞌ, nac ca naꞌ nadxíꞌitsquinëꞌ rëꞌu Lëczëꞌ Jesucristo. 9 Rnabdaꞌ‑nëꞌ Dios
gunëꞌ ga gdxiꞌirliꞌ lzaꞌliꞌ, len gátaꞌtsca queëliꞌ yöl‑laꞌ rac szxöni len yöl‑laꞌ rejniꞌi
gdu 10quië gac cöliꞌ le nactër dxiꞌa. Chquiꞌ gac cni queëliꞌ, gacliꞌ gdu dxiꞌa atiꞌ
nutu nu gac bi gnë queëliꞌ dza niꞌ huödëꞌ Cristo. 11 Le nacliꞌ nac bëꞌ le nac
dxiꞌa runëꞌ Cristo lu icj ládxiꞌdauꞌliꞌ quië glaꞌ lahui yöl‑laꞌ yeníꞌ queëꞌ Dios len
gac queëꞌ yöl‑laꞌ ba.

Zoaruꞌ nabanruꞌ quië gacruꞌ ca naquëꞌ Cristo
12 Böchiꞌ lzaꞌadauꞌ, rëꞌndaꞌ gnö ́ziliꞌ lë ni: Yúguꞌtë le guc quiaꞌ guclen nedaꞌ

quië gzxáquiꞌrdaꞌ benaꞌ lban qui didzaꞌ dxiꞌa. 13 Cni guc, yúguꞌtë niꞌa naꞌquëꞌ
bönniꞌ yúlahuiꞌ len yezícaꞌrëꞌ bönniꞌni nözcnëꞌ yuꞌa lidx guia ni le runaꞌ xchinëꞌ
Cristo. 14 Le yuꞌa nedaꞌ lidx guia ni ben ga nácgacrëꞌ rugu ladxiꞌ yelatiꞌz
cunuhuö ́agactëꞌ bö́chiꞌruꞌ, tuꞌzxöni ládxiꞌquëꞌ Xanruꞌ len cutur tádxinëꞌ tunëꞌ
lban qui xtidzëꞌë Dios.

15 Le nactë tunëꞌ lban queëꞌ Cristo laꞌquëꞌ le tuꞌzxéꞌinëꞌ nedaꞌ len taꞌdil‑lëꞌ,
san yelaꞌquëꞌ tunëꞌ lban queëꞌ gdu ládxiꞌquëꞌ. 16 Bönniꞌ tuꞌzxéꞌinëꞌ naꞌ tunëꞌ
lban queëꞌ Cristo lu yöl‑laꞌ run ba zxön cuinquëꞌ len clëg gdu ládxiꞌquëꞌ.
Tëꞌnnëꞌ lusacaꞌ ziꞌë nedaꞌ tsal ni yuꞌa lidx guia. 17Bönniꞌ gdu ládxiꞌquëꞌ naꞌ, lu
yöl‑laꞌnadxíꞌi quequëꞌ tunëꞌ lbanqueëꞌ, le nözcnëꞌDioscz budödëꞌ lu naꞌadxin
runaꞌ, runaꞌ lban qui didzaꞌ dxiꞌa. 18Cutu run ga röꞌa baguíꞌi lë naꞌ. Rudzijdaꞌ
le rac lban queëꞌ Cristo náctiꞌtëz, zal‑laꞌ tunëꞌ lban gdu ládxiꞌquëꞌ o cutunëꞌ lei
cni.
Naꞌa, rudzijrdaꞌ 19 le nözdaꞌ uláꞌ lu le rac quiaꞌ, yuꞌa lidx guia ni, le rulid-

zliꞌ‑nëꞌ Dios len le ráclenëꞌ nedaꞌ Dios Böꞌ Laꞌy, Nu rsölëꞌë queëruꞌ Jesucristo.
20 Cni rëꞌndaꞌ, len ruzxöni ladxaꞌa‑nëꞌ Dios, gunëꞌ ga cutu utuiꞌdaꞌ, len gunëꞌ
ga gac guꞌa didzaꞌ lu yöl‑laꞌ rugu ladxiꞌ, atiꞌ lu naꞌa nedaꞌ gactecz yöl‑laꞌ ba
queëꞌ Cristo naꞌa dza len yuguꞌ dza ziꞌa zaꞌc, zal‑laꞌ gun bayúdx gatteaꞌ o soaꞌ
gbanaꞌ. 21Ca runi nedaꞌ, chquiꞌ zoaꞌ nabanaꞌ, nac quië gacaꞌ ca naquëꞌ Cristo,
len chquiꞌ gatiaꞌ, nac tu le uziꞌraꞌ xbey. 22 Chquiꞌ huac gunaꞌ dxin le gaclen
didzaꞌ dxiꞌa queëꞌ Cristo chquiꞌ soazaꞌ gbanaꞌ, cutu nözdaꞌ bizxal ral‑laꞌ cöaꞌ.
23Nac baníg cöaꞌ. Rëꞌndaꞌ gatteaꞌ quië tsajsóalenteaꞌ‑nëꞌ Cristo, le gactër dxiꞌa

quiaꞌ lë naꞌ, 24 san runr bayúdx soazaꞌ gbanaꞌ quië sáquiꞌdaꞌ gáclenaꞌ lbiꞌiliꞌ.
25Le nözdaꞌ nac cni, nözdaꞌ caꞌ ugáꞌnlenaꞌ lbiꞌiliꞌ quië gáclenaꞌ lbiꞌiliꞌ quië gacr
gdu ca réjlëꞌliꞌ Cristo, atiꞌ udzíjirliꞌ le réjlëꞌliꞌ Lëꞌ. 26 Cni nac, dusóalenaꞌ lbiꞌiliꞌ
leyúbl, le gun ga gdzag ládxiꞌliꞌ‑nëꞌ Jesucristo niꞌa qui le gunëꞌ, gáclenëꞌ nedaꞌ.

27Gul‑güíꞌ ládxiꞌzliꞌ gacliꞌ ca rajlö́z didzaꞌ dxiꞌa queëꞌ Cristo. Cni gac, chquiꞌ
duyúaꞌ lbiꞌiliꞌ o chquiꞌ soaꞌ ziꞌtuꞌ, huayöndaꞌ nacliꞌ tsutsu len nacliꞌ tuz, runliꞌ
tsazxö́n dxin qui le réjlëꞌruꞌ le zaꞌ queëruꞌ niꞌa qui didzaꞌ dxiꞌa. 28 Cutu güiꞌliꞌ
latj lun gadxi lbiꞌiliꞌ nup cutaꞌleꞌi lbiꞌiliꞌ dxiꞌa. Lë ni uluíꞌi lequëꞌ laꞌnitiëꞌ, san
ulaliꞌ lbiꞌiliꞌ, le gac bëꞌ ráclenëꞌ lbiꞌiliꞌ Dioscz. 29 Dios ruꞌë lbiꞌiliꞌ latj gunliꞌ
xchinëꞌ Cristo, clëgz ca réjlëꞌliꞌ Lëꞌ, san lëzcaꞌ ca rzacaꞌ rguiꞌliꞌ runliꞌ xchinëꞌ.
30 Naꞌa, gac gunliꞌ nedaꞌ tsazxö́n güiꞌ ládxiꞌruꞌ gunruꞌ lban qui didzaꞌ dxiꞌa.
Bléꞌiczliꞌ ca gzxacaꞌ gdiꞌa catiꞌ benaꞌ cni ziꞌal, atiꞌ ryö́niliꞌ ca rzacaꞌ rguiꞌa caꞌ
naꞌa.

2
Guquëꞌ nöxj ladxiꞌ Cristo, atiꞌ bdél‑liꞌnëꞌ yöl‑laꞌ zxön

1 Chquiꞌ rutipëꞌ ládxiꞌliꞌ Cristo, len chquiꞌ lu yöl‑laꞌ nadxíꞌi queëꞌ ruhuechiꞌ
ladxëꞌë lbiꞌiliꞌ, len chquiꞌnacliꞌ tuz lenDios Böꞌ Laꞌy, len chquiꞌnadxiꞌiliꞌ lzaꞌliꞌ
len ruhuechiꞌ ládxiꞌliꞌ lzaꞌliꞌ tuliꞌ yetuliꞌ, 2gul‑gún ga udziji ladxaꞌa. Quië gunliꞌ
cni, ral‑laꞌ gacliꞌ tuz len lzaꞌliꞌ len gac tuz ca nadxiꞌiliꞌ lzaꞌliꞌ tuliꞌ yetuliꞌ. Lëzcaꞌ
cni ral‑laꞌ gacliꞌ tuz lu böꞌ nacczliꞌ len ca rzaꞌ ládxiꞌliꞌ. 3Ca nac le runliꞌ, cutu bi
ral‑laꞌ gunliꞌ lu yöl‑laꞌ rudul‑liꞌqueëliꞌoquië gunba zxön cuinliꞌ, sandxíꞌadauꞌ
ral‑laꞌ gunliꞌ yúguꞌtë, cutu gáquiliꞌnadél‑liꞌrliꞌ lbiꞌiliꞌ ca lzaꞌliꞌ. 4Gul‑güíꞌ ládxiꞌliꞌ
gac dxiꞌa caꞌ qui lzaꞌliꞌ len clëg queëzliꞌ.

5 Ral‑laꞌ gacliꞌ nöxj ladxiꞌ ca naꞌ guquëꞌ nöxj ladxiꞌ Jesucristo. 6 Lëꞌ nacczëꞌ
tuz ca naquëꞌDioscz, san cutu gúquinëꞌ ral‑laꞌ gunëꞌ bayúdx ugaꞌnëꞌ tuz ca naꞌ
naquëꞌ Dios. 7Bucaꞌnczëꞌ yúguꞌtë le napëꞌ, len ben cuinëꞌ ca tu bönniꞌ nadaꞌu.
Guljëꞌ ca talj bunách len guquëꞌ gdu bunách. 8 Catiꞌ niꞌ naquëꞌ bönniꞌ, guquëꞌ
nöxj ladxiꞌ len benëꞌ ca rna xtidzëꞌë Dios, gutiëꞌ. Gdëꞌë lëꞌi yag cruz ca naꞌ rac
queëꞌ bönniꞌ gdödi bunách. 9Qui lë ni naꞌ Dios buchisëꞌ Lëꞌ, benëꞌ ga naquëꞌ
blau niꞌ yehuaꞌ yubá, len benëꞌ ga lëꞌ le nactër blau ca yúguꞌtë lagac bunách.
10Cni benëꞌDios quië catiꞌ laꞌyöni ca naꞌ lëꞌ Jesús, luzechu zxibgac yúguꞌtë nup
nacuáꞌyehuaꞌyubá, lenyödzlyú, len lu latj chul. 11Yúguꞌtëꞌ laꞌguixjöꞌëyalj lulu
naquëꞌ Xanruꞌ Jesucristo quië gac yöl‑laꞌ ba queëꞌ Xuzruꞌ Dios.

Ral‑laꞌ gacruꞌ ca le taꞌgúꞌu yeníꞌ yödzlyú ni
12Qui lë ni naꞌ, böchiꞌ lzaꞌadauꞌ, ca naꞌ benliꞌ ca rna xtidzaꞌa catiꞌ niꞌ zóalenaꞌ

lbiꞌiliꞌ, runr bayúdx gunliꞌ ca rna xtidzaꞌa naꞌa, tsal ni zoaꞌ ziꞌtuꞌ ga zoaliꞌ.
Gul‑gún xchinëꞌ Xanruꞌ ga gdxintë dza udx uslë ́ꞌ lbiꞌiliꞌ. Gul‑gún cni lu yöl‑laꞌ
radxi queëliꞌLëꞌ len lu yöl‑laꞌ rzxiz. 13LëczëꞌDios runëꞌdxin lu icj ládxiꞌdauꞌliꞌ,
runëꞌ ga rë ́ꞌniliꞌ gunliꞌ le rdzag ladxëꞌë Lëꞌ len runëꞌ caꞌ ga sáquiꞌliꞌ gunliꞌ lë naꞌ.

14 Gul‑gún yúguꞌtë le ral‑laꞌ gunliꞌ, cutu bi gnëliꞌ qui, len cutu til‑l dídzaꞌliꞌ.
15Cni ral‑laꞌ gunliꞌ, cui gac nu bi gnë queëliꞌ, san quië gacliꞌ zxiꞌnëꞌDios, nacliꞌ
gdu dxiꞌa yödzlyú ga ni zoaliꞌ ladj bunách cunacgac tsahuiꞌ len nucaꞌngac
Dios. Lbiꞌiliꞌ rguꞌliꞌ yeníꞌ ladjquëꞌ ca naꞌ taꞌgúꞌu yeníꞌ bölj luzxbá catiꞌ ni nac
chul, 16 ruiꞌliꞌ lauquëꞌ didzaꞌ gbánicnëꞌ. Chquiꞌ cni gunliꞌ, huac udzíjitsquidaꞌ
dza huödëꞌ Cristo niꞌa qui le nacczliꞌ, le gnözdaꞌ cutu guc daduz gzoaꞌ banádx
gatiaꞌ len clëg daduz benaꞌ dxin. 17Yöl‑laꞌ rejlëꞌ queëliꞌ Cristo nac tu le rdzag
ladxëꞌë Dios. Zal‑laꞌ gun bayúdx gatiaꞌ quië gac gdu yöl‑laꞌ rejlëꞌ queëliꞌ Lëꞌ,
udzijdaꞌ len uzíꞌlenaꞌ xbey tsazxö́n yúguꞌtëliꞌ. 18Lëzcaꞌ cni ral‑laꞌudzíjiliꞌ lbiꞌiliꞌ
len uzíꞌlenliꞌ tsazxö́n nedaꞌ xbey.

Ca tunbiꞌ biꞌi Timoteo len biꞌi Epafrodito
19 Chquiꞌ cni rëꞌnnëꞌ Xanruꞌ Jesús, runaꞌ löz gsö ́laꞌteaꞌ‑biꞌ queëliꞌ biꞌi Timo-

teo, atiꞌ niꞌr udzijdaꞌ catiꞌ huödbiꞌ dudíxjöiꞌbiꞌ nedaꞌ catëz rac queëliꞌ. 20Tuzbiꞌ
lëbiꞌ rzaꞌ ládxiꞌbiꞌ ca naꞌ rzaꞌ ladxaꞌa nedaꞌ, len szxöni ruiꞌ ládxiꞌbiꞌ lbiꞌiliꞌ.
21 Yúguꞌtë bönniꞌ yezicaꞌ, le nac quégaczëꞌ tuiꞌ ládxiꞌquëꞌ. Cutu tuiꞌ ládxiꞌquëꞌ
xchinëꞌ Cristo. 22 Nö ́ziczliꞌ ca benbiꞌ biꞌi Timoteo, burujbiꞌ dxiꞌa. Tsazxö́n
bénlenbiꞌ nedaꞌ dxin qui didzaꞌ dxiꞌa, nacbiꞌ quiaꞌ ca tubiꞌ biꞌi bönniꞌ, tsazxö́n
rúnlenbiꞌ‑nëꞌ xuzbiꞌ dxin. 23Gsölaꞌa‑biꞌ ga zoaliꞌ biꞌi Timoteo catiꞌ gnözdaꞌ nacx
gac quiaꞌ ni 24 zal‑laꞌ ruzxöni ladxaꞌa‑nëꞌ Xanruꞌ gunëꞌ ga duyuteaꞌ lbiꞌiliꞌ.

25 Lëzcaꞌ ráquidaꞌ run bayúdx gsölaꞌa‑biꞌ ga zoaliꞌ bíꞌi bö ́chiꞌruꞌ Epafrodito.
Biꞌi ni bénlenbiꞌnedaꞌ tsazxö́n dxinqueëꞌCristo, gdíl‑lentuꞌ tuꞌxöhuiꞌ. Lbiꞌiczliꞌ
bsö ́laꞌliꞌ‑biꞌ ga zoaꞌ quië gáclenbiꞌ nedaꞌ. 26 Lëczbiꞌ rë ́ꞌnibiꞌ duyubiꞌ lbiꞌiliꞌ len
szxöni ruiꞌ ládxiꞌbiꞌ lbiꞌiliꞌ le nö ́ziliꞌ ben bayáꞌ queëbiꞌ. 27Le nactë güiꞌbiꞌ, guqui
gatbiꞌ, sanbuechiꞌ ladxëꞌë‑biꞌDios, lenclëgz lëbiꞌ, sanbuechiꞌ ladxëꞌëcaꞌnedaꞌ,
cui gsëbir ladxaꞌa ca naꞌ rsëbi ladxaꞌa naꞌa. 28Qui lë ni naꞌ, guꞌnrdaꞌ gsölaꞌa‑biꞌ
queëliꞌ quië gac udzíjiliꞌ leyúbl catiꞌ uléꞌiliꞌ‑biꞌ, len cutur gsëbi ladxaꞌa nedaꞌ.
29 Gul‑síꞌ lu naꞌliꞌ‑biꞌ lu yöl‑laꞌ rudziji queëliꞌ, nacbiꞌ biꞌi bö́chiꞌruꞌ réjlëꞌbiꞌ
Cristo. Gul‑gún ba laꞌn yúguꞌtë bunáchnacgac ca nacbiꞌ lëbiꞌ, 30 le gzoa banádx
queëbiꞌ gatbiꞌ le benbiꞌ xchinëꞌ Cristo len le gúclenbiꞌ nedaꞌ uláz queëliꞌ.

3
Le nac gdu tsahuiꞌ

1Naꞌa, böchiꞌ lzaꞌadauꞌ, gul‑dziji le nacliꞌ tuz len Xanruꞌ. Cutu rupízxj nedaꞌ
uzujaꞌ queëliꞌ leyúbl lë naꞌ buzujaꞌ queëliꞌ ziꞌal, le gaclen lbiꞌiliꞌ lë ni. 2Gul‑gún
chiꞌi cuinliꞌ laugac nup niꞌ tun le cunác, nacgac ca böꞌcuꞌ sniaꞌ, nup naꞌ tun
bayúdx ga grugu lu xpë́laꞌquëꞌ bönniꞌ le nac bëꞌ nacquëꞌ queëꞌ Dios. 3 Rëꞌu
nadél‑liꞌruꞌ lë naꞌ nac gdutë li, le nac bëꞌ náquiruꞌ queëꞌ Dios. Le réjlëꞌruꞌ Dios,
zóalenëꞌ rëꞌu Dios Böꞌ Laꞌy, atiꞌ rudzíjiruꞌ le nacruꞌ tuz len Jesucristo. Cutu caꞌ
ruzxöni ládxiꞌruꞌ tu le runruꞌ racz queëruꞌ. 4 Laꞌnaruꞌ ruzxöni ládxiꞌruꞌ lë ni,
lëzcaꞌ nedaꞌ chnadél‑liꞌdaꞌ bi uzxöni ladxaꞌa. Chquiꞌ zoëꞌ bönniꞌ ráquinëꞌ ulë ́ꞌ le
nacuáꞌ le nunëꞌ, nedaꞌ nadél‑liꞌrdaꞌ ca bönniꞌ naꞌ:
5Grugu lu xpëlaꞌa lë naꞌ nac bëꞌ catiꞌ niꞌ gúquidaꞌ xunuꞌ dza.
Guljaꞌ ladj diꞌa dza guegac bunách Israel.
Nacaꞌ zxiꞌn xsoëꞌ Benjamín.
Xuz xnaꞌa nacquëꞌ gdu bunách hebreo.
Gucaꞌ bönniꞌ gdauꞌ fariseo ca naꞌ benaꞌ ca rna bëꞌ zxba queëꞌ Dios.
6Szxöni bëꞌ ladxaꞌa zxba naꞌ ga bdxintë gdxia ládxiꞌgacaꞌ bunách queëꞌ Cristo.
Tsca gac gaquëꞌ tsahuiꞌ bönniꞌ le runëꞌ ca rna bëꞌ zxba naꞌ, nutu nu bi guc gnë

quiaꞌ.
7 Naꞌa, yúguꞌtë lë naꞌ benaꞌ zxön ziꞌal, nuzóaꞌ tslaꞌl le náquidaꞌ queëꞌ Cristo.
8 Clëgz yuguꞌ lë naꞌ, san nuzóaꞌ caꞌ tslaꞌl yúguꞌtë le dë, quië gac gúnbëꞌa‑nëꞌ
Xanruꞌ Jesucristo, le nactër lsacaꞌ ca yúguꞌtë lë naꞌ. Quië gúnbëꞌa Lëꞌ gruꞌnaꞌ
niꞌl yúguꞌtë, ráquidaꞌ nac ca bëb, quië uziꞌa xbëꞌ Cristo, 9 len quië gacaꞌ tuz
len Lëꞌ. Nuhuöacaꞌ tsahuiꞌ, clëg le runaꞌ ca rna bëꞌ zxba naꞌ, san bunëꞌ nedaꞌ
tsahuiꞌ Dioscz le réjlëꞌa Cristo, ca naꞌ ruúnëꞌ tsahuiꞌ yúguꞌtë nup taꞌyejlëꞌ
Lëꞌ. 10 Rëꞌnzdaꞌ gúnbëꞌa‑nëꞌ Cristo len soalen nedaꞌ yöl‑laꞌ huac queëꞌ Dios
le buspán Cristo lu yöl‑laꞌ gut, len quië gunaꞌ Lëꞌ tsazxö́n, sacaꞌ quiꞌa ca naꞌ
gzxacaꞌ gdiꞌë Lëꞌ, len quië soaꞌ sinaꞌ gatiaꞌ ca gutiëꞌ Lëꞌ, 11 le runaꞌ löz Dios,
uspanëꞌ caꞌ nedaꞌ lu yöl‑laꞌ gut.

Le runruꞌ quië gdxinruꞌ xlatjruꞌ

12 Cutu rniaꞌ chnadél‑liꞌdaꞌ yúguꞌtë lë ni gunnëꞌ quiaꞌ Dios, len cutu
ráquidaꞌ chnacaꞌ gdu tsahuiꞌ. Naꞌa, runaꞌ bayúdx gdél‑liꞌdaꞌ yúguꞌtë lë naꞌ, le
chbdél‑liꞌnëꞌ nedaꞌ Jesucristo. 13 Böchiꞌ lzaꞌadauꞌ, cutu caꞌ nadél‑liꞌdaꞌ yuguꞌ
lë ni, san tuz le runaꞌ bayúdx. Ruzál ladxaꞌa le chbdél‑liꞌdaꞌ, atiꞌ runaꞌ bayúdx
gdél‑liꞌdaꞌ le ziꞌa zaꞌ. 14Runaꞌ ca runëꞌbönniꞌ jaréluꞌë rxítiꞌëquië gdxinëꞌxlatjëꞌ
gdél‑liꞌnëꞌ tu le uziꞌë xbey. Cni runaꞌ quië gdél‑liꞌdaꞌ lë naꞌ bulidzëꞌ rëꞌu Dios
quië gataꞌ queëruꞌ niꞌ yehuaꞌ yubá le nacruꞌ tuz len Jesucristo.

15Cni ral‑laꞌ gunruꞌ yúguꞌtëruꞌ rëꞌu, nac gdu ca réjlëꞌruꞌCristo. Chquiꞌ ráquiliꞌ
laꞌliꞌ ral‑laꞌ gunliꞌ tu le yubl, Dios uzéjniꞌnëꞌ lbiꞌiliꞌ. 16 Naꞌa, ca nac lë naꞌ
bdél‑liꞌruꞌ, ral‑laꞌ gúnteczruꞌ cni.

17 Böchiꞌ lzaꞌadauꞌ, gul‑gún ca naꞌ runaꞌ nedaꞌ. Chbuluiꞌituꞌ lbiꞌiliꞌ ca ral‑laꞌ
gunliꞌ. Gul‑yú ca tunnupnaꞌ tun canaꞌbentuꞌnetuꞌ. 18Chgudxczaꞌ lbiꞌiliꞌ zian
lzu, atiꞌ rëpaꞌ lbiꞌiliꞌ leyúbl lenyöl‑laꞌ rbödxquiaꞌ, rniaꞌ: Le tunëꞌ zianbönniꞌ run
ga nacquëꞌ ca nup cutaꞌleꞌi Cristo dxiꞌa, le tuꞌzóëꞌ tslaꞌl le benczëꞌ Lëꞌ lëꞌi yag
cruz. 19 Bönniꞌ tunëꞌ cni, lu guiꞌ gabíl tsjaquëꞌ, le nac dios quequëꞌ le taꞌzë́z
ládxiꞌquëꞌ, atiꞌ tun ba zxön cuinquëꞌniꞌa qui le tunëꞌ le ral‑laꞌ gun ga lutuiꞌinëꞌ.
Tuiꞌ ládxiꞌzëꞌ le dë yödzlyú ni, 20 san rëꞌu ni ruiꞌ ládxiꞌruꞌ le dë yehuaꞌ yubá
ga nababruꞌ, len rbözruꞌ dza huödëꞌ Xanruꞌ Jesucristo, Nu ruslá rëꞌu, urujëꞌ
yehuaꞌ yubá naꞌ. 21Lëꞌ utsë́ꞌë gdu ca nayáꞌ nabinruꞌ, le rnitcz, gunëꞌ ga huöac
ca nac gdu ca nayáꞌ nabanëꞌ Lëꞌ, le soa tsalzú. Cni gunëꞌ len yöl‑laꞌ huac zxön
queëꞌ le ugunëꞌ dxin quië gna béꞌinëꞌ yúguꞌtë.

4
Ral‑laꞌ udzíjilenteczruꞌ‑nëꞌ Xanruꞌ

1 Qui lë ni naꞌ, böchiꞌ lzaꞌadauꞌ, gul‑gác tsutsu ca réjlëꞌliꞌ Xanruꞌ.
Nadxíꞌitsquidaꞌ lbiꞌiliꞌ len rëꞌndaꞌ duyúaꞌ lbiꞌiliꞌ. Runliꞌ ga rudzijdaꞌ len
nacliꞌ ca tu le ruziꞌa xbey.

2 Lbiꞌiliꞌ, Evodia len Síntique, rátaꞌyuaꞌ lauliꞌ gacliꞌ tuz ca ral‑laꞌ lac nup
náquigac queëꞌ Xanruꞌ. 3 Naꞌa, böchaꞌa gdu, rëꞌndaꞌ gáclenuꞌ gropnu ni, le
glúnlennu nedaꞌ dxin, bentuꞌ lban qui didzaꞌ dxiꞌa, atiꞌ guladzaguëꞌ caꞌ netuꞌ
Clemente len yezícaꞌrëꞌ lzaꞌa naꞌ. Chnayujgac laquëꞌ yehuaꞌ yubá ga naꞌ
nayujgac lagac nup chnadél‑liꞌgac yöl‑laꞌ naꞌbán gdu.

4 Gul‑dzíjilentecz‑nëꞌ Xanruꞌ. Leyúbl, rniaꞌ: Gul‑dziji. 5 Gul‑gác dxiꞌi ladxiꞌ
len yúguꞌtë bunách. Chzoa huödëꞌ Xanruꞌ.

6 Cutu ubi uguiꞌiliꞌ, san gul‑náb lahuëꞌ Dios le rquíniliꞌ len gul‑guië ́ꞌ:
“Xclenuꞌ”, ca nac yúguꞌtë lë naꞌ rnabliꞌ. 7Dios gunëꞌ ga gac queëliꞌ le cuequi
dxi icj ládxiꞌdauꞌliꞌ, lë naꞌ nadö ́dr bëꞌi ca le gac laꞌyejniꞌi bunách. Lë naꞌ rbequi
dxi icj ládxiꞌdauꞌruꞌ gun chiꞌi icj ládxiꞌdauꞌliꞌ len le rzaꞌ ládxiꞌliꞌ le nacliꞌ tuz len
Jesucristo.

Ral‑laꞌ saꞌ ládxiꞌruꞌ le nacgac dxiꞌa
8Ga ruúdxtë, böchiꞌ lzaꞌadauꞌ, gul‑sáꞌ ládxiꞌliꞌ:

yúguꞌtë le nac dxiꞌa,
len le nac bicaꞌ ba,
len le nac gdutë li,
len le nac gdu,
len le nac tsahuiꞌ,
len le nac baꞌa,
len le nac lach,
len le ral‑laꞌ gunruꞌ ba laꞌn.

9Gul‑gún ca naꞌ busëddaꞌ lbiꞌiliꞌ, lë naꞌ gzxiꞌ lu naꞌliꞌ tsca naꞌ bë ́ꞌlenaꞌ lbiꞌiliꞌ
didzaꞌ len tsca naꞌ benaꞌ ga niꞌ zoaliꞌ. Dios, Nu runn queëruꞌ le rbequi dxi icj
ládxiꞌdauꞌruꞌ sóalenëꞌ lbiꞌiliꞌ.

Le dxiꞌa glunëꞌ queëꞌ Pablo bönniꞌ Filipos
10Rudzíjlendaꞌ‑nëꞌ Xanruꞌ le ruiꞌ ládxiꞌliꞌ nedaꞌ leyúbl. Cutu rniaꞌ gul ládxiꞌliꞌ

nedaꞌ, san cutu gutaꞌ queëliꞌ latj gáclenliꞌ nedaꞌ ziꞌal. 11 Lëzcaꞌ cni, cutu rniaꞌ
cni le zoa bi ryadzj quiaꞌ, le nazëdaꞌ gdzag ladxaꞌa le dëz quiaꞌ. 12Chgdödaꞌ lu
yöl‑laꞌ yechiꞌ len lu yöl‑laꞌ tsahuiꞌ. Nazëdaꞌ soaꞌ náctiꞌtëz, zal‑laꞌ nöljdaꞌ o nabí l
rdunaꞌ, len zal‑laꞌdë quiaꞌ szxöni o zoa bi ryadzj quiaꞌ. 13Yúguꞌtë huazáquiꞌdaꞌ
le rutipëꞌ ladxaꞌa Cristo. 14Benliꞌ dxiꞌa catiꞌ niꞌ gúclenliꞌ nedaꞌ, butipliꞌ ladxaꞌa
catiꞌ gzxacaꞌ gdiꞌa.

15 Lbiꞌiliꞌ, bönniꞌ Filipos, nö́ziczliꞌ ca guc quiaꞌ dza niꞌ catiꞌ buzáꞌa luyú
Macedonia, yjenaꞌ lban qui didzaꞌ dxiꞌa. Tsca nacuáꞌ bunách queëꞌ Cristo,
nutur nu guclen nedaꞌ, san lbiꞌizliꞌ gúclenliꞌ nedaꞌ. Bsö́laꞌliꞌ quiaꞌ bi bunödzjliꞌ,
le gzxiꞌ lu naꞌliꞌ lban benaꞌ nedaꞌ. 16 Tsal niꞌ gzoaꞌ Tesalónica, tu chop lzu
bsö ́laꞌliꞌ quiaꞌ le bunödzjliꞌ catiꞌ niꞌ byadzj quiaꞌ. 17 Cutu ruiꞌ ladxaꞌa bi siꞌa,
san rëꞌndaꞌ gataꞌr queëliꞌ le uziꞌliꞌ xbey yehuaꞌ yubá. 18Rëpaꞌ lbiꞌiliꞌ: Chgzxiꞌa
yúguꞌtë lë naꞌ bsö́laꞌliꞌ quiaꞌ, atiꞌ gdödti bëꞌi tsca le byadzjdaꞌ. Ben ga nac cni
lë naꞌ bsö́laꞌliꞌ lu naꞌbiꞌ biꞌi Epafrodito. Lë naꞌ bunödzjliꞌ nac ca tu le rlaꞌ zxix
rdxintë lahuëꞌ Dios, len ca tu le rguꞌruꞌ lahuëꞌ Dios le rdzag ladxëꞌë. 19Dios
gunnëꞌqueëliꞌyúguꞌtë le ryadzj queëliꞌ, tscanacyöl‑laꞌ tsahuiꞌ röꞌyehuaꞌyubá,
le nacliꞌ tuz len Jesucristo. 20Gactecz queëꞌ Xuzruꞌ Dios yöl‑laꞌ ba. Caꞌ gac.

TuꞌgápDios lzaꞌgac bunách queëꞌ Cristo
21 Uláz quiaꞌ nedaꞌ, gul‑gáp Dios nup niꞌ náquigac queëꞌ Dios le nacgac tuz

len Jesucristo. Tuꞌgapëꞌ lbiꞌiliꞌ Dios böchiꞌ lzaꞌruꞌ ni nunquëꞌ nedaꞌ tsazxö́n.
22 Lëzcaꞌ tuꞌgáp lbiꞌiliꞌ Dios yúguꞌtë nup ni náquigac queëꞌ Dios, len lëzcaꞌ cni,
tuꞌgapëꞌ lbiꞌiliꞌ Dios yuguꞌ huen dxin nacuꞌë lidxëꞌ bönniꞌ rna bëꞌë gdu luyú
Roma.

23Rnabdaꞌ‑nëꞌ Xanruꞌ Jesucristo uzáꞌ ladxëꞌë queëliꞌ yúguꞌtëliꞌ. Caꞌ gac.

DIDZAꞌ BSÖLËꞌË PABLOYÖDZ COLOSAS
Pablo rugapëꞌDios bunách queëꞌ Cristo nacuꞌë Colosas

1Nedaꞌ, Pablo, nacaꞌ gbaz queëꞌ Jesucristo le rëꞌnnëꞌ cni Dios, dzagbiꞌ nedaꞌ
biꞌi bö́chiꞌruꞌ Timoteo. 2RugapaꞌDios lbiꞌiliꞌ, nacliꞌ quizi queëꞌDios, len nacliꞌ
bö ́chiꞌtuꞌ réjlëꞌliꞌ Cristo zoaliꞌ Colosas. Rnabdaꞌ‑nëꞌ Xuzruꞌ Dios uzáꞌ ladxëꞌë
queëliꞌ, len gunëꞌ ga soa dxi icj ládxiꞌdauꞌliꞌ.

Pablo rulidzëꞌDios, rëꞌ Lëꞌ: “Xclenuꞌ”
3 Rë ́tecztuꞌ‑nëꞌ Dios, Xuzëꞌ Xanruꞌ Jesucristo: Xclenuꞌ, catiꞌ rulidztuꞌ‑nëꞌ

Dios, rnábituꞌ‑nëꞌ bi gunëꞌ queëliꞌ 4 le byö́nituꞌ didzaꞌ ca réjlëꞌliꞌ Jesucristo,
len ca nadxiꞌiliꞌ yúguꞌtë nup náquigac quizi queëꞌ Dios. 5 Cni runliꞌ le runliꞌ
löz le nuzóëꞌ queëliꞌ Xanruꞌ niꞌ yehuaꞌ yubá, lë naꞌ byö́niliꞌ qui catiꞌ bë́ꞌlentuꞌ
lbiꞌiliꞌ didzaꞌ le nac gdutë li qui didzaꞌ dxiꞌa. 6Didzaꞌ dxiꞌa naꞌ bdxin queëliꞌ
ca rdxin caꞌ gdutë yödzlyú. Run dxin len rac lban qui, gdutë yödzlyú, laꞌ tuz
ca rac ga zoaliꞌ, dza niꞌtë ga rdxintë naꞌa dza, catiꞌ niꞌ byö́niliꞌ len le nactë
bénbëꞌliꞌ le ruzáꞌ ladxëꞌë queëruꞌ Dios. 7 Busëdnëꞌ lbiꞌiliꞌ lë ni Epafras, bönniꞌ
nadxiꞌiruꞌ‑nëꞌ, rúnlenëꞌnetuꞌ tsazxö ́ndxin lennaquëꞌ caꞌhuendxin gduqueëꞌ
Cristo, ráclenëꞌ lbiꞌiliꞌ. 8 Bönniꞌ ni gdíxjöiꞌnëꞌ netuꞌ ca nadxiꞌiliꞌ lzaꞌliꞌ, le runëꞌ
Dios Böꞌ Laꞌy ga gac gunliꞌ cni.

9Qui lë ni naꞌ netuꞌ caꞌ, dza niꞌtë ga rdxintë naꞌa dza catiꞌ gúquibeꞌituꞌ lë ni,
cutu caꞌ rzoa dxituꞌ rulidztuꞌ‑nëꞌ Dios, rnábituꞌ‑nëꞌ gáclenëꞌ lbiꞌiliꞌ, len rnabtuꞌ
lahuëꞌ gunëꞌ ga gúnbëꞌliꞌ gdu le rëꞌncznëꞌ Lëꞌ, len gunnëꞌ queëliꞌ yúguꞌtë yöl‑laꞌ
rac szxöni len yöl‑laꞌ rejniꞌi le rguꞌë rëꞌu Dios Böꞌ Laꞌy. 10Cni rnábituꞌ‑nëꞌ quië
gac gunliꞌ ca ral‑laꞌ lun nup náquigac queëꞌ Xanruꞌ, gunliꞌ yúguꞌtë le rdzag
ladxëꞌë Lëꞌ, len sáquiꞌliꞌ gunliꞌ yúguꞌtë le nac dxiꞌa, len gacr gdu canúnbëꞌliꞌ‑nëꞌ
Dios. 11Rnábituꞌ‑nëꞌ utipëꞌ ládxiꞌliꞌ, gunnëꞌ queëliꞌ yöl‑laꞌ huac gdu queëꞌ, quië
gac guaꞌ glenliꞌ yúguꞌtë, len cözliꞌ zxön ladxiꞌ len udziji ládxiꞌliꞌ. 12 Lu yöl‑laꞌ
rudziji queëliꞌ gul‑guië ́ꞌDios Xuz: “Xclenuꞌ”, le budödëꞌ lu naꞌruꞌ gataꞌ queëruꞌ
latj lu yeníꞌ queëꞌ, gunruꞌ tsazxö́n nup náquigac quizi queëꞌ. 13Dios Xuz naꞌ
buslë ́ꞌ rëꞌu lunaꞌnurnabëꞌ latj chul, lenbudödëꞌ rëꞌuganaꞌ rnabëꞌëZxiꞌnczëꞌ,
Nu nadxiꞌinëꞌ. 14 Zxiꞌnëꞌ naꞌ böaꞌuëꞌ rëꞌu, gutiëꞌ uláz queëruꞌ, len bunít lahuëꞌ
rëꞌu ca nac dul‑laꞌ gbágaꞌruꞌ.

Nuhuöacruꞌ tuz len Dios le gutiëꞌ uláz queëruꞌ Cristo
15 Cristo naquëꞌ tuz ca naquëꞌ Dioscz, Nu curléꞌiruꞌ. Zoaczëꞌ Lëꞌ zíꞌatël ca

yúguꞌtë le benëꞌ Dios. 16 Lu nëꞌë Cristo benëꞌ Dios yúguꞌtë le dë, le nacuáꞌ
luzxbá, len le nacuáꞌ luyú, yuguꞌ le rléꞌiruꞌ len yuguꞌ le curléꞌiruꞌ, lë naꞌnacgac
latj blau, len yuguꞌ yöl‑laꞌ uná bëꞌ, len le nadél‑liꞌgac yöl‑laꞌ zxön, len yuguꞌ
yöl‑laꞌ huac qui yehuaꞌ yubá len qui luyú ni. Yúguꞌtë benëꞌ Dios lu nëꞌë
Cristo quië uziꞌë xbey Lëꞌ. 17 Cristo zoaczëꞌ ziꞌal ca yúguꞌtë le dë, atiꞌ yúguꞌtë
nacuaꞌtecz niꞌa queëꞌ Lëꞌ. 18Cristo naquëꞌXangac bunách queëꞌ, len runödzjëꞌ
quequëꞌ yöl‑laꞌ naꞌbán. Naquëꞌ caꞌ Nu gzu lau bubán tsaz lu yöl‑laꞌ gut. Ziꞌal
Lëꞌ bubanëꞌ tsaz lu yöl‑laꞌ gut quië gáctërëꞌ blau ca yúguꞌtë le dë. 19 Cni guc,
le bdzag ladxëꞌë Dios Xuz soalen Cristo gdu le nacczëꞌ Lëꞌ. 20Niꞌa qui le benëꞌ
Cristo, Dios benëꞌ ga gac luhuöác tuz len Lëꞌ yúguꞌtë le dë, le nacuáꞌ luyú, len
le nacuáꞌ luzxbá. Bunëꞌ leygac tuz len Lëꞌ le bulaljëꞌ xchönëꞌ Cristo, gutiëꞌ lëꞌi
yag cruz.

21Lbiꞌiliꞌ, zíꞌatël nuláꞌalenliꞌ‑nëꞌ Dios len gucliꞌ ca bönniꞌ cutaꞌleꞌi Dios dxiꞌa
lu icj ládxiꞌdauꞌliꞌ niꞌa qui döꞌ biaꞌliꞌ, san naꞌa chbunëꞌ lbiꞌiliꞌ tuz len Lëꞌ. 22Cni

guc, le budö ́d cuinëꞌ Cristo, gutiëꞌ uláz queëliꞌ quië gac uschinëꞌ lbiꞌiliꞌ lahuëꞌ
Dios, nacliꞌ quizi queëꞌ len gacliꞌ gdu dxiꞌa, nutu nu bi gac gnë queëliꞌ. 23 Cni
gac chquiꞌ ugaꞌnliꞌ tsutsu ca réjlëꞌliꞌ Cristo, gacliꞌ ca tu yuꞌu zxoa ga rëꞌ xlibi
zöꞌö qui, len cutu tseaj böꞌ ládxiꞌdauꞌliꞌ ca runliꞌ löz didzaꞌ dxiꞌa byö́niliꞌ, lë
naꞌ rac lban qui gdutë yödzlyú le benëꞌ Dios zxan luzxbá. Dios buzóëꞌ nedaꞌ,
Pablo, quië gacaꞌ huen dxin qui didzaꞌ dxiꞌa naꞌ.

Dxin budödëꞌDios lu nëꞌë Pablo
24Rudzijdaꞌ naꞌa ca nac le rzacaꞌ rguiꞌa quië gáclenaꞌ lbiꞌiliꞌ, len ruúdx rzaꞌa

lu gdu ca nayáꞌ nabanaꞌ le rzacaꞌ rguíꞌlenaꞌ tsazxö́n Cristo uláz qui gdu ca
nayáꞌ nabanëꞌ Lëꞌ le nac bunách queëꞌ. 25 Dios benëꞌ ga nacaꞌ huen dxin
quegac bunách queëꞌ Cristo, runaꞌ xchinëꞌDios, le budödëꞌ lu naꞌa gunaꞌ quië
gáclenaꞌ lbiꞌiliꞌ, quíxjöꞌa gdu ca nac xtidzëꞌë Dios. 26 Ruzéjniꞌdaꞌ bunách le
nagachiꞌ, lënaꞌbgachiꞌdzaniꞌtë,nutunubenbëꞌ lei, sannaꞌaDios chbuluiꞌinëꞌ
bunách náquigac quizi queëꞌ ca nac qui. 27 Dios guꞌncznëꞌ gunëꞌ ga lunbëꞌ
yuguꞌ yöl‑laꞌ tsahuiꞌ gdu qui le nagachiꞌ ni, lë naꞌ taꞌyöni bunách gzaꞌa. Cni
rna lë naꞌ bgachiꞌ: “Cristo naquëꞌ tuz len lbiꞌiliꞌ, len naquëꞌ le nac löz gdél‑liꞌliꞌ
tsazliꞌ lu yeníꞌ queëꞌ.”

28Runtuꞌ lbanqueëꞌCristo, rusaꞌtuꞌ ládxiꞌgacyúguꞌtëbunách, lengazxj ga rëꞌ
rusë ́dituꞌ lequëꞌ yöl‑laꞌ rejniꞌi, quië gac uschintuꞌ lahuëꞌ Dios yúguꞌtë bunách,
nacquëꞌ gdu ladxiꞌ le nacquëꞌ tuz len Jesucristo. 29Quië gac cni runaꞌ dxin,
len ruiꞌ ladxaꞌa udx gunaꞌ lë ni, rugunaꞌ dxin yöl‑laꞌhuac gdunaꞌ runnëꞌ quiaꞌ
Cristo.

2
1 Rëꞌndaꞌ gnö́ziliꞌ ruiꞌtsca ladxaꞌa runaꞌ le gaclen lbiꞌiliꞌ lencaꞌ le gaclen

bunách yödz Laodicea, len le gaclen caꞌ yúguꞌtë nup gatga gulaleꞌi nedaꞌ.
2 Runaꞌ cni quië laꞌdíp ládxiꞌquëꞌ, len lacquëꞌ tuz lu yöl‑laꞌ nadxíꞌi, len luziꞌë
xbeyyúguꞌtëyöl‑laꞌ tsahuiꞌquiyöl‑laꞌ run lözgdu le runnqueëruꞌyöl‑laꞌ rejniꞌi.
Cni rac quië lunbëꞌë le bgachiꞌ queëꞌ Dios Xuz, lë naꞌ nacczëꞌ Cristo. 3 Lu
nëꞌë Cristo ruziꞌruꞌ xbey yúguꞌtë yöl‑laꞌ tsahuiꞌ qui yöl‑laꞌ rac szxöni len yöl‑laꞌ
rejniꞌi. 4 Lë ni rëpaꞌ lbiꞌiliꞌ, cui gac nu siꞌ yeꞌi lbiꞌiliꞌ, nu güiꞌ didzaꞌ tséjlëꞌruꞌ
le cunácz. 5 Zal‑laꞌ zoaꞌ ziꞌtuꞌ ga zoaliꞌ lu gdu ca nayáꞌ nabanaꞌ, lu böꞌ nacczaꞌ
zóalenaꞌ lbiꞌiliꞌ len rudzijdaꞌ le rléꞌidaꞌ röꞌ zxba queëliꞌ len nac tsutsu ca réjlëꞌliꞌ
Cristo.

6Qui lë ni naꞌ, ca naꞌ gzxiꞌ lu naꞌliꞌ Xanruꞌ Jesucristo, lëzcaꞌ cni ral‑laꞌ gunliꞌ
yúguꞌtë le gunliꞌ, dzaguëꞌ lbiꞌiliꞌ Lëꞌ. 7 Ca naꞌ nun luí yag ga rëꞌ, lencaꞌ ca naꞌ
nayás zöꞌö lu xlibi zöꞌö, gul‑zoalen Cristo. Gul‑zóa tsutsu ca réjlëꞌliꞌ Lëꞌ, ca naꞌ
chnazëdliꞌ. Gul‑guië ́teczëꞌ Dios: “Xclenuꞌ.”

Le cub nacruꞌ le dzagruꞌ‑nëꞌ Cristo
8 Gul‑gún chiꞌi cuinliꞌ cuigüiꞌliꞌ latj nu siꞌ yeꞌi lbiꞌiliꞌ, nu ugún dxin yöl‑laꞌ

rejniꞌi quegac bunách len yuguꞌ didzaꞌ taꞌnazëꞌ nac gdutë li, ca nac le taꞌlëbi
bunách tun, len ca nac le tuꞌsëdi bunách le nac qui yödzlyú ni len clëg le nac
xtidzëꞌë Cristo.

9 Zoalen Cristo gdutë le nacczëꞌ Dios zal‑laꞌ böaquëꞌ bunách, 10 atiꞌ lbiꞌiliꞌ
napliꞌ gdutë le naquëꞌ Dios le dzagliꞌ‑nëꞌ Cristo, Nu rna beꞌi yúguꞌtë nup taꞌná
bëꞌ len bönniꞌ bi dë lu naꞌquëꞌ. 11Narugu lu xpë ́laꞌquëꞌ bönniꞌ judío le ruluíꞌ
náquicnëꞌqueëꞌDios, san lbiꞌiliꞌ, le dzagliꞌCristo, zoalen lbiꞌiliꞌ le ruluíꞌnáquiliꞌ
queëꞌ Dios, le cunáquini lu niꞌa lu naꞌgac bunách. Tuꞌgǘëꞌ tu guiddauꞌ bönniꞌ
judío, san lbiꞌiliꞌ, nadúa gdutë yöl‑laꞌ bunách queëliꞌ bénlenliꞌ dul‑laꞌ. Cni nac
queëliꞌ le benliꞌ tsazxö́n Cristo catiꞌ gutiëꞌ lëꞌi yag cruz. 12 Catiꞌ bdil‑liꞌ nis
bgáchiꞌlenliꞌ‑nëꞌ Cristo tsazxö́n yeru ba len bubánlenliꞌ‑nëꞌ tsazxö́n le gyéjlëꞌliꞌ

Dios, len yöl‑laꞌ huac queëꞌ buspanëꞌ Cristo lu yöl‑laꞌ gut. 13 Zíꞌatël gucliꞌ ca
nup chnatgac niꞌa qui dul‑laꞌ gbágaꞌliꞌ len cutu gzoalen lbiꞌiliꞌ le ruluíꞌ náquiliꞌ
queëꞌ Dios, san naꞌa Dios nunëꞌ ga nabánlenliꞌ‑nëꞌ tsazxö́n Cristo, len bunít
lahuëꞌ lbiꞌiliꞌ canac yúguꞌtë dul‑laꞌ gbágaꞌliꞌ. 14Dios busulëꞌ yuguꞌ le nabágaꞌruꞌ
le nayujgac lu zxba queëꞌ, lë naꞌ tuꞌquí rëꞌu. Bugǘëꞌ lë naꞌnabágaꞌruꞌ len bdëꞌë
lei lëꞌi yag cruz ca tu le nabaguëꞌë Cristo. 15 Catiꞌ gutiëꞌ Cristo lëꞌi yag cruz,
bugǘëꞌ yöl‑laꞌ huac uná bëꞌ quegac böꞌ xöhuiꞌ uná bëꞌ len quegac nup dë lu
naꞌgac yöl‑laꞌhuac xöhuiꞌ, le buluꞌë lahui le nacgacböꞌxöhuiꞌ lenbugǘëꞌyöl‑laꞌ
huac uná bëꞌ quegac, le gutiëꞌ lëꞌi yag cruz naꞌ.

Ral‑laꞌ güiꞌ ládxiꞌruꞌ le nac qui yehuaꞌ yubá
16Qui lë ni naꞌ, cutu güiꞌliꞌ latj nu uquí lbiꞌiliꞌ ca nac le riꞌj ráguliꞌ o le curunliꞌ

zxön yuguꞌ dza lni, o le curunliꞌ zxön beoꞌ ziꞌa ruzë́, o le curunliꞌ zxön yuguꞌ
dza laꞌy quegac bunách. 17Yúguꞌtë lë ni nac ca tu bxin qui le ral‑laꞌ gac, atiꞌ le
ruluíꞌ yúguꞌtë lë ni naquëꞌCristocz. 18Cutu güiꞌliꞌ latj nu gun gaunitliꞌ le ral‑laꞌ
siꞌliꞌ, nu runtsca bayúdx ga lac nöxj ládxiꞌgac bunách len lun zxön yuguꞌ gbaz
laꞌy. Tuꞌgutsaꞌ cuinquëꞌ le cutu gulaléꞌinëꞌ, len tun ba zxön cuinquëꞌ ca nac
le dzöꞌz icjquëꞌ lu yöl‑laꞌ bunáchz quequëꞌ. 19Nu run cni cutu daꞌ Cristo, Nu
nac Xanruꞌ len ruzóëꞌ tsutsu gdu ca nayáꞌ nabanëꞌ, le nacruꞌ rëꞌu. Rugahuëꞌ
lei, len runëꞌ ga nac tuz niꞌa qui le zeaj lu dxit lu bin, atiꞌ rzxön gdu ca nayáꞌ
nabanëꞌ ca rëꞌnnëꞌ Dios uxönëꞌ lei.

20Lbiꞌiliꞌ chnátlenliꞌ‑nëꞌ Cristo quië cutur laꞌná beꞌi lbiꞌiliꞌ zxba qui yödzlyú.
¿Bizx quië runliꞌ tsca ni nacliꞌ qui yödzlyú, len runliꞌ ca taꞌná bëꞌ zxba qui?
21Cni taꞌná yuguꞌ zxba qui yödzlyú ni:
Cutu quitjnuꞌ lë ni;
Cutu gaguꞌ lë naꞌ;
Cutu canuꞌ yetú le dë.
22 Yúguꞌtë lë ni laꞌnít catiꞌ chbugunruꞌ leygac dxin. Cni nacgac le taꞌná bëꞌ
bunách len yuguꞌ zxba nazíꞌ lu naꞌquëꞌ. 23 Le nactë, yuguꞌ zxba ni, ráquiruꞌ
napgac yöl‑laꞌ rejniꞌi. Tun ga ruluíꞌ cuinruꞌ ca bunách gdauꞌ, len ga ruluíꞌ
cuinruꞌ nöxj ladxiꞌ, len ga rusacaꞌ ziꞌruꞌ gdu ca nayáꞌ nabinruꞌ, san zxba ni
cutu caꞌ taclen rëꞌuquië gac gnabéꞌiruꞌ yuguꞌ le rzë ládxiꞌruꞌ lu yöl‑laꞌbunáchz
queëruꞌ.

3
1 Naꞌa, chquiꞌ nubánlenliꞌ‑nëꞌ Cristo, gul‑güíꞌ ládxiꞌliꞌ le nacgac qui yehuaꞌ

yubá ga niꞌ röꞌë Cristo cuit lëꞌë yubél Dios, ga naquëꞌ blau. 2Gul‑sáꞌ ládxiꞌliꞌ le
tac xtsaꞌ, len clëg le tac luyú ni. 3Nac queëliꞌ tsca chnatliꞌ, atiꞌ yöl‑laꞌ naꞌbán
queëliꞌ run chiꞌë Cristo ga niꞌ zoaczëꞌ Dios. 4Cristo nabániliꞌ lbiꞌiliꞌ. Catiꞌ uluíꞌ
lahuëꞌ Lëꞌ, niꞌr uluíꞌ lauliꞌ caꞌ lbiꞌiliꞌ tsazxö́n len Lëꞌ lu yeníꞌ queëꞌ.

Yöl‑laꞌ naꞌbán gul len yöl‑laꞌ naꞌbán cub
5Qui lë ni naꞌ, gul‑gún ga laꞌnít le nacuaꞌlen lbiꞌiliꞌ qui yödzlyú ni:

yuguꞌ le cunác,
len le nacgac xöhuiꞌ,
len yuguꞌ le rzë ládxiꞌliꞌ le cunác,
len yuguꞌ le rzë ládxiꞌliꞌ le nac xöhuiꞌ,
len yöl‑laꞌ ruhuidiꞌ,
le nac tuz ca nu rij ladxiꞌ bdauꞌ guiöj bdauꞌ yag, le cutu rij ladxiꞌ Dios nu
ruhuidiꞌ. 6 Le tun yuguꞌ le cni, Dios gunëꞌ zxguiaꞌ yúguꞌtë nup cutún ca rna
xtidzëꞌë. 7Yuguꞌ dul‑laꞌ cni benliꞌ caꞌ lbiꞌiliꞌ catiꞌ niꞌ nadödliꞌ lu naꞌgac. 8Naꞌa,
cutur gunliꞌ yuguꞌ lë ni:

cutur gdzaꞌaliꞌ;
cutur leyliꞌ;
cutur nu gunliꞌ ziꞌ;
cutur gnë xö́huiꞌliꞌ;
cutur gnaliꞌ le cunác.
9Cutu siꞌ yéꞌiliꞌ lzaꞌliꞌ tuliꞌ yetuliꞌ le chnucaꞌnliꞌ le gucliꞌ ziꞌal, len yuguꞌ le benliꞌ
ziꞌal. 10 Chnacliꞌ bunách cub, len tu tu dza rcubliꞌ, ruhuöacrliꞌ ca nac Nu naꞌ
bun lbiꞌiliꞌ, quië gúnbëꞌliꞌ Lëꞌ gdu ca naquëꞌ Lëꞌ. 11Le chdzagruꞌ‑nëꞌ Cristo:
cutur nacruꞌ bönniꞌ gzaꞌa len bönniꞌ judío;
cutur nacruꞌ bönniꞌ narugu lu xpë́laꞌquëꞌ le nac bëꞌ nu naqui queëꞌ Dios len

bönniꞌ cunarugu lu xpë ́laꞌquëꞌ lë naꞌ nac bëꞌ;
cutur nacruꞌ bönniꞌ taꞌyejniꞌi len bönniꞌ cutaꞌyejniꞌi;
cutur nacruꞌ bönniꞌ nadáꞌugac len bönniꞌ cunadáꞌugac.
Naꞌa, Cristo naquëꞌ yúguꞌtë le nac lsacaꞌ len dzaguëꞌ yúguꞌtëruꞌ.

12Dios nadxiꞌinëꞌ lbiꞌiliꞌ len gröëꞌ lbiꞌiliꞌ quië gáquiliꞌ quizi queëꞌ. Qui lë ni
naꞌ, ral‑laꞌ:
güiꞌ ládxiꞌliꞌ lzaꞌliꞌ,
len gacliꞌ dxiꞌi ladxiꞌ,
len nöxj ladxiꞌ,
len cuidiꞌ ladxiꞌ,
len cözliꞌ zxön ladxiꞌ.

13 Chquiꞌ rac didzaꞌ bizxj tuliꞌ len yetuliꞌ, gul‑guáꞌ glen lzaꞌliꞌ tuliꞌ yetuliꞌ,
len gul‑nít lau lzaꞌliꞌ tuliꞌ yetuliꞌ ca naꞌ benëꞌ Cristo, bunít lahuëꞌ lbiꞌiliꞌ. 14 Le
nactërblaucayúguꞌtë lëni, ral‑laꞌgdxiꞌiliꞌyúguꞌtëbunách, lenacyöl‑laꞌnadxíꞌi
le run ganacruꞌ tuz len ganacruꞌ gdu. 15Gul‑güíꞌ latj gnabeꞌi icj ládxiꞌdauꞌliꞌ le
rbequidxi icj ládxiꞌdauꞌruꞌ, le runnëꞌqueëruꞌDios. Qui lëninaꞌbulidzëꞌ lbiꞌiliꞌ,
quië gacliꞌ tuz lu gdu ca nayáꞌ nabanëꞌ Cristo. Gul‑guië ́ꞌ Dios: “Xclenuꞌ.”

16Gul‑síꞌ lu naꞌliꞌ xtidzëꞌë Cristo le gac queëliꞌ ca tu yöl‑laꞌ tsahuiꞌ zxön. Le
zoalen lbiꞌiliꞌyöl‑laꞌ rejniꞌi queëꞌDios, gul‑sëdi len gul‑zejniꞌi lzaꞌliꞌ tuliꞌyetuliꞌ.
Gdu ládxiꞌliꞌ gul‑gúl‑l queëꞌ Dios yuguꞌ salmo, len yuguꞌ le rul‑l yöl‑laꞌ ba len
yuguꞌ le rul‑l laꞌy, guiëliꞌ‑nëꞌ Dios: “Xclenuꞌ.” 17 Yúguꞌtë le runliꞌ, le nac didzaꞌ
ruiꞌliꞌ o le nac dxin runliꞌ, gul‑gún yúguꞌtë lu lëꞌ Xanruꞌ Jesús, len guiëliꞌ‑nëꞌ
Dios Xuz: “Xclenuꞌ”, dzaguëꞌ lbiꞌiliꞌ Cristo.

Le ral‑laꞌ gunruꞌ qui lzaꞌruꞌ le náquiruꞌ queëꞌ Cristo
18 Lbiꞌiliꞌ, ngul nutság náꞌlenliꞌ bönniꞌ, gul‑gún ca rna xtídzaꞌquëꞌ bönniꞌ qui

queëliꞌ ca ral‑laꞌ gunliꞌ, le náquiliꞌ queëꞌ Xanruꞌ.
19 Lbiꞌiliꞌ, bönniꞌ nutság náꞌlenliꞌ ngul, gul‑dxíꞌi ngul qui queëliꞌ, len cutu

uzeyliꞌ ba nadx lecnu.
20 Lbiꞌiliꞌ, biꞌi raꞌbán, gul‑gún ca rna yúguꞌtë xtídzaꞌquëꞌ xuz xnaꞌliꞌ. Lë ni

rdzag ladxëꞌë Xanruꞌ.
21 Lbiꞌiliꞌ, nul‑liꞌ nacliꞌ xuzgac biꞌidauꞌ, cutu töd bëꞌi gut quinliꞌ zxiꞌnliꞌ, cui

huöa ládxiꞌcbiꞌ.
22 Lbiꞌiliꞌ, nul‑liꞌ nacliꞌ bönniꞌ nadáꞌugac, gul‑gún ca rna yúguꞌtë xtídzaꞌquëꞌ

xanliꞌ luyú ni. Clëgz gunliꞌ cni catiꞌ tuꞌyúëꞌ lbiꞌiliꞌ ca naꞌ tun nup tëꞌni lun ga
laꞌdzág ládxiꞌgac bunách, san gdu ládxiꞌliꞌ gul‑gún xchinquëꞌ ca ral‑laꞌ lun nup
tadxiDios. 23Canac yúguꞌtë le runliꞌ, gul‑gún gdu ládxiꞌliꞌ, gac ca runliꞌxchinëꞌ
Xanruꞌ len clëgz ca runliꞌ xchingac bunách. 24Chnö ́ziczliꞌubiꞌë queëliꞌXanruꞌ,
gunnëꞌqueëliꞌ le chnupë́ꞌëDios quegacnupnacgac zxiꞌnczëꞌ. Cni gac, le runliꞌ
xchinëꞌ Xanruꞌ Jesucristo. 25Nu ruaꞌ döꞌ, ubiꞌë qui nu naꞌ Xanruꞌ ca nac döꞌ
ruaꞌ nu naꞌ, le cutu utsë́ꞌë Dios ca ral‑laꞌ ubiꞌë qui queëgac bunách.

4
1Lbiꞌiliꞌ, nul‑liꞌ nacliꞌ xangac bunách, gul‑gún le nac tsahuiꞌ len le nac dxiꞌa

ca rugunliꞌ dxin yuguꞌ huen dxin queëliꞌ. Gul‑tsajnéy zoa caꞌ queëliꞌ Xanliꞌ niꞌ
yehuaꞌ yubá.

2Lbiꞌiliꞌ, yúguꞌtëliꞌ, gul‑lídzteczëꞌ Dios. Gul‑spán ládxiꞌliꞌ ulidzliꞌ‑nëꞌ Dios, len
gul‑guië ́ꞌ: “Xclenuꞌ.” 3 Laꞌ naꞌz catiꞌ rulidzliꞌ‑nëꞌ Dios, gul‑náb‑nëꞌ caꞌ gáclenëꞌ
netuꞌ, gunnëꞌnetuꞌ latj quíxjöꞌtuꞌ xtidzëꞌëXanruꞌ, quië gac uzéjniꞌtuꞌbunách le
bgachiꞌ ca nac queëꞌ Cristo. Le runaꞌ cni nadzunaꞌ lidx guia ni. 4Gul‑náb‑nëꞌ
caꞌ Dios, gunnëꞌ nedaꞌ latj usálj laꞌanaꞌ le bgachiꞌ naꞌ ca ral‑laꞌ gunaꞌ.

5 Lu yöl‑laꞌ rejniꞌi queëliꞌ, gul‑gún le runliꞌ laugac nup cutaꞌyejlëꞌ Cristo.
Gul‑guntsca dxin yuguꞌ dza uzáꞌ ladxëꞌë queëliꞌ Dios, gunliꞌ xchinëꞌ. 6Ral‑laꞌ
güiꞌliꞌdidzaꞌ ca rdzag ladxëꞌëDios len ca ral‑laꞌ gunnupnáquigacqueëꞌ. Ral‑laꞌ
gnö́ziliꞌ caꞌ nac ral‑laꞌ ubiꞌiliꞌ didzaꞌ, bi guiëliꞌ tu tu bunách.

TuꞌgápDios lzaꞌgac bunách queëꞌ Cristo
7 Le rac quiaꞌ ni quíxjöiꞌnëꞌ lbiꞌiliꞌ Tíquico, naquëꞌ bö́chiꞌruꞌ nadxiꞌiruꞌ‑nëꞌ.

Naquëꞌ caꞌ huen dxin gdu queëꞌ Xanruꞌ, rúnlenëꞌ nedaꞌ tsazxö ́n dxin queëꞌ
Xanruꞌ. 8Qui lëninaꞌ rsölaꞌa‑nëꞌgazoaliꞌ, quiëuzéjniꞌnëꞌ lbiꞌiliꞌ le racquiaꞌ, len
utipëꞌ ládxiꞌliꞌ. 9 Zéajlenëꞌ lëꞌ tsazxö́n Onésimo, bö ́chiꞌruꞌ naꞌ nabáblenëꞌ lbiꞌiliꞌ.
Naquëꞌ caꞌ bö́chiꞌruꞌ nadxiꞌiruꞌ‑nëꞌ, len rejlëꞌë Xanruꞌ. Chopëꞌ ni laꞌguíxjöiꞌnëꞌ
lbiꞌiliꞌ yúguꞌtë le rac ni.

10RugapëꞌDios lbiꞌiliꞌAristarco, yúꞌulenëꞌnedaꞌ tsazxö́n lidxguia. Rugapbiꞌ
Dios caꞌ lbiꞌiliꞌ biꞌi Marcos, biꞌi bönniꞌ queënu ngul zanëꞌ Bernabé. Chgudxaꞌ
lbiꞌiliꞌ bi gunliꞌ queëbiꞌ biꞌi Marcos naꞌ. Chquiꞌ huidbiꞌ ga zoaliꞌ, gul‑gún‑biꞌ ba
laꞌn. 11RugapëꞌDios caꞌ lbiꞌiliꞌbönniꞌni lëꞌ Jesús, zoayetú lëꞌ Justo. Nacuáꞌ zian
bunách judío taꞌyejlëꞌ Cristo, san tsonnzëꞌ ni ladj bunách judío tunëꞌ tsazxö́n
len nedaꞌ dxin qui le rna bëꞌë Dios, len szxöni tuꞌhuíꞌ zxönëꞌ nedaꞌ. 12Rugapëꞌ
Dios lbiꞌiliꞌ Epafras, bönniꞌ naꞌ nababëꞌ caꞌ lbiꞌiliꞌ, naquëꞌ huen dxin queëꞌ
Cristo. Gdu ladxëꞌë rulidzëꞌ Dios, rátaꞌyuteczëꞌ lahuëꞌ gáclenëꞌ lbiꞌiliꞌ quië
soaliꞌ gdu ladxiꞌ, len soaliꞌ caꞌ sinaꞌ gunliꞌ yúguꞌtë le rëꞌncznëꞌ Dios. 13 Runaꞌ
lnaꞌ lau queëꞌ Epafras naꞌ, ruiꞌtsca ladxëꞌë lbiꞌiliꞌ lencaꞌ nup nacuáꞌ Laodicea,
len nup nacuáꞌ Hierápolis. 14Rugapëꞌ Dios lbiꞌiliꞌ Demas, lencaꞌ Lucas, bönniꞌ
naꞌ ruún bunách, atiꞌ nadxiꞌiruꞌ‑nëꞌ.

15Gul‑gáp Dios bö ́chiꞌruꞌ nacuꞌë Laodicea, lencaꞌ Ninfas len bunách queëꞌ
Cristo nacuáꞌ lidxnu Ninfas naꞌ. 16 Catiꞌ udx ulabliꞌ guich ni ga niꞌ zoaliꞌ,
gul‑gún ga luláb lei bunách queëꞌ Cristo nacuáꞌ Laodicea. Gul‑láb caꞌ lbiꞌiliꞌ
guich naꞌ laꞌsölaꞌ queëliꞌ bunách Laodicea naꞌ. 17 Gul‑guië ́ꞌë Arquipo: “Bëꞌ
ladxuꞌu gunuꞌ dxin naꞌ budödëꞌ lu naꞌu Xanruꞌ.”

18Nedaꞌ, Pablo, ruzujczaꞌ lu guich dídzaꞌdauꞌ ni, rniaꞌ: Rugapaꞌ Dios lbiꞌiliꞌ.
Gul‑tsajnéy ca rac quiaꞌ ni nadzunaꞌ lidx guia. Rnabdaꞌ‑nëꞌ Dios uzáꞌ ladxëꞌë
queëliꞌ le nac dxiꞌa. Caꞌ gac.

DIDZAꞌ ZIꞌAL BSÖLËꞌË PABLOYÖDZ
TESALÓNICA

Pablo rugapëꞌDios bunách queëꞌ Cristo nacuꞌë Tesalónica
1Nedaꞌ, Pablo, dzagquëꞌnedaꞌ Silvano len biꞌi Timoteo, rugapaꞌDios lbiꞌiliꞌ,

náquiliꞌ queëꞌ Cristo, len zoaliꞌ Tesalónica, nacliꞌ tuz len Dios lencaꞌ len Xanruꞌ
Jesucristo. Rnabaꞌ lahuëꞌ Xuzruꞌ Dios lencaꞌ lahuëꞌ Xanruꞌ Jesucristo uzáꞌ
ladxëꞌë queëliꞌ len gunëꞌ ga soa dxi icj ládxiꞌdauꞌliꞌ.

Le rac bëꞌ taꞌyejlëꞌDios bunách Tesalónica
2 Rë ́tecztuꞌ‑nëꞌ Dios: Xclenuꞌ, catiꞌ rajneytuꞌ ca nac queëliꞌ yúguꞌtëliꞌ. Ra-

jnéytecztuꞌ lbiꞌiliꞌ, bi rnabtuꞌ queëliꞌ lahuëꞌ Dios catiꞌ rulidztuꞌ‑nëꞌ. 3 Lahuëꞌ
Xuzruꞌ Dios rajnéytecztuꞌ ca nac le runliꞌ le réjlëꞌliꞌ Cristo, len ca nac dxin
runliꞌ le nadxiꞌiliꞌ‑nëꞌ, len canaꞌnácteczliꞌ tsutsu le runliꞌ lözXanruꞌ Jesucristo.
4Böchiꞌ lzaꞌtuꞌ, Dios nadxiꞌinëꞌ lbiꞌiliꞌ, atiꞌnö ́zituꞌ gröczëꞌ lbiꞌiliꞌLëꞌ. 5Cni nac, le
bdxinqueëliꞌdidzaꞌdxiꞌa runtuꞌ lbanqui, clëg lendidzaꞌz, san lëzcaꞌ len yöl‑laꞌ
huac bdxin queëliꞌ, atiꞌ benëꞌ tsutsu lei Dios Böꞌ Laꞌy, atiꞌ gdu ládxiꞌliꞌ benliꞌ löz
lei. Nö ́ziczliꞌ ca guctuꞌ ga zoaliꞌ le nadxiꞌituꞌ lbiꞌiliꞌ.

6Lbiꞌiliꞌ butsáꞌ cuinliꞌ, runliꞌ ca runtuꞌ netuꞌ, lencaꞌ ca benëꞌ Xanruꞌ, le gzxiꞌ
lu naꞌliꞌ xtidzëꞌë, atiꞌ zal‑laꞌ szxöni gzxacaꞌ gdiꞌliꞌ, budzíjiliꞌ le zóalenëꞌ lbiꞌiliꞌ
Dios Böꞌ Laꞌy. 7 Cni nac, chnacliꞌ tu le nac bëꞌ laugac yúguꞌtë bunách taꞌyejlëꞌ
Cristonacuꞌë luyúMacedonia len luyúAcaya. 8Cninac, le gzë xtidzëꞌëXanruꞌ
niꞌa queëliꞌ. Clëgz luyú Macedonia len luyú Acaya, san lëzcaꞌ yúguꞌtë latj gzë
didzaꞌ ca réjlëꞌliꞌ Dios. Cni nac, cutu bi run bayúdx gnatuꞌ, 9 le taꞌguixjöꞌ
queëruꞌ laꞌ leygacz bunách niꞌ ca benliꞌ netuꞌ ba laꞌn, len ca naꞌ butsáꞌ cuinliꞌ,
bucaꞌnliꞌ yuguꞌ bdauꞌ guiöj bdauꞌ yag len böacliꞌ queëꞌDios quië gunliꞌ xchinëꞌ
Dios ban, Nu nac gdu Dios. 10 Naꞌa, rbözliꞌ dza huödëꞌ Zxiꞌnëꞌ Dios, grujëꞌ
yehuaꞌ yubá. Dios buspanëꞌ Lëꞌ lu yöl‑laꞌ gut. Nu ni nac Jesús,Nu ruslá rëꞌu lu
dul‑laꞌ, cui soa le gun ga gchuguëꞌ queëruꞌ Dios dza ziꞌa zaꞌ.

2
XchinëꞌDios benëꞌ Pablo yödz Tesalónica

1 Böchiꞌ lzaꞌtuꞌ, nö́ziczliꞌ cutu guc daduz dxin queëꞌ Dios bentuꞌ catiꞌ niꞌ
bdxintuꞌ ga zoaliꞌ. 2 Nö ́ziliꞌ ca guc queëtuꞌ lu yödz Filipos, ca naꞌ gzxacaꞌ
gdiꞌtuꞌ, atiꞌ gluaꞌ döꞌ queëtuꞌ bunách niꞌ. Niꞌr catiꞌ bdxintuꞌ ga zoaliꞌ guctuꞌ
rugu ladxiꞌ le gzóalenëꞌ netuꞌ Dios queëruꞌ, atiꞌ bentuꞌ lban lauliꞌ qui didzaꞌ
dxiꞌa le budödëꞌ lu naꞌtuꞌ Dios. Cni bentuꞌ zal‑laꞌ szxöni guladáꞌbagaꞌ netuꞌ
bunách ladzliꞌ. 3 Catiꞌ niꞌ buchiztuꞌ icj nagliꞌ xtidzëꞌë Dios, bëꞌtuꞌ didzaꞌ, clëg
le nazíꞌ yeꞌi netuꞌ, len clëg bi gzë ládxiꞌtuꞌ le dë queëliꞌ, len cutu gzxiꞌ yéꞌituꞌ
lbiꞌiliꞌ. 4 Le nuzxöni ladxëꞌë netuꞌ Dios, budödëꞌ lu naꞌtuꞌ guntuꞌ lban qui
didzaꞌ dxiꞌa queëꞌ, atiꞌ cniz ruiꞌtuꞌ didzaꞌ. 5 Nö́ziczliꞌ gatga bë́ꞌlentuꞌ lbiꞌiliꞌ
didzaꞌ le gun zxön lbiꞌiliꞌ, len cutu bubíj tsahuiꞌ cuintuꞌ ca run nu bi rzë
ladxiꞌ le dë queëliꞌ. Nözcznëꞌ Dios nac cni. 6 Cutu gdiljtuꞌ yöl‑laꞌ ba le nac qui
yödzlyú ni, lë naꞌ cuꞌliꞌ netuꞌ lbiꞌiliꞌ, len clëg le laꞌgúꞌu netuꞌ bunách. Zal‑laꞌ
dë lu naꞌtuꞌ gna béꞌituꞌ lbiꞌiliꞌ le nactuꞌ gbaz nasölëꞌë Cristo 7 gzóalentuꞌ lbiꞌiliꞌ
dxiꞌi ládxiꞌdauꞌ, bentuꞌ ca runnu xnaꞌcbiꞌ biꞌi huëꞌndauꞌ, run chiꞌinu lecbiꞌ
dxiꞌi ládxiꞌdauꞌ. 8 Cni guc, bdxíꞌitsquituꞌ lbiꞌiliꞌ, ga bdxintë gúꞌnituꞌ udödtuꞌ lu
naꞌliꞌ, clëgz didzaꞌ dxiꞌa queëꞌ Dios, san yelatiꞌz cugúc udödcztuꞌ yöl‑laꞌ naꞌbán
queëtuꞌ, le nadxíꞌitsquituꞌ lbiꞌiliꞌ. 9Rajneyliꞌ, böchiꞌ lzaꞌtuꞌ, ca naꞌ guc catiꞌ niꞌ

bentuꞌ lban lauliꞌ qui didzaꞌ dxiꞌa queëꞌ Dios, ca béntecztuꞌ dxin baníg, atiꞌ rël
len të dza bentuꞌ dxin cui usacaꞌ ziꞌtuꞌ nituliꞌ lbiꞌiliꞌ.

10 Lbiꞌiliꞌ naꞌ réjlëꞌliꞌ Cristo, huac gunliꞌ lnaꞌ lau, atiꞌ nözcznëꞌ Dios ca naꞌ
gdálentuꞌ lbiꞌiliꞌ gdu ca rdzag ladxëꞌë Dios len gdu dxíꞌadauꞌ, len ca naꞌ nutu
nu gac bi gnë qui. 11Lëzcaꞌ cni nö́ziliꞌ ca bentuꞌ ca runëꞌ bönniꞌ quecbiꞌ zxiꞌnëꞌ,
buchiztuꞌ icj nagliꞌ len butiptuꞌ ládxiꞌliꞌ tu tuliꞌ. 12 Busaꞌtuꞌ ládxiꞌliꞌ gunliꞌ ca
ral‑laꞌ gun nu naqui queëꞌ Dios. Lëczëꞌ bulidzëꞌ lbiꞌiliꞌ quië gac tsazliꞌ ga naꞌ
rna bëꞌë Lëꞌ lu yeníꞌ queëꞌ.

13 Qui lë ni naꞌ caꞌ, rë ́tecztuꞌ‑nëꞌ Dios: Xclenuꞌ. Cni runtuꞌ le gzxiꞌ lu
naꞌliꞌ xtidzëꞌë Dios le byö́niliꞌ bëꞌtuꞌ didzaꞌ, clëg ca xtidzaꞌ bunáchz, san ca
le nactë nac, xtidzëꞌë Dios nac. Xtidzëꞌë naꞌ run dxin lu icj ládxiꞌdauꞌliꞌ
lbiꞌiliꞌ, réjlëꞌliꞌ Cristo. 14Böchiꞌ lzaꞌtuꞌ, rac queëliꞌ ca rac quegac bunách queëꞌ
Dios, nup náquigac queëꞌ Jesucristo, nacuꞌë luyú Judea. Cni nac le chgzxacaꞌ
gdiꞌliꞌ szxöni lu naꞌgac bunách uládz queëliꞌ, laꞌ tuz ca naꞌ gulazacaꞌ gulaguiꞌë
lequëꞌ lu naꞌgac bunách uládz quequëꞌ, nup niꞌ nacgac bönniꞌ judío. 15 Yuguꞌ
bönniꞌ judíonaꞌ guludöddëꞌXanruꞌ Jesús len guludödcdëꞌ caꞌbönniꞌ gluꞌë didzaꞌ
uláz queëꞌ Dios. Gulabía ládxiꞌquëꞌ len gululaguëꞌ caꞌ netuꞌ. Cutu tunëꞌ le
rdzag ladxëꞌë Dios, le cutaꞌléꞌinëꞌ dxiꞌa yúguꞌtë bunách gzaꞌa. 16 Tuꞌzaguëꞌë
caꞌ netuꞌ, cui guntuꞌ lban laugac bunách gzaꞌa naꞌ cunababgac lequëꞌ, le
ruíꞌlentuꞌ leygac didzaꞌ quië lulá. Cni rac, tuꞌzánteczëꞌ dul‑laꞌ nabágaꞌquëꞌ, len
chnabágaꞌquëꞌ zxguiaꞌ le run ga gchuguëꞌ quequëꞌ Dios.

Pablo rëꞌnnëꞌ tsajyúëꞌ bö́chiꞌruꞌ nacuꞌë Tesalónica
17Naꞌa, böchiꞌ lzaꞌtuꞌ, ruhuíꞌnituꞌ ca runëꞌ bönniꞌ uzë ́b le nuláꞌalentuꞌ lbiꞌiliꞌ

tu chiꞌidauꞌ, san zal‑laꞌ cutu rléꞌituꞌ lbiꞌiliꞌ, cutu nal ládxiꞌtuꞌ lbiꞌiliꞌ. Qui lë ni
naꞌ, ruiꞌ ládxiꞌrtuꞌ uléꞌituꞌ lauliꞌ, le rzëtsca ládxiꞌtuꞌ cni guntuꞌ. 18Qui lë ni naꞌ
caꞌ gúꞌnituꞌ guidtuꞌ ga zoaliꞌ, atiꞌ nedaꞌ, Pablo, le nactë bëꞌ ladxaꞌa guidaꞌ chop
tsonn lzu, san buzagaꞌ xnöztuꞌ Satanás tuꞌ xöhuiꞌ. 19 ¿Bizxa caz nac le run ga
runtuꞌ löz, o le run ga rudzíjituꞌ, o le ral‑laꞌ gdél‑liꞌtuꞌ, le uziꞌtuꞌ xbey lahuëꞌ
Xanruꞌ Jesucristo catiꞌ huödëꞌ? ¿Naruꞌ clëg lbiꞌiczliꞌ naꞌ? 20 Lbiꞌiczliꞌ nacliꞌ le
run ga nactuꞌ bicaꞌ ba, len le run ga rudzíjituꞌ.

3
1 Qui lë ni naꞌ, catiꞌ cutur guc guaꞌ glentuꞌ, ben xtídzaꞌtuꞌ ugaꞌntuꞌ choptuꞌ

lu yödz Atenas 2 atiꞌ bsö́laꞌtuꞌ‑biꞌ ga zoaliꞌ biꞌi bö́chiꞌruꞌ, Timoteo. Nacbiꞌ biꞌi
huen dxin queëꞌ Dios, rúnlenbiꞌ nedaꞌ tsazxö́n lban qui didzaꞌ dxiꞌa queëꞌ
Cristo. Bsö ́laꞌtuꞌ‑biꞌ ga zoaliꞌ quië cuéquibiꞌ lbiꞌiliꞌ tsutsu, len uchizbiꞌ icj nagliꞌ
ca ral‑laꞌ tséjlëꞌliꞌCristo, 3cui soanugac chop ladxiꞌniꞌaqui le tuꞌsacaꞌ ziꞌnetuꞌ
bunách ni, le nö́ziczliꞌ zoaruꞌ yödzlyú ni quië guaꞌ glenruꞌ le cni. 4Lëzcaꞌ catiꞌ
niꞌ gzóalentuꞌ lbiꞌiliꞌ, gdíxjöiꞌtuꞌ lbiꞌiliꞌ ca chzoa gac queëruꞌ le lusacaꞌ ziꞌ rëꞌu,
gac ca naꞌ chguc queëtuꞌ atiꞌ nö́ziczliꞌ lë ni. 5Qui lë ni naꞌ, catiꞌ cutur guc guaꞌ
glenaꞌ, bsölaꞌa‑biꞌ ga zoaliꞌ biꞌi Timoteo quië dudíxjöiꞌbiꞌ nedaꞌ ca nac queëliꞌ
ca réjlëꞌliꞌCristo, len chquiꞌ cutu gluꞌu lbiꞌiliꞌnözdul‑laꞌ tuꞌ xöhuiꞌ, nu naꞌ rguꞌu
bunách nöz dul‑laꞌ, len chquiꞌ cuböác daduz dxin naꞌ bentuꞌ ga zoaliꞌ.

6Catiꞌbuzaꞌbiꞌgazoaliꞌbiꞌi Timoteo, lenbudxinbiꞌgazoatuꞌ, gdíxjöiꞌbiꞌnetuꞌ
le nacdxiꞌa, bëꞌbiꞌdidzaꞌ canaꞌ réjlëꞌliꞌCristo, len canaꞌnadxíꞌigacliꞌ‑nëꞌböchiꞌ
lzaꞌruꞌ, len ca naꞌ, lu yöl‑laꞌ dxiꞌi ladxiꞌ queëliꞌ rajnéyteczliꞌ netuꞌ, lencaꞌ ca
naꞌ rzë ládxiꞌliꞌ uléꞌiliꞌ netuꞌ, ca naꞌ netuꞌ rzë ládxiꞌtuꞌ caꞌ uléꞌituꞌ lbiꞌiliꞌ. 7Qui
lë ni naꞌ, böchiꞌ lzaꞌtuꞌ, catiꞌ niꞌ gzxacaꞌ gdiꞌtuꞌ yúguꞌtë lë ni len zian le guc
queëtuꞌ, bdxin queëtuꞌ didzaꞌ buiꞌ zxön netuꞌ catiꞌ byö́nituꞌ ca réjlëꞌliꞌ Cristo.
8 Naꞌa, nuhuöác ládxiꞌtuꞌ le ryö́nituꞌ röꞌliꞌ tsutsu ca réjlëꞌliꞌ Xanruꞌ. 9 ¿Nacxcz
gac guiëtuꞌ‑nëꞌDios: Xclenuꞌ, ca ral‑laꞌ guntuꞌniꞌa qui yúguꞌtë le run ga rudziji

ládxiꞌtuꞌ lahuëꞌ Dios queëruꞌ niꞌa qui le nacliꞌ lbiꞌiliꞌ? 10 Bayúdx rulidztuꞌ‑nëꞌ
Dios, rnabtuꞌ lahuëꞌ rël len të dza quië gac uléꞌituꞌ lbiꞌiliꞌ len usaꞌtuꞌ le ryadzj
queëliꞌ ca nac le réjlëꞌliꞌ Cristo.

11Naꞌa rnabtuꞌ lahuëꞌ Xuzruꞌ Dios lencaꞌ Xanruꞌ Jesucristo, cuꞌë netuꞌ nöz
ga gdxintuꞌ ga zoaliꞌ. 12Lëzcaꞌ rnabtuꞌ lahuëꞌ Xanruꞌ gunëꞌ ga xön len gac gdu
ca nadxiꞌiliꞌ lzaꞌliꞌ tuliꞌ yetuliꞌ, len ca nadxiꞌiliꞌ yúguꞌtë bunách, ca naꞌ netuꞌ
nadxiꞌituꞌ caꞌ lbiꞌiliꞌ. 13 Rnabtuꞌ caꞌ lahuëꞌ gunëꞌ ga gac tsutsu len gdu dxiꞌa
icj ládxiꞌdauꞌliꞌ lahuëꞌ XuzruꞌDios ca rajlö́z le nac laꞌy, gunëꞌ cni ga gdxinr dza
huödëꞌ Xanruꞌ Jesucristo, dzaggac Lëꞌ bunách laꞌy queëꞌ.

4
Le runruꞌ le rdzag ladxëꞌë Dios

1Yetú caꞌ, böchiꞌ lzaꞌtuꞌ, niꞌa queëꞌXanruꞌ Jesús rátaꞌyutuꞌ lauliꞌ len ruchiztuꞌ
icj nagliꞌ quië gunliꞌ ca nac le chnazëdliꞌ lu naꞌtuꞌ ca ral‑laꞌ gunliꞌ le rdzag
ladxëꞌë Dios. Ca naꞌ chrunliꞌ, caꞌtecz gunliꞌ.

2Chnö́ziczliꞌ yuguꞌ le gna béꞌituꞌ lbiꞌiliꞌ uláz queëꞌ Xanruꞌ Jesús. 3Le rëꞌnnëꞌ
Dios nac gacliꞌ gdu dxiꞌa, len cutur gunliꞌ le cunác, 4 len gnö́ziliꞌ tu tuliꞌ nacx
ral‑laꞌ sóalenliꞌ‑nu ngul qui queëliꞌ gdu ca rajlö́z le nac laꞌy, len gunliꞌ lecnu ba
laꞌn. 5Cutu ral‑laꞌ sóalenliꞌ‑nu ngul queëliꞌ lu yöl‑laꞌ rzë ladxiꞌ le cunác, ca naꞌ
tun bunách cunababgac Dios len cunúnbëꞌgac Dios. 6Ca nacgac lë ni, nutu nu
ral‑laꞌ töd bëꞌi len cusíꞌ yeꞌi böchiꞌ lzëꞌi bagachiꞌz, le gchuguëꞌ quegac yúguꞌtë
nup tun le cni Lëczëꞌ Xanruꞌ, gunëꞌ ca naꞌ chgudxtuꞌ lbiꞌiliꞌ len bentuꞌ lnaꞌ lau
qui lauliꞌ. 7Dios bulidzëꞌ rëꞌu, clëg quië gunruꞌ le cunác, san quië gacruꞌ gdu
dxiꞌa. 8Cni nac, nu ruzóa tslaꞌl lë ni, clëgbunáchz ruzóa tslaꞌl, sanDioscz ruzóa
tslaꞌl, le bsölëꞌë queëruꞌ Dios Böꞌ Laꞌy Nu ruiꞌ cni didzaꞌ.

9Cutu run bayúdx uzujaꞌ queëliꞌ lu guich ca ral‑laꞌ gdxiꞌicliꞌ‑nëꞌ böchiꞌ lzaꞌliꞌ,
le chnazëdliꞌ laꞌ lbiꞌizliꞌ lu nëꞌë Dios gdxiꞌiliꞌ lzaꞌliꞌ tuliꞌ yetuliꞌ. 10 Le nactë
nadxiꞌicliꞌ‑nëꞌ yúguꞌtë böchiꞌ lzaꞌruꞌ nacuꞌë luyú Macedonia. Naꞌa, rátaꞌyutuꞌ
lauliꞌ, böchiꞌ lzaꞌtuꞌ, quië gdxíꞌigacrliꞌ‑nëꞌ caꞌ böchiꞌ lzaꞌliꞌ. 11 Rátaꞌyutuꞌ lauliꞌ
caꞌ, güiꞌ ládxiꞌliꞌ cözliꞌ dxíꞌadauꞌ, len gunliꞌ yuguꞌ le dë lu naꞌzliꞌ, len gunliꞌ dxin
lennaꞌczliꞌ canaꞌ chgnabéꞌituꞌ lbiꞌiliꞌ. 12Gnabéꞌituꞌ lbiꞌiliꞌ cniquië gacgunliꞌ le
nac dxíꞌadauꞌ laugacnup cunababgac lbiꞌiliꞌ, len cni gac, cutubi yadzj queëliꞌ.

Ca gac catiꞌ huödëꞌ Xanruꞌ Jesucristo
13 Lëzcaꞌ, böchiꞌ lzaꞌtuꞌ, rë ́ꞌnituꞌ gnö́ziliꞌ ca rac quegac nup chnatgac, cui

huíꞌniliꞌ ca tun yezicaꞌ bunách cuzóa le tun löz. 14 Chquiꞌ réjlëꞌruꞌ gutiëꞌ Jesús
len bubanëꞌ, lëzcaꞌ cni ral‑laꞌ uzxöni ládxiꞌruꞌ‑nëꞌ Dios gunëꞌ ga huö́dlengac
tsazxö́n Jesús nup niꞌ chglat len gulayejlëꞌ Lëꞌ.

15 Qui lë ni naꞌ rguíxjöiꞌtuꞌ lbiꞌiliꞌ xtidzëꞌë Xanruꞌ le rna cni: “Rëꞌu ni
zoaruꞌ nabanruꞌ len ugaꞌnruꞌ ga gdxinr dza huödëꞌ Xanruꞌ Jesucristo, cutu
tsajtsagruꞌ‑nëꞌ Cristo ziꞌal ca nup chglat.” 16 Cni gac, le huötjëꞌ Lëczëꞌ Xanruꞌ
grujëꞌ yehuaꞌ yubá, atiꞌ yön chiꞌë, len yöl‑laꞌ uná bëꞌ ulidzëꞌ, atiꞌ yön caꞌ chiꞌë
gbaz laꞌy blau, atiꞌ yön caꞌ trompeta queëꞌ Dios, atiꞌ lubán nup naꞌ chglat len
gulayejlëꞌ Cristo. 17Niꞌr rëꞌu ni zoaruꞌ nabanruꞌ len nagaꞌnruꞌ luyú ni, uchisëꞌ
rëꞌu tsazxö́n len lequëꞌ lu böaj luzxbá quië tsajtsagruꞌ‑nëꞌ Xanruꞌ lu böꞌz. Cni
gac, sóalenteczruꞌ‑nëꞌ Xanruꞌ. 18Qui lë ni naꞌ, gul‑huíꞌ zxön lzaꞌliꞌ tuliꞌ yetuliꞌ ca
nacgac didzaꞌ ni.

5
1Naꞌa, canacdzanaꞌo rëlnaꞌ catiꞌ lac lë ni, cutu runbayúdxuzujaꞌqueëliꞌ lu

guich, böchiꞌ lzaꞌtuꞌ. 2 Lbiꞌiliꞌ chnö ́ziczliꞌ dxiꞌa ca gac dza catiꞌ huödëꞌ Xanruꞌ.
Gdxinëꞌ tu tsalz ca rdxinëꞌ gban chdzöꞌl. 3 Catiꞌ laꞌná bunách: “Rac dxiꞌa

queëruꞌ len cutu bi gac queëruꞌ”, niꞌr laꞌ gdxintë le usnít lequëꞌ, lë naꞌ gdxin
quequëꞌ ca naꞌ rdxin le rzacaꞌ rguiꞌnu ngul chzoa soabiꞌ biꞌidauꞌ queënu, atiꞌ
nutu nu nutsaꞌ ladj bunách yödzlyú ni nu ulá catiꞌ gac lë naꞌ ral‑laꞌ gac. 4Naꞌa,
böchiꞌ lzaꞌtuꞌ, cutu zoaliꞌ chul nit, len qui lë ni naꞌ cutu gdxin queëliꞌ bagachiꞌz
dza niꞌ ca rdxinëꞌ gban. 5Yúguꞌtëliꞌ nacliꞌ bunách qui yeníꞌ len qui lahuiꞌ dza.
Cutu nacruꞌ bunách qui chdzöꞌl len clëg qui le nac chul. 6Qui lë ni naꞌ, cutu
ral‑laꞌ töd yël lauruꞌ ca rac quegac nup cunababgac rëꞌu, san ral‑laꞌ uspán
ládxiꞌruꞌ len cözruꞌ baꞌa ládxiꞌdauꞌ. 7 Nup tas, chdzöꞌl tas, len nup taꞌzudxi,
chdzöꞌl caꞌ taꞌzudxi. 8Naꞌa, rëꞌu ni, nacruꞌ qui lahuiꞌ dza len ral‑laꞌ cözruꞌ baꞌa
ládxiꞌdauꞌ, le chnácuruꞌ zxaruꞌ le run chiꞌi rëꞌu, le nac yöl‑laꞌ rejlëꞌ queëruꞌDios
len yöl‑laꞌ nadxíꞌi, atiꞌ le runruꞌ löz ularuꞌ nac ca luꞌu guia le run chiꞌi icjruꞌ.
9 Cni nac, le nuzóëꞌ rëꞌu ni Dios, clëg quië gdxinruꞌ ga gchuguëꞌ queëruꞌ, san
quië ularuꞌ le runruꞌ löz Xanruꞌ Jesucristo, 10 le gutiëꞌ uláz queëruꞌ Jesús quië
soaruꞌ gbanruꞌ tsazxö́n len Lëꞌ catiꞌ huödëꞌ, zal‑laꞌ chnatruꞌ o soaruꞌ gbanruꞌ
dza niꞌ. 11Qui lë ni naꞌ ral‑laꞌ utipliꞌ ládxiꞌliꞌ tuliꞌ yetuliꞌ len gunliꞌ tsutsu tuliꞌ
yetuliꞌ ca naꞌ chrunliꞌ.

Pablo ruchiziëꞌ icj nagquëꞌ böchiꞌ lzëꞌë taꞌyejlëꞌë Cristo
12Rátaꞌyutuꞌ lauliꞌ, böchiꞌ lzaꞌtuꞌ, gúnbëꞌliꞌ nup tun xchinëꞌ Xanruꞌ ga zoaliꞌ,

nupnaꞌ taꞌnábeꞌi lbiꞌiliꞌulázqueëꞌXanruꞌ, len tuꞌsáꞌ ládxiꞌliꞌ. 13Rátaꞌyutuꞌ lauliꞌ
caꞌ, gunliꞌ lequëꞌ ba laꞌn lu yöl‑laꞌ nadxíꞌi queëliꞌ, le tunëꞌ dxin naꞌ. Gul‑cö ́z
dxíꞌadauꞌ tuliꞌ len yetuliꞌ.

14Lëzcaꞌ cni ruchiztuꞌ icj nagliꞌ, böchiꞌ lzaꞌtuꞌ, quië usaꞌliꞌ ládxiꞌgacnup cutún
dxin, len utipliꞌ ládxiꞌgac nup tuꞌhuö́a ládxiꞌgac, len gáclenliꞌ nup cunác tsutsu
ca taꞌyejlëꞌ Cristo, len gacliꞌ nöxj ladxiꞌ laugac yúguꞌtë bunách.

15Gul‑gún chiꞌi cuinliꞌ cui uzíꞌ la lzaꞌliꞌ, cui guaꞌliꞌ döꞌ qui nu ruaꞌ döꞌ queëliꞌ,
san gul‑güíꞌ ládxiꞌliꞌ gúnteczliꞌ le nac dxiꞌa qui lzaꞌliꞌ tuliꞌ yetuliꞌ len quegac
yúguꞌtë bunách.

16 Gul‑dzíjitecz 17 len gul‑lídzteczëꞌ Dios 18 len gul‑guië ́ꞌ Lëꞌ: “Xclenuꞌ.” Cni
ral‑laꞌ gunliꞌ ca nac yúguꞌtë le rac queëliꞌ, le nacgac lë ni le rëꞌnnëꞌ Dios gunliꞌ
le nacliꞌ queëꞌ Jesucristo.

19Cutu guzóa dxiliꞌ le rulidzëꞌ lbiꞌiliꞌ Dios Böꞌ Laꞌy 20 len cutu guzoaliꞌ tslaꞌl
xtidzëꞌë bönniꞌ ruꞌë didzaꞌ uláz queëꞌ Dios 21 san gul‑síꞌ bëꞌ yúguꞌtë. Gul‑síꞌ lu
naꞌliꞌ le nac dxiꞌa 22 len cutu bi gútsaꞌliꞌ le cunác.

23 Lëczëꞌ Dios, Nu run ga zoa dxi icj ládxiꞌdauꞌruꞌ, gunëꞌ ga gacliꞌ gdu dxiꞌa,
atiꞌgunchiꞌëböꞌnacczliꞌ, len icj ládxiꞌdauꞌliꞌ len gducanayáꞌnabinliꞌ, atiꞌnutu
nu gac bi gnë queëliꞌ dza niꞌ huödëꞌ Xanruꞌ Jesucristo. 24 Runëꞌ ca rnëꞌ Dios,
Nu bulídz lbiꞌiliꞌ. Lëczëꞌ gunëꞌ yuguꞌ lë ni.

Pablo rguꞌë lu nëꞌë Dios yuguꞌ böchiꞌ lzëꞌë
25Böchiꞌ lzaꞌtuꞌ, gul‑lidzëꞌ Dios gnábiliꞌ‑nëꞌ gáclenëꞌ netuꞌ.
26Gul‑gápDios yúguꞌtë böchiꞌ lzaꞌruꞌ, unídaꞌliꞌ lequëꞌ lu yöl‑laꞌnadxíꞌi queëliꞌ.
27Niꞌa queëꞌ Xanruꞌ Dios rna béꞌidaꞌ lbiꞌiliꞌ ulabliꞌ guich ni laugac yúguꞌtë

böchiꞌ lzaꞌruꞌ nababquëꞌ Cristo.
28Rnabaꞌ lahuëꞌXanruꞌ Jesucristo uzáꞌ ladxëꞌë queëliꞌ le nacgac dxiꞌa queëꞌ.

Caꞌ gac.

DIDZAꞌ BURÓP BSÖLËꞌË PABLOYÖDZ
TESALÓNICA

Pablo rugapëꞌDios bunách queëꞌ Cristo nacuꞌë Tesalónica
1 Nedaꞌ, Pablo, dzagquëꞌ nedaꞌ Silvano len biꞌi Timoteo, rugapaꞌ Dios

lbiꞌiliꞌ, nacliꞌ queëꞌ Xuzruꞌ Dios len queëꞌ Xanruꞌ Jesucristo, zoaliꞌ Tesalónica.
2Rnabtuꞌ lahuëꞌ XuzruꞌDios len lahuëꞌ Xanruꞌ Jesucristo, uzáꞌ ladxëꞌë queëliꞌ
len gunëꞌ ga soa dxi icj ládxiꞌdauꞌliꞌ.

Dios gchuguëꞌ quegac bunách dul‑laꞌ catiꞌ huödëꞌ Cristo
3 Ral‑laꞌ guië́tecztuꞌ‑nëꞌ Dios: Xclenuꞌ, ca nac queëliꞌ, böchiꞌ lzaꞌtuꞌ, atiꞌ nac

dxiꞌa guntuꞌ cni, le zeaj ractër gdu ca réjlëꞌliꞌ Dios. Lëzcaꞌ cni, ca nadxiꞌiliꞌ
lzaꞌliꞌ tuliꞌ yetuliꞌ zeaj racr gdu. 4 Qui lë ni naꞌ, len yöl‑laꞌ rudziji rguíxjöꞌtuꞌ
ca nac queëliꞌ laugac bunách queëꞌ Dios ni, le rbözliꞌ zxön ladxiꞌ, len réjlëꞌliꞌ
Dios zal‑laꞌ szxöni taꞌbía ládxiꞌgac lbiꞌiliꞌ bunách len szxöni rzacaꞌ rguiꞌliꞌ, san
ruaꞌ rlenliꞌ. 5 Yuguꞌ lë ni tac bëꞌ nac tsahuiꞌ ca rbequi xbeynëꞌ bunách Dios.
Ruꞌë latj rzacaꞌ rguiꞌliꞌ naꞌa, quië gacliꞌ lsacaꞌ tsazliꞌ ga niꞌ rna bëꞌë Lëꞌ.

6 Nac tsahuiꞌ ca gunëꞌ Dios, ubiꞌë quegac nup tuꞌsacaꞌ ziꞌ lbiꞌiliꞌ, gunëꞌ
ga laꞌzacaꞌ laꞌguíꞌi nup naꞌ. 7 Yetú caꞌ, lbiꞌiliꞌ rzacaꞌ rguiꞌliꞌ naꞌa, atiꞌ ubiꞌë
queëliꞌ Dios, gunëꞌ ga uzíꞌ ládxiꞌliꞌ tsazxö́n len netuꞌ, dza niꞌ glaꞌ lahuëꞌ Xanruꞌ
Jesucristo, grujëꞌ yehuaꞌ yubá. Lunëꞌ Lëꞌ tsazxö́n gbaz laꞌy niꞌa nëꞌë, len luluꞌë
lahui yöl‑laꞌ huac zxön queëꞌ. 8Glaꞌ lahuëꞌ Cristo dza niꞌ ca tu guiꞌ zxön catiꞌ
niꞌ uzíꞌ lëꞌ nup cunúnbëꞌgac Dios len cutún ca rna didzaꞌ dxiꞌa queëꞌ Xanruꞌ
Jesucristo. 9Bunách cni, uzíꞌ lëꞌ lequëꞌ, atiꞌ tsaz tsajtsuꞌuquëꞌ lu guiꞌ gabíl. Tsaz
laꞌcuitëꞌ lahuëꞌ Xanruꞌ len ga nalaꞌgac yöl‑laꞌ yeníꞌ queëꞌ len yöl‑laꞌ huac zxön
queëꞌ. 10Cni gac dza niꞌ catiꞌhuödëꞌquië gac queëꞌ yöl‑laꞌbaniꞌa qui le nacgac
bunách laꞌy queëꞌ, atiꞌ lubani queëꞌ ca nacgac yúguꞌtë nup taꞌyejlëꞌLëꞌ. Cni gac
caꞌ queëliꞌ le gyéjlëꞌliꞌ le bentuꞌ lnaꞌ lau qui lauliꞌ ca nac queëꞌ Jesús.

11Qui lë ni naꞌ caꞌ, rulídztecztuꞌ‑nëꞌ Dios queëruꞌ, rnábituꞌ‑nëꞌ gáclenëꞌ lbiꞌiliꞌ,
len gunëꞌ ga gacliꞌ lsacaꞌ gdél‑liꞌliꞌ lë naꞌ bulidzëꞌ lbiꞌiliꞌ quië uziꞌliꞌ xbey. Lëzcaꞌ
rnabtuꞌ lahuëꞌ gunëꞌ ga gac gdu yúguꞌtë le ruiꞌ ládxiꞌliꞌ gunliꞌ le nac dxiꞌa len
yúguꞌtë dxin runliꞌ lu yöl‑laꞌ rejlëꞌqueëliꞌLëꞌ. Lenyöl‑laꞌhuacqueëꞌDios gunliꞌ
lë ni. 12 Cni gac, gac yöl‑laꞌ ba qui lëꞌ Xanruꞌ Jesucristo niꞌa qui le runliꞌ, atiꞌ
gacliꞌ lbiꞌiliꞌ bicaꞌ ba niꞌa qui le gunëꞌ Lëꞌ, gac ca nac le buzáꞌ ladxëꞌë queëliꞌ
Dios queëruꞌ lencaꞌ Xanruꞌ Jesucristo.

2
Uluíꞌ lahuëꞌ Bönniꞌ Xöhuiꞌ

1 Naꞌa, ca nac qui dza huödëꞌ Xanruꞌ Jesucristo, len ca gac, dutubëꞌ rëꞌu
queëꞌ Lëꞌ, rátaꞌyutuꞌ lauliꞌ, böchiꞌ lzaꞌtuꞌ, 2 cui güiꞌliꞌ latj nu gun chixi lbiꞌiliꞌ
ca nacgac le gzxiꞌ lu naꞌliꞌ. Cutu cuequi baguíꞌi icj ládxiꞌdauꞌliꞌ niꞌa qui bi
taꞌguíxjöꞌë bönniꞌ taꞌzíꞌ yëꞌë, taꞌnë́ꞌ zóalenëꞌ lequëꞌ Dios Böꞌ Laꞌy, o niꞌa qui bi
didzaꞌ tuiꞌbunách, oniꞌa qui bi nayúj tu lu guich taꞌnë́ꞌnetuꞌbsö ́laꞌtuꞌ, le taꞌná:
“Chgdöd dza huödëꞌ Xanruꞌ.” 3 Cutu caꞌ güiꞌliꞌ latj nu siꞌ yeꞌi lbiꞌiliꞌ, le cutu
gdxin dza niꞌ huödëꞌ Jesús chquiꞌ cutu laꞌláꞌ lahui ziꞌal zian nup laꞌdáꞌbagaꞌ
Dios, atiꞌ glaꞌ lahuëꞌBönniꞌXöhuiꞌ, bönniꞌnaꞌ ral‑laꞌ tsaziëꞌ lu guiꞌ gabíl. 4Bönniꞌ
ni gzaguëꞌë, len lu yöl‑laꞌ run ba zxön cuinëꞌ táꞌbaguëꞌë yúguꞌtë le naqui queëꞌ
Dios o le tun zxön bunách lu yöl‑laꞌ run Dios ba laꞌn quequëꞌ. Gunëꞌ cni bönniꞌ

naꞌ ga gdxintë cöꞌë ca Dioscz lu gdauꞌ ga nac xlatjëꞌ Dios, len gun cuinëꞌ ca
Dios.

5 ¿Naruꞌ cu rajneyliꞌ gdíxjöiꞌdaꞌ lbiꞌiliꞌ yuguꞌ lë ni catiꞌ niꞌ zóalenaꞌ lbiꞌiliꞌ?
6 Naꞌa, núnbëꞌliꞌ Nu ruzagaꞌ xnözëꞌ Bönniꞌ Xöhuiꞌ naꞌ, cui glaꞌ lahuëꞌ ziꞌal ga
gdxinr dza queëꞌ. 7 Chrun dxin le nagachiꞌ qui le nac xöhuiꞌ, san naꞌatë zoa
Nu ruzagaꞌ xnözëꞌ Bönniꞌ Xöhuiꞌ naꞌ ga gdxinr dza ucuít cuini Nu naꞌ ruzagaꞌ
xnözëꞌ. 8Niꞌr glaꞌ lahuëꞌ Bönniꞌ Xöhuiꞌ naꞌ, atiꞌ Xanruꞌ Jesucristo uxicjëꞌ lëꞌ len
böꞌ gruj ruꞌë, len usnitiëꞌ lëꞌ len le tsëp yös yeníꞌ qui dza huödëꞌ. 9Catiꞌ gdxinëꞌ
Bönniꞌ Xöhuiꞌ naꞌ, len yöl‑laꞌ huac qui Satanás tuꞌ xöhuiꞌ glaꞌ lahuëꞌ. Len yöl‑laꞌ
huac qui le cunácz, gunëꞌ yúguꞌtë yöl‑laꞌ huac zxön, len yúguꞌtë le lac bëꞌ, len
yúguꞌtë le lun ga lubani bunách. 10 Len yöl‑laꞌ huac qui le cunácz, gunëꞌ cni
laugac nup laꞌnít le cugulazíꞌ lu naꞌquëꞌ gdu ládxiꞌquëꞌ le nac gdutë li, quië
lulë ́ꞌ. 11Qui lë ni naꞌ Dios guꞌë latj gdxin quequëꞌ tu le run yöl‑laꞌ huac le siꞌ
yeꞌi lequëꞌ quië laꞌyejlëꞌë le cunácz. 12 Cni gac quië laꞌbagaꞌ zxguiaꞌ yúguꞌtë
nup cutu gulayejlëꞌ le nac gdutë li, san guladzág ládxiꞌgac le cunác tsahuiꞌ.

Nup gröczëꞌDios quië lulá
13 Böchiꞌ lzaꞌtuꞌ, lbiꞌiliꞌ naꞌ nadxiꞌinëꞌ lbiꞌiliꞌ Xanruꞌ, ral‑laꞌ guië́tecztuꞌ‑nëꞌ

Dios: “Xclenuꞌ”, niꞌa qui le nac queëliꞌ, le chgröczëꞌ lbiꞌiliꞌ Dios dza niꞌtë quië
ulaliꞌniꞌaqui le runëꞌDios BöꞌLaꞌy, quië gacliꞌ gdudxiꞌa le réjlëꞌliꞌ le nac gdutë
li. 14Quië gac cni queëliꞌ, Dioscz bulidzëꞌ lbiꞌiliꞌ, quië gdél‑liꞌliꞌ gunliꞌ tsazxö́n
Xanruꞌ Jesucristo lu yeníꞌ queëꞌ. Cni gac niꞌa qui didzaꞌ dxiꞌa runtuꞌ lban qui.

15 Qui lë ni naꞌ, böchiꞌ lzaꞌtuꞌ, gul‑zóa tsutsu len gul‑gún chiꞌi didzaꞌ naꞌ
nazëdliꞌ, le bë ́ꞌlentuꞌ lbiꞌiliꞌ len buzujtuꞌ queëliꞌ lu guich. 16-17 Rnabtuꞌ lahuëꞌ
Xanruꞌ Jesucristo len lahuëꞌ Xuzruꞌ Dios, utipëꞌ ládxiꞌliꞌ len gunëꞌ ga gacliꞌ
tsutsu ca nac yúguꞌtë le nac dxiꞌa runliꞌ len yúguꞌtë didzaꞌ dxiꞌa ruiꞌliꞌ. Lëczëꞌ
nadxiꞌinëꞌ rëꞌu len bennëꞌ queëruꞌ le ruhuíꞌ zxöntecz rëꞌu len le nac dxiꞌa
runruꞌ löz, yuguꞌ lë naꞌ buzáꞌ ladxëꞌë queëruꞌ Dios.

3
Le ral‑laꞌ gnábiruꞌ‑nëꞌDios

1Yetú caꞌ, böchiꞌ lzaꞌtuꞌ, gul‑lidzëꞌDios gnábiliꞌ‑nëꞌ gáclenëꞌnetuꞌ, runtuꞌ lban
ni, quië së xtidzëꞌë Xanruꞌ atiꞌ lun lei ba laꞌn bunách, gac ni ca naꞌ guc ga niꞌ
zoaliꞌ. 2Gnabliꞌ caꞌ quië ulatuꞌ lu naꞌquëꞌ bönniꞌ xöhuiꞌ tuaꞌdöꞌ, le cutu taꞌyejlëꞌ
Dios yúguꞌtë bunách. 3Naꞌa, le runëꞌ ca rnëꞌ Xanruꞌ, gunëꞌ ga gacliꞌ tsutsu len
gun chiꞌë lbiꞌiliꞌ, cui gdzunliꞌ lu naꞌ tuꞌ xöhuiꞌ. 4 Ruzxöni ládxiꞌtuꞌ‑nëꞌ Xanruꞌ
ca nac queëliꞌ, gunliꞌ yuguꞌ lë ni ziꞌa gnabtuꞌ lauliꞌ, ca naꞌ chrunliꞌ. 5 Rnabtuꞌ
lahuëꞌ Xanruꞌ usë ́ꞌë ládxiꞌliꞌ quië gdxiꞌiliꞌ‑nëꞌ Dios, len cözliꞌ zxön ladxiꞌ ca naꞌ
benëꞌ Cristo.

Ca run bayúdx gunruꞌ dxin
6 Niꞌa qui lëꞌ Xanruꞌ Jesucristo rna béꞌituꞌ lbiꞌiliꞌ, böchiꞌ lzaꞌtuꞌ, gcuitliꞌ ga

nacuꞌë böchiꞌ lzaꞌruꞌ taꞌdazëꞌ caꞌ len cutu tunëꞌ ca nac zxba busë ́dituꞌ lbiꞌiliꞌ.
7 Nö ́ziczliꞌ ral‑laꞌ gunliꞌ ca runtuꞌ netuꞌ, le cutu caꞌ gdaztuꞌ caꞌ netuꞌ ga niꞌ
zoaliꞌ. 8Cutu gdagu dáduztuꞌ le bennliꞌ queëtuꞌ, san lu yöl‑laꞌ ruúbi ruguíꞌi len
lu yöl‑laꞌ rcuidiꞌ bentuꞌ dxin rël len të dza cui usacaꞌ ziꞌtuꞌ nituliꞌ lbiꞌiliꞌ. 9Cni
bentuꞌquië gactuꞌ lauliꞌ ca tu le ruluíꞌi lbiꞌiliꞌ ca ral‑laꞌgunliꞌ, zal‑laꞌdë lunaꞌtuꞌ
gnabtuꞌ bi gunliꞌ queëtuꞌ. 10 Lëzcaꞌ catiꞌ niꞌ gzóalentuꞌ lbiꞌiliꞌ, gna béꞌituꞌ lbiꞌiliꞌ
cni, le rna: “Chquiꞌ cutu rëꞌnnëꞌ gunëꞌ dxin nu bönniꞌ, cutu güiꞌliꞌ le gahuëꞌ
bönniꞌ naꞌ.” 11Cniz rnatuꞌ le ryö ́nituꞌ nútsaꞌquëꞌ ladjliꞌ bönniꞌ taꞌdazëꞌ caꞌ, cutu
bi dxin tunëꞌ, san taꞌdazëꞌ caꞌ bi tun bi taꞌnë́ꞌ. 12Niꞌa queëꞌ Xanruꞌ Jesucristo
rna béꞌituꞌ bönniꞌ tunëꞌ cni, len ruchiztuꞌ icj nagquëꞌ lunëꞌ dxin lu yöl‑laꞌ rböz
dxíꞌadauꞌ, quië gac lahuëꞌ le naqui quégaczëꞌ.

13Naꞌa, böchiꞌ lzaꞌtuꞌ, cutu soa dxiliꞌ, gúnteczliꞌ le nac dxiꞌa. 14Chquiꞌ nútiꞌtëz
bönniꞌ cutu gunëꞌ ca rna xtídzaꞌtuꞌ ruzujtuꞌ lu guich ni, gul‑gún ga gac bëꞌë
bönniꞌ naꞌ, len cutu gunliꞌ tsazxö ́n lëꞌ quië utuiꞌnëꞌ. 15 Cutu ral‑laꞌ gléꞌiliꞌ‑nëꞌ
ca bönniꞌ curléꞌinëꞌ lbiꞌiliꞌ dxiꞌa, san gul‑sáꞌ ladxëꞌë ca bö ́chiꞌczliꞌ.

Pablo rguꞌë lu nëꞌë Dios bö́chiꞌruꞌ nacuꞌë Tesalónica
16Rnabtuꞌ lahuëꞌ Xanruꞌ gúnteczëꞌ ga soa dxi icj ládxiꞌdauꞌliꞌ ca nac yúguꞌtë

le runliꞌ len sóalenëꞌ yúguꞌtëliꞌ. Lëczëꞌ runëꞌ ga zoa dxi icj ládxiꞌdauꞌruꞌ.
17Nedaꞌ, Pablo, len naꞌczaꞌ ruzujaꞌ lu guich ni le rugapaꞌDios lbiꞌiliꞌ, atiꞌnac

tu le nac bëꞌ yúguꞌtë guich rsölaꞌa. Cniz ruzujaꞌ lu guich. 18 Le ruzáꞌ ladxëꞌë
queëruꞌ Xanruꞌ Jesucristo gac queëliꞌ yúguꞌtëliꞌ. Caꞌ gac.

DIDZAꞌ ZIꞌAL BSÖLËꞌË PABLOQUEËBIꞌ BIꞌI
TIMOTEO

Pablo rugapëꞌDios biꞌi Timoteo
1 Nedaꞌ, Pablo, nacaꞌ gbaz nasölëꞌë Jesucristo. Cni nacaꞌ le gna bëꞌë cni

Dios, Nu ruslá rëꞌu, lencaꞌ le gna bëꞌë cni Xanruꞌ Jesucristo, Nu naꞌ runruꞌ
löz. 2RugapaꞌDios liꞌ, bö ́chaꞌadauꞌTimoteo, nacuꞌ ca zxiꞌnczaꞌ le réjlëꞌruꞌDios.
Rnabaꞌ lahuëꞌ XuzruꞌDios len lahuëꞌ Xanruꞌ Jesucristo uzáꞌ ladxëꞌë quiuꞌ, len
huechiꞌ ladxëꞌë liꞌ, len gunëꞌ ga soa dxi icj ládxiꞌdaꞌu.

Pablo rusë́ꞌë ládxiꞌbiꞌ Timoteo ca nac zxba cunác gdu
3Rátaꞌyuaꞌ lauꞌ naꞌa gunuꞌ ca naꞌ gútaꞌyuaꞌ lauꞌ catiꞌ niꞌ gyijaꞌ luyú Macedo-

nia, quië ugaꞌnuꞌ lu yödz Éfeso len gna béꞌinuꞌ laꞌquëꞌ bönniꞌ niꞌ cui lusëdnëꞌ
zxba yubl 4 len cui lunëꞌ zxön yuguꞌ didzaꞌ rdaz, len lagac ziantër cöꞌ xuz
xtauꞌgac bunách, yuguꞌ le tun ga tuiꞌ ládxiꞌgac bunách le nacgac daduz. Yuguꞌ
le cni cutu tun tsutsu bunách queëꞌ Dios ca nac le taꞌyejlëꞌ Lëꞌ.

5 Le rëꞌni gun lë ni rëpaꞌ liꞌ, nac quië laꞌdxíꞌi lzaꞌgac bunách, nac gdu
ládxiꞌdauꞌgac, len gac dxiꞌa le taꞌzáꞌ ládxiꞌgac, len gac gdu le taꞌyejlëꞌDios. 6Ca
nacgac lë ni, cutu gulurujëꞌ dxiꞌa laꞌquëꞌ bönniꞌ, san gulaguel‑lëꞌë nöz yubl,
len tunëꞌ ba laꞌn yuguꞌ le cunácz. 7 Tëꞌnnëꞌ lusëdnëꞌ bunách ca nac le rna bëꞌ
zxbaqueëꞌDios, zal‑laꞌ cutu taꞌyéjniꞌnëꞌ lë naꞌ taꞌnë ́ꞌ, len cutu taꞌyéjniꞌnëꞌ le tun
tsutsu xtídzaꞌquëꞌ.

8Rëꞌunö ́ziruꞌnacdxiꞌazxbagnabëꞌëDios, chquiꞌnurugún lei dxincaral‑laꞌ
gun. 9Lëni nö ́ziruꞌ: Dios gdixjëꞌ zxba queëꞌ, clëgquië gna beꞌi bunách tsahuiꞌ,
san quië gna beꞌi bunách cni:
nup taꞌdáꞌbagaꞌ le rna bëꞌ zxba naꞌ,
nup cutún ca rna bëꞌ zxba naꞌ,
nup tuꞌcáꞌn caꞌz Dios,
nup tun le nac xöhuiꞌ,
nup cutún Dios zxön,
nup tuꞌcáꞌn caꞌz le naqui queëꞌ Dios,
nup tuꞌdödi xuz xnaꞌgac,
nup tuꞌdödi bunách,
10nup tun le cunác,
bönniꞌ nacuáꞌlenëꞌ laꞌ racz lzaꞌ bö́nniꞌquëꞌ,
nup taꞌbán biꞌidauꞌ,
nup taꞌzíꞌ yëꞌ,
nup tun tsutsu xtídzaꞌgac, taꞌná le cunácz,
nup taꞌdáꞌbagaꞌ zxba tsahuiꞌ.

11Nö ́ziruꞌ nac cni le bdxin queëruꞌ didzaꞌ dxiꞌa buzáꞌ ladxëꞌë queëruꞌ Dios
Nu nac laꞌy, le budödëꞌ lu naꞌa gunaꞌ lban qui.

Pablo rëꞌ Cristo: “Xclenuꞌ”, le buechiꞌ ladxëꞌë lëꞌ
12Xclenuꞌ, rëpaꞌ‑nëꞌ Xanruꞌ Jesucristo, Nu rutíp ladxaꞌa, le buzxöni ladxëꞌë

nedaꞌ, len buzóëꞌ nedaꞌ gunaꞌ xchinëꞌ. 13 Cni benëꞌ zal‑laꞌ ziꞌal nedaꞌ gnë
ziꞌa queëꞌ, len gdxia ladxaꞌa bunách queëꞌ, len zian le biꞌa döꞌ quequëꞌ, san
Cristo buechiꞌ ladxëꞌë nedaꞌ, le benaꞌ cni lu yöl‑laꞌ curejniꞌi quiaꞌ catiꞌ niꞌ cutu
réjlëꞌdaꞌ Lëꞌ. 14Naꞌa, zxöntër nac le buzáꞌ ladxëꞌë quiaꞌ Xanruꞌ, lë naꞌ run ga
réjlëꞌruꞌ Lëꞌ len run caꞌ ga nadxiꞌiruꞌ‑nëꞌ Jesucristo.

15Didzaꞌ gdutë li lë ni len le nac lsacaꞌ laꞌzíꞌ lu naꞌgac yúguꞌtë bunách, le rna:
“Lëczëꞌ Jesucristo bidëꞌ yödzlyúni quië buslë́ꞌbunáchdul‑laꞌ”, atiꞌbuslë ́ꞌnedaꞌ
zal‑laꞌ nacraꞌ bönniꞌ dul‑laꞌ ca yúguꞌtë bunách. 16Qui lë ni naꞌ buechiꞌ ladxëꞌë
nedaꞌ, buluꞌë lahui Jesucristoniꞌaquiaꞌnedaꞌbönniꞌdul‑laꞌ, canac yöl‑laꞌ zxön
ladxiꞌ gdu queëꞌ, quië gacaꞌ tu le ruluíꞌ laugac nup ral‑laꞌ laꞌyejlëꞌ Lëꞌ, gataꞌ
quequëꞌ yöl‑laꞌ naꞌbán gdu. 17Naꞌa rniaꞌ: Yöl‑laꞌ ba Dios, Nu rna bëꞌtecz, Nu
gatga udx qui, len Nu curléꞌiruꞌ, laꞌz dui Dios Nu nözicz yúguꞌtë. Queëꞌ Lëꞌ
gactecz yöl‑laꞌ run ba laꞌn len yöl‑laꞌ ba, naꞌa dza len yúguꞌtë dza ziꞌa zaꞌc. Caꞌ
gac.

18 Zxíꞌnaꞌdauꞌ Timoteo, rudödaꞌ lu naꞌu zxba ni quië gunuꞌ xchinëꞌ Dios ca
bönniꞌ gdu ladxëꞌë rijëꞌ gdil‑l, len quië uziꞌu xbey yuguꞌ le gulaguixjöꞌ quiuꞌ
ziꞌal nup niꞌ gluiꞌ didzaꞌ uláz queëꞌDios. 19Len yöl‑laꞌ rejlëꞌ quiuꞌ Cristo ral‑laꞌ
gunuꞌ cni, nac gdu dxiꞌa icj ládxiꞌdaꞌu, le chgulachixi gulanigui laꞌgac bunách,
nup guluzóa tslaꞌl le réjlëꞌruꞌCristo. 20Cni glunëꞌHimeneo lenAlejandro, nup
naꞌ busanaꞌ lu naꞌ Satanás tuꞌ xöhuiꞌ quië laꞌzëdëꞌ ca ral‑laꞌ lunëꞌ, cui laꞌnë ́ ziꞌë
qui le naqui queëꞌ Dios.

2
Le rusëdi rëꞌu ulidzruꞌ‑nëꞌDios

1 Qui lë ni naꞌ le nac blau ruchiziaꞌ icj naggac bunách nac ca ral‑laꞌ
ulidzruꞌ‑nëꞌ Dios len ca ral‑laꞌ gátaꞌyuruꞌ lahuëꞌ, len ca ral‑laꞌ gnabruꞌ lahuëꞌ
bi rquíniruꞌ, len ca ral‑laꞌ guiëruꞌ‑nëꞌ: Xclenuꞌ. Yuguꞌ lë ni ral‑laꞌ gunruꞌ uláz
quegac yúguꞌtë bunách. 2 Lëzcaꞌ cni ral‑laꞌ gunruꞌ uláz quegac nup taꞌná bëꞌ,
len quegac yúguꞌtë nup nacgac blau. Cni ral‑laꞌ gunruꞌ quië gac dxiꞌa queëruꞌ
len gac queëruꞌ yöl‑laꞌ rbözdxíꞌadauꞌ. Ral‑laꞌ gunruꞌ cni lu yöl‑laꞌ rejlëꞌqueëruꞌ
Dios len lu yöl‑laꞌ baꞌa ladxiꞌ queëruꞌ. 3 Lë ni nac dxiꞌa len le rdzag ladxëꞌë
Dios, Nu ruslá rëꞌu. 4Dioscz rëꞌnnëꞌ lulá yúguꞌtë bunách len rëꞌnnëꞌ lunbëꞌ le
nac gdutë li. 5TuzëꞌnaquëꞌDios, len tuzëꞌ bönniꞌ ruúnëꞌ dzagDios len bunách.
Nu ni nac Jesucristo, Nu böac bunách. 6 Lëczëꞌ budö́d cuinëꞌ lu yöl‑laꞌ gut, le
gdizxjnëꞌqui dul‑laꞌnabágaꞌgac yúguꞌtë bunách. Dios benëꞌ lnaꞌ lau queëꞌ catiꞌ
bdxin dza queëꞌ gutiëꞌ. 7 Ca nac lë ni, Dios buzóëꞌ nedaꞌ quië gunaꞌ lban qui,
len gacaꞌ gbaznasölëꞌë Cristo, quië usë́dgacdaꞌbunách gzaꞌa canac le réjlëꞌruꞌ
Cristo len ca nac le nac gdutë li. Blítedaꞌ len cutu caꞌ rziꞌ yëꞌa.

8 Naꞌa, rëꞌndaꞌ lulidzëꞌ Dios bönniꞌ, látaꞌyuëꞌ lahuëꞌ gátiꞌtëz, nacquëꞌ gdu
dxiꞌa, len culaꞌleynëꞌ lzaꞌquëꞌ, len culaꞌdíl‑l dídzaꞌquëꞌ. 9 Lëzcaꞌ cni, rëꞌndaꞌ
lácunu ngul le nac baꞌa. Le nac lach le ral‑laꞌ luluiꞌnu lahui nac yöl‑laꞌ nöxj
ladxiꞌ len le nac gdu ladxiꞌ, len clëg le tuꞌpaꞌznu icj laucnu len oro, len yuguꞌ
bga, len lariꞌ záquiꞌtsqui. 10 Yuguꞌ le dxiꞌa tunnu luluíꞌ lahui le naccnu ca naꞌ
run le tácunu le nac baꞌa. Cni ral‑laꞌ lunnu ngul núnbëꞌcnu Dios. 11 Ral‑laꞌ
laꞌcuaꞌnudxiz ngul catiꞌnu rusëdi lecnu len laꞌcuaꞌnunöxj. 12Cutu runnaꞌ latj
ngul lusë́dinu len culaꞌná béꞌinu bönniꞌ. Ral‑laꞌ laꞌcuaꞌnu dxiz ga nudubgac
bunách queëꞌ Cristo. 13 Cni ral‑laꞌ gac, le buzóëꞌ Dios ziꞌal Adán, atiꞌ gdöd naꞌ
buzóëꞌ‑nu Eva. 14Adán naꞌ, cutu gzxiꞌ yeꞌi lëꞌ tuꞌ xöhuiꞌ, san ngul queëꞌ, gzxiꞌ
yeꞌi lënu. Cni guc, gditsjnu zxba queëꞌ Dios, 15 san ulanu ngul ruzoanu‑biꞌ
biꞌidauꞌ chquiꞌgúntecznu ca rajlö́z le réjlëꞌruꞌDios lenyöl‑laꞌnadxíꞌi, len chquiꞌ
gacnu gdu dxiꞌa len gdu ladxiꞌ.

3
Ca ral‑laꞌ lacquëꞌ bönniꞌ tun chiꞌë bunách queëꞌ Cristo

1 Didzaꞌ gdu lë ni rna: “Chquiꞌ ruiꞌ ladxëꞌë bönniꞌ gaquëꞌ nu gun chiꞌi
bunách queëꞌ Cristo, dxin dxiꞌa rzë ladxëꞌë.” 2 Run bayúdx nu run chiꞌi

bunách queëꞌ Cristo gac bönniꞌ nutu nu gac bi gnë queëꞌ, len soa tuznu ngul
queëꞌ. Ral‑laꞌ gaquëꞌ ban ladxiꞌ, len gdu ladxiꞌ, len nöxj ladxiꞌ. Ral‑laꞌ guꞌë ga
laꞌcuꞌëbö ́chiꞌruꞌ taꞌdxinëꞌ lidxëꞌ, len gaquëꞌ caꞌbönniꞌnazáquiꞌtsquinëꞌusëdnëꞌ
bunách. 3 Cutu gaquëꞌ bönniꞌ riꞌjëꞌ, len clëg bönniꞌ sniaꞌ, len clëg bönniꞌ rzë
ládxiꞌzëꞌ siꞌë dumí, san ral‑laꞌ gaquëꞌ bönniꞌ dxiꞌi ladxiꞌ, len zxön ladxiꞌ. Cutu
gaquëꞌ bönniꞌ ruhuídiꞌnëꞌ. 4 Ral‑laꞌ gaquëꞌ caꞌ bönniꞌ rna béꞌinëꞌ dxiꞌa bunách
nacuáꞌ lidxëꞌ, nacuaꞌbiꞌ zxiꞌnëꞌ tunbiꞌ ca rna xtidzëꞌë lu yöl‑laꞌ run ba laꞌn
xuzcbiꞌ. 5 ¿Naruꞌ huactsa gun chiꞌë bunách queëꞌ Dios tu bönniꞌ chquiꞌ cutu
rac gna béꞌinëꞌ dxiꞌa bunáchnacuáꞌ lidxëꞌ? 6Cutu ral‑laꞌ gaquëꞌ bönniꞌ ziꞌa gzu
lahuëꞌ tëꞌë Cristo, cui töd bëꞌi gun ba zxön cuinëꞌ len cugác queëꞌ ca naꞌ guc
qui tuꞌ xöhuiꞌ, ben ba zxön cuini, atiꞌ Dios bchuguëꞌ qui. 7Lëzcaꞌ ral‑laꞌ gaquëꞌ
bönniꞌ taꞌná dxiꞌa queëꞌ nup cunababgac bunách queëꞌ Cristo, cui soa nu uzóa
lëꞌ tslaꞌl, cui gdzunëꞌ lu yal‑lj qui tuꞌ xöhuiꞌ.

Ca ral‑laꞌ lacquëꞌ bönniꞌ nadö ́d lu naꞌquëꞌ láclenëꞌ bunách queëꞌ Cristo
8 Lëzcaꞌ cni ral‑laꞌ lacquëꞌ bönniꞌ nadö ́d lu naꞌquëꞌ láclenëꞌ bunách queëꞌ

Cristo. Ral‑laꞌ lacquëꞌ bönniꞌ gdu ladxiꞌ, tunëꞌ ca taꞌnë ́ꞌ. Cutu lacquëꞌ bönniꞌ
tiꞌjëꞌ, len culacquëꞌ bönniꞌ taꞌzë́ ládxiꞌzëꞌ laꞌziꞌë dumí. 9 Ral‑laꞌ lacquëꞌ bönniꞌ
tun chiꞌë ca nac gdutë le réjlëꞌruꞌ Cristo, nac gdu dxiꞌa icj ládxiꞌdauꞌquëꞌ.
10 Yuguꞌ bönniꞌ ni ral‑laꞌ siꞌ bëꞌliꞌ lequëꞌ ziꞌal, atiꞌ niꞌr gataꞌ lu naꞌquëꞌ lacquëꞌ
bönniꞌ nadö́d lu naꞌquëꞌ láclenëꞌ bunách queëꞌ Cristo, chquiꞌ cuzóa nu gac bi
gnë quequëꞌ. 11 Lëzcaꞌ cni, ngul qui queëquëꞌ ral‑laꞌ laꞌcuaꞌnu gdu ládxiꞌcnu,
len culacnu unë́ qui lzëꞌi. Ral‑laꞌ lacnu zxön ladxiꞌ, len lacnu gdu ca nac
yúguꞌtë le tunnu. 12Yuguꞌ bönniꞌnadö́d lu naꞌquëꞌ láclenëꞌ bunách queëꞌ Cristo
ral‑laꞌ lacquëꞌ bönniꞌ zoa tuznu ngul qui queëquëꞌ. Lëzcaꞌ ral‑laꞌ laꞌná béꞌinëꞌ
dxiꞌa zxiꞌnquëꞌ len bunách ulídx qui queëquëꞌ. 13 Run bayúdx gac cni, le
taꞌdél‑liꞌnëꞌ latj ga lun ba laꞌn xtídzaꞌquëꞌ bunách, chquiꞌ tunëꞌ dxiꞌa dxin tunëꞌ
táclenëꞌbunáchqueëꞌCristo, atiꞌ lacrëꞌ rugu ladxiꞌ luꞌë didzaꞌ canac le réjlëꞌruꞌ
Jesucristo.

Le bgachiꞌ qui le rej ládxiꞌruꞌ‑nëꞌDios
14 Yuguꞌ didzaꞌ ni ruzujaꞌ quiuꞌ lu guich, zal‑laꞌ runaꞌ löz duyuteaꞌ liꞌ.

15 Chquiꞌ huadzeydaꞌ, ruzujaꞌ quiuꞌ didzaꞌ ni quië gnöznuꞌ nac ral‑laꞌ gunuꞌ
laugac bunách nacuáꞌ lidxëꞌ Dios, nup nacgac bunách queëꞌ Dios ban, len
nacquëꞌ tsutsu, taꞌguíxjöꞌë le nac gdutë li. Nacquëꞌ ca yuguꞌ yzxön len le
nunídaꞌgac zöꞌö, nacgac tsutsu, len taꞌzö́n yuꞌu. 16 Le nactë, zxöntër nac le
bgachiꞌ qui le rej ládxiꞌruꞌ‑nëꞌ Dios, ca naꞌ nayúj lu guich, rna:
Dios buluíꞌ lahuëꞌ, guquëꞌ bunách.
Guc bëꞌ naquëꞌ tsahuiꞌ le gzóalenëꞌ Lëꞌ Dios Böꞌ Laꞌy.
Gulaléꞌinëꞌ Lëꞌ gbaz laꞌy queëꞌ Dios.
Guc lban queëꞌ laugac bunách gzaꞌa.
Gulayejlëꞌ Lëꞌ bunách yödzlyú.
Dios buchisëꞌ Lëꞌ xtsaꞌ ga náctërëꞌ blau.

4
Nup luhuö́a ládxiꞌgac ca nac le réjlëꞌruꞌ Cristo

1 Yalj lulu rguíxjöꞌë Dios Böꞌ Laꞌy, rnëꞌ: “Dza tsajséytëgac, laꞌdáꞌbagaꞌ Cristo
laꞌgac bunách.” Luhuö ́a ládxiꞌquëꞌ ca nac le réjlëꞌruꞌ Cristo. Luzë ́ nagquëꞌ
xtídzaꞌgac bunách nacuaꞌlen lequëꞌ böꞌ rziꞌ yëꞌ, atiꞌ luzë ́ nagquëꞌ yuguꞌ zxba
quegac böꞌ xöhuiꞌ. 2 Luzë ́ nagquëꞌ xtídzaꞌgac bunách tuꞌluíꞌz tsahuiꞌ cuingac
len tuiꞌ didzaꞌ le cunácz, chnazíd ládxiꞌdauꞌgac, cui uxö ́s lequëꞌ. 3 Cni nac,
tuꞌzaguëꞌë xnözgac nup tëꞌni lutság naꞌgac, len taꞌná béꞌinëꞌ bunách cui lagu

le naguꞌë Dios quië uziꞌruꞌ xbey, lë naꞌ huac lagu nup taꞌyejlëꞌ Dios, nup naꞌ
chnúnbëꞌgac le nac gdutë li, len tëꞌ Dios: “Xclenuꞌ”, catiꞌ tahuëꞌ lei. 4 Dxiꞌa
nac yúguꞌtë le benëꞌ Dios, len cutu bi ral‑laꞌ uzoaruꞌ tslaꞌl chquiꞌ ráguruꞌ lei,
rëruꞌ‑nëꞌ Dios: Xclenuꞌ. 5 Rusëdi rëꞌu xtidzëꞌë Dios, Lëꞌ unëꞌ dxiꞌa yúguꞌtë le
ral‑laꞌ gáguruꞌ chquiꞌ ulidzruꞌ‑nëꞌ Dios gnábiruꞌ‑nëꞌ gun laꞌyëꞌ lë naꞌ gáguruꞌ.

Ca rurujëꞌ dxiꞌa huen dxin queëꞌ Jesucristo
6Chquiꞌusëdcnuꞌ böchiꞌ lzaꞌruꞌ yuguꞌ didzaꞌni, urujuꞌ dxiꞌa, gacuꞌhuen dxin

queëꞌ Jesucristo, len gac bëꞌ nazëduꞌ dxiꞌa ca nac didzaꞌ qui le réjlëꞌruꞌ Cristo
len ca nac zxba dxiꞌa run chiꞌu. 7Gruꞌn yuguꞌ didzaꞌ rdaz qui yödzlyú ca nac
didzaꞌ tuiꞌnu ndauꞌ gul. Bentecz le run ga gacuꞌ tsutsu quië gunuꞌ ca rëꞌnnëꞌ
Dios. 8Latiꞌz uziꞌu xbey gunuꞌ le gun ga gacr nal niꞌa naꞌu, san gdu uziꞌu xbey
gunuꞌ ca rëꞌnnëꞌ Dios. Catiꞌ runruꞌ cni, lë ni run ga runruꞌ löz soaruꞌ gbanruꞌ
yödzlyú ni, lencaꞌ soaruꞌ gbanruꞌ dza ziꞌa zaꞌc, töd uzaꞌruꞌ yödzlyú ni. 9Didzaꞌ
gdutë li lë ni, len le nac lsacaꞌ laꞌzíꞌ lu naꞌgac yúguꞌtë bunách. 10Qui lë ni naꞌ,
szxöni rusacaꞌ ziꞌ cuinruꞌ runruꞌdxin, le runruꞌ lözDiosban. Cristo gutiëꞌquië
uslë ́ꞌ yúguꞌtë bunách. Ruslë́ꞌ nup naꞌ taꞌyejlëꞌ Lëꞌ.

11Gna beꞌi len bsëdi bunách lun yuguꞌ lë ni. 12Nutu nu ral‑laꞌ uzóa liꞌ tslaꞌl
le nacuꞌ biꞌi raꞌbán, san ral‑laꞌ gunuꞌ le uluíꞌi nup taꞌyejlëꞌ Dios ral‑laꞌ lun ca
runuꞌ liꞌ. Cni uluiꞌinuꞌ lequëꞌ:
len didzaꞌ ruꞌu,
len le runuꞌ,
ca nadxiꞌinuꞌ lzaꞌu,
ca ruꞌu latj zóalenëꞌ liꞌ Dios Böꞌ Laꞌy,
ca runuꞌ ca rnauꞌ,
ca nacuꞌ gdu dxiꞌa.
13 Tsal zaꞌa gdxinaꞌ quiuꞌ, bëꞌtecz ladxuꞌu ulabuꞌ guich laꞌy laugac bunách
nacuáꞌ ga niꞌ zuꞌ. Bchiz icj nagquëꞌ lë ni, len bsëdi lequëꞌ. 14Cutu udöduꞌ caꞌz le
buzáꞌ ladxëꞌë quiuꞌ Dios, lë naꞌ bennëꞌ quiuꞌ ca naꞌ gulaná quiuꞌ nup niꞌ gluiꞌ
didzaꞌulázqueëꞌDios, catiꞌniꞌ gulaxóanaꞌquëꞌ liꞌ len gululidzëꞌDiosbönniꞌ gul
tun chiꞌë bunách queëꞌ Cristo.

15Bentecz yuguꞌ lë ni. Bëꞌtecz ladxuꞌu gunuꞌ cni, quië laꞌleꞌi yúguꞌtë bunách
ca naꞌ zeaj rdél‑liꞌnuꞌ le naqui queëꞌ Cristo. 16 Ben chiꞌi cuinuꞌ len ben chiꞌi
zxba rusë́diruꞌ. Bentecz yuguꞌ lë ni, atiꞌ chquiꞌ runuꞌ cni, uláuꞌ liꞌ len lulá caꞌ
nup laꞌyöni liꞌ.

5
Ca ral‑laꞌ gunbiꞌ Timoteo quegac bunách queëꞌ Cristo

1 Cutu uzeycnuꞌ‑nëꞌ ba nadx bönniꞌ gul, san bchiz icj nagquëꞌ didzaꞌ, tsca
nacquëꞌ xuzczuꞌ. Bchiz icj nagcbiꞌ biꞌi bönniꞌ raꞌbán didzaꞌ, tsca naccbiꞌ biꞌi
bö ́chiꞌczuꞌ. 2 Bchiz icj nagcnu ndauꞌ gul didzaꞌ, tsca naccnu xnaꞌczuꞌ. Bchiz
icj nagcbiꞌ biꞌi ngul raꞌbán didzaꞌ, tsca naccbiꞌ biꞌi zanczuꞌ, ca naꞌ rajlö́z le nac
gdu dxiꞌa.

3Ben ba laꞌn yuguꞌ ngul uzë ́b, naccnu gdu uzë ́b. 4Chquiꞌ zoanu ngul uzë ́b
nacuaꞌbiꞌ biꞌi queënu o zxiꞌn xsoanu, ral‑laꞌ laꞌzëdbiꞌ lunbiꞌ ca rëꞌnnëꞌ Dios,
láclenbiꞌ ziꞌal bunách nacuáꞌ lidxcbiꞌ, len lubiꞌibiꞌ quequëꞌ xuz xnaꞌcbiꞌ. Lë
ni nac dxiꞌa len le rdzag ladxëꞌë Dios. 5Naꞌa, ngul naꞌ nacnu gdu uzë ́b, len
nagaꞌnnu tuznu, runnu löz Dios atiꞌ rël len të dza rnábtecznu lahuëꞌ Dios len
rulidznuLëꞌniꞌaquegacbunáchqueëꞌ, 6sanngul uzë ́bnaꞌ runnu canac le rzë
ládxiꞌnu nacnu ca ngul chnatnu catiꞌ ni zoanu nabannu. 7Lëzcaꞌ cni, gna beꞌi
bunách nacuáꞌ ga niꞌ zuꞌ, quië lun ca rajlö́z yuguꞌ lë ni, quië lac bunách nutu
nu gac bi gnë quegac. 8Chquiꞌ zoa nu bönniꞌ curugahuëꞌ yuguꞌ diꞌa dza queëꞌ,

len le nacr blau, chquiꞌ curugahuëꞌ bunách nacuáꞌ lidxëꞌ, chgdáꞌbaguëꞌë le
réjlëꞌruꞌ Cristo bönniꞌ naꞌ len nacrëꞌ xöhuiꞌ ca nu curejlëꞌ Dios.

9 Huac gbabnu nup gáclenliꞌ tuznu ngul uzë ́b naꞌ chyuꞌurnu ca tsonnlalj
iz, len chquiꞌ cutu bucaꞌnnu‑nëꞌ bönniꞌ queënu quië sóalennu‑nëꞌ yetúëꞌ
bönniꞌ. 10 Run bayúdx soa nu gun lnaꞌ lau queënu ca nacgac le dxiꞌa
runnu. Gáclenliꞌ‑nu chquiꞌ buscul‑lnu‑biꞌ yuguꞌ biꞌidauꞌ, len chquiꞌ ruiꞌnu ga
laꞌcuáꞌ bö́chiꞌruꞌ zaꞌquëꞌ yödz yubl taꞌdxinëꞌ lidxnu, len chquiꞌ ruiꞌnu le liꞌj
lagu bunách queëꞌ Dios, len chquiꞌ ráclennu nup taꞌzacaꞌ taꞌguíꞌi, len chquiꞌ
rúntecznu yúguꞌtë le nac dxiꞌa.

11 Yuguꞌ ngul uzë ́b cutu yuiꞌicnu tsonnlalj iz, cutu gbabcnu nup gáclenliꞌ,
le lunnu ca taꞌzë́z ládxiꞌcnu, laꞌdáꞌbagaꞌnu Cristo, len lë́ꞌninu lutság naꞌcnu
leyúbl. 12 Cni gac, laꞌbágaꞌnu dul‑laꞌ le tuꞌzoanu tslaꞌl le gulayéjlëꞌnu Cristo
ziꞌal. 13 Lëzcaꞌ lacnu ngul zxhuëd len ngul taꞌdáz caꞌ, len clëgz lacnu zxhuëd,
san lëzcaꞌ lacnungul unë ́qui lzëꞌi len tsjítsaꞌcnu ga yubl, len laꞌnanu le cunácz.
14Qui lë ni naꞌ, rëꞌndaꞌ lutság naꞌcnu leyúbl ngul uzë́b ni yuꞌucnu iz cuidiꞌ, len
luscul‑lnu‑biꞌ yuguꞌ biꞌidauꞌ, len laꞌná béꞌinu biꞌi nacuaꞌbiꞌ yuꞌu qui queëcnu,
cui luiꞌnu latj bi gnë queëruꞌ nu rdáꞌbagaꞌ rëꞌu, rëꞌu naꞌ réjlëꞌruꞌ Cristo. 15Cni
ral‑laꞌ gac, le chgulubígaꞌnu laꞌcnu, atiꞌ tunnu ca rëꞌni Satanás tuꞌ xöhuiꞌ.

16Chquiꞌ nútiꞌtëz bönniꞌ o ngul nu rejlëꞌ Cristo, nacuaꞌnu ngul uzë́b lidxgac
nup naꞌ, ral‑laꞌ laclen lecnu, cui lusacaꞌ ziꞌ bunách queëꞌ Cristo. Cni gac,
bunách queëꞌ Cristo naꞌ gac laclen ngul naccnu gdu uzë́b.

17Benr ba laꞌn bönniꞌ gul tun chiꞌë bunách queëꞌ Cristo, bönniꞌ naꞌ taꞌná bëꞌë
dxiꞌa, len bentër caꞌ ba laꞌn bönniꞌ gul naꞌ tunëꞌ dxin, tunëꞌ lban len tuꞌsëdnëꞌ
bunách. 18Nayúj lu guich laꞌy le rna: “Cutu cuꞌu du rúꞌabaꞌ bëdx naꞌ rulibbaꞌ
zxoaꞌ xtil.” Rna caꞌ: “Naquëꞌ lsacaꞌ siꞌë lazxjëꞌ bönniꞌ huen dxin.”

19 Cutu siꞌ lu naꞌu didzaꞌ ruiꞌ nu ruquí bönniꞌ gul run chiꞌë bunách queëꞌ
Cristo, chquiꞌ cutu nacuáꞌ chop tsonn nup tun lnaꞌ lau qui le benëꞌ. 20Nup
tuntecz dul‑laꞌ, bsidx lequëꞌ laugac yúguꞌtë bunách queëꞌ Cristo quië ladxi
Dios yezicaꞌ bunách niꞌ. 21 Niꞌa queëꞌ Xanruꞌ Dios len niꞌa queëꞌ Xanruꞌ
Jesucristo, len niꞌa quequëꞌ gbaz laꞌy rö queëꞌ, rna béꞌidaꞌ liꞌ gunuꞌ ca taꞌná
didzaꞌ ni. Tuz ca ral‑laꞌ cuequi xbeynuꞌ yúguꞌtë bunách, cugunuꞌ ba laꞌn tuzëꞌ
bönniꞌ. 22 Nutu nu bönniꞌ gxoatë naꞌu, cugunuꞌ ga gaquëꞌ huen dxin queëꞌ
Cristo, cui gbaguꞌu le runëꞌ chquiꞌ gunëꞌ dul‑laꞌ bönniꞌ naꞌ.

23 Cutur guiꞌjuꞌ nisz. Le réꞌitecznuꞌ ral‑laꞌ guiꞌjuꞌ látiꞌdauꞌ xisi uva quië soa
dxiꞌa lëꞌu.

24 Yuguꞌ dul‑laꞌ quegac laꞌgac bunách laꞌláꞌ lahui ziꞌal catiꞌ ziꞌa laꞌdxinëꞌ
ga cuequi xbeynëꞌ lequëꞌ Dios, atiꞌ töd niꞌ laꞌláꞌ lahui dul‑laꞌ quegac yezicaꞌ
bunách. 25 Lëzcaꞌ cni, laꞌláꞌ lahui dxin dxiꞌa nungac bunách, atiꞌ chquiꞌ
cunalaꞌgac lahui, nutu nu gac ucachiꞌ tsaz dxin naꞌ nunquëꞌ.

6
1 Ral‑laꞌ luntsquëꞌ ba laꞌn xanquëꞌ yúguꞌtë bönniꞌ nadáꞌugac, cui gac nu

gnë ziꞌ qui lëꞌ Dios len qui zxba queëꞌ. 2 Nup niꞌ nacuꞌë xangac taꞌyejlëꞌë
Cristo, cutu ral‑laꞌ lucáꞌn caꞌz lequëꞌ le nacquëꞌ bö ́chiꞌquëꞌ. Ral‑laꞌ lunrëꞌ dxiꞌa
xchinquëꞌ le taꞌyejlëꞌë Cristo bönniꞌniꞌ tuꞌziꞌë xbey dxin dxiꞌanaꞌ, le nadxiꞌinëꞌ
lequëꞌ Lëczëꞌ. Ca nac lë ni, bsëdi bunách nacuáꞌ niꞌ, len bchiz icj nagquëꞌ.

Le rej ládxiꞌruꞌ‑nëꞌDios le ruziꞌruꞌ xbey
3 Chquiꞌ zoa nu bönniꞌ rusëdnëꞌ zxba yubl, len cutu rusëdnëꞌ yuguꞌ didzaꞌ

dxiꞌa queëꞌ Xanruꞌ Jesucristo, ca nac zxba naꞌ rusëdi rëꞌu ca ral‑laꞌ gunruꞌ ca
rëꞌnnëꞌ Dios, 4 bönniꞌ ni run ba zxön cuinëꞌ len cutu bi nöznëꞌ. Didzaꞌ cunác
dxiꞌa rzë ladxëꞌë ca nacgac didzaꞌ baníg len didzaꞌ bizxj, le tun ga tuꞌzxeꞌi

lzaꞌgac len taꞌdil‑len lzaꞌgac didzaꞌ bunách. Lëzcaꞌ tun didzaꞌ cni ga taꞌnë́ ziꞌ
qui lzaꞌgac bunách, len taꞌzáꞌ ládxiꞌgac qui lzaꞌgac le cunác. 5 Lëzcaꞌ cni tun
ga taꞌdil‑ltecz didzaꞌ bunách cutaꞌyejniꞌi, nup cutaꞌzíꞌ lu naꞌgac le nac gdutë
li. Táquinëꞌ huac laꞌziꞌë dumí zian chquiꞌ lunëꞌ tsazxö́n nup taꞌyíj ládxiꞌgac
Dios. Bcuit ga nacuáꞌ bunách cni. 6 Zxön nac le ruziꞌruꞌ xbey catiꞌ len yöl‑laꞌ
rböz zxön ladxiꞌ rej ládxiꞌruꞌ‑nëꞌ Dios. 7Cutu bi nuaꞌruꞌ catiꞌ bdxinruꞌ yödzlyú,
len lëzcaꞌ cni, cutu bi uaꞌruꞌ catiꞌ uzaꞌruꞌ yödzlyú ni. 8Qui lë ni naꞌ, chquiꞌ dë
queëruꞌ le gáguruꞌ len le gácuruꞌ, ral‑laꞌ udzíjiruꞌ. 9Bönniꞌ tëꞌnnëꞌ gataꞌ quequëꞌ
yöl‑laꞌ tsahuiꞌ, gac quequëꞌ le siꞌ bëꞌ lequëꞌ le xöhuiꞌ, atiꞌ laꞌyuꞌë lu yal‑lj qui tuꞌ
xöhuiꞌ, atiꞌ lu yöl‑laꞌ cunözi quequëꞌ zian le laꞌzë ́ ládxiꞌquëꞌ, le lun ditj lequëꞌ.
Yuguꞌ lë ni lusnít lequëꞌ len lun ga laꞌnitiëꞌ tsaz. 10 Le taꞌzë́ ládxiꞌgac dumí
bunách, run ga tun yúguꞌtë le cunác. Laꞌquëꞌ bönniꞌ, le taꞌzë́ ládxiꞌquëꞌ lei,
gulucaꞌnëꞌ le gulayejlëꞌë Cristo, len chrac quequëꞌ zian le tuꞌsacaꞌ ziꞌ lequëꞌ.

Nu run dxin queëꞌ Cristo nac ca bönniꞌ rijëꞌ gdil‑l
11Naꞌa, bönniꞌ queëꞌ Dios, bcuit ga rac le cni. Bëꞌtecz ladxuꞌu gunuꞌ le nac

tsahuiꞌ len le rëꞌnnëꞌ Dios. Gyéjlëꞌteczëꞌ Cristo, len bdxiꞌi yuguꞌ lzaꞌu. Bëꞌ
ladxuꞌu gacuꞌ zxön ladxiꞌ len nöxj ladxiꞌ. 12 Ca runëꞌ bönniꞌ gdu ladxëꞌë rijëꞌ
gdil‑l, ben dxin qui le réjlëꞌruꞌ Cristo, len beni quiuꞌ yöl‑laꞌ naꞌbán gdu. Quië
gac cni bulidzëꞌ liꞌ Dios. Dxiꞌa guc le gnauꞌ yalj lulu ca réjlëꞌu Cristo, lë naꞌ
gnauꞌ laugac ziannup tun lnaꞌ lauqui didzaꞌbëꞌu. 13-14NiꞌaqueëꞌXanruꞌDios,
Nunaꞌnabánigacyúguꞌtë lenacuáꞌ, lencaꞌniꞌaqueëꞌ Jesucristo,Nuben lnaꞌ lau
qui le nac dxiꞌa le gnëꞌ yalj lulu lahuëꞌ Poncio Pilato, rna béꞌidaꞌ liꞌ gun chiꞌu
yuguꞌ lë naꞌ gna béꞌinëꞌ rëꞌu Cristo. Ral‑laꞌ gacuꞌ gdu dxiꞌa len cutu bi gunuꞌ
le güiꞌ latj nu bi gnë quiuꞌ, ga gdxintë dza niꞌ uluíꞌ lahuëꞌ Xanruꞌ Jesucristo.
15Catiꞌ gdxin dza naꞌ huödëꞌ Jesús,Dios uluꞌë lahui Lëꞌ. Dios naquëꞌ laꞌy. Tuzëꞌ
Lëꞌ dë lu nëꞌë yöl‑laꞌ uná bëꞌ, len rna béꞌinëꞌ yúguꞌtë nup taꞌná bëꞌ, len naquëꞌ
caꞌ Xangac yúguꞌtë nup nacgac xan. 16 Tuzëꞌ Lëꞌ zóateczëꞌ, atiꞌ zoëꞌ lu yeníꞌ ga
cutu gac nu gdxin racz qui. Gatga nu bleꞌi Lëꞌ len cutu gac nu gleꞌi Lëꞌ. Queëꞌ
Lëꞌ gactecz le run Lëꞌ ba laꞌn len yöl‑laꞌ uná bëꞌ. Caꞌ gac.

17 Gna beꞌi bönniꞌ dë quequëꞌ yöl‑laꞌ tsahuiꞌ dza ni zoaruꞌ naꞌa, cui lun ba
zxön cuinquëꞌ, len cui luzxöni ládxiꞌquëꞌ yöl‑laꞌ tsahuiꞌ naꞌ cunác löz. Ral‑laꞌ
lunëꞌ löz Dios ban, Nu runntsca queëruꞌ yúguꞌtë le ruziꞌruꞌ xbey. 18 Gna
beꞌi lequëꞌ lunëꞌ le nac dxiꞌa, quië laꞌyantsca dxin dxiꞌa tunëꞌ, lë naꞌ nac tu
yöl‑laꞌ tsahuiꞌ gdu. Ral‑laꞌ bi lunödzjëꞌ quegac bunách yechiꞌ, len luiꞌ ládxiꞌquëꞌ
leygac. 19 Chquiꞌ lunëꞌ cni, lutubëꞌ yöl‑laꞌ tsahuiꞌ naꞌ nac gdu, le luziꞌë xbey
dza ziꞌa zaꞌ, len laꞌdél‑liꞌnëꞌ yöl‑laꞌ naꞌbán gdu.

Le gluꞌë Pablo lu naꞌbiꞌ biꞌi Timoteo
20Bö ́chaꞌadauꞌ Timoteo, ben chiꞌi le nadö ́d lu naꞌu, len bcuit ga nacuáꞌ nup

tuiꞌdidzaꞌ caꞌz lenyuguꞌdidzaꞌ cuzacaꞌ, lenyuguꞌdidzaꞌbizxj, yuguꞌdidzaꞌnaꞌ
tuiꞌ nup taꞌnáz tac szxöni, atiꞌ nazíꞌ yéꞌigac ca nac lë naꞌ tun. 21Laꞌgac bunách
gulazíꞌ lu naꞌgac yuguꞌ didzaꞌ cni, atiꞌ gulachixi gulanigui ca nac le réjlëꞌruꞌ
Cristo.
Rnabaꞌ lahuëꞌ Dios uzáꞌ ladxëꞌë quiuꞌ le nacgac dxiꞌa queëꞌ. Caꞌ gac.

DIDZAꞌ BURÓP BSÖLËꞌË PABLOQUEËBIꞌ BIꞌI
TIMOTEO

Pablo rugapëꞌDios biꞌi Timoteo
1 Nedaꞌ, Pablo, nacaꞌ gbaz nasölëꞌë Cristo. Cni nacaꞌ le rëꞌnnëꞌ gacaꞌ cni

Dios, quië cni utság le gzxiꞌ lu nëꞌë, gunnëꞌ queëruꞌ yöl‑laꞌ naꞌbán gdu, le ruzáꞌ
ladxëꞌë queëruꞌ Jesucristo. 2 Rugapaꞌ Dios liꞌ, bö ́chaꞌadauꞌ Timoteo, nacuꞌ ca
zxiꞌnczaꞌ le réjlëꞌruꞌ Cristo, atiꞌ nadxiꞌidaꞌ liꞌ. Rnabaꞌ lahuëꞌ XuzruꞌDios lencaꞌ
lahuëꞌ Xanruꞌ Jesucristo, uzáꞌ ladxëꞌë quiuꞌ len huechiꞌ ladxëꞌë liꞌ, len gunëꞌ
ga soa dxi icj ládxiꞌdaꞌu.

Timoteo ral‑laꞌ gunbiꞌ lnaꞌ lau queëꞌ Jesucristo
3Xclenuꞌ, rëpaꞌ‑nëꞌ Dios ca nac quiuꞌ catiꞌ rulidzaꞌ‑nëꞌ Dios. Cutu rzoa dxiaꞌ

rnabaꞌniꞌaquiuꞌ rël len të dza lahuëꞌDios, Nunaꞌ runaꞌxchinëꞌ gdu ladxaꞌa ca
naꞌglunëꞌxuzxtauꞌhuaꞌ. 4Catiꞌ rajneydaꞌ canaꞌgrödxuꞌ, rzë ladxaꞌauléꞌidaꞌ liꞌ,
quië gac udzijdaꞌ gdu ladxaꞌa. 5Rëpaꞌ‑nëꞌ Dios: Xclenuꞌ, le bdxin quiaꞌ le run
ga rajneydaꞌ ca réjlëꞌu Cristo gdu ladxuꞌu. Lëzcaꞌ cni, ziꞌal ca liꞌ gulayéjlëꞌnu
Lëꞌ xnaꞌu gul Loida len xnaꞌu Eunice, atiꞌ runaꞌ löz, lëzcaꞌ cni réjlëꞌu Lëꞌ naꞌa.

6Le nac cni, rusáꞌa ladxuꞌu uspanuꞌ le bennëꞌ quiuꞌDios, lë naꞌ bdxin quiuꞌ
catiꞌ niꞌ bxoa naꞌa liꞌ len bulidzaꞌ‑nëꞌ Dios. 7 Böꞌ bennëꞌ queëruꞌ Dios cutu
nac böꞌ gun ga gádxiruꞌ, san bennëꞌ queëruꞌ Böꞌ run ga naqui queëruꞌ yöl‑laꞌ
huac len run ga nadxiꞌiruꞌ lzaꞌruꞌ len run caꞌ ga rna beꞌi cuinruꞌ. 8Qui lë ni
naꞌ, cutu utuiꞌnuꞌ gunuꞌ lnaꞌ lau queëꞌ Xanruꞌ, len cutu utuiꞌnuꞌ ca rac quiaꞌ
nedaꞌ ni, nadzunaꞌ lidx guia le runaꞌ xchinëꞌ, san ben tsazxö́n nup taꞌzacaꞌ
taꞌguíꞌi le tun lban qui didzaꞌ dxiꞌa. Dios gunnëꞌ quiuꞌ yöl‑laꞌ huac gunuꞌ cni.
9Dioscz buslë́ꞌ rëꞌu len bulidzëꞌ rëꞌu quië gacruꞌ gdu dxiꞌa. Cutu bulidzëꞌ rëꞌu
le zoa le dxiꞌa benruꞌ san bulidzëꞌ rëꞌu le guꞌncznëꞌ Lëꞌ, len le ruzáꞌ ladxëꞌë
cni queëruꞌ. Dza niꞌtë buzóëꞌ cni queëruꞌ zíꞌatël ca gutaꞌ yödzlyú ni, le náquiruꞌ
queëꞌ Jesucristo. 10Naꞌa, chbuluíꞌ lahui le ruzáꞌ ladxëꞌë queëruꞌDios, le buluíꞌ
lahuëꞌ Jesucristo Nu ruslá rëꞌu. Bugǘëꞌ yöl‑laꞌ gut len buluꞌë lahui yöl‑laꞌ
naꞌbán gdu naꞌ, le cutu caꞌ nit. Cni nac ca rna didzaꞌ dxiꞌa.

11 Cristo buzóëꞌ nedaꞌ quië gunaꞌ lban qui didzaꞌ dxiꞌa naꞌ, len quië gacaꞌ
gbaz queëꞌ quië usë ́dgacdaꞌ bunách gzaꞌa. 12 Qui lë ni naꞌ rzacaꞌ rguiꞌa caꞌ
yuguꞌ le rac quiaꞌ ni, san cutu rutuiꞌdaꞌ, le núnbëꞌa Nu naꞌ réjlëꞌa. Runaꞌ löz
Lëꞌ, napëꞌ yöl‑laꞌ huac gun chiꞌë le budödaꞌ lu nëꞌë ga gdxintë dza niꞌ huödëꞌ.

13 Didzaꞌ dxiꞌa naꞌ byönnuꞌ benaꞌ lban qui ral‑laꞌ gac quiuꞌ tu le ruluíꞌ ca
ral‑laꞌ usëdnuꞌ bunách ca réjlëꞌruꞌ Jesucristo len ca nadxiꞌiruꞌ Lëꞌ. 14Ben chiꞌi
le nac dxiꞌa naꞌ nadö́d lu naꞌu, gunuꞌ cni len yöl‑laꞌ huac queëꞌ Dios Böꞌ Laꞌy,
Nu zoalen rëꞌu.

15 Chnözcznuꞌ ca naꞌ gulubíj ládxiꞌquëꞌ nedaꞌ yúguꞌtë bönniꞌ taꞌyejlëꞌë Cristo
nacuꞌë luyú Asia. Nútsaꞌquëꞌ ladjquëꞌ Figelo len Hermógenes. 16-17 Rnabaꞌ
lahuëꞌ Xanruꞌ Dios huechiꞌ ladxëꞌë bunách nacuáꞌ lidxëꞌ Onesíforo, le butipëꞌ
ladxaꞌa zian lzu bönniꞌ ni. Catiꞌ bdxinëꞌ Roma, gdu ladxëꞌë buguiljëꞌ nedaꞌ,
atiꞌ budzölnëꞌ nedaꞌ. Cutu butuiꞌnëꞌ niꞌa quiaꞌ nedaꞌ le nadzunaꞌ lidx guia ni,
nágaꞌa du guia. 18 Rnabaꞌ lahuëꞌ Xanruꞌ huechiꞌ ladxëꞌë lëꞌ dza niꞌ gdxinëꞌ
lahuëꞌ Dios. Chnözcznuꞌ ca naꞌ gúclenëꞌ rëꞌu bönniꞌ ni, catiꞌ niꞌ gzoaruꞌ Éfeso.

2
Ral‑laꞌ gacbiꞌ Timoteo ca bönniꞌ gdu ladxëꞌë rijëꞌ gdil‑l

1 Naꞌa, zxíꞌnaꞌdauꞌ, btip ladxuꞌu ca nac le ruzáꞌ ladxëꞌë quiuꞌ Jesucristo.
2Didzaꞌbyönnuꞌbëꞌa laugacziannup tun lnaꞌ lauqui, didzaꞌnibdöd lunaꞌquëꞌ
bönniꞌ tunëꞌ ca taꞌnë ́ꞌ, bönniꞌ gac lusëdnëꞌ caꞌ yelaꞌgac bunách.

3 Ral‑laꞌ guaꞌ glenuꞌ le lusacaꞌ liꞌ ziꞌ ca naꞌ ruaꞌ rlen nu nac bönniꞌ queëꞌ
Jesucristo gdu ladxëꞌë rijëꞌ gdil‑l. 4Nu bönniꞌ rijëꞌ gdil‑l, cutu caꞌ gútsëꞌë yuguꞌ
le tun bunách yödzlyú ni, quië gdzag ladxëꞌë lëꞌ bönniꞌ naꞌ nuzóëꞌ lëꞌ gaquëꞌ
bönniꞌ queëꞌ rijëꞌ gdil‑l. 5 Lëzcaꞌ cni, nu nutsaꞌ lu huitj, cutu bi gdel‑liꞌ chquiꞌ
cutu run ca ral‑laꞌ gun. 6Bönniꞌ guz guꞌn runëꞌ dxin, ziꞌal lëꞌ uziꞌë xbey lë naꞌ
razëꞌ. 7Busáꞌ ladxuꞌu lë ni rëpaꞌ liꞌ, atiꞌ Xanruꞌcz gunëꞌ ga tséjniꞌnuꞌ yúguꞌtë.

8 Yajnéy ca guc queëꞌ Jesucristo. Guljëꞌ, guquëꞌ zxiꞌn xsoëꞌ David, len gdöd
gutiëꞌ, bubanëꞌ lu yöl‑laꞌ gut. Cni rna didzaꞌ dxiꞌa runaꞌ lban qui. 9 Le runaꞌ
lban qui didzaꞌ dxiꞌa, rzacaꞌ rguiꞌa le rac quiaꞌ, ga rdxintë nágaꞌa lidx guia ni,
ca rac queëꞌ bönniꞌ huiaꞌdöꞌ, san cutu caꞌ nágaꞌtë xtidzëꞌë Dios. 10 Qui lë ni
naꞌ ruaꞌ rlenaꞌ yúguꞌtë lë ni le nadxiꞌidaꞌ nup gröëꞌ Dios, quië lulë ́ꞌ caꞌ lequëꞌ.
Jesucristocz runëꞌ ga lulá bunách naꞌ quië laꞌcuáꞌ lu yeníꞌ gdu queëꞌ. 11Catëz
nac lë ni rna:
Chquiꞌ nátlenruꞌ Lëꞌ,
Sóalenruꞌ‑nëꞌ caꞌ gbanruꞌ.
12Chquiꞌ guaꞌ glenruꞌ le sacaꞌ quiꞌruꞌ,
Gna bë́ꞌlenruꞌ caꞌ Lëꞌ.
Chquiꞌ rdáꞌbagaꞌruꞌ Lëꞌ,
Lëꞌ táꞌbaguëꞌë caꞌ rëꞌu.
13Zal‑laꞌ cutu runruꞌ ca rnaruꞌ,
Lëꞌ rúnteczëꞌ ca rnëꞌ.
Lëꞌ cutu gac táꞌbaguëꞌë le naquëꞌ.

Bönniꞌ huen dxin queëꞌ Cristo rurujëꞌ dxiꞌa
14Bsaꞌ ládxiꞌgac nup nacuáꞌ ga niꞌ zuꞌ ca nac lë ni, atiꞌ niꞌa queëꞌ XanruꞌDios

gnabeꞌi lequëꞌ cui laꞌdíl‑l didzëꞌë canacgacdidzaꞌ cuzácaꞌgac. Yuguꞌdidzaꞌ cni
tunga laꞌnítnup taꞌyöni leygac. 15Bëꞌtecz ladxuꞌuurujuꞌdxiꞌa lahuëꞌDiosquië
gacuꞌ ca bönniꞌ huen dxin cutu rutuiꞌnëꞌ ca nac dxin nunëꞌ. Dxíꞌadauꞌ ral‑laꞌ
ugunuꞌdxindidzaꞌ gdutë li. 16Naꞌa, bcuit ganacuáꞌnup tuiꞌdidzaꞌ cuzacaꞌ len
didzaꞌ caꞌz, le tun didzaꞌ cni ga lunrëꞌ le curëꞌnnëꞌDios. 17Laꞌzë́ didzaꞌ tuꞌë ca
rzxön huëꞌ nudzuꞌ le rduduꞌ rla. Nútsaꞌquëꞌ ladj nup tuiꞌ didzaꞌ cni Himeneo
len Fileto. 18 Gropëꞌ ni gulachixi gulanignëꞌ ca nac le nac gdutë li, le taꞌnë́ꞌ
chgdöd dza ral‑laꞌ lubán nup chnatgac, len gulabequëꞌ bröli laꞌgac bunách ga
rdxintë cutur taꞌyejlëꞌ Cristo. 19Le benëꞌ tsutsu Dios zoatecz, len dë tu le rac
bëꞌ, le rna: “Nunbëꞌë Dios nup náquigac queëꞌ.” Rna caꞌ: “Gul‑cuít ga dë le
cunác, yúguꞌtëliꞌ lbiꞌiliꞌ náquiliꞌ queëꞌ Cristo.”

20Tu lu yuꞌu zxön yuꞌugac le náquini, clëgz oro len plata, san lëzcaꞌ le náquini
yag len yu. Laꞌgac tuꞌgún leygac dxin bunách ga lnaꞌ, atiꞌ yelaꞌgac tuꞌgún
leygac dxin bunách ga cunác lnaꞌ. 21 Quië gacruꞌ ca nac lë naꞌ tuꞌgún dxin
bunách ga lnaꞌ, len quië gac gunruꞌ le nac dxiꞌa len gacruꞌ lsacaꞌ ugunëꞌ rëꞌu
dxin Xanruꞌ, ral‑laꞌ gcuitruꞌ ga rac le cunác. Chquiꞌ gunruꞌ cni, gacruꞌ lsacaꞌ
gunruꞌ yúguꞌtë dxin dxiꞌa.

22Gruꞌn le tun ga nu së ladxiꞌ le cunác ca rac quequëꞌ bönniꞌ raꞌbandauꞌ. Bëꞌ
ladxuꞌu gacuꞌ tsahuiꞌ. Ben le run ga réjlëꞌu Cristo len le run ga nadxiꞌicnuꞌ
lzaꞌu, len le run ga rbözuꞌ dxíꞌadauꞌ. Ca nacgac lë ni, ben tsazxö́n nup tuꞌlídz
Xanruꞌ, nac gdu dxiꞌa icj ládxiꞌdauꞌgac. 23 Naꞌa, gruꞌn yuguꞌ didzaꞌ caꞌz len
didzaꞌ cuzacaꞌ, le nözcznuꞌ tun ga taꞌdíl‑l didzaꞌ bunách. 24 Bönniꞌ huen dxin
queëꞌ Xanruꞌ cutu ral‑laꞌ tíl‑lenëꞌ bunách didzaꞌ, san ral‑laꞌ gaquëꞌ nöxj ladxiꞌ
laugac yúguꞌtë bunách. Ral‑laꞌ gac usëdnëꞌ bunách, len gaquëꞌ caꞌ zxön ladxiꞌ.

25 Lu yöl‑laꞌ nöxj ladxiꞌ ral‑laꞌ uzéjniꞌnëꞌ nup taꞌdáꞌbagaꞌ le runëꞌ lban qui.
Chquiꞌ gunëꞌ cni, nazx caꞌ guꞌë lequëꞌ latj Dios lubíꞌi ládxiꞌquëꞌ quië lunbëꞌë le
nac gdutë li. 26Cni lulë ́ꞌ lu yal‑lj qui tuꞌ xöhuiꞌ ga nadzunquëꞌ, atiꞌ luhuöaquëꞌ
tsahuiꞌ quië lunëꞌ ca rëꞌnnëꞌ Dios.

3
Ca lac bunách dza tsajséytëgac

1Lëzcaꞌ ral‑laꞌ gnöznuꞌ lë ni: Dza tsajséytëgac lac dza laꞌzacaꞌ laꞌguíꞌi bunách.
2Yuguꞌ dza niꞌ laꞌcuꞌë bönniꞌ lacquëꞌ cni:
Laꞌdxíꞌi laꞌ cuíngaczëꞌ len luhuídiꞌnëꞌ.
Lun ba zxön cuinquëꞌ len luluíꞌ cuinquëꞌ blau.
Laꞌnë́ ziꞌë qui le nac laꞌy.
Laꞌdáꞌbaguëꞌë xuz xnaꞌquëꞌ.
Lacquëꞌ curdzág ladxiꞌ.
Cutu lunëꞌ ca rëꞌnnëꞌ Dios.
3Cutu laꞌdxiꞌinëꞌ ca ral‑laꞌ lunëꞌ.
Lacquëꞌ zidzj ladxiꞌ.
Laꞌnë́ꞌ qui lzaꞌquëꞌ.
Cutu laꞌná beꞌi cuinquëꞌ.
Lacquëꞌ bönniꞌ dzaꞌa.
Cutu laꞌléꞌinëꞌ dxiꞌa le nac dxiꞌa.
4Lacquëꞌ udö́d lzëꞌi len cutu laꞌdzaguëꞌ dxiꞌa.
Luluíꞌ cuinquëꞌ ca bönniꞌ nayë́psëtërquëꞌ.
Laꞌdxiꞌinëꞌ le laꞌdzágz ládxiꞌquëꞌ len clëg Dios.
5Luluíꞌ cuinquëꞌ ca bönniꞌ núnbëꞌquëꞌ Dios, san laꞌdáꞌbaguëꞌë le ruzáꞌ ladxëꞌë
queëruꞌ Dios. Bcuit ga nacuáꞌ bunách cni. 6Lëzcaꞌ cni, lu yöl‑laꞌ banís quequëꞌ
laꞌyaziëꞌ gap nac lu yuꞌu len laꞌzíꞌ yéꞌinëꞌ yuguꞌ ngul cunözi quië laꞌzíꞌ lu
naꞌcnu le luꞌsëdnëꞌ. Laꞌbágaꞌnu dul‑laꞌ zian ngul naꞌ, len luiꞌ ládxiꞌcnu yuguꞌ
le laꞌzë́z ládxiꞌcnu le cuzacaꞌ. 7 Laꞌyö ́nitecznu ngul ni didzaꞌ lun lban qui
bunách, san cutu caꞌ laꞌdél‑liꞌnu laꞌyéjniꞌnu le nac gdutë li. 8 Ca naꞌ glaquëꞌ
Janes len Jambres, bönniꞌ niꞌ guladáꞌbaguëꞌë Moisés, lëzcaꞌ cni lacquëꞌ bönniꞌ
ni, laꞌdáꞌbaguëꞌë le nac gdutë li. Lacquëꞌ chul nit len laꞌchíxinëꞌ ca nac le
réjlëꞌruꞌ Cristo. 9Cutu laꞌdél‑liꞌrnëꞌ, san gac bëꞌ nacquëꞌ cunözi laugac yúguꞌtë
bunách, gac quequëꞌ ca naꞌ guc quequëꞌ Janes len Jambres naꞌ.

Le rguꞌë Pablo lu naꞌbiꞌ biꞌi Timoteo
10Nözcznuꞌ ca nac le rusëddaꞌ bunách len ca runaꞌ. Nöznuꞌ caꞌ le ruiꞌ ladxaꞌa

gunaꞌ len ca réjlëꞌa Cristo, len ca nacaꞌ nöxj ladxiꞌ, len ca nadxiꞌidaꞌ lzaꞌa, len
ca rbözaꞌ zxön ladxiꞌ. 11Nöznuꞌ caꞌ yuguꞌ le gulabía ládxiꞌgac nedaꞌ bunách, len
yuguꞌ le gzxacaꞌ gdiꞌa, le glac quiaꞌ lu yödzAntioquía len lu yödz Iconio, len lu
yödz Listra. Yuguꞌ le gulabía ládxiꞌgac nedaꞌ bunách niꞌ biaꞌ blenaꞌ, atiꞌ Xanruꞌ
Jesúsbuslë́ꞌnedaꞌ lu yúguꞌtë lënaꞌ. 12Yúguꞌtënup tëꞌni lac gdudxiꞌa lenáquigac
queëꞌ Jesucristo, lëzcaꞌ laꞌzacaꞌ laꞌguiꞌë yuguꞌ le laꞌbía ládxiꞌgac lequëꞌ bunách.

13Naꞌa, lacrëꞌxöhuiꞌbönniꞌ tuaꞌdöꞌ lenbönniꞌ taꞌzíꞌyëꞌë. Laꞌzíꞌyéꞌinëꞌbunách,
atiꞌ laꞌzíꞌ yeꞌi caꞌ lequëꞌ bunách.

14 Naꞌa, ben chiꞌi yuguꞌ le gzëduꞌ len le gzxiꞌ lu naꞌu, le núnbëꞌczuꞌ nup
gulusëdi liꞌ. 15Ga gdel‑laꞌ nacuꞌ biꞌidauꞌ núnbëꞌu le nayujgac lu guich laꞌy, le
huac luzéjniꞌtsqui liꞌquië uláuꞌ le réjlëꞌu Jesucristo. 16Yúguꞌtë le nayúj lu guich
laꞌy bchiziëꞌ Dios icj ládxiꞌdauꞌgac bunách queëꞌ, nup naꞌ guluzúj lu guich
didzaꞌ naꞌ bëꞌë Dios. Lë naꞌ nayúj lu guich nactsca lsacaꞌ usëdi rëꞌu, len ubíj ga
lnaꞌ le runruꞌ, len ugúꞌu rëꞌu tu nöz, len usëdi rëꞌu quië gacruꞌ tsahuiꞌ. 17 Cni
run, quië gac sinaꞌ nu nac queëꞌ Dios, len gactsca gun yúguꞌtë le nac dxiꞌa.

4
1-2Niꞌa queëꞌ Xanruꞌ Dios, lencaꞌ niꞌa queëꞌ Xanruꞌ Jesucristo, rna béꞌidaꞌ liꞌ

gunuꞌ lban qui xtidzëꞌë Xanruꞌ. Lëczëꞌ cuequi xbeynëꞌ nup ni nabangac len
nup chnatgac, dza niꞌ huödëꞌ duná bëꞌë. Bëꞌ ladxuꞌu gunuꞌ lë ni chquiꞌ rac
dxiꞌa quiuꞌ o curác dxiꞌa. Lu yöl‑laꞌ zxön ladxiꞌ, bubíj ga lnaꞌ le tun bunách,
len bsaꞌ ládxiꞌquëꞌ len bchiz icj nagquëꞌ ca nac lë naꞌ rusë́diruꞌ. 3 Cni ral‑laꞌ
gunuꞌ le gdxin dza catiꞌ cutu luzë́ nagquëꞌ zxba dxiꞌa, san lëꞌnnëꞌ laꞌyönnëꞌ le
taꞌdániznëꞌ. Ca taꞌzë́z ládxiꞌquëꞌ lutubëꞌ quequëꞌ nup lusëdi lequëꞌ. 4 Lucaꞌnëꞌ
le nac gdutë li, len laꞌzíꞌ lu naꞌquëꞌ yuguꞌ didzaꞌ rdaz. 5Naꞌa, ral‑laꞌ gacuꞌ zxön
ladxiꞌ ca nac yúguꞌtë le runuꞌ. Biaꞌ blen le lusacaꞌ liꞌ ziꞌ. Ben lban qui didzaꞌ
dxiꞌa. Gdu ladxuꞌu ben dxin le budödëꞌ lu naꞌu Cristo gunuꞌ.

6 Ca nac quiaꞌ nedaꞌ, nudö́d cuinaꞌ lu nëꞌë Dios atiꞌ chzoa ludöddëꞌ nedaꞌ
le runaꞌ xchinëꞌ, atiꞌ dza uzáꞌa yödzlyú ni chzoa gdxin. 7 Ca runëꞌ bönniꞌ gdu
ladxëꞌë rijëꞌ gdil‑l, lëzcaꞌ cni benaꞌ nedaꞌ dxin, len chbudx benaꞌ le budödëꞌ lu
naꞌa Cristo gunaꞌ, le benaꞌ gdu ca rajlö́z le réjlëꞌruꞌ Cristo. 8 Yetú caꞌ, nac löz
quiaꞌ gdél‑liꞌdaꞌ le ral‑laꞌ laꞌzíꞌ nup nacgac tsahuiꞌ, le gunnëꞌ quiaꞌ Xanruꞌ dza
niꞌ, atiꞌ tsahuiꞌ nac ca rbequi xbeynëꞌ rëꞌu. Clëgz quiaꞌ nedaꞌ gunnëꞌ lei, san
lëzcaꞌ gunnëꞌ lei quegac yúguꞌtë nup taꞌdxíꞌi Lëꞌ, len gdu ládxiꞌquëꞌ taꞌbözëꞌ dza
huödëꞌ.

Le buzujëꞌ lu guich Pablo gunbiꞌ Timoteo
9Bëꞌ ladxuꞌuguidteoꞌ gani zoaꞌ 10 le bubíj ladxëꞌënedaꞌDemas, lenadxiꞌinëꞌ

le ruziꞌë xbey yödzlyú ni, atiꞌ gyijëꞌ yödz Tesalónica. Crescente gyijëꞌ luyú
Galacia, atiꞌ biꞌi Tito gyeajbiꞌ luyú Dalmacia, le cni ben bayúdx lunëꞌ. 11Tuzëꞌ
Lucas zóalenëꞌ nedaꞌ. Bchëꞌ‑biꞌ biꞌi Marcos guídlenbiꞌ liꞌ tsazxö́n, le nacbiꞌ
gúnlenbiꞌ nedaꞌ tsazxö́n xchinëꞌ Cristo. 12 Bsölaꞌa‑biꞌ biꞌi Tíquico lu yödz Éfeso.
13 Catiꞌ guiduꞌ, biaꞌ quiaꞌ lariꞌ guitsaꞌ naꞌ bucaꞌnaꞌ lu yödz Troas lu yuꞌu lidxëꞌ
Carpo, len biaꞌ caꞌ quiaꞌ yuguꞌ guich, len le nacr blau, biaꞌ quiaꞌ guich náquicni
guid.

14 Alejandro, bönniꞌ bëdx guia, zian le biꞌë döꞌ quiaꞌ. Lëczëꞌ Xanruꞌ ubiꞌë
queëꞌ ca nacgac le benëꞌ quiaꞌ bönniꞌ ni. 15 Ben chiꞌi cuinuꞌ queëꞌ bönniꞌ ni,
le rdáꞌbagaꞌtsquëꞌ didzaꞌ runruꞌ lban qui.

16 Catiꞌ ziꞌal lzu bdxinaꞌ lauquëꞌ bönniꞌ yúlahuiꞌ, nutu nu guclen nedaꞌ, san
gulubíj ládxiꞌgac nedaꞌ yúguꞌtë bunách. Cutu rëꞌndaꞌ uzíꞌ lëꞌ lequëꞌ Dios.
17GzóalenëꞌnedaꞌXanruꞌ, len butipëꞌ ladxaꞌa quië udx gunaꞌ lban qui xtidzëꞌë
quië laꞌyöni yúguꞌtë bunách gzaꞌa. Cni guc, buslë́ꞌnedaꞌXanruꞌ. Guc quiaꞌ tsca
buláꞌ lu rúꞌabaꞌ bëdx guixiꞌ. 18 Lëczëꞌ Xanruꞌ uslë́ꞌ nedaꞌ lu yúguꞌtë le curác
dxiꞌa, len gun chiꞌë nedaꞌ ga gdxinteaꞌ ga rna bëꞌë Lëꞌniꞌ yehuaꞌ yubá. Gactecz
queëꞌ yöl‑laꞌ ba yúguꞌtë dza ziꞌa zaꞌc. Caꞌ gac.

Pablo rugapëꞌDios bunách queëꞌ Cristo
19 Bgap Dios Priscila len Aquilo, lencaꞌ bunách nacuáꞌ lidxëꞌ Onesíforo.

20 Bugaꞌnëꞌ Erasto lu yödz Corinto, atiꞌ bucaꞌnaꞌ‑nëꞌ Trófimo luyú Mileto le
réꞌinëꞌ. 21 Bëꞌ ladxuꞌu guiduꞌ ga zoaꞌ ziꞌal catiꞌ gdxin beoꞌ ziag. Tuꞌgapëꞌ Dios
liꞌ Eubulo len Pudente len Lino, len Claudia, len yúguꞌtë böchiꞌ lzaꞌruꞌ ni.

22 Rnabaꞌ lahuëꞌ Xanruꞌ Jesucristo sóalenëꞌ liꞌ. Gaclen liꞌ le ruzáꞌ ladxëꞌë
quiuꞌ Dios. Caꞌ gac.

DIDZAꞌ BSÖLËꞌË PABLOQUEËBIꞌ BIꞌI TITO
Pablo rugapëꞌDios biꞌi Tito

1 Nedaꞌ, Pablo, nacaꞌ huen dxin queëꞌ Dios len gbaz nasölëꞌë Jesucristo.
Bsölëꞌënedaꞌquië gunaꞌ ga laꞌyejlëꞌCristo bunách chgröczëꞌDios, quië luúnbëꞌ
le nac gdutë li ca ral‑laꞌ gun nu nunbëꞌDios. 2Cni nacaꞌ le runaꞌ löz uziꞌa xbey
yöl‑laꞌ naꞌbán gdu le gzxiꞌ lu nëꞌë Dios gunnëꞌ queëruꞌ dza niꞌtë, catiꞌ ziꞌa gzu
lau rataꞌ yúguꞌtë le dë, atiꞌ runczëꞌLëꞌ le rziꞌ lu nëꞌë gunëꞌ. 3Catiꞌbdxindzaqui,
Dios buluꞌë lahui xtidzëꞌë, le gluꞌë lunaꞌagunaꞌ lbanqui. Cni gnabéꞌinëꞌnedaꞌ
Dios, Nu buslá rëꞌu. 4RugapaꞌDios liꞌ, bö́chaꞌadauꞌ Tito, nacuꞌ gdu zxiꞌnczaꞌ le
nac tuz ca réjlëꞌruꞌCristo. Rnabaꞌ lahuëꞌDios Xuz len lahuëꞌXanruꞌ Jesucristo
Nubuslá rëꞌu, uzáꞌ ladxëꞌë quiuꞌ len huechiꞌ ladxëꞌë liꞌ, len gunëꞌ ga soa dxi icj
ládxiꞌdaꞌu.

Dxin queëꞌ Cristo runbiꞌ biꞌi Tito luyú Creta
5 Qui lë ni naꞌ bucaꞌnaꞌ liꞌ luyú Creta, quië gsaꞌu le ryadzj quegac bunách

queëꞌ Cristo nacuáꞌ niꞌ, quië lacquëꞌ gdu bunách queëꞌ Cristo, len quië
ucúꞌu‑quëꞌ yúguꞌtë yödz bönniꞌ gul lun chiꞌë bunách queëꞌ Cristo nacuáꞌ tu
tu yödz niꞌ, ca naꞌ chgna béꞌidaꞌ liꞌ gunuꞌ. 6 Bönniꞌ gul naꞌ run chiꞌë bunách
queëꞌ Cristo ral‑laꞌ gaquëꞌ bönniꞌ nutu nu bi gac gnë queëꞌ, len zoa tuznu ngul
queëꞌ. Yuguꞌ zxiꞌnëꞌ ral‑laꞌ laꞌyéjlëꞌbiꞌ Cristo, len cuzóa nu gac gnë quecbiꞌ
taꞌdádzagzbiꞌ caꞌ, o taꞌdáꞌbagaꞌbiꞌxuzxnaꞌcbiꞌ. 7Bönniꞌ runchiꞌëbunáchqueëꞌ
Cristo run bayúdx gaquëꞌ bönniꞌ curunëꞌ le güiꞌ latj nu bi gnë queëꞌ ca runëꞌ
xchinëꞌ Dios. Cutu ral‑laꞌ gaquëꞌ bönniꞌ zid o bönniꞌ icj dzaꞌa o bönniꞌ riꞌjëꞌ, o
bönniꞌ rbizxjnëꞌ, o bönniꞌ rzë ládxiꞌzëꞌ dumí. 8Ral‑laꞌ guꞌë ga laꞌcuꞌë bö ́chiꞌruꞌ
taꞌdxinëꞌ lidxëꞌ. Ral‑laꞌ së ladxëꞌë gunëꞌ le nac dxiꞌa. Ral‑laꞌ gaquëꞌ bönniꞌ
rejniꞌi len bönniꞌ tsahuiꞌ. Ral‑laꞌ gádxinëꞌDios, len gna beꞌi cuinëꞌ. 9Ral‑laꞌ gun
chiꞌëdidzaꞌ gdutë li ca chnazëdëꞌ, quië gacuchiziëꞌ icj naggacbunách ca rajlö́z
zxba dxiꞌa len quië gac useyjëꞌ rúꞌagac bunách taꞌnë́ qui.

10 Cni ral‑laꞌ gaquëꞌ le taꞌdáꞌbaguëꞌë zian bönniꞌ len tuꞌë didzaꞌ cuzacaꞌ len
taꞌzíꞌ yéꞌinëꞌ bunách. Zian bönniꞌ tunëꞌ cni nacquëꞌ judío. 11 Yuguꞌ bönniꞌ ni,
runbayúdx gunuꞌ ga tseyj rúꞌaquëꞌ, le tunëꞌ ga taꞌchixi taꞌnigui yúguꞌtë bunách
nacuáꞌ yuꞌu gap taꞌyaziëꞌ, len tuꞌsëdnëꞌ le cural‑laꞌ lusëdnëꞌ. Cni tunëꞌ quië
laꞌziꞌzëꞌ dumí.

12Tuëꞌ bönniꞌ gbabëꞌ bunách Creta ga naꞌ zuꞌ, bönniꞌ naꞌ bëꞌë didzaꞌ uláz qui
gdauꞌ quequëꞌ, gnëꞌ: “Taꞌzíꞌ yë ́ꞌteczëꞌ bönniꞌ Creta, len nacquëꞌ ca böaꞌ guixiꞌ
sniaꞌ. Nacquëꞌ bönniꞌ huágulëꞌë zxhuëd.” 13 Didzaꞌ ni benëꞌ lnaꞌ lau quequëꞌ
nac gdutë li. Qui lë ni naꞌ gdil‑l lequëꞌ quië gac gdu ca taꞌyejlëꞌë Cristo, 14 len
cui luzë ́nagquëꞌyuguꞌdidzaꞌ rdazquequëꞌbönniꞌ judío, len cutu lunëꞌ ca taꞌná
bëꞌ bunách nucaꞌngac le nac gdutë li.

15Yúguꞌtë nac dxiꞌa quegac nupnacgac dxiꞌa, san quegac nupnacgac xöhuiꞌ
len cutaꞌyejlëꞌ, cutu bi nac dxiꞌa, san nacquëꞌ xöhuiꞌ ga rdxintë le taꞌbequi
icjquëꞌ len le taꞌzáꞌ ládxiꞌquëꞌ. 16Taꞌnë́ꞌnúnbëꞌquëꞌDios, san le tunëꞌ cuturajlö́z
le taꞌnë́ꞌ, le nacquëꞌ bönniꞌ cutaꞌdzág ládxiꞌquëꞌ. Cutu tunëꞌ ca taꞌnë́ꞌ, len cutu
gac lunëꞌ nitú le nac dxiꞌa.

2
Zxba dxiꞌa ral‑laꞌ usë́diruꞌ

1Naꞌa, ral‑laꞌ guꞌu didzaꞌ le rajlö́z zxba dxiꞌa.

2Bsëdibönniꞌ gul cui liꞌjëꞌ, san lacquëꞌbaꞌa ladxiꞌ, lenbönniꞌ taꞌyejniꞌi. Ral‑laꞌ
gac gdu ca taꞌyejlëꞌë Cristo. Ral‑laꞌ laꞌdxiꞌinëꞌ lzaꞌquëꞌ len laꞌbözëꞌ zxön ladxiꞌ.

3Bsëdindauꞌ gul lunnu le rdzag ladxëꞌë Dios len cui laꞌnënu qui lzaꞌcnu, len
cui líꞌajnu. Ral‑laꞌ lusë ́dinu lenacdxiꞌa, 4quië gac lusë́dinungulniꞌyuꞌucnu iz
cuidiꞌ quië laꞌdxiꞌinu bönniꞌ qui queëcnu, lencaꞌ zxiꞌncnu. 5Ral‑laꞌ lacnu ngul
taꞌyejniꞌi len ngul dxiꞌa ladxiꞌ. Ral‑laꞌ lun chiꞌinu le dë lidxcnu len lacnu dxiꞌa,
len lunnu ba laꞌn bönniꞌ qui queëcnu, len cutu bi lunnu le güiꞌ latj nu gnë ziꞌ
qui xtidzëꞌë Dios.

6 Bsëdi bönniꞌ niꞌ nacuꞌë iz cuidiꞌ quië lacquëꞌ bönniꞌ taꞌyejniꞌi. 7 Ral‑laꞌ
gúnteczuꞌ le nac dxiꞌa, uluiꞌinuꞌ lequëꞌ cni ca ral‑laꞌ lunëꞌ. Ca rusëdnuꞌ ral‑laꞌ
uluíꞌ nacuꞌ gdu ladxiꞌ len baꞌa ladxiꞌ. 8Ral‑laꞌ usëdnuꞌ didzaꞌ dxiꞌa le cugác nu
bi gnë qui, quië utuiꞌnëꞌ bönniꞌ rdáꞌbaguëꞌë, len cugác bi gnëꞌ queëliꞌ le cunác.

9Bsëdibö́chiꞌruꞌniꞌ taꞌyejlëꞌëCristo lennadáꞌuquëꞌ, quië laꞌcuꞌënöxj lauquëꞌ
xanquëꞌ. Ral‑laꞌ lunëꞌyúguꞌtë le laꞌdzág ládxiꞌquëꞌxanquëꞌ, lencutu lusáquiꞌnëꞌ
didzaꞌ. 10 Cutu ral‑laꞌ lucachiꞌ lanëꞌ, san ral‑laꞌ luluíꞌ cuinquëꞌ tsahuiꞌ ca nac
yúguꞌtë le tunëꞌ. Yúguꞌtë le tunëꞌ ral‑laꞌ uluíꞌ nac dxiꞌa zxba queëꞌ Dios, Nu
buslá rëꞌu.

11 Bönniꞌ naꞌ buzáꞌ ladxëꞌë queëruꞌ Dios chbuluíꞌ lahuëꞌ laugac yúguꞌtë
bunách quië lulá. 12Lëꞌ rusëdnëꞌ rëꞌu ucaꞌnruꞌ le curdzág ladxëꞌë Dios len cui
së ládxiꞌruꞌ le nacqui yödzlyúni, san cözruꞌ zxön ladxiꞌ len gacruꞌ tsahuiꞌdzani
zoaruꞌ naꞌa, len gunruꞌ ca rëꞌncznëꞌ Dios. 13Ral‑laꞌ cözruꞌ le runruꞌ löz le gun
ga gacruꞌ bicaꞌ ba, lë naꞌ gac dza niꞌ catiꞌ uluíꞌ lahuëꞌ Jesucristo lu yeníꞌ gdu
queëꞌ, naquëꞌ Dios zxön, Nu ruslá rëꞌu. 14 Lëczëꞌ budö ́d cuinëꞌ uláz queëruꞌ,
quië böaꞌuëꞌ rëꞌu lu yúguꞌtë le nac xöhuiꞌ, atiꞌ ruúnëꞌ rëꞌu dxiꞌa quië gacruꞌ
bunách queëꞌ len güiꞌ ládxiꞌruꞌ gunruꞌ le nac dxiꞌa.

15 Yuguꞌ lë ni bëꞌ didzaꞌ len bchiz icj naggac bunách niꞌ, atiꞌ len yöl‑laꞌ uná
bëꞌ gdil‑l lequëꞌ. Bentecz cni, cui siꞌ latj nu ucáꞌn caꞌz xtidzuꞌu.

3
Le ral‑laꞌ lun bunách taꞌyejlëꞌ Cristo

1 Bsaꞌ ládxiꞌquëꞌ bö ́chiꞌruꞌ niꞌ lunëꞌ ca taꞌnë́ꞌ bönniꞌ dë lu naꞌquëꞌ len yuguꞌ
bönniꞌ yúlahuiꞌ, quië lunëꞌ ca rna xtídzaꞌquëꞌ. Ral‑laꞌ laꞌcuꞌë sinaꞌ lunëꞌ le nac
dxiꞌa. 2 Cutu bi le cunác ral‑laꞌ laꞌnë́ꞌ qui lzaꞌquëꞌ, len cutu laꞌdíl‑lenëꞌ lequëꞌ
didzaꞌ, san ral‑laꞌ lacquëꞌ nöxj ladxiꞌ len gdu ladxiꞌ laugac yúguꞌtë bunách.

3 Lëzcaꞌ rëꞌu, ziꞌal gucruꞌ bönniꞌ cutaꞌyejniꞌi len gdáꞌbagaꞌruꞌ Dios. Gdaruꞌ
nanitruꞌ len gucruꞌ ca bönniꞌ nadáꞌugac, benruꞌ le gzë ládxiꞌruꞌ le cunác len
yelaꞌgac le bdzag ládxiꞌruꞌ. Benruꞌ caꞌ le cunác len buzxéꞌiruꞌ lzaꞌruꞌ. Cutu
gulaleꞌi rëꞌu dxiꞌa bunách, atiꞌ rëꞌu cutu bléꞌiruꞌ dxiꞌa lzaꞌruꞌ turuꞌ yeturuꞌ.
4 Niꞌr buluꞌë lahui Dios, Nu ruslá rëꞌu, le nac bëꞌ naquëꞌ gdu dxiꞌa len
nadxiꞌinëꞌ yúguꞌtë bunách, 5 le buslë́ꞌ rëꞌu, clëg le zoa bi le nac dxiꞌa benruꞌ
rëꞌu, san le buechiꞌ ladxëꞌë rëꞌu. Bunëꞌ rëꞌu dxiꞌa len benëꞌ ga nacruꞌ bunách
cub. Dios Böꞌ Laꞌy bucubëꞌ rëꞌu. 6Dios bsölëꞌë queëruꞌDios Böꞌ Laꞌy le náquiruꞌ
queëꞌ Jesucristo Nu ruslá rëꞌu. 7 Buzáꞌ ladxëꞌë queëruꞌ len bunëꞌ rëꞌu tsahuiꞌ
quië gataꞌ queëruꞌ yöl‑laꞌ naꞌbán gdu, le runruꞌ löz gunnëꞌ queëruꞌ.

8 Didzaꞌ gdutë li lë ni nuzujaꞌ lu guich. Rëꞌndaꞌ usë́dtsquinuꞌ bunách niꞌ
yuguꞌ lë ni quië luiꞌ ládxiꞌquëꞌ lúnteczëꞌ le nac dxiꞌa bönniꞌ niꞌ taꞌyejlëꞌë Dios.
Lë ni nac dxiꞌa len nactsca lsacaꞌ laꞌzíꞌ lu naꞌgac yúguꞌtë bunách. 9Naꞌa, cutu
guꞌu latj nu güiꞌ didzaꞌ cuzacaꞌ, o nu güiꞌ ladxiꞌ ca nacgac lagac ziantër cöꞌ xuz
xtauꞌgac bunách, o nu tsjitsaꞌ yuguꞌ didzaꞌ bizxj, len yuguꞌ le rdil‑l didzaꞌ ca
nac qui zxba queëꞌ Moisés, le cutu bi zácaꞌgac yuguꞌ le cni, atiꞌ nutu nu uzíꞌ
xbey didzaꞌ cni.

10Chquiꞌ zoa niꞌ bönniꞌ rubijëꞌ chopl bunách queëꞌ Cristo, töd usaꞌu ladxëꞌë
tuyetú lzu, bubijëꞌbönniꞌnaꞌ. 11Nözcznuꞌ chböaquëꞌbönniꞌ cunác tsahuiꞌbönniꞌ
cni, len runëꞌ dul‑laꞌ. Chnabaguëꞌë zxguiaꞌ niꞌa qui lë naꞌ runëꞌ.

Le buzujëꞌ lu guich Pablo gunbiꞌ biꞌi Tito
12 Catiꞌ gsölaꞌa‑nëꞌ quiuꞌ Artemas o Tíquico, bëꞌ ladxuꞌu guiduꞌ ga ni zoaꞌ lu

yödzNicópolis, le chnunaꞌ quiaꞌ ugaꞌnaꞌ ni yuguꞌ beoꞌ ziag. 13Zenas, bönniꞌ naꞌ
rudödëꞌdidzaꞌcarnabëꞌzxbaquiyúlahuiꞌ, lencaꞌApolos, laꞌdxinëꞌganiꞌzoaliꞌ.
Bugúꞌu lequëꞌ nöz lu yöl‑laꞌ raclen, cui bi yadzj quequëꞌ. 14Bsëdi böchiꞌ lzaꞌruꞌ
lúnteczëꞌ le nac dxiꞌa, bi lunödzjëꞌ quegac nup bi ryadzj quegac, quië gac bëꞌ
cni le nacquëꞌ queëꞌ Cristo.

Pablo rugapëꞌDios bunách queëꞌ Cristo
15TuꞌgápDios liꞌ yúguꞌtë nup nacuaꞌlen nedaꞌ. Bgap Dios nup niꞌ nadxiꞌigac

rëꞌu le taꞌyejlëꞌ Dios. Le ruzáꞌ ladxëꞌë queëruꞌ Dios gaclen yúguꞌtëliꞌ. Caꞌ gac.

DIDZAꞌ BSÖLËꞌË PABLOQUEËꞌ FILEMÓN
Pablo rugapëꞌDios Filemón

1Nedaꞌ, Pablo, dzagbiꞌ nedaꞌ biꞌi bö ́chiꞌruꞌ Timoteo, atiꞌ nadzunaꞌ lidx guia
le runaꞌ xchinëꞌ Jesucristo, rugapaꞌ Dios liꞌ, Filemón, nacuꞌ bönniꞌ nadxiꞌituꞌ
len runuꞌ xchinëꞌ Cristo ca runtuꞌ netuꞌ. 2 Rugapaꞌ Dios Apia, ngul quiuꞌ,
nacnu zanruꞌ réjlëꞌnu Cristo. Rugapaꞌ Dios caꞌ zxiꞌnuꞌ, Arquipo, nacbiꞌ queëꞌ
Jesucristo ca bönniꞌ rijëꞌ gdil‑l, runbiꞌ xchinëꞌ Lëꞌ ca runtuꞌ netuꞌ. Lëzcaꞌ
rugapaꞌ Dios bunách queëꞌ Cristo tuꞌdubëꞌ lu yuꞌu lidxuꞌ. 3 Rnabaꞌ lahuëꞌ
Xuzruꞌ Dios lencaꞌ lahuëꞌ Xanruꞌ Jesucristo, uzáꞌ ladxëꞌë queëliꞌ len gunëꞌ ga
soa dxi icj ládxiꞌdauꞌliꞌ.

Ca runëꞌ Filemón le rejlëꞌë Cristo
4 Xclenuꞌ, rë ́teczaꞌ‑nëꞌ Dios queëruꞌ, len rajnéyteczdaꞌ liꞌ catiꞌ rulidzaꞌ‑nëꞌ

Dios. 5 Cni runaꞌ le rdxin quiaꞌ didzaꞌ ca nadxiꞌinuꞌ‑nëꞌ Xanruꞌ Jesús len
réjlëꞌu Lëꞌ, len nadxiꞌinuꞌ caꞌ yúguꞌtë bunách chnubijëꞌ quizi queëꞌ. 6 Rnabaꞌ
lahuëꞌDios gunëꞌ ga guntsca dxin lban runuꞌ ca nac le réjlëꞌuCristo, quië luzíꞌ
xbey nup nacuáꞌ niꞌ yúguꞌtë le nac dxiꞌa, le ruzáꞌ ladxëꞌë queëruꞌ Jesucristo.
7Rudzijdaꞌ len ruzíꞌ zxönaꞌ le nadxiꞌicnuꞌ‑nëꞌ bö ́chiꞌruꞌ, len benuꞌ liꞌ, böchaꞌa,
ga guluhuöác ládxiꞌgac bunách taꞌyejlëꞌ Cristo.

Ral‑laꞌ unít lahuëꞌ‑biꞌ FilemónOnésimo, biꞌi nadaꞌu queëꞌ
8Qui lë ni naꞌ, zal‑laꞌ dë lu naꞌa le nacaꞌ gbaz nasölëꞌë Cristo gna béꞌidaꞌ liꞌ

ca ral‑laꞌ gunuꞌ 9 ni rátaꞌyuaꞌ lauꞌ len yöl‑laꞌ nadxíꞌi, nedaꞌ ni chnacaꞌ bönniꞌ
gul len yuꞌa lidx guia le runaꞌ xchinëꞌ Jesucristo. 10Rátaꞌyuaꞌ lauꞌ uláz queëbiꞌ
Onésimo, biꞌi naꞌ benaꞌ ga böacbiꞌ queëꞌ Cristo, len qui lë ni naꞌ nacbiꞌ ca
zxiꞌnczaꞌ ga ni nadzunaꞌ lidx guia.

11Biꞌi ni, ziꞌal cutu gucbiꞌ lsacaꞌ quiuꞌ, san naꞌa nacbiꞌ lsacaꞌ quiuꞌ liꞌ lencaꞌ
quiaꞌ nedaꞌ. 12 Biꞌi ni rusölaꞌa‑biꞌ ga zuꞌ. Naꞌa, ben ba laꞌn lëbiꞌ ca nédaꞌczaꞌ
runuꞌ ba laꞌn, le nadxiꞌidaꞌ‑biꞌ. 13Guꞌndaꞌ ugáꞌnlenbiꞌnedaꞌni, quië uláz quiuꞌ
gunbiꞌ xchinaꞌ tsal ni yuꞌa lidx guia le runaꞌ lban qui didzaꞌ dxiꞌa 14 san cutu
bi rëꞌndaꞌ gunaꞌ le cutu nac didzaꞌ quiuꞌ, cui gunaꞌ bayúdx gáclenuꞌ nedaꞌ, san
huac gáclenuꞌ nedaꞌ le rëꞌncznuꞌ caꞌ. 15Nazx caꞌ qui lë ni naꞌ buzaꞌbiꞌ ga zuꞌ
Onésimo tu chiꞌidauꞌquiëudxinbiꞌ tsaz ga zuꞌ. 16Naꞌa, cutur gacbiꞌquiuꞌ cabiꞌi
nadaꞌu, san gacbiꞌ quiuꞌ ca biꞌi bö́chiꞌczuꞌ, nacbiꞌ biꞌi bö́chiꞌruꞌ réjlëꞌbiꞌ Cristo,
len nadxiꞌiruꞌ‑biꞌ. Nacbiꞌ cni quiaꞌ nedaꞌ, atiꞌ ral‑laꞌ gacrbiꞌ caꞌ cni quiuꞌ, clëgz
ca böchiꞌ lzaꞌu, san lëzcaꞌ ca biꞌi böchuꞌu réjlëꞌbiꞌ Xanruꞌ Jesucristo.

17Qui lë ni naꞌ, chquiꞌnunuꞌnedaꞌ tuz, benba laꞌn lëbiꞌ canédaꞌczaꞌ runuꞌba
laꞌn. 18Chquiꞌ bi zxguiaꞌ benbiꞌ quiuꞌ o chquiꞌ bi rál‑laꞌbiꞌ quiuꞌ, gnatëz nedaꞌ
ral‑laꞌa. 19 Nedaꞌ, Pablo, len naꞌczaꞌ ruzujaꞌ quiuꞌ lu guich lë ni: Nédaꞌczaꞌ
quizxjaꞌ bi rál‑laꞌbiꞌ, len clëg gyëpaꞌ liꞌ: Lëzcaꞌ ral‑luꞌu quiaꞌ yúguꞌtë le dë quiuꞌ
le benaꞌ nedaꞌ ga napuꞌ yöl‑laꞌ naꞌbán gdu. 20 Caꞌ gac, böchaꞌa. Chquiꞌ dë le
uziꞌaxbauꞌ lenáquiruꞌqueëꞌXanruꞌ, ben lënaꞌ chgútaꞌyuaꞌ lauꞌ lenacaꞌböchuꞌu
réjlëꞌa Cristo, atiꞌ cni gunuꞌ ga huöac ladxaꞌa.

21Ruzujaꞌ quiuꞌ lu guich ni, le ruzxöni ladxaꞌa liꞌ, gunuꞌ ca rna xtidzaꞌa, len
nözdaꞌ gunuꞌ yelatiꞌ ca lë naꞌ chgútaꞌyuaꞌ lauꞌ. 22Lëzcaꞌ rnabaꞌ lauꞌ upaꞌu quiaꞌ
ga soaꞌ lu yuꞌu lidxuꞌ, le runaꞌ löz urujaꞌ lidx guia ni, atiꞌ guidaꞌ ga zoaliꞌ le
rulidzliꞌ‑nëꞌ Dios rnabliꞌ nedaꞌ lahuëꞌ.

Pablo ruzujëꞌ lu guich le rugápDios Filemón

23 Rugapëꞌ Dios liꞌ Epafras, yúꞌulenëꞌ nedaꞌ tsazxö́n lidx guia ni le runëꞌ
xchinëꞌ Jesucristo. 24Lëzcaꞌ tuꞌgapëꞌ Dios liꞌMarcos len Aristarco, len Demas
len Lucas, bönniꞌ ni túnlenëꞌ nedaꞌ tsazxö́n dxin queëꞌ Cristo.

25Rnabaꞌ lahuëꞌ Xanruꞌ Jesucristo uzáꞌ ladxëꞌë queëliꞌ. Caꞌ gac.

DIDZAꞌ RUZEJNIꞌI BUNÁCHHEBREO
Dios bë ́ꞌlenëꞌ rëꞌu didzaꞌ lu ruꞌë Zxiꞌnczëꞌ

1 Zian lzu len zian ca benëꞌ Dios, bë ́ꞌlenëꞌ xuz xtauꞌruꞌ didzaꞌ dza niꞌtë lu
rúꞌaquëꞌ bönniꞌ gluꞌë didzaꞌ uláz queëꞌ. 2Naꞌa, ga ruúdx xtidzëꞌë, dza ni zoaruꞌ
naꞌa, Dios bë ́ꞌlenëꞌ rëꞌu didzaꞌ lu ruꞌë Zxiꞌnczëꞌ. Dios buzóëꞌ Lëꞌ quië gaqui
queëꞌ Zxiꞌnëꞌ yúguꞌtë le naqui queëꞌ Lëꞌ, atiꞌ lu nëꞌë Zxiꞌnëꞌ naꞌ, Dios benëꞌ
yödzlyú ni. 3Zxiꞌnëꞌ naꞌ naquëꞌ ca tu le rguꞌu yeníꞌ qui yöl‑laꞌ yeníꞌ queëꞌDios,
len ca naquëꞌ Zxiꞌnëꞌ ruluíꞌ lahui gdu ca naquëꞌDioscz. Runczëꞌ ga nacuaꞌtecz
yúguꞌtë, rugunëꞌ dxin didzaꞌ ruꞌë len yöl‑laꞌ huac queëꞌ. Catiꞌ budx benëꞌ le
ruún rëꞌu dxiꞌa ca nac dul‑laꞌ nabágaꞌruꞌ, yajchöꞌë cuit lëꞌë yubél Dios, Nu röꞌ
rna bëꞌ xtsaꞌtër.

ZxiꞌnëꞌDios náctërëꞌ blau ca yuguꞌ gbaz laꞌy
4 Zxiꞌnëꞌ Dios náctërëꞌ blau ca yuguꞌ gbaz laꞌy queëꞌ Dios, le nactër blau le

lëꞌ, lë naꞌDios gluꞌë Lëꞌ le naquëꞌ Zxiꞌnczëꞌ, ca laquëꞌ gbaz laꞌy queëꞌnaꞌ. 5Dios
gatga gudxëꞌ tuëꞌ gbaz laꞌy queëꞌ ca naꞌ gudxëꞌ Zxiꞌnëꞌ, gnëꞌ:
Zxiꞌnaꞌ nacuꞌ,
Buzóaꞌ Liꞌ naꞌa.
Gatga bëꞌë didzaꞌ queëꞌ tuëꞌ gbaz laꞌy ca naꞌ bëꞌë didzaꞌ queëꞌ Zxiꞌnëꞌ, gnëꞌ:
Gacaꞌ Xuzëꞌ,
Atiꞌ Lëꞌ gaquëꞌ Zxiꞌnaꞌ.
6Lëzcaꞌ cni, catiꞌ Dios buzóëꞌ Biꞌi queëczëꞌ lu yödzlyú ni, gnëꞌ:
Laꞌyíj ládxiꞌquëꞌ Lëꞌ yúguꞌtë gbaz laꞌy queëꞌ Dios.
7Ca nacquëꞌ gbaz laꞌy queëꞌ, rna:
Lëꞌ runëꞌ ga nacquëꞌ ca böꞌ reycj gbaz laꞌy queëꞌ,
Atiꞌ gbaz laꞌy tunquëꞌ xchinëꞌ, runëꞌ ga nacquëꞌ ca guiꞌ.
8Naꞌa, ca nacczëꞌ Zxiꞌnëꞌ, rnëꞌ:
Ga röꞌu rna bëꞌu, gna bë ́ꞌteczuꞌ, Dios.
Tsahuiꞌ nac ca rna bëꞌu.
9Nadxiꞌinuꞌ le nac tsahuiꞌ, len clëg le cunác.
Qui lë ni naꞌ Dios budödëꞌ lu naꞌu yöl‑laꞌ uná bëꞌ,
Len benëꞌ ga ruzíꞌtëruꞌ Liꞌ xbey yöl‑laꞌ uná bëꞌ
Ca le tuꞌzíꞌ xbey lzaꞌu.
10Lëzcaꞌ cni rnëꞌ:
Liꞌ, Xan, catiꞌ gzu lau, benuꞌ yödzlyú,
Len lu naꞌzuꞌ buzúꞌ luzxbá.
11Huadö ́d quegac, san Liꞌ, tsaz gdiꞌu.
Yúguꞌtë gtëbgac ca rtëb lariꞌ,
12Len ca lariꞌ utubcuꞌ lei, len utsaꞌcuꞌ lei,
San Liꞌ, gatga utsáꞌ cuinuꞌ
Len gatga gguluꞌ.
13Dios gatga gudxëꞌ tuëꞌ gbaz laꞌy queëꞌ ca gudxëꞌ Zxiꞌnëꞌ, gnëꞌ:
Gröꞌ cuit lëꞌa yubél
Catiꞌ gunraꞌ ga luzechu zxibgac lauꞌ
Nup cutaꞌleꞌi Liꞌ dxiꞌa.
14 Yúguꞌtë gbaz laꞌy queëꞌ Dios nacquëꞌ böꞌ huen dxin queëꞌ Dios, nasölëꞌë
lequëꞌ láclenëꞌ nup ni nulagac.

2
Cutu ral‑laꞌ ucaꞌnruꞌ caꞌz yöl‑laꞌ ruslá

1 Qui lë ni naꞌ, szxö́nitër ral‑laꞌ güiꞌ ládxiꞌruꞌ le chbyö́niruꞌ, cui gac chop
ládxiꞌruꞌ. 2Guc bëꞌ nac gdutë li didzaꞌ naꞌ, dza niꞌtë bdxin lu naꞌquëꞌ gbaz laꞌy
queëꞌ Dios, atiꞌ yúguꞌtë nup guladö́d bëꞌi ca rna bëꞌ didzaꞌ naꞌ len cutu glun
ca rna didzaꞌ naꞌ, Dios benëꞌ lequëꞌ zxguiaꞌ ca naꞌ rajlö́z le glunëꞌ. 3Lëzcaꞌ cni
cutu caꞌ ularuꞌ rëꞌu lu zxguiaꞌ naꞌ chquiꞌ ucaꞌnruꞌ caꞌz yöl‑laꞌ ruslá ni, lë naꞌ
benëꞌ lbanqui ziꞌal LëczëꞌXanruꞌ, atiꞌnupgulayöniLëꞌgululuíꞌi rëꞌunacgdutë
li. 4 Lëzcaꞌ cni Dioscz benëꞌ tsazxö́n lequëꞌ lnaꞌ lau, le benëꞌ le nacgac bëꞌ len
le tun ga rubániruꞌ, len yuguꞌ yöl‑laꞌ huac zxön. Gdisiëꞌ caꞌ quequëꞌ yuguꞌ le
runödzjëꞌ Dios Böꞌ Laꞌy tsca guꞌncznëꞌ Dios.

Dios benëꞌ ga böaquëꞌ Jesús gdu ca nacruꞌ rëꞌu
5Dios cutu budödëꞌ lu naꞌquëꞌ gbaz laꞌy queëꞌ yödzlyú ziꞌa zaꞌ, lë naꞌ ruiꞌruꞌ

didzaꞌ qui. 6Naꞌa, ca nac lë ni, nayúj lu guich laꞌy didzaꞌ bëꞌ nu run lnaꞌ lau,
rna:
Dios, rubántsquidaꞌ le ruiꞌ ládxiꞌcuꞌ bunách.
Rubántsquidaꞌ le ráclenuꞌ lequëꞌ.
7Yelatiꞌz cuidiꞌ ca yuguꞌ gbaz laꞌy quiuꞌ benuꞌ lequëꞌ.
Buzúꞌ quequëꞌ yöl‑laꞌ zxön len yöl‑laꞌ run ba laꞌn
Len budöduꞌ lu naꞌquëꞌ yúguꞌtë le benuꞌ Liꞌ.
8Yúguꞌtë budöduꞌ lu naꞌquëꞌ quië laꞌná béꞌinëꞌ lei.
Nayúj luguich laꞌy lënaꞌ, rna: “Budöduꞌ lunaꞌquëꞌyúguꞌtë.” Cutubibucaꞌnëꞌ

le cutubudödëꞌ lunaꞌquëꞌ, sangardxintënaꞌadza, cuturléꞌiruꞌyuꞌu lunaꞌquëꞌ
yúguꞌtë. 9 Ráquibeꞌiruꞌ bi guc queëꞌ Jesús. Tu chiꞌz, Dios benëꞌ ga böaquëꞌ
yelatiꞌz cuidiꞌ ca yuguꞌ gbaz laꞌy queëꞌ, böaquëꞌ bunách quië gutiëꞌ, gzxacaꞌ
gdiꞌë Jesús lu yöl‑laꞌ gut uláz quegac yúguꞌtë bunách, le buzáꞌ ladxëꞌë queëruꞌ
cni Dios. Le benëꞌ cni Jesús, Dios benëꞌ ga rataꞌ queëꞌ yöl‑laꞌ yeníꞌ len yöl‑laꞌ
run ba laꞌn.

10Dios benëꞌ yúguꞌtë le rléꞌiruꞌ len runëꞌ ga nacuaꞌtecz. Dios benëꞌ ca ral‑laꞌ
gunëꞌ catiꞌ benëꞌ ga nac bëꞌ naquëꞌ gdu Cristo niꞌa qui le gzxacaꞌ gdiꞌë. Cni
benëꞌ Dios queëꞌ Cristo, Nu bdel‑liꞌ yöl‑laꞌ ruslá quië gac gchëꞌë bunách zian
yehuaꞌ yubá queëꞌ. 11 Ruúnëꞌ dxiꞌa bunách quië laqui quizi queëꞌ Dios. Nup
naꞌ ruúnëꞌCristodxiꞌa, tuzëꞌnaquëꞌXuzquëꞌ lenXuzczëꞌ. Qui lëninaꞌ, cutu caꞌ
rutuiꞌnëꞌ Zxiꞌnëꞌ Dios, rnëꞌ nacquëꞌ böchiꞌ lzëꞌë. 12 Ca nac lë ni nayúj lu guich
laꞌy, rna:
Quíxjöiꞌdaꞌ böchiꞌ lzaꞌa ca nacuꞌ Liꞌ, Dios.
Gatsj lahuiꞌl bunách tuꞌdúb quiuꞌ,
Gul‑laꞌ quiuꞌ yöl‑laꞌ ba.
13Lëzcaꞌ cni rnëꞌ:
Uzxöni ladxaꞌa‑nëꞌ Dios.
Ga yubl nayúj, rnëꞌ:
Gul‑yutscaꞌ nedaꞌ len yuguꞌ zxiꞌnëꞌ,
Nup naꞌ Dios bennëꞌ quiaꞌ.

14Qui lë ni naꞌ, le náquicnëꞌ bëlaꞌ len rön yuguꞌ zxiꞌnëꞌ naꞌ, lëzcaꞌ cni Cristo
ben cuinëꞌ canacquëꞌ, böáquinëꞌbëlaꞌ len rön. Cni benëꞌquië guc gutiëꞌ len cni
guc busnitiëꞌ yöl‑laꞌhuac uná bëꞌ qui tuꞌ xöhuiꞌ, nu naꞌ dë lu nëꞌi gdödi bunách.
15Cni benëꞌ Cristo quië guc busanëꞌ yúguꞌtë nup glac ca bönniꞌ nadáꞌugac tsal
ninacuáꞌnabangac, le gladxi yöl‑laꞌgut. 16Nacbëꞌ cutubenëꞌ cni quië gáclenëꞌ
yuguꞌgbaz laꞌyqueëꞌDios, sanquië gúclenëꞌyuguꞌ zxiꞌnxsoëꞌAbraham. 17Qui
lëninaꞌ, benbayúdxböaquëꞌCristo gducanacquëꞌböchiꞌ lzëꞌënaꞌ, quië gaquëꞌ
lahuëꞌ Dios tu bxuz blau, runëꞌ ca rnëꞌ len ruhuechiꞌ ladxëꞌë bunách, lencaꞌ
quië gunëꞌ le gun ga gataꞌ lu nëꞌë ugǘëꞌ dul‑laꞌ nabágaꞌgac bunách. 18Naꞌa, le
gzxacaꞌ gdiꞌë Lëczëꞌ Cristo, atiꞌ gzxiꞌ bëꞌ Lëꞌ tuꞌ xöhuiꞌ, qui lë ni naꞌ napëꞌ yöl‑laꞌ
huac gáclenëꞌ nup ni, rziꞌ bëꞌ lequëꞌ tuꞌ xöhuiꞌ.

3
Jesús náctërëꞌ blau caMoisés

1Qui lë ni naꞌ, böchiꞌ lzaꞌadauꞌ, lbiꞌiliꞌ naꞌ nacliꞌ quizi queëꞌ Dios le bulidzëꞌ
lbiꞌiliꞌDios, gul‑yúdxiꞌacanaquëꞌ Jesucristo. NaquëꞌgbaznasölëꞌëDios lencaꞌ
bxuz blau qui le nazíꞌ lu naꞌruꞌ. 2 Jesús ni runëꞌ ca rna xtidzëꞌë Dios, Nu naꞌ
buzóa Lëꞌ xlatjëꞌ, ca naꞌ benëꞌ caꞌ Moisés, benëꞌ ca rna xtidzëꞌë Dios laugac
yúguꞌtë bunách queëꞌ Dios. 3 Náctërëꞌ blau Jesús ca Moisés, quië gac queëꞌ
yöl‑laꞌ ba, ca naꞌ nacrëꞌ blau bönniꞌ naqui queëꞌ tu yuꞌu ca nac huen dxin zoëꞌ
lu yuꞌu naꞌ. 4 Yúguꞌtë yuꞌu, zoa nu ben lei, san Dios naquëꞌ Nu ben yúguꞌtë
le rléꞌiruꞌ. 5 Le nactë Moisés benëꞌ ca rna xtidzëꞌë Dios laugac bunách queëꞌ
Dios, guquëꞌ ca bönniꞌhuendxin, len benëꞌ lnaꞌ lau qui didzaꞌ ral‑laꞌ guꞌëDios,
6 san Cristo runëꞌ ca rna xtidzëꞌë Dios, len naquëꞌ Zxiꞌnczëꞌ, nacuáꞌ lu nëꞌë
bunách queëꞌDios. Rëꞌu ni, nacruꞌ bunách naꞌ queëꞌDios chquiꞌ gacruꞌ tsutsu
ga gdxinr dza udx, gacruꞌ tsutsu ca rdip ládxiꞌruꞌ lencaꞌ ca rudzí jilenruꞌ lë naꞌ
runruꞌ löz.

Dë latj ga luzíꞌ ládxiꞌgac bunách queëꞌDios
7Qui lë ni naꞌ, nayúj lu guich ca rnëꞌ Dios Böꞌ Laꞌy, rna:

Naꞌa, chquiꞌ ryö ́niliꞌ didzaꞌ ruꞌë Dios,
8Cutu gacliꞌ zid lu icj ládxiꞌdauꞌliꞌ
Ca naꞌ glac nup niꞌ guladáꞌbagaꞌ Dios
Catiꞌ niꞌ gulazíꞌ bëꞌ Lëꞌ lu latj caꞌz.
9Niꞌ gulazíꞌ bëꞌë nedaꞌ xuz xtauꞌliꞌ
Zal‑laꞌ gulaléꞌinëꞌ le benaꞌ gdu ca choaꞌ iz.
10Qui lë ni naꞌ gleydaꞌ bunách dza niꞌ
Len gniaꞌ: “Taꞌchíxitecznëꞌ ca taꞌzáꞌ ládxiꞌquëꞌ.
Cutu tëꞌnnëꞌ laꞌnöznëꞌ le rëꞌndaꞌ lunëꞌ.”
11Qui lë ni naꞌ gleydaꞌ lequëꞌ len benaꞌ tsutsu xtidzaꞌa, gniaꞌ:
“Cutu laꞌyaziëꞌ ga luzíꞌ ládxiꞌquëꞌ tsazxö́n len nedaꞌ.”

12Gul‑gún chiꞌi cuinliꞌ, böchiꞌ lzaꞌadauꞌ, cui gacliꞌ curejlëꞌxöhuiꞌnituliꞌ lbiꞌiliꞌ,
len cui usanliꞌ‑nëꞌ Dios ban. 13 Naꞌa, gul‑zejniꞌi tuliꞌ yetuliꞌ yúguꞌtë dza, tsal
ni nac dza ni zoaruꞌ naꞌa, cui siꞌ yeꞌi lbiꞌiliꞌ le nac dul‑laꞌ, len cui gacliꞌ zid lu
icj ládxiꞌdauꞌliꞌ nituliꞌ lbiꞌiliꞌ. 14Yúguꞌtëruꞌ gunruꞌ tsazxö́n Cristo chquiꞌ gacruꞌ
tsutsu ga gdxinr dza udx, ca naꞌ gzu lau rdip ládxiꞌruꞌ.

15Cni ral‑laꞌ gunruꞌ tsal ni rna:
Naꞌa, chquiꞌ ryö ́niliꞌ chiꞌë Dios,
Cutu gacliꞌ zid lu icj ládxiꞌdauꞌliꞌ,
Ca naꞌ glac nup niꞌ guladáꞌbagaꞌ Dios.
16 ¿Nupx naꞌ gulayöni xtidzëꞌë Dios len guladáꞌbagaꞌ Lëꞌ? Glun cni yúguꞌtë nup
niꞌ bubijëꞌ lequëꞌ luyú Egipto Moisés. 17 ¿Nupx naꞌ gleynëꞌ Dios gdu ca choaꞌ
iz? Glac nup niꞌ glun dul‑laꞌ, atiꞌ glat lu latj caꞌz. 18 ¿Nupx niꞌ benëꞌ tsutsu
xtidzëꞌë Dios, gnëꞌ cutu laꞌyaziëꞌ ga luzíꞌ ládxiꞌquëꞌ tsazxö́n len Lëꞌ? Glac nup
niꞌ cutuglunca rnaxtidzëꞌëDios. 19Naꞌa, ráquibeꞌiruꞌ cutuguc laꞌyaziëꞌ le cutu
gulayejlëꞌë Dios.

4
1Naꞌa, tsal ni nagáꞌn queëruꞌ le gzxiꞌ lu nëꞌë Dios quië gac tsazruꞌ latj queëꞌ

ga uzíꞌ ládxiꞌruꞌ, ral‑laꞌ gádxiruꞌ qui nadxi unitliꞌ latj tsazliꞌ niꞌ. 2Byö́niruꞌ rëꞌu
didzaꞌ dxiꞌa ca naꞌ gulayönnëꞌ lequëꞌ, san lequëꞌ cutu guluziꞌë xbey didzaꞌ naꞌ
gulayönnëꞌ, le cutu gulayejlëꞌëDios catiꞌ gulayönnëꞌ lei. 3Rëꞌuni réjlëꞌruꞌDios,
atiꞌ tsazruꞌ latj queëꞌ ga uzíꞌ ládxiꞌruꞌ. Rac ca naꞌ gnëꞌ Dios:
Qui lë ni naꞌ gleydaꞌ lequëꞌ

Len benaꞌ tsutsu xtidzaꞌa, gniaꞌ:
Cutu laꞌyaziëꞌ ga luzíꞌ ládxiꞌquëꞌ tsazxö́n len nedaꞌ.
Dë latj tsazruꞌ ga uzíꞌ ládxiꞌlenruꞌ‑nëꞌDios, zal‑laꞌ budx benëꞌ xchinëꞌ dza niꞌtë
Dios catiꞌ niꞌ benëꞌ yödzlyú ni len chruzíꞌ ladxëꞌë. 4 Nayúj lu guich laꞌy ga
ruiꞌ didzaꞌ ca nac qui dza bugádx, rna: “Buzíꞌ ladxëꞌë Dios dza bugádx yuguꞌ
lu dxin benëꞌ.” 5 Ga yubl rna: “Cutu laꞌyaziëꞌ ga luzíꞌ ládxiꞌquëꞌ tsazxö́n len
nedaꞌ.” 6 Nup niꞌ, ziꞌal gulayöni didzaꞌ dxiꞌa, cutu gulayáz niꞌ le cutu glun ca
rna xtidzëꞌëDios. Qui lë ni naꞌ, ral‑laꞌ laꞌyázniꞌ bunách yubl. 7Qui lë ni naꞌ caꞌ,
Dios buluꞌë tu dza yubl, gnëꞌ: “Naꞌa dza.” Cni nac, catiꞌ chgdöd iz zian, bëꞌë
didzaꞌ Dios lu ruꞌë David, ca naꞌ nayúj lu guich laꞌy, rna:
Naꞌa dza, chquiꞌ ryö ́niliꞌ didzaꞌ ruꞌë Dios,
Cutu gacliꞌ zid lu icj ládxiꞌdauꞌliꞌ.
8Laꞌnaruꞌ benëꞌ Josué ga guluzíꞌ ládxiꞌquëꞌ, cutu bëꞌë didzaꞌ Dios gdöd niꞌ qui
yetúrdza catiꞌnuuzíꞌ ládxiꞌlen Lëꞌ. 9Qui lë ni naꞌ, nagáꞌnquegac bunáchqueëꞌ
Dios latj laꞌdél‑liꞌnëꞌ ga luzíꞌ ládxiꞌquëꞌ. 10Nup laꞌyáz ga luzíꞌ ládxiꞌgac tsazxö́n
len Dios, luzíꞌ ládxiꞌquëꞌ lu dxin tunëꞌ, ca naꞌ buzíꞌ ladxëꞌë Dios yuguꞌ lu dxin
benëꞌ Lëꞌ. 11Qui lë ni naꞌ, ral‑laꞌ güiꞌ ládxiꞌruꞌ tsazruꞌ ga niꞌ uzíꞌ ládxiꞌlenruꞌ‑nëꞌ
Dios. Cutu ral‑laꞌ táꞌbagaꞌruꞌ xtidzëꞌë ca naꞌ glun nup niꞌ cutu gulayejlëꞌ Dios,
len cutu gulayáz niꞌ.

12 Bancz nac xtidzëꞌë Dios len napcz yöl‑laꞌ huac. Rchugur ga rëꞌ ca guia
tuchiꞌ natuchiꞌ grop ruiꞌi. Rchugu rdxin ga taꞌdzág böꞌ nacczruꞌ len le zoa lu
icj ládxiꞌdauꞌruꞌ, lencaꞌ röxj ga rdxintë lu dxit lu bin. Run ga nac bëꞌ le rbequi
icjruꞌ len le rzaꞌ ládxiꞌruꞌ. 13 Cutu bi gac ucáchiꞌruꞌ ga cugác gléꞌinëꞌ lei Dios.
Yúguꞌtë le nunczëꞌ Dios naláꞌ lahui len narúj ga lnaꞌ lahuëꞌ Dios. Lahuëꞌ Lëꞌ
run bayúdx quíxjöꞌruꞌ le nunruꞌ.

Jesús naquëꞌ bxuz blau, náctërëꞌ zxön
14 Zoa queëruꞌ tu bxuz blau, náctërëꞌ zxön, Nu naꞌ gdöd niꞌ yehuaꞌ yubá,

Jesús, ZxiꞌnëꞌDios. Qui lë ni naꞌ ral‑laꞌ ugaꞌnruꞌ tsutsu ca nac le nazíꞌ lu naꞌruꞌ.
15Zoaqueëruꞌ tubxuzblau,Nugachuechiꞌ ladxiꞌ rëꞌucanacgac le racqueëruꞌ,
le gzxiꞌ bëꞌ Lëczëꞌ tuꞌ xöhuiꞌ gdutë ca naꞌ rziꞌ bëꞌ rëꞌu tuꞌ xöhuiꞌ naꞌ, san cutu bi
dul‑laꞌ benëꞌ Lëꞌ. 16Qui lë ni naꞌ, gdu ládxiꞌruꞌ ral‑laꞌ gbígaꞌruꞌ gal‑laꞌ ga röꞌë
rna bëꞌë Dios, Nu ruzáꞌ ladxiꞌ queëruꞌ, gnabruꞌ lahuëꞌ huechiꞌ ladxëꞌë rëꞌu len
uzáꞌ ladxëꞌë queëruꞌ, gáclenëꞌ rëꞌu catiꞌ bi rac queëruꞌ.

5
1 Dios rböczëꞌ nútiꞌtëz bxuz blau ladj bunách, len ruzóëꞌ lëꞌ gunëꞌ uláz

quegac bunách yuguꞌ le runëꞌ lahuëꞌ Dios, len cuꞌë lahuëꞌ Dios yuguꞌ le
tuꞌnö́dzjbunách lenyuguꞌböaꞌbëdx tuꞌdödcdëꞌ‑baꞌ lubcugu laꞌyniꞌaquidul‑laꞌ
nabágaꞌquëꞌ. 2Bxuzblaunaꞌ, le racqueëꞌ tuz ca racquegacbunách, gac gaquëꞌ
zxön ladxiꞌ len nup nacgac cunözi len nup taꞌchixi taꞌnigui. 3Qui lë ni naꞌ, le
naquëꞌ bunáchz bxuz blau naꞌ, niꞌa qui dul‑laꞌ nabágaꞌczëꞌ ral‑laꞌ cuꞌë lahuëꞌ
Dios böaꞌ bëdx naꞌ tuꞌdödcdëꞌ‑baꞌ lu bcugu laꞌy, ca naꞌ runëꞌ caꞌ niꞌa qui dul‑laꞌ
nabágaꞌgac bunách.

4Nutunugacguncuinibxuzblau, sanDios rulidzëꞌnural‑laꞌgacbxuzblau,
ca naꞌ bulidzëꞌAarón. 5Lëzcaꞌ cni guc queëꞌ Cristo, cutu ben cuinëꞌ bxuz blau,
san Dios buzóëꞌ Lëꞌ ca bxuz blau. Ca nac lë ni, Dios gudxëꞌ Lëꞌ:
Liꞌ nacuꞌ Zxiꞌnaꞌ.
Buzóaꞌ Liꞌ naꞌa.
6Lëzcaꞌ cni gudxëꞌ Lëꞌ le nayúj ga yubl, gnëꞌ:
Liꞌ nácteczuꞌ bxuz,
Ca naꞌ guquëꞌ bxuzMelquisedec.

7 Cristo, catiꞌ niꞌ zoaczëꞌ yödzlyú ni, bulidzëꞌ Dios len gútaꞌyuëꞌ lahuëꞌ.
Grödxyëꞌë len grödxëꞌ lahuëꞌ Dios, Nu guc uslá Lëꞌ lu yöl‑laꞌ gut, atiꞌ Dios
byönnëꞌ Lëꞌ le gúdxinëꞌ Lëꞌ gdu ladxëꞌë. 8 Zal‑laꞌ guquëꞌ Zxiꞌnëꞌ Dios, bzëdëꞌ
gunëꞌ ca rna xtidzëꞌë Dios le glac queëꞌ le gzxacaꞌ gdiꞌë. 9Catiꞌ chguquëꞌ Cristo
gdu ca ral‑laꞌ gaquëꞌ bxuz blau, Dios benëꞌ Lëꞌ Nu ruslá tsaz yúguꞌtë nup tun
ca rna xtidzëꞌë. 10Niꞌr Dios buzóëꞌ Lëꞌ naquëꞌ bxuz blau ca naꞌ guquëꞌ bxuz
blauMelquisedec.

Zoa banádx queëruꞌ hueycjruꞌ táꞌbagaꞌruꞌ‑nëꞌ Cristo
11Ca nac lë ni, zian le ral‑laꞌ güíꞌlentuꞌ lbiꞌiliꞌ didzaꞌ, le nac baníg quíxjöiꞌtuꞌ

lbiꞌiliꞌ, le curéjniꞌniliꞌ. 12 Chgdöd dza ral‑laꞌ gac usë́diliꞌ bunách xtidzëꞌë Dios,
le chbyö ́niliꞌ xtsey, san rquíniliꞌ nu quixjöiꞌ lbiꞌiliꞌ leyúbl yuguꞌ le cunác baníg
nazíꞌ lu nëꞌi nu ziꞌa rejlëꞌ. Nagaꞌnliꞌ ca biꞌi huëꞌndauꞌ taꞌquínibiꞌ nidxiꞌ len clëg
laꞌ huagu tsutsu. 13 Yúguꞌtë bönniꞌ naquincnëꞌ nu usëdi lequëꞌ lë naꞌ cunác
baníg, nacquëꞌ ca biꞌidauꞌ tiꞌjbiꞌnidxiꞌ. Cutu nazëdquëꞌ ca rajlö́z le nac tsahuiꞌ.
14Laꞌ huagu tsutsu tuꞌzíꞌ xbey nup chnalgac, nup naꞌ gac láquibeꞌi le nac dxiꞌa
len le cunác dxiꞌa, le nugunquëꞌ dxin yöl‑laꞌ rejniꞌi quequëꞌ.

6
1Qui lë ni naꞌ, cutu ral‑laꞌ usë ́dteczruꞌ yuguꞌ zxba bzëdruꞌ catiꞌ ziꞌa gzu lau

ryö ́niruꞌ ca nac queëꞌ Cristo. Ral‑laꞌ nör‑ruꞌ quië gacruꞌ gdu bunách queëꞌ
Cristo. Cutu naquín usëdruꞌ leyúbl yuguꞌ zxba cunác baníg ca ral‑laꞌ ubíꞌi
ládxiꞌruꞌ len ca cutur gunruꞌ le cunác, len ca ral‑laꞌ tséjlëꞌruꞌ‑nëꞌ Dios, 2 len
ca nac zxba qui le rdilruꞌ nis, len ca rxoa naꞌruꞌ bunách taꞌyejlëꞌ Cristo, len
ca ral‑laꞌ lubán nup natgac, lencaꞌ ca gunëꞌ Dios, gchuguëꞌ quegac bunách
tuaꞌdöꞌ, chquiꞌ chnazëdruꞌ yúguꞌtë lë ni. 3 Cni gunruꞌ chquiꞌ gunnëꞌ rëꞌu latj
Dios.

4-6 ¿Naruꞌ huactsa gunruꞌ ga lubíꞌi ládxiꞌgac leyúbl nup tuꞌhuéycj taꞌdáꞌbagaꞌ
Dios? Chquiꞌ bdxin quequëꞌ yeníꞌ queëꞌ Dios, len guluziꞌë xbey le runödzjëꞌ
Dios zoëꞌ yehuaꞌ yubá, len glaquëꞌ tuz len Dios Böꞌ Laꞌy, len chquiꞌ guluziꞌë
xbey didzaꞌ dxiꞌa queëꞌ Dios len yöl‑laꞌ huac qui dza ziꞌa zaꞌ, len chquiꞌ niꞌr
tuꞌhuéycj taꞌdáꞌbagaꞌ Dios, cutu caꞌ gac nu gun ga lubíꞌi ládxiꞌgac leyúbl, le
gac tsca ludë́ꞌë leyúbl lëꞌi yag cruz Zxiꞌnëꞌ Dios len lunëꞌ tsca lutitjëꞌ Lëꞌ lahuiꞌ
laugacbunách. 7Nup tun cni nacgac ca yunaꞌ ruzíꞌxbeynis guiöj le rbix lahui
zian lzu. Chquiꞌ yu naꞌ runö ́dzj le tuꞌzíꞌ xbey nup taꞌn yu naꞌ, rdzag ladxëꞌë lei
Dios, 8 san chquiꞌ ruzóaz lba yötsiꞌ len bëscáꞌ yu naꞌ, nac ditj len nabía döꞌ, len
nac quië nu uzeguiꞌ lei.

Le runruꞌ löz le run ga nacruꞌ tsutsu
9 Zal‑laꞌ ruiꞌtuꞌ cni didzaꞌ, lbiꞌiliꞌ naꞌ nadxiꞌituꞌ, ráquituꞌ ruziꞌliꞌ xbey le

nacgacr dxiꞌa, le tuꞌzíꞌ xbey nup nulagac. 10 Dios naquëꞌ tsahuiꞌ len cutu
gal ladxëꞌë dxin dxiꞌa benliꞌ len yuguꞌ le benliꞌ le nadxiꞌiliꞌ Lëꞌ, gúclenliꞌ nup
náquigac quizi queëꞌ Dios len runliꞌ xchingac. 11 Naꞌa, rë ́ꞌnituꞌ güiꞌ ládxiꞌliꞌ
tu tuliꞌ gunliꞌ cni ga gdxinr dza udx, quië gataꞌ gdu queëliꞌ lë naꞌ runliꞌ löz.
12Rë́ꞌnituꞌ cugacliꞌ zxhuëd, san gunliꞌ ca tun nup taꞌyejlëꞌDios len taꞌbö́z zxön
ladxiꞌ, atiꞌ gdél‑liꞌliꞌ yuguꞌ le gzxiꞌ lu nëꞌë Dios gunnëꞌ queëruꞌ.

13 Cni gac, le benëꞌ tsutsu xtidzëꞌë Dios catiꞌ gzxiꞌ lu nëꞌë bi gunnëꞌ queëꞌ
Abraham. Le cutu zoa nu nacr blau ca Dios, qui lë ni naꞌ gney cuinëꞌ, catiꞌ niꞌ
benëꞌ tsutsu xtidzëꞌë. 14Cni gnëꞌ Dios: “Le nactë gunaꞌ ga gac dxiꞌa quiuꞌ, len
gunaꞌ ga laꞌyántscabiꞌ zxiꞌnxsuꞌ.” 15Glözëꞌ zxön ladxiꞌAbraham, atiꞌbdél‑liꞌnëꞌ
le gzxiꞌ lu nëꞌë Dios gunnëꞌ queëꞌ. 16Catiꞌ runëꞌ tsutsu xtidzëꞌë bönniꞌ, rneynëꞌ
nu nactër blau ca lëꞌ, atiꞌ lë ni ruzóa dxiz yúguꞌtë didzaꞌ bizxj, le nunëꞌ tsutsu
xtidzëꞌë. 17Qui lë ni naꞌ benëꞌ tsutsu le gzxiꞌ lu nëꞌë Dios gunëꞌ, gney cuinëꞌ, le

guꞌnnëꞌ uluiꞌinëꞌ nup luzíꞌ xbey le gzxiꞌ lu nëꞌë unödzjëꞌ quequëꞌ, nactsca löz
len tsaz nac le nuzóa lahuëꞌ gunëꞌ. 18Le gzxiꞌ lu nëꞌë Dios len le benëꞌ tsutsu,
chop ni gatga gdzaꞌgac, len ca nac quegac chop ni, cutu gac siꞌ yëꞌë Dios. Cni
benëꞌ Dios quië gactsca löz queëruꞌ tu le huiꞌ zxön rëꞌu. Ruzxöni ládxiꞌruꞌ Lëꞌ
gdél‑liꞌruꞌ lë naꞌ runruꞌ löz le nuzóëꞌ queëruꞌ. 19 Lë naꞌ runruꞌ löz ruzoatecz
tsutsu icj ládxiꞌdauꞌruꞌ, len nac ca tu du guia ruzóa dxiz barco. Lë naꞌ runruꞌ
löz run chiꞌë niꞌa queëruꞌ Cristo ga niꞌ zoëꞌ Dios yehuaꞌ yubá, le nadxín lu latj
laꞌy naꞌ zoa cudziꞌl lariꞌnal‑laꞌ lu gdauꞌ zoa niꞌ yehuaꞌ yubá. 20Ganiꞌ zoëꞌDios,
gyaziëꞌ Jesús uláz queëruꞌ ca Nu rnör lauruꞌ, atiꞌ Dios nuzóëꞌ Lëꞌ naquëꞌ tsaz
bxuz blau ca naꞌ guquëꞌ bxuz blauMelquisedec.

7
Jesús naquëꞌ bxuz blau ca guquëꞌMelquisedec

1Melquisedec guquëꞌ bönniꞌ rna bëꞌë lu yödz Salem, lencaꞌ bxuz queëꞌDios,
náctërëꞌ blau. Catiꞌ zuzë ́ꞌë Abraham, zuhuöjëꞌ gdöd guc gdil‑l catiꞌ buxicjëꞌ
bönniꞌ taꞌná bëꞌë, brujëꞌ Melquisedec naꞌ, yajtsaguëꞌ Abraham len gnabnëꞌ
Dios gun laꞌyëꞌ Abraham. 2 Abraham bëꞌë queëꞌ tu cuia tsa tu chi cuia qui
yúguꞌtë le bdél‑liꞌnëꞌ lu gdil‑l naꞌ. Ca lëꞌMelquisedec naꞌ rna lu didzaꞌ xidzaꞌ:
“Bönniꞌ Uná Bëꞌ Tsahuiꞌ”, len naquëꞌ caꞌ Bönniꞌ rna bëꞌë lu yödz Salem, le rna
lu didzaꞌ xidzaꞌ: “Bönniꞌ Uná Bëꞌ Rbequi Dxiëꞌ.” 3 Cutu zoa lu guich le rna
gulacuꞌë xuz xnëꞌë, o xuz xtauꞌhuëꞌ, len cutu nayúj dza guljëꞌ o dza gutiëꞌ, san
naquëꞌ ca naquëꞌ Zxiꞌnëꞌ Dios le naquëꞌ tsaz bxuz blau.

4Gul‑yutscaꞌ naꞌa, ca naꞌ guquëꞌ zxön Melquisedec naꞌ, le bëꞌë queëꞌ lëczëꞌ
xuzruꞌ Abraham tu cuia tsa tu chi cuia qui lë naꞌ glijëꞌ lu naꞌquëꞌ bönniꞌ taꞌná
bëꞌë niꞌ buxicjëꞌ lu gdil‑l. 5 Lu zxba queëꞌ Moisés, Dios rna béꞌinëꞌ yuguꞌ
zxiꞌn xsoëꞌ Leví, nup nacgac bxuz, laꞌziꞌë tu cuia tsa tu chi cuia qui le taꞌzíꞌ
bunách Israel, zal‑laꞌ nacgac diꞌa dza quequëꞌ, le nacquëꞌ yúguꞌtëꞌ zxiꞌn xsoëꞌ
Abraham. 6Melquisedec naꞌ cutu naquëꞌ diꞌa dza quequëꞌ, san gzxiꞌë tu cuia
tsa tu chi cuia lu nëꞌë Abraham, nu naꞌ bdel‑liꞌ yuguꞌ le gzxiꞌ lu nëꞌë Dios
gunnëꞌ queëꞌ. LëzcaꞌMelquisedec naꞌ gnabnëꞌ Dios gun laꞌyëꞌ Abraham 7 atiꞌ
nutunugac táꞌbagaꞌ lënaꞌ rna: “Nunadel‑liꞌr lahuëꞌDios rnabiDios gun laꞌyëꞌ
nu nacr cuidiꞌz.” 8Naꞌa, dza ni zoaruꞌ naꞌa, nup taꞌzíꞌ tu cuia tsa tu chi cuia lu
naꞌgac bunách nacgac caꞌ bunách tatcz, san Melquisedec naꞌ, zoa le run lnaꞌ
lau queëꞌ, rna zoëꞌ nabanëꞌ. 9Naꞌa, huac gnaruꞌ queëꞌ Leví len quegac zxiꞌn
xsoëꞌ, nup naꞌ taꞌzíꞌ tu cuia tsa tu chi cuia lu naꞌgac bunách, lëzcaꞌ gulaguizxjëꞌ
tu cuia tsa tu chi cuia catiꞌ niꞌ Melquisedec naꞌ gzxiꞌë tu cuia tsa tu chi cuia
lu nëꞌë Abraham, xuz gul gdöd quequëꞌ. 10 Cni nac, le huac gnaruꞌ Abraham
niꞌ nuꞌë lëꞌë Leví len yuguꞌ zxiꞌn xsoëꞌ catiꞌ niꞌ yajtsaguëꞌ lëꞌ Melquisedec, le
cunaljcdëꞌ.

11 Taꞌzíꞌ zxba gna bëꞌë Moisés bunách Israel lu naꞌgac bxuz, nup nacgac
zxiꞌn xsoëꞌ Leví ga nababëꞌ caꞌ Aarón, bxuz blau. Naꞌa, laꞌnaruꞌ guc luhuöác
gdu tsahuiꞌ bunách lahuëꞌ Dios le tun ca rna bëꞌ zxba queëꞌ Moisés, cutu
ben bayúdx soa yetú bxuz ca guquëꞌ Melquisedec len clëg ca guquëꞌ Aarón.
12Chquiꞌ rutsë́ꞌë Dios ca ral‑laꞌ gaquëꞌ bxuz, run bayúdx utsë ́ꞌë caꞌ ca nac zxba
queëꞌ. 13Xanruꞌ, Nu naꞌ nayúj lu guich ca nac queëꞌ yuguꞌ lë ni, nababëꞌ yetúr
cöꞌ zxiꞌn xsoëꞌ Israel ca le nababëꞌ Leví naꞌ, len qui cöꞌ zxiꞌn xsoëꞌ ga nababëꞌ
Xanruꞌ, nutu nu guc bxuz lahuëꞌDios. 14Nac cni le nac bëꞌ guljëꞌXanruꞌ lu cöꞌ
diꞌa dza queëꞌ Judá, atiꞌMoisés cutu bëꞌë didzaꞌ queëꞌ Judá naꞌ catiꞌ bëꞌë didzaꞌ
quegac nup ral‑laꞌ lac bxuz.

15 Nactër bëꞌ lë ni niꞌa qui le rac naꞌa. Ca naꞌ guquëꞌ bxuz Melquisedec,
chbuluíꞌ lahuëꞌ yeturëꞌ bxuz, Jesús. 16 Bönniꞌ ni, cutu guquëꞌ bxuz le rna bëꞌ

zxba ca ral‑laꞌ lac diꞌa dza queëꞌ, san naquëꞌ bxuz le napëꞌ yöl‑laꞌ huac qui
yöl‑laꞌ naꞌbán le gatga udx. 17Nayúj lu guich laꞌy le run lnaꞌ lau queëꞌ, rna:
Tsaz nacuꞌ bxuz
Ca naꞌ guquëꞌ bxuzMelquisedec.
18Naꞌa, nadúa zxba gul niꞌ, le cutu gdap yöl‑laꞌ huac uná bëꞌ, len cutu bi guc
gun. 19 Zxba queëꞌMoisés naꞌ cutu guc un gdu tsahuiꞌ bunách. Naꞌa, chgyuꞌu
tu le runruꞌ löz le nacr dxiꞌa, le run ga gac gbígaꞌruꞌ gal‑laꞌ ga zoëꞌ Dios.

20Catiꞌ benëꞌDios ga naquëꞌ bxuz Jesús, benëꞌ tsutsu xtidzëꞌë. 21Cutu benëꞌ
tsutsu xtidzëꞌë Dios catiꞌ bucuꞌë bunách niꞌ ca bxuz, san catiꞌ benëꞌ ga naquëꞌ
bxuz Jesús, benëꞌ tsutsu xtidzëꞌë, gnëꞌ:
Benaꞌ tsutsu xtidzaꞌa nedaꞌ, Xanuꞌ, gniaꞌ:
“Cutu utsáꞌa ca gunaꞌ.
Tsaz nacuꞌ bxuz
Ca naꞌ guquëꞌ bxuzMelquisedec.”
22Qui lë ni naꞌ, Cristo naquëꞌ Nu run ga nac löz didzaꞌ rucáꞌn tsahuiꞌ le nacr
dxiꞌa ca lë naꞌ guc ziꞌal. 23 Yuguꞌ bxuz niꞌ, bönniꞌ zian glaquëꞌ, le cutu guc
lugaꞌnëꞌ ni le glatiëꞌ, 24 san le zóateczëꞌ Jesús, tsaz naquëꞌ bxuz len cutu gac
nu huaz xlatjëꞌ gac bxuz. 25Qui lë ni naꞌ, tsaz gac uslë ́ꞌ nup taꞌbigaꞌ gal‑laꞌ ga
zoëꞌ Dios, tuꞌgún dxin Lëꞌ, le zóateczëꞌ nabanëꞌ rnëꞌ dxiꞌa uláz quequëꞌ lahuëꞌ
Dios.

26Ben bayúdx soa queëruꞌ tu bxuz blau cni. Naquëꞌ laꞌy, len gdu dxiꞌa, len
cutu dzaguëꞌ bunách dul‑laꞌ, san náctërëꞌ blau ca yúguꞌtë le nacuáꞌ niꞌ yehuaꞌ
yubá. 27 Jesús ni, cutu naquëꞌ ca yuguꞌ bxuz blau yödzlyú ni, le ben bayúdx
yuguꞌ dza gulaguꞌë rön lahuëꞌ Dios, guludödcdëꞌ‑baꞌ böaꞌ bëdx lahuëꞌ Lëꞌ niꞌa
qui dul‑laꞌ nabágaꞌgacczëꞌ, atiꞌ gdöd niꞌ glunëꞌ cni niꞌa qui dul‑laꞌ nabágaꞌgac
bunách. Naꞌa, Jesús, tsaz gluꞌë rön lahuëꞌ Dios, catiꞌ niꞌ budö ́d cuinëꞌ lahuëꞌ
Dios, bulaljëꞌ xchönczëꞌ niꞌa qui dul‑laꞌ nabágaꞌgac yúguꞌtë bunách. 28Lu zxba
queëꞌMoisésnacgacbxuzbunách cunacgac gdudxiꞌa, san gdödbdxinni zxba
queëꞌMoisés,Dios benëꞌ tsutsu xtidzëꞌë, benëꞌ ga naquëꞌ bxuz blau Zxiꞌnczëꞌ,
le naquëꞌ gdu dxiꞌa ca ral‑laꞌ gaquëꞌ bxuz.

8
Jesús naquëꞌ Bxuz Blau queëruꞌ

1Naꞌa, ca rna lë naꞌ ziꞌa gniaꞌ, nac cni: Zoa queëruꞌ tu bxuz blau cni, Nu naꞌ
gröꞌ cuit lëꞌë yubél Dios ga niꞌ röꞌë, rna bëꞌë yehuaꞌ yubá. 2 Lëꞌ runëꞌ dxin ca
bxuz blau lu latj nactër laꞌy, le nac gdauꞌ nac gdutë, lë naꞌ buchisëꞌ Xanruꞌ,
len clëg bunách. 3Dios rucuꞌë yúguꞌtë bxuz blau quië laꞌguꞌë lahuëꞌDios yuguꞌ
le tuꞌnö́dzj bunách, lencaꞌ xchöncbaꞌ böaꞌ bëdx. Qui lë ni naꞌ ben bayúdx soa
caꞌ bi gluꞌë Cristo lahuëꞌ Dios. 4Laꞌnaruꞌ zoëꞌ luyú ni, cutu caꞌ gaquëꞌ bxuz, le
nacuáꞌteczëꞌ bxuz ni, nup taꞌgúꞌu lahuëꞌDios yuguꞌ le tuꞌnö́dzj bunách ca rna
bëꞌ zxba queëꞌMoisés. 5 Yuguꞌ bxuz ni tunëꞌ dxin qui tu le ruluíꞌz, len le nac
ca bxin qui lë naꞌ zoa yehuaꞌ yubá. Cni nac, le gudxtsquëꞌ Moisés Dios catiꞌ
ziꞌa uchisëꞌ yuꞌudauꞌ naꞌ náquini guid, gnëꞌ: “Byutscaꞌ, ben yúguꞌtë gdu ca nac
lë naꞌ buluiꞌidaꞌ liꞌ lu guiꞌa niꞌ.” 6Naꞌa, bxuz blau queëruꞌ ni runëꞌ dxin qui le
nactër lsacaꞌ, atiꞌ niꞌa qui le benëꞌ Lëꞌ zoa queëruꞌ tu didzaꞌ rucáꞌn tsahuiꞌ le
nactër lsacaꞌ le ruiꞌ didzaꞌ qui le nactër lsacaꞌ gzxiꞌ lu nëꞌë Dios gataꞌ queëruꞌ.

7Laꞌnaruꞌ gdap gdutë yöl‑laꞌ huac didzaꞌ naꞌ rucáꞌn tsahuiꞌ gzoa ziꞌal, cutu
ben bayúdx soa didzaꞌ buróp ni rucáꞌn tsahuiꞌ. 8Naꞌa, Dios ruluꞌë cutu glac
gdu dxiꞌa bunách niꞌ catiꞌ bëꞌë didzaꞌ ca naꞌ nayúj lu guich laꞌy, gnëꞌ:
Gul‑yutscaꞌ, gnëꞌ Xanruꞌ. Zaꞌc dza
Catiꞌ uzóaꞌ tu didzaꞌ cub ucáꞌn tsahuiꞌ,
Le gúnlenaꞌ bunách Israel len bunách Judá.

9Cutu gac ca guc didzaꞌ niꞌ rucáꞌn tsahuiꞌ,
Lë naꞌ bénlenaꞌ xuz xtauꞌquëꞌ,
Dza niꞌ gdel‑laꞌa naꞌquëꞌ,
Bubijaꞌ lequëꞌ luyú Egipto.
Le gulucaꞌnëꞌ didzaꞌ quiaꞌ rucáꞌn tsahuiꞌ,
Nedaꞌ bucaꞌnaꞌ lequëꞌ, rnëꞌ Xanruꞌ.
10Qui lë ni naꞌ, cni gac didzaꞌ ucáꞌn tsahuiꞌ
Gúnlenaꞌ bunách Israel
Töd yuguꞌ dza niꞌ, rnëꞌ Xanruꞌ.
Uchiziaꞌ icj ládxiꞌdauꞌquëꞌ zxba quiaꞌ
Len uzujaꞌ lei lu icj ládxiꞌdauꞌquëꞌ.
Niꞌr gacaꞌ Dios quequëꞌ
Atiꞌ lequëꞌ lacquëꞌ bunách quiaꞌ.
11Cutu gun bayúdx nu usëdi lzëꞌi, gna:
Benbëꞌë Xanruꞌ,
Le lunbëꞌë nedaꞌ yúguꞌtëꞌ,
Ga su lau nu nac caꞌz,
Ga gdxintë nu nac blau.
12Huechiꞌ ladxaꞌa lequëꞌ,
Len unít lahuaꞌ le cunác tsahuiꞌ glunëꞌ,
Len cutur tsajneydaꞌ dul‑laꞌ nabágaꞌquëꞌ.
13Catiꞌniꞌ ruꞌë didzaꞌDios qui tu didzaꞌ cub rucáꞌn tsahuiꞌ, nac le chbgul lë naꞌ
gzoa ziꞌal, atiꞌ chzoa gdua lë naꞌ nagúl len chnac glas.

9
Latj laꞌy zoa luyú len latj laꞌy zoa yehuaꞌ yubá

1 Naꞌa, didzaꞌ rucáꞌn tsahuiꞌ gzoa ziꞌal, dzaggac lei zxba ca ral‑laꞌ laꞌyíj
ládxiꞌgac Dios bunách, atiꞌ guc qui luyú ni latj laꞌy bdzag lei. 2 Cni nac latj
laꞌy naꞌ náquini guid. Lu latj naꞌ dë lahuil, nazíꞌ lei Latj Laꞌy, gulacuáꞌ le nuaꞌ
guiꞌ len bcugu laꞌy ga niꞌ gulaguꞌë lahuëꞌ Dios yuguꞌ yöt xtildauꞌ. 3 Cudziꞌl
le buróp lariꞌ nal‑laꞌ lu yuꞌu naꞌ zoa latj niꞌ nazíꞌ lei, Latj Nactër Laꞌy, 4 atiꞌ
lu latj niꞌ gulacuáꞌ tu bcugu náquini oro ga naꞌ guluzéguiꞌë nör, lencaꞌ tu
guiꞌn ga yuꞌu didzaꞌ rucáꞌn tsahuiꞌ, len nacu guiꞌn naꞌ oro, atiꞌ lu guiꞌn naꞌ
gulacuáꞌ zxígaꞌdauꞌ naꞌ náquini oro, nadzáꞌ yöt xtildauꞌ naꞌ nazíꞌ lei maná,
lencaꞌ xuyág queëꞌ Aarón, lë naꞌ bubö́ꞌ zxuzaꞌ nëꞌi, lencaꞌ yuguꞌ guiöj blag naꞌ,
nayúj láhuilgac didzaꞌ rucáꞌn tsahuiꞌ. 5-6 Lahui guiꞌn naꞌ gulacuáꞌ chop gbaz
laꞌy náquicni oro, lëgac querubín qui latj ga buluíꞌ lahuëꞌ Dios, atiꞌ guluzóa
xilgac lahuil latj ga niꞌ gluꞌë rön bxuz blau niꞌa qui dul‑laꞌ. Cni gulucuꞌë yuguꞌ
lë ni. Cutu gac quíxjöꞌa naꞌa gdu ca nacgac lë ni.
Taꞌyázteczëꞌ bxuz lu latj zoa lahuil, tunëꞌ ca nac dxin quequëꞌ qui le taꞌyíj

ládxiꞌquëꞌ Dios. 7 Lu latj buróp niꞌ, tuzëꞌ bxuz blau gyaziëꞌ tu lzuz tu iz, len
biꞌë rön, le gluꞌë lahuëꞌ Dios niꞌa qui dul‑laꞌ nabágaꞌczëꞌ lencaꞌ niꞌa qui dul‑laꞌ
nabágaꞌgac bunách, dul‑laꞌ glunëꞌ le cutu gláquibeꞌinëꞌ. 8 Cni ruzéjniꞌnëꞌ rëꞌu
Dios Böꞌ Laꞌy, cutu caꞌ guc gdxinruꞌ lahuëꞌDioscz tsal niꞌ tuꞌgunëꞌ dxin latj laꞌy
naꞌ zoa lahuil lu yuꞌu laꞌy naꞌ náquini guid, le bdzag didzaꞌ rucáꞌn tsahuiꞌ gzoa
ziꞌal. 9Yuguꞌ lë ni nac tu le ruluíꞌz le racnaꞌadza. Yuguꞌ le gulaguꞌë lahuëꞌDios
len rön quecbaꞌ böaꞌ bëdx naꞌ guludödcdëꞌ‑baꞌ lahuëꞌ Dios cutu guc luún gdu
dxiꞌa icj ládxiꞌdauꞌquëꞌ bönniꞌ niꞌ gulayíj ládxiꞌquëꞌDios cni. 10Yuguꞌ lë ni gluiꞌ
didzaꞌ quegacz le gliꞌj glahuëꞌ, len ca ral‑laꞌ laꞌguí b cuinquëꞌ, len quegac zxba
ca ral‑laꞌ gac qui gdu ca nayáꞌ nabinquëꞌ. Yuguꞌ lë ni buzóëꞌ quequëꞌ Dios ga
bdxintë dza ral‑laꞌ utsë́ꞌë yúguꞌtë.

11Naꞌa, chduluíꞌ lahuëꞌ Cristo, naquëꞌ bxuz blau qui le nac gdu dxiꞌa, le blaꞌ
lahui niꞌa qui le benëꞌ Lëꞌ. Latj laꞌy ga naꞌ gyaziëꞌ Lëꞌ nacr blau len nacr gdu,
len cutu náquini lu niꞌa lu naꞌgac bunách, len cutu nac qui luyú ni. 12 Naꞌa,
chgyaziëꞌCristo lu latj laꞌynaꞌ, clëg lenxchöncbaꞌbëdxdauꞌ lenxchöncbaꞌ chivo,
san len rön queëczëꞌ. Tu lzuz gyaziëꞌ lu latj nactër laꞌy, atiꞌ cni guc, benëꞌ ga
nularuꞌ tsaz. 13 Le nactë xchöncbaꞌ bëdx len chivo, len dö queëbaꞌ bëdxdauꞌ
guluzéguiꞌë‑baꞌ, yuguꞌ le gulaguꞌë lu icjgac nup nabágaꞌgac dul‑laꞌ, guc lugúa
dul‑laꞌ naꞌ nabágaꞌgac bunách quië luún lequëꞌ dxiꞌa gdu ca nayáꞌ nabinquëꞌ
ca nac qui yöl‑laꞌ gdauꞌ quequëꞌ. 14Naꞌa, guntër caꞌ xchönëꞌ Cristo, le budö ́d
cuinëꞌ queëꞌ Dios, guquëꞌ gdu tsahuiꞌ, zóalenëꞌ Lëꞌ Dios Böꞌ Laꞌy, Nu zoatecz.
Naꞌa, xchönëꞌ Cristo ruún gdu dxiꞌa icj ládxiꞌdauꞌruꞌ lu yuguꞌ le gbágaꞌruꞌ le
tun ga nu gat, quië gac gunruꞌ xchinëꞌ Dios ban.

15Qui lë ni naꞌ naquëꞌ Jesucristo Nu ben tsutsu didzaꞌ cub rucáꞌn tsahuiꞌ,
le gutiëꞌ Lëꞌ, bugǘëꞌ dul‑laꞌ gulabagaꞌ bunách catiꞌ niꞌ zoa didzaꞌ gul rucáꞌn
tsahuiꞌ. Gutiëꞌ caꞌ quië gac laꞌziꞌë lë naꞌ gzxiꞌ lu nëꞌë Dios unödzjëꞌ quequëꞌ
bönniꞌbulidzëꞌ, le zoatecz. 16Catiꞌ ratiëꞌnubönniꞌ len nucaꞌnëꞌdidzaꞌ ca ral‑laꞌ
laꞌguisiëꞌ le naqui queëꞌ, run bayúdx gac bëꞌ chnatiëꞌ bönniꞌ naꞌ quië gac lunëꞌ
ca rna didzaꞌ naꞌ nucaꞌnëꞌ. 17Catiꞌ chnatiëꞌ bönniꞌ naꞌ, gac lunëꞌ ca rna didzaꞌ
naꞌ, san tsal ni zoëꞌ nabanëꞌ, cutu caꞌ gac lunëꞌ ca rna didzaꞌ naꞌ. 18Qui lë ni
naꞌ, didzaꞌ naꞌ rucáꞌn tsahuiꞌ gzoa ziꞌal guc lsacaꞌ le bdzag lei rön, le ruluíꞌ zoa
nu gut. 19Catiꞌ niꞌ gdíxjöiꞌnëꞌ bunách niꞌMoisés ca nacgac yúguꞌtë zxba queëꞌ
Dios, gdel‑lëꞌë rön quecbaꞌ bëdxdauꞌ len quecbaꞌ chivo, nutsiꞌi nis, atiꞌ len tu
guíxiꞌdauꞌnazíꞌ lei hisopo len lítsaꞌbaꞌböꞌcuꞌ zxilaꞌ le niꞌaj xna, buchijëꞌ rön len
nis naꞌ lahui guich ga naꞌnayúj zxbanaꞌ, lencaꞌ láhuigacbunách. 20Niꞌr gudxëꞌ
lequëꞌ: “Lë ni nac rön run tsutsu didzaꞌ rucáꞌn tsahuiꞌ le gna béꞌinëꞌ rëꞌu Dios
gunruꞌ ca rna.” 21Lëzcaꞌ cni buchijëꞌ rönnaꞌMoisés lu latj laꞌynáquini guid len
lahui yúguꞌtë le tuꞌgunëꞌ dxin quië laꞌyíj ládxiꞌquëꞌDios. 22Ca naꞌ rna bëꞌ zxba
naꞌ, yelatiꞌz cuguluhuö ́atë yúguꞌtë ral‑laꞌ un dxiꞌa leygac rön, atiꞌ chquiꞌ cutu
tuꞌlaljëꞌ rön, cutu gdua dul‑laꞌ.

Xchönëꞌ Jesucristo rugúa dul‑laꞌ
23Cni nac, ben bayúdx gzoa le bun dxiꞌa gdauꞌ luyú ni le nac tu le ruluíꞌz ca

nac lë naꞌdë yehuaꞌ yubá, san canac lë naꞌdëniꞌ yehuaꞌ yubá, benbayúdx soa
le un dxiꞌa nup laꞌyáz lei, le nacr lsacaꞌ ca xchöncbaꞌ böaꞌ bëdxdauꞌ cni. 24Cutu
gyaziëꞌ Cristo latj laꞌy náquini lu niꞌa lu naꞌgac bunách, lë naꞌ nac tu le ruluíꞌz
canac lenac gdu, sangyaziëꞌ laꞌyehuaꞌyubázquië gaculuíꞌ lahuëꞌnaꞌa lahuëꞌ
Dios uláz queëruꞌ. 25 Bxuz blau zoëꞌ luyú ni ryaziëꞌ latj nactër laꞌy tu tu iz
len rön quecbaꞌ böaꞌ bëdx, san cutu run bayúdx tsaziëꞌ Cristo zian lzu quië
udö ́d cuinëꞌ lahuëꞌ Dios. 26 Laꞌnaruꞌ guc cni, gun bayúdx sacaꞌ quiꞌë Cristo,
gatiëꞌ zian lzu dza niꞌtë catiꞌ gutaꞌ yödzlyú ga rdxintë naꞌa dza, san naꞌa catiꞌ
nac dza udx, tsaz buluíꞌ lahuëꞌ tu lzuz len budö́d cuinëꞌ lahuëꞌ Dios, gutiëꞌ
quië bugǘëꞌ dul‑laꞌ queëruꞌ. 27 Ca naꞌ run bayúdx lat bunách tu lzuz atiꞌ töd
niꞌ cuequi xbeynëꞌ leygac Dios, 28 lëzcaꞌ cni, tu lzuz gutiëꞌ Cristo, budö ́d cuinëꞌ
lahuëꞌ Dios quië bugǘëꞌ dul‑laꞌ nabágaꞌgac bunách zian. Naꞌa, uluíꞌ lahuëꞌ le
buróp lzu, clëg quië ugǘëꞌ dul‑laꞌ, san quië uslë́ꞌ tsaz nup taꞌbö́z Lëꞌ.

10
1 Zxba naꞌ gna bëꞌë Moisés guc tu le ruluíꞌz ca nac le dxiꞌa ziꞌa zaꞌc, len

cutu guc gdu ca nacgac. Qui lë ni naꞌ, zxba naꞌ queëꞌMoisés cutu guc un gdu
tsahuiꞌ nup niꞌ guladxín lahuëꞌDios, nuaꞌgac rön quecbaꞌ böaꞌ bëdxdauꞌ, lë naꞌ
gulagúꞌuteczëꞌ lahuëꞌDios yuguꞌ iz. 2Laꞌnaruꞌ guc un lequëꞌ gdu tsahuiꞌ, cutu
gulagúꞌuteczëꞌ rön niꞌ lahuëꞌ Dios, le cutur láquibeꞌinëꞌ bönniꞌ guc cni quequëꞌ

nabágaꞌquëꞌ dul‑laꞌ chquiꞌ chguluhuöaquëꞌ gdu tsahuiꞌ. 3 Rön niꞌ gulaguꞌë
lahuëꞌ Dios yuguꞌ iz yajsáꞌ ládxiꞌquëꞌ nabágaꞌquëꞌ dul‑laꞌ. 4Cni guc, le cutu caꞌ
guc ugúa dul‑laꞌ xchöncbaꞌ bëdx len chivo.

5 Qui lë ni naꞌ, catiꞌ bdxinëꞌ Cristo yödzlyú ni, gudxëꞌ Dios ca naꞌ nayúj lu
guich laꞌy, rna:
Cutu rëꞌnnuꞌ nu cuꞌu lauꞌ rön quecbaꞌ böaꞌ bëdx
San benuꞌ ga nacaꞌ bunáchz.
6Cutu rdzag ladxuꞌu nu uzeguiꞌ‑baꞌ lauꞌ böaꞌ bëdx,
O nu cuꞌu lauꞌ xchöncbaꞌ niꞌa qui dul‑laꞌ.
7Niꞌr gniaꞌ: “Ni zoaꞌ gunaꞌ ca rëꞌnnuꞌ Liꞌ, Dios.”
Nac ca naꞌ nayúj lu guich laꞌy ca gac quiaꞌ.
8 Lë naꞌ nayúj ziꞌal rna: “Cutu rëꞌnnëꞌ Dios nu cuꞌu lahuëꞌ rön quecbaꞌ böaꞌ
bëdx.” Didzaꞌni ruluíꞌi rëꞌu cutur rdzag ladxëꞌë lë ni Dios zal‑laꞌ lu zxba queëꞌ
Moisés rnabéꞌinëꞌDiosnuguncni. 9Gdödniꞌ rna: “Ni zoaꞌgunaꞌ ca rëꞌnnuꞌLiꞌ,
Dios.” Didzaꞌ ni ruluíꞌi rëꞌu rugǘëꞌ Dios lë naꞌ gulaguꞌë lahuëꞌ ziꞌal len ruzóëꞌ
xlatj le gluꞌë lahuëꞌZxiꞌnczëꞌ. 10Naꞌa, Dios ruúnëꞌ rëꞌugdudxiꞌa le benëꞌCristo
ca rëꞌnnëꞌ Dios catiꞌ niꞌ budö́d cuinëꞌ lahuëꞌ Dios uláz queëruꞌ, gutiëꞌ tu lzuz.

11Le nactë yúguꞌtë bxuz luyú ni, yuguꞌ dza zuicnëꞌ, tunëꞌ xchinquëꞌ, len laꞌ
tuz ca tunëꞌ, zian lzu taꞌguꞌë lahuëꞌ Dios xchöncbaꞌ böaꞌ bëdx, yuguꞌ le cutu caꞌ
gac lugúa dul‑laꞌ. 12Naꞌa, Cristo, tu lzuz, tu le gluꞌë tsaz lahuëꞌ Dios niꞌa qui
dul‑laꞌ, atiꞌ niꞌr yajchöꞌë cuit lëꞌë yubél Dios. 13Niꞌ rbözëꞌ dza gunëꞌ Dios ga
luzechu zxibgac lahuëꞌ nup cutaꞌleꞌi Lëꞌ dxiꞌa. 14Niꞌa qui tuz le gluꞌë lahuëꞌ
Dios, tsaz benëꞌ ga nacgac gdu nup naꞌ bunëꞌ dxiꞌa, bubijëꞌ lequëꞌ quizi queëꞌ
Dios. 15 Lëzcaꞌ cni runëꞌ lnaꞌ lau lauruꞌ Dios Böꞌ Laꞌy, le gnëꞌ ziꞌal lë naꞌ nayúj
lu guich, rna:
16Cni gac didzaꞌ ucáꞌn tsahuiꞌ gúnlenaꞌ lequëꞌ
Töd yuguꞌ dza niꞌ, rnëꞌ Xanruꞌ.
Uchiziaꞌ icj ládxiꞌdauꞌquëꞌ zxba quiaꞌ,
Len uzujaꞌ lei lu icj ládxiꞌdauꞌquëꞌ.
17Gdöd naꞌ gnëꞌ:
Cutur tsajneydaꞌ dul‑laꞌ nabágaꞌquëꞌ
Len döꞌ biaꞌquëꞌ.
18Qui lëninaꞌ, chquiꞌ chnadúadul‑laꞌ, cutur runbayúdxnubi cuꞌu lahuëꞌDios
niꞌa qui dul‑laꞌ.

Huac gbígaꞌruꞌ gal‑laꞌ ga zoëꞌDios
19 Naꞌa, böchiꞌ lzaꞌadauꞌ, gdu ládxiꞌruꞌ gac gdxinruꞌ lahuëꞌ Dioscz, niꞌa qui

xchönëꞌ Jesucristo. 20 Tséajlenruꞌ tu nöz cub len gdu le nuzóëꞌ Cristo le rdxin
cudziꞌl lariꞌ naꞌ buséyj ga nu ryaz latj nactër laꞌy naꞌ, huac gnaruꞌ, nöz naꞌ
bsaljëꞌ queëruꞌ le budödëꞌ xpë ́laꞌczëꞌ. 21 Jesús naquëꞌ queëruꞌ tu bxuz náctërëꞌ
blau, len rna béꞌinëꞌ bunách queëꞌ Dios. 22Qui lë ni naꞌ huac gbígaꞌruꞌ gal‑laꞌ
ga zoëꞌ Dios gdu ládxiꞌruꞌ, len lu yöl‑laꞌ run löz queëruꞌ, le réjlëꞌruꞌ Cristo, le
chbunëꞌ dxiꞌa icj ládxiꞌdauꞌruꞌ, cui uxö ́s rëꞌu ládxiꞌdauꞌruꞌ, atiꞌ gdibëꞌ gdu ca
nayáꞌ nabinruꞌ len tu nis nactër gdu. 23 Ral‑laꞌ gacruꞌ caꞌ tsutsu len cui gac
chop ládxiꞌruꞌ ca nac le runruꞌ löz qui le nazíꞌ lu naꞌruꞌ, le gzxiꞌ lu nëꞌë Dios
gunnëꞌ queëruꞌ, atiꞌ Lëꞌ runëꞌ ca rnëꞌ. 24Ral‑laꞌ utíp ládxiꞌruꞌ caꞌ turuꞌ yeturuꞌ,
gunruꞌ ga gdxiꞌiruꞌ lzaꞌruꞌ len gunruꞌ caꞌ le nac dxiꞌa. 25Cutur tuꞌdúb len rëꞌu
laꞌgac bunách. Cutu ral‑laꞌ gunruꞌ ca tun bunách naꞌ, san ral‑laꞌ utíp ládxiꞌruꞌ
turuꞌ yeturuꞌ, len gunr‑ruꞌ cni le rléꞌiruꞌ chzoa gdxin dza huödëꞌ Xanruꞌ.

26 Chquiꞌ zéajlenruꞌ runruꞌ dul‑laꞌ töd núnbëꞌruꞌ le nac gdutë li, cutu caꞌ
nagáꞌn bi gac cuꞌruꞌ lahuëꞌDios le ugúa dul‑laꞌ. 27Nup tun cni, lu yöl‑laꞌ radxi

rdzöbiquequëꞌ taꞌbözëꞌdzagchuguëꞌquequëꞌDios, laꞌyaziëꞌ luguiꞌgabíl, lënaꞌ
uzéguiꞌtecznup taꞌdáꞌbagaꞌDios. 28Catiꞌbuzóëꞌ tslaꞌl zxbaqueëꞌMoisésbönniꞌ,
guludöddëꞌ lëꞌ chquiꞌ glun lnaꞌ lauqui le benëꞌ chop tsonnbunách, atiꞌnutunu
buechiꞌ ladxiꞌbönniꞌnaꞌ. 29Naꞌa, gbágaꞌrëꞌ caꞌ zxguiaꞌbönniꞌuzóëꞌ tslaꞌl Zxiꞌnëꞌ
Dios, len uzóëꞌ tslaꞌl caꞌ xchönëꞌ run tsutsu didzaꞌ rucáꞌn tsahuiꞌ, le ruún rëꞌu
dxiꞌa. Nu bönniꞌ gunëꞌ cni ucaꞌnëꞌ caꞌz Dios Böꞌ Laꞌy, Nu ruzáꞌ ladxiꞌ queëruꞌ le
rquíniruꞌ. 30Cni gac, le núnbëꞌruꞌ‑nëꞌ Dios, Nu gna: “Quiaꞌ nedaꞌ naqui yöl‑laꞌ
ruzíꞌ la. Nedaꞌ ubiꞌa quegac bunách, rnëꞌ Xanruꞌ.” Lëzcaꞌ cni gnëꞌ: “Xanruꞌ
cuequi xbeynëꞌ bunách queëꞌ.” 31 Ral‑laꞌ gadxi gdzöbi nu ral‑laꞌ siꞌ zxguiaꞌ lu
nëꞌë Dios ban.

32Gul‑tsajnéy dza chguladö́d catiꞌ niꞌ ziꞌa bdxin queëliꞌ yeníꞌ, atiꞌ biaꞌ blenliꞌ
zian le gulusacaꞌ ziꞌë lbiꞌiliꞌ. 33Gululídz ditj lbiꞌiliꞌ bunách, len guludxía lbiꞌiliꞌ
döꞌ lahuiꞌ laugac bunách, atiꞌ benliꞌ tsazxö́n caꞌ nup gulazacaꞌ gulaguíꞌi cni.
34 Cni guc, le buechiꞌ ládxiꞌliꞌ nup nadzungac lidx guia, len lu yöl‑laꞌ rudziji
queëliꞌ biaꞌ blenliꞌ nup gulabíj lidxliꞌ yuguꞌ le gutaꞌ queëliꞌ. Cni benliꞌ le nö́ziliꞌ
naqui queëliꞌ le nacr dxiꞌa len le zoatecz niꞌ yehuaꞌ yubá. 35Naꞌa, cutu ucaꞌnliꞌ
lë naꞌ runliꞌ löz, le nachë́ꞌ tu le zxönubiꞌëqueëliꞌDios. 36Runbayúdx cözliꞌ zxön
ladxiꞌ, quië catiꞌ chbenliꞌ ca rëꞌnnëꞌDios, siꞌliꞌ le gzxiꞌ lu nëꞌë gunnëꞌ queëliꞌ, ca
naꞌ nayúj lu guich laꞌy, ca gnëꞌ Dios, rna:
37Yetú chiꞌidauꞌz
Gdxinëꞌ Bönniꞌ naꞌ ral‑laꞌ guidëꞌ,
Len cutu caꞌ tseynëꞌ.
38Niꞌr nu nac tsahuiꞌ lahuaꞌ nedaꞌ,
Ulá nu naꞌ le rejlëꞌ nedaꞌ.
Chquiꞌ hueycj táꞌbagaꞌ nedaꞌ,
Cutur gdzag ladxaꞌa lëꞌ.
39Naꞌa, rëꞌu ni, cutu nacruꞌ ca nup tuꞌhuéycj taꞌdáꞌbagaꞌ Dios len laꞌnít, san
réjlëꞌruꞌ Cristo len nadél‑liꞌruꞌ yöl‑laꞌ ruslá.

11
Ca nac yöl‑laꞌ rejlëꞌ queëruꞌDios

1 Naꞌa, le réjlëꞌruꞌ Dios, nac löz queëruꞌ siꞌruꞌ le runruꞌ löz atiꞌ nac bëꞌ le
curléꞌiruꞌ. 2 Cni gulayejlëꞌë Dios xuz xtauꞌruꞌ, atiꞌ qui lë ni naꞌ nayúj lu guich
laꞌy ca guc quequëꞌ, rna: “Gulurujëꞌ dxiꞌa lahuëꞌ Dios.”

3 Le réjlëꞌruꞌ Dios, ráquibeꞌiruꞌ benëꞌ yödzlyú ni Lëꞌ len didzaꞌ bëꞌzëꞌ. Lëzcaꞌ
cni, catiꞌ benëꞌ Dios yúguꞌtë le rléꞌiruꞌ, bugunëꞌ dxin le cutu zuini.

4 Le gyejlëꞌë Dios Abel, gluꞌë lahuëꞌ Dios rön queëbaꞌ böaꞌ bëdxdauꞌ, tu le
nactër lsacaꞌ ca le gluꞌë lahuëꞌ Dios Caín, len qui lë ni naꞌ Dios benëꞌ lnaꞌ lau
queëꞌAbel naꞌ, gnëꞌ naquëꞌ tsahuiꞌ, len benëꞌ ba laꞌn lë naꞌ gluꞌë lahuëꞌ. Zal‑laꞌ
chnatiëꞌ Abel naꞌ, ga rdxintë naꞌa dza, nac tsca ruꞌë didzaꞌ, le gyejlëꞌë Dios.

5Le gyejlëꞌë Dios Enoc, gdödëꞌ niꞌ yehuaꞌ yubá len cutu caꞌ gutiëꞌ, atiꞌ cutur
nu budzöli lëꞌ, le buchë́ꞌë lëꞌ Dios, atiꞌ nayúj lu guich laꞌy ca nac queëꞌ, rna:
“Ziꞌal cabuchë ́ꞌë lëꞌDios, benëꞌEnoc le rdzag ladxëꞌëDios.” 6Naꞌa, chquiꞌ cutu
réjlëꞌruꞌDios, cutu gac gunruꞌ le rdzag ladxëꞌë Lëꞌ, atiꞌ quië gbígaꞌruꞌ gal‑laꞌ ga
zoëꞌ Dios, run bayúdx tséjlëꞌruꞌ zoaczëꞌ Lëꞌ, len rubiꞌë qui nu ruiꞌ ladxiꞌ Lëꞌ.

7CatiꞌniꞌDios buzéjniꞌnëꞌNoé ca ral‑laꞌ lac le cutu ráquiniNoénaꞌ, le gyejlëꞌë
Dios Noé, benëꞌ ca rna xtidzëꞌë Dios len bupë ́ꞌë barco zxön naꞌ nazíꞌ lei Arca,
atiꞌ lëꞌi barconaꞌ gululá bunáchdiꞌadzaqueëꞌNoé. Le gyejlëꞌëDiosNoé,benëꞌ
ganacbëꞌnaruguquegac bunách yödzlyú, lenbdél‑liꞌnëꞌ guquëꞌ tsahuiꞌ lahuëꞌ
Dios, le taꞌdel‑liꞌ nup taꞌyejlëꞌ Lëꞌ.

8 Catiꞌ niꞌ Dios bulidzëꞌ Abraham, le gyejlëꞌë Lëꞌ Abraham, benëꞌ ca rna
xtidzëꞌë Dios len buzë́ꞌë ladzëꞌ quië tsijëꞌ latj niꞌ ral‑laꞌ siꞌë ca tu le gaqui tsaz
queëꞌ, atiꞌ brujëꞌ ladzëꞌ zal‑laꞌ cutu nöznëꞌ gazx niꞌ ral‑laꞌ tsijëꞌ. 9 Le gyejlëꞌë
Dios Abraham, guquëꞌ ca tu bönniꞌ ziꞌtuꞌ, gzoëꞌ luyú naꞌ Dios gzxiꞌ lu nëꞌë
gunnëꞌqueëꞌ. Gzoëꞌ lu yuꞌu láriꞌdauꞌ, len laꞌ tuz ca glunëꞌ Isaac len Jacob, zxiꞌn
xsoëꞌ Abraham, nup niꞌ gzxiꞌ lu nëꞌë Dios unödzjëꞌ quequëꞌ lë naꞌ gzxiꞌ lu nëꞌë
gunnëꞌ queëꞌAbraham. 10Cni benëꞌAbraham, le benëꞌ löz gdél‑liꞌnëꞌ yödz naꞌ
zoa tsaz xlibi zöꞌö qui, le nuzóëꞌDios xlibi zöꞌö qui, len gluꞌë ga naꞌ zoëꞌ Lëczëꞌ.

11 Lëzcaꞌ cni Sara, zal‑laꞌ chnacnu ngul huödx, gyéjlëꞌnu Dios, atiꞌ Lëꞌ bëꞌë
queënu yöl‑laꞌ huac buzoanu‑biꞌ biꞌidauꞌ. Buzoanu‑biꞌ biꞌi bö ́nniꞌdauꞌ zal‑laꞌ
chgdöd iz queënu, le gyéjlëꞌnu Dios gunëꞌ ca rna xtidzëꞌë naꞌ gzxiꞌ lu nëꞌë
queënu. 12Qui lë ni naꞌ, zal‑laꞌ chbgultsquëꞌ Abraham, gulacuaꞌbiꞌ ziántërbiꞌ
zxiꞌn xsoëꞌ, glacbiꞌ tsca röꞌbaꞌ bölj luzxbá, len tsca röꞌ yuzx raꞌ nis zxön, nutu
nu gac uláb leygac.

13Yúguꞌtë bönniꞌ ni glatiëꞌ len cutu gulaziꞌë lë naꞌ gzxiꞌ lu nëꞌë Dios unödzjëꞌ
quequëꞌ, san gulayejlëꞌë Dios, len ziꞌtuꞌ ziꞌtuꞌz gulaléꞌinëꞌ lë naꞌ ral‑laꞌ laꞌziꞌë.
Gulayejlëꞌë Dios, len glunëꞌ lnaꞌ lau qui lë ni. Cni guc, gululuꞌë nacquëꞌ ca
bönniꞌ ziꞌtuꞌ len bönniꞌ taꞌdazëꞌ yödzlyú ni. 14 Bönniꞌ tuꞌë cni didzaꞌ, tuꞌluꞌë
taꞌguiljëꞌ tu latj gac ladzquëꞌ. 15 Laꞌnaruꞌ gulazáꞌ ládxiꞌquëꞌ cni qui luyú ga
niꞌ gularujëꞌ, le nactë ludzölnëꞌ nacx huöjquëꞌ niꞌ, 16 san gulazáꞌ ládxiꞌquëꞌ qui
luyú naꞌ nacr dxiꞌa, le zoa yehuaꞌ yubá. Qui lë ni naꞌ cutu rutuiꞌnëꞌ Dios catiꞌ
taꞌnë́ꞌ naquëꞌ Dios quequëꞌ, le chnupë ́ꞌë quequëꞌ tu yödz.

17Le gyejlëꞌë Dios Abraham, catiꞌ gzxiꞌ bëꞌë lëꞌDios, budödëꞌ‑biꞌ lahuëꞌDios
biꞌi Isaac queëꞌ ca naꞌ tuꞌdödëꞌ‑baꞌ lahuëꞌ Dios böaꞌ bëdx tuꞌdödcdëꞌ‑baꞌ. Gzoëꞌ
sinaꞌ Abraham udödëꞌ‑biꞌ lahuëꞌ Dios biꞌi bönniꞌ ziꞌal queëꞌ naꞌ zal‑laꞌ nacbiꞌ
biꞌi naꞌ gzxiꞌ lu nëꞌëDios gunnëꞌqueëꞌ. 18Cni benëꞌ zal‑laꞌ gudxëꞌ lëꞌDios, gnëꞌ:
“Lu naꞌbiꞌ biꞌi Isaac quiuꞌ gchísgacaꞌ‑biꞌ zxiꞌn xsuꞌ.” 19 Cni benëꞌ Abraham, le
gúquibeꞌinëꞌ napëꞌ Dios yöl‑laꞌ huac uspanëꞌ‑biꞌ lu yöl‑laꞌ gut, atiꞌ ca tu le run
lsaquiꞌ, huac gnaruꞌ buziꞌë‑biꞌ lu yöl‑laꞌ gut zal‑laꞌ cutu gutbiꞌ.

20LegyejlëꞌëDios Isaac, gnabnëꞌDiosgun laꞌyëꞌ‑biꞌbiꞌi Jacob lencaꞌbiꞌi Esaú
ca nacgac le luziꞌbiꞌ xbey dza ziꞌa zaꞌ. 21Le gyejlëꞌë Dios Jacob, catiꞌ niꞌ chzoa
gatiëꞌ gnabnëꞌ Dios gun laꞌyëꞌ‑biꞌ tu tubiꞌ zxiꞌnëꞌ José, atiꞌ gyij ladxëꞌë Dios, niꞌ
nayechuëꞌ lu xuyág queëꞌ. 22 Le gyejlëꞌë Dios José, catiꞌ niꞌ chzoa gatiëꞌ, bëꞌë
didzaꞌ qui dza naꞌ laꞌrujëꞌ luyú Egipto zxiꞌn xsoëꞌ Israel, atiꞌ gna bëꞌë ca ral‑laꞌ
luꞌë dxit queëꞌ luyú ga naꞌ tsajcuꞌë.

23 Le gulayejlëꞌë Dios, catiꞌ guljbiꞌ biꞌidauꞌ Moisés, gulucachëꞌë‑biꞌ xuz
xnaꞌbiꞌgduca tsonnbeoꞌ, le gulaléꞌinëꞌnacbiꞌ lachbiꞌi bö ́nniꞌdauꞌnaꞌ, len cutu
gládxinëꞌ bönniꞌ rna béꞌinëꞌ bunách Egipto, bönniꞌ naꞌ gna bëꞌë ludödcdëꞌ‑biꞌ
biꞌi bö ́nniꞌdauꞌ naꞌ. 24 Le gyéjlëꞌbiꞌ Dios Moisés, catiꞌ gzxönbiꞌ, cutur bëꞌbiꞌ
latj nu uzóa lëbiꞌ biꞌi bönniꞌ queënu ngul zxiꞌnëꞌ Faraón, bönniꞌ naꞌ rna béꞌinëꞌ
bunách Egipto. 25 Cni benbiꞌ le gúquibiꞌ nacr dxiꞌa nu usacaꞌ ziꞌ lëbiꞌ tsazxö́n
len bunách queëꞌ Dios ca uziꞌbiꞌ xbey tu chiꞌz yuguꞌ le tuꞌzíꞌ xbey nup tun
dul‑laꞌ. 26 Gúquibiꞌ nacr lsacaꞌ nu ulídz ditj lëbiꞌ, ca naꞌ guc queëꞌ Cristo, ca
gdél‑liꞌbiꞌ yuguꞌ yöl‑laꞌ tsahuiꞌ quegac bunách Egipto, le gzaꞌ ládxiꞌbiꞌ ca nac
le ubiꞌë queëbiꞌ Dios. 27Gdöd niꞌ, le gyejlëꞌë Dios Moisés, brujëꞌ luyú Egipto,
len cutu gúdxinëꞌ yöl‑laꞌ rley queëꞌ bönniꞌ rná béꞌinëꞌ bunách Egipto, atiꞌ biaꞌ
blenëꞌ ca run nu rleꞌi Dios, Nu naꞌ curléꞌiruꞌ.

28 Le gyejlëꞌë Dios Moisés, benëꞌ Lni Pascua ca gna béꞌinëꞌ lëꞌ Dios, len
buchijëꞌ rön gapnu ryaz lidxquëꞌ, cui gdödi zxiꞌnquëꞌnunaꞌ ral‑laꞌusnítyuguꞌ
biꞌi bönniꞌ ziꞌal quegac bunách Egipto. 29Le gulayejlëꞌë Dios, guladödëꞌ bönniꞌ

Israel luyú bidx gatsj lahuiꞌl nis zxön nazíꞌ lei Nis Xna. Catiꞌ glëꞌnnëꞌ laꞌdödëꞌ
caꞌ niꞌ bönniꞌ Egipto, gulayë́pinëꞌ nis.

30LegulayejlëꞌëDios, catiꞌbudxguladödëꞌbönniꞌ Israel gduzbiꞌil yödz Jericó
yuguꞌ dza gdu gadx dza, gulaguíndj zöꞌö tun chiꞌi yödz naꞌ. 31 Le gyéjlëꞌnu
Dios Rahab, ngul ruiꞌnu latj bunách, cutu gutnu tsazxö́n len bunách Jericó naꞌ
cuglún ca rna xtidzëꞌë Dios, le bennu ba laꞌn bönniꞌ Israel naꞌ duyúlanquëꞌ le
raclen bunách Jericó.

32 ¿Bizxar ral‑laꞌ gniaꞌ? Ryadzj latj guꞌa didzaꞌ ca glunëꞌ Gedeón, len Barac,
len Sansón, len Jefté, len David, len Samuel lencaꞌ bönniꞌ gluꞌë didzaꞌ uláz
queëꞌ Dios. 33 Le gulayejlëꞌë Dios, guluxicjëꞌ zian yödz zxön, len glunëꞌ le
nac tsahuiꞌ, atiꞌ guladél‑liꞌnëꞌ yuguꞌ le gzxiꞌ lu nëꞌë Dios unödzjëꞌ quequëꞌ.
Guluseyjëꞌ rúꞌacbaꞌ bëdx guixiꞌ. 34 Gululë́ꞌ yuguꞌ lu guiꞌ zxön. Gularujëꞌ lu
naꞌgac nup ludödi lequëꞌ len guia tuchiꞌ. Dios bunëꞌ lequëꞌ tsutsu catiꞌ niꞌ
gulacuídiꞌnëꞌ, atiꞌ guluhuöaquëꞌ caꞌ tsutsu lu gdil‑l. Gululaguëꞌ bönniꞌ rjaquëꞌ
gdil‑l guizx yu quequëꞌ bönniꞌ gzaꞌa. 35 Yuguꞌ ngul dza niꞌ guluziꞌnu biꞌi qui
queëcnu nubancbiꞌ lu yöl‑laꞌ gut.
Yelaꞌquëꞌ bönniꞌ niꞌ glatiëꞌ lu naꞌquëꞌ bönniꞌ niꞌ gulusacaꞌ ziꞌë lequëꞌ, len le

cutu glëꞌnnëꞌ lucaꞌnëꞌ Dios, cutu gulaziꞌë latj nu usán lequëꞌ, quië laꞌdél‑liꞌnëꞌ
yöl‑laꞌ rubán lu yöl‑laꞌ gut, lë naꞌ gláquinëꞌ nactër dxiꞌa. 36 Yelaꞌquëꞌ biaꞌ
blenquëꞌyöl‑laꞌ rutítj len zxguiaꞌqui gbaꞌy, atiꞌ guladzunëꞌ lidx guia, nágaꞌquëꞌ
du guia. 37Gululadxiꞌ laꞌquëꞌ guiöj bunách, len gulachözëꞌë yelaꞌquëꞌ. Gulazíꞌ
bëꞌ lequëꞌ, len guludöddëꞌ laꞌquëꞌ len guia tuchiꞌ. Guladödëꞌ naꞌl niꞌl, nácuquëꞌ
guid zxacbaꞌ böꞌcuꞌ zxilaꞌ len chivo. Glaquëꞌ yechiꞌ len gulazacaꞌ gulaguiꞌë,
atiꞌ guludxía lequëꞌ döꞌ bunách. 38 Cni glaquëꞌ bönniꞌ naꞌ, atiꞌ cutu glac lsacaꞌ
bunách yödzlyú ni luzíꞌ xbeyquëꞌ. Guladazëꞌ lu latj caꞌz len yuguꞌ lu guiꞌa, atiꞌ
gulacuaꞌzëꞌ yuguꞌ bloj len yuguꞌ yeru luyú. 39 Yúguꞌtëꞌ gulurujëꞌ dxiꞌa lahuëꞌ
Dios le gulayejlëꞌë Lëꞌ, zal‑laꞌ cutu gulaziꞌë luyú ni gzxiꞌ lu nëꞌë Dios unödzjëꞌ
quequëꞌ. 40 Cni guc, le nupë́ꞌë queëruꞌ Dios tu le nacr dxiꞌa quië catiꞌ unëꞌ
lequëꞌ gdu, rëꞌu ni gunruꞌ tsazxö́n lequëꞌ.

12
Ral‑laꞌ uyuruꞌ‑nëꞌ Cristo

1Qui lë ni naꞌ, lëzcaꞌ rëꞌu, le nacuáꞌ gdu zbiꞌil ga ni zoaruꞌ ziantër nup tun
lnaꞌ lau ca taꞌyejlëꞌ Dios, ral‑laꞌ ucaꞌnruꞌ yúguꞌtë le cunác le nac ca tu le nac
ziꞌi nuaꞌruꞌ, lencaꞌ yúguꞌtë dul‑laꞌ taꞌzö́n rëꞌu, atiꞌ lu yöl‑laꞌ rböz zxön ladxiꞌ
queëruꞌ, ral‑laꞌ gunruꞌ xchinëꞌ Dios, le nac tsca xítiꞌruꞌ lu huitj le zoa lauruꞌ.
2 Ral‑laꞌ uyuruꞌ‑nëꞌ Jesús, Nu naꞌ run ga gac tséjlëꞌruꞌ Dios len Nu run ga
rac gdu yöl‑laꞌ rejlëꞌ queëruꞌ Lëꞌ. Jesús gzxacaꞌ gdiꞌë lëꞌi yag cruz, len biaꞌ
blenëꞌ yöl‑laꞌ rutuíꞌi qui, le guꞌnnëꞌ gdél‑liꞌnëꞌ yöl‑laꞌ rudziji naꞌ uziꞌë xbey, atiꞌ
yajchöꞌë cuit lëꞌë yubél Dios, ga niꞌ röꞌë rna bëꞌë.

3Gul‑yúëꞌ Jesús, ca naꞌ gzxacaꞌ gdiꞌë le gulusacaꞌ ziꞌë Lëꞌ bönniꞌ dul‑laꞌ, cui
gcuídiꞌliꞌ len cui gac chop ládxiꞌliꞌ. 4Ga rdxintë naꞌa dza, cutu caꞌ biaꞌ blenliꞌ ga
gdxintënugun lbiꞌiliꞌhuëꞌ le rdáꞌbagaꞌliꞌ lenacdul‑laꞌ. 5Nazxcaꞌ chgul ládxiꞌliꞌ
lë naꞌ ruzéjniꞌnëꞌ lbiꞌiliꞌ Dios, nacliꞌ ca yuguꞌ zxiꞌnczëꞌ, le nayúj lu guich, rnëꞌ:
Zxiꞌnaꞌ, cutu uzúꞌ tslaꞌl le gunëꞌ Xanuꞌ,
Usëdi uzéjniꞌnëꞌ liꞌ,
Len cutu huöa ladxuꞌu catiꞌ gut quinëꞌ liꞌ.
6Xanruꞌ rut rguinëꞌ nu nadxiꞌinëꞌ,
Len rusëdi ruzéjniꞌnëꞌ yúguꞌtë nup nazíꞌ lu nëꞌë lac zxiꞌnczëꞌ.
7 Ral‑laꞌ guaꞌ glenliꞌ le gut quinëꞌ lbiꞌiliꞌ Dios, le runëꞌ Dios cni queëliꞌ tsca
nacliꞌ zxiꞌnczëꞌ. Cutu caꞌ zoabiꞌ tubiꞌ biꞌidauꞌ cutu gut quinëꞌ‑biꞌ xuzbiꞌ. 8Naꞌa,

chquiꞌ cutu rut rguinëꞌ lbiꞌiliꞌ Dios ca naꞌ runëꞌ quegac yúguꞌtë zxiꞌnczëꞌ, niꞌr
nacliꞌ ca yuguꞌ biꞌi laguꞌ, len cutu nacliꞌ gdu zxiꞌnëꞌ Dios. 9 Yetú caꞌ, catiꞌ niꞌ
nacruꞌ biꞌidauꞌ, gulacuꞌë xuz xnaꞌruꞌ luyú ni, glut gulaguinëꞌ rëꞌu, san runruꞌ
lequëꞌba laꞌn. Caꞌnac, ral‑laꞌ gunr‑ruꞌ ca rna xtidzëꞌëXuzruꞌ zoëꞌ yehuaꞌ yubá
quië soaruꞌ gbanruꞌ. 10Yuguꞌ xuz xnaꞌruꞌ, tu chiꞌz glut gulaguinëꞌ rëꞌu tsca le
gláquiznëꞌ nac dxiꞌa, san catiꞌ rut rguinëꞌ rëꞌu Dios, nac quië gac tu le uziꞌruꞌ
xbey, gacruꞌ gdu laꞌy ca nacczëꞌ Lëꞌ. 11Le nactë cutu naláꞌ lahui naꞌa le uziꞌruꞌ
xbey qui le rut rguinëꞌ rëꞌu, san run ga ruhuíꞌniruꞌ. Chquiꞌ güiꞌruꞌ latj usëdi
rëꞌu le rut rguinëꞌ rëꞌu, gun ga cözruꞌ dxíꞌadauꞌ len ga gacruꞌ tsahuiꞌ.

Soa banádx queëruꞌ chquiꞌ cutu uzë́ nagruꞌ chiꞌë Dios
12 Qui lë ni naꞌ gul‑ún tsutsu naꞌliꞌ rajxáquiꞌgac, lencaꞌ zxibliꞌ taꞌzxíz, quië

gdip ládxiꞌliꞌ gunliꞌ le nac dxiꞌa. 13Gul‑zóa tu nöz tsahuiꞌ, cui gunliꞌ ga ucáꞌn
nöz naꞌ nu rcuidiꞌ ladxiꞌ, san gul‑gún ga huöac ladxiꞌ nu naꞌ.

14Gul‑güíꞌ ládxiꞌliꞌ cö́zlenliꞌ dxiꞌa yúguꞌtë bunách, len gacliꞌ quizi queëꞌDios,
le chquiꞌ cugunliꞌ cni, cutu gac gléꞌiliꞌ‑nëꞌ Xanruꞌ. 15Gul‑gún chiꞌi cuinliꞌ cui
soa nu ucáꞌn le ruzáꞌ ladxëꞌë queëruꞌ Dios, len cui soa nu gac ca tu guixiꞌ
slaꞌ, cui utsáꞌ lbiꞌiliꞌ, len cui gun ga cugacliꞌ tsahuiꞌ zianliꞌ lbiꞌiliꞌ. 16 Gul‑gún
chiꞌi cuinliꞌ cui gun le cunác o le cunác tsahuiꞌ nu dzag lbiꞌiliꞌ, ca naꞌ benëꞌ
Esaú, bönniꞌ niꞌ, quië siꞌë tu le gáguzëꞌ bë ́tiꞌë le dë lu nëꞌë le naquëꞌ biꞌi bönniꞌ
ziꞌal queëꞌ xuzëꞌ. 17 Chnö́ziczliꞌ ca naꞌ guc queëꞌ Esaú gdöd niꞌ catiꞌ guꞌnnëꞌ
gdél‑liꞌnëꞌ le gnabnëꞌ Dios xuzëꞌ quië gac dxiꞌa queëꞌ. Buzechëꞌ queëꞌ xuzëꞌ
atiꞌ cutu gutaꞌ latj ubíꞌi ladxëꞌëEsaúnaꞌ zal‑laꞌ gdilj ladxëꞌë lei len yöl‑laꞌ rbödx
queëꞌ.

18 Ca rac queëliꞌ cutu nac ca guc quequëꞌ bönniꞌ Israel, gulabiguëꞌë gal‑laꞌ
ga zoa tu guiꞌa le gac nu can, atiꞌ gyegui guiꞌa niꞌ, len böac chul lahuiꞌ dza le
gröꞌ böaj gasj, len gyeycj böꞌ bdunuꞌ. 19Gulayönnëꞌ taꞌbö́dx trompeta, lencaꞌ
chiꞌë Dios Nu bëꞌ didzaꞌ. Catiꞌ gulayönnëꞌ lë ni, glátaꞌyuëꞌ lahuëꞌMoisés cutur
güíꞌlenëꞌ lequëꞌ didzaꞌ Dios. 20 Cni glunëꞌ le cutu guc guaꞌ glenquëꞌ lë naꞌ
gna béꞌinëꞌ lequëꞌ Dios, gnëꞌ: “Chquiꞌ tsajlibbaꞌ guiꞌa ni tubaꞌ böaꞌ guíxiꞌdauꞌz,
ral‑laꞌ luladxëꞌ‑baꞌ guiöj, o ludödëꞌ‑baꞌ yag tuchiꞌ.” 21 Szxö́nitër ben gadxi
lequëꞌ lë naꞌ gulaléꞌinëꞌ, atiꞌMoisés gnëꞌ: “Radxi rdzöbdaꞌ len rzxiztscaꞌ.”

22Naꞌa, lbiꞌiliꞌ ral‑laꞌ gádxitërliꞌ le rbígaꞌliꞌ gal‑laꞌ tu lu guiꞌa nazíꞌ lei Sión, len
gazoayödzqueëꞌDiosban, lenazíꞌ lei Jerusalénquiyehuaꞌyubá, ganaꞌnacuꞌë
gbaz laꞌy guizx yu queëꞌ Dios. 23 Rbígaꞌliꞌ gal‑laꞌ ga niꞌ nudubgac lahuëꞌ Dios
zxiꞌnczëꞌ, nup naꞌ nayujgac lagac lu guich niꞌ yehuaꞌ yubá, lencaꞌ ga zoëꞌDios
Nu rbequi xbey yúguꞌtë bunách, len ga naꞌ nacuáꞌ böꞌ glacczëꞌ bönniꞌ tsahuiꞌ,
Dios bunëꞌ lequëꞌ dxiꞌa. 24Rbígaꞌliꞌ caꞌ ga zoëꞌ Jesús, Nu ben tsutsu didzaꞌ cub
naꞌ rucáꞌn tsahuiꞌ, lencaꞌ ga naguꞌë rön queëꞌ Jesús le run ga runít lahuëꞌ rëꞌu
Dios, rön naꞌ run le nacr dxiꞌa ca le ben xchönëꞌ Abel, le ben ga nu gchuguëꞌ
qui Dios.

25Qui lë ni naꞌ, gul‑gún chiꞌi cuinliꞌ cui táꞌbagaꞌliꞌNunaꞌ ruiꞌ didzaꞌ. Cutu caꞌ
gululánupniꞌguladáꞌbagaꞌnunaꞌbulídz lequëꞌ luyúni. Nazxgar rëꞌu, cutu caꞌ
ularuꞌ chquiꞌ táꞌbagaꞌruꞌ Nu naꞌ rulídz rëꞌu, zoëꞌ yehuaꞌ yubá. 26Dza niꞌ gzxiz
luyú ni le byön chiꞌë Dios, san naꞌa chgzxiꞌ lu nëꞌë, gnëꞌ: “Yetú lzuz, len clëgz
luyú uxiziaꞌ, san luzxbá caꞌ uxiziaꞌ.” 27 Catiꞌ niꞌ rnëꞌ: “Yetú lzuz”, lë ni ruluíꞌi
rëꞌu ral‑laꞌ gdua le gac laꞌzxíz, lë naꞌ röꞌ yödzlyú ni, atiꞌ lugáꞌn le cugác laꞌzxíz,
lë naꞌ röꞌ yehuaꞌ yubá. 28Qui lë ni naꞌ, le ral‑laꞌ gdél‑liꞌruꞌ tu latj ga gna bëꞌruꞌ,
le cugzxíz, guiëruꞌ‑nëꞌ Dios: “Xclenuꞌ”, atiꞌ lu yöl‑laꞌ baꞌa ladxiꞌ len lu yöl‑laꞌ
radxi Lëꞌ tsej ládxiꞌruꞌ Lëꞌ ca naꞌ rdzag ladxëꞌë Lëꞌ, 29 le naquëꞌDios queëruꞌ ca
tu guiꞌ rusnít le cunác gdu dxiꞌa.

13
Le ral‑laꞌ gunruꞌ le rdzag ladxëꞌë Dios

1Ral‑laꞌ gdxíꞌiteczliꞌ lzaꞌliꞌ tuliꞌ yetuliꞌ. 2Gul‑tsajnéy ral‑laꞌ uzoaliꞌ lidxliꞌ nu
gdxin ga zoaliꞌ. Catiꞌ glun cni laꞌgac bunách, gulucuꞌë lidxquëꞌ gbaz laꞌy queëꞌ
Dios, zal‑laꞌ cutu gláquibeꞌinëꞌ nacquëꞌ gbaz laꞌy.

3Gul‑tsajnéy nup nadzungac lidx guia tsca nunliꞌ tsazxö́n lequëꞌ, nadzunliꞌ
caꞌ lidx guia. Gul‑güíꞌ ládxiꞌliꞌ bönniꞌ taꞌbía ládxiꞌgac lequëꞌ bunách, tsca lbiꞌiliꞌ
rzacaꞌ rguíꞌlenliꞌ tsazxö́n lequëꞌ.

4Ral‑laꞌ gunliꞌ ba laꞌn yöl‑laꞌ nutság naꞌ, atiꞌ lu yöl‑laꞌ baꞌa ladxiꞌ queëꞌ ral‑laꞌ
sóalenëꞌ‑nu ngul queëꞌ bönniꞌ, le gchuguëꞌ Dios quegac nup tun le cunác len
nup taꞌguítsj zxba qui yöl‑laꞌ nutság naꞌ.

5Cutubiuhuídiꞌliꞌ, sangul‑dzág ládxiꞌliꞌ tsca ledëqueëliꞌnaꞌa, le chgnëꞌDios:
“Gatgaucaꞌnaꞌ liꞌ, len cutuubíj ladxaꞌa liꞌ.” 6Cninac, huac gnaruꞌ gdu ládxiꞌruꞌ
lë naꞌ rna:
Xanruꞌ naquëꞌNu raclen nedaꞌ.
Cutur gádxidaꞌ bi gun quiaꞌ bunách.
7 Gul‑tsajnéy yuguꞌ bönniꞌ tuꞌyúëꞌ lbiꞌiliꞌ, nup naꞌ tuꞌsëdi lbiꞌiliꞌ xtidzëꞌë Dios.
Gul‑yú ca nadél‑liꞌquëꞌ, len gul‑gún ca tunëꞌ lu yöl‑laꞌ rejlëꞌ quequëꞌ Dios.

8Tuz ca naquëꞌ Jesucristo, nij, len naꞌa, len tsalzú. 9Cutu güiꞌliꞌ latj gchëꞌgac
lbiꞌiliꞌ ga yubl yuguꞌ zxba gzaꞌa len zxba nadzáꞌ. Nac dxiꞌa gunliꞌ tsutsu icj
ládxiꞌdauꞌliꞌ ca nac le ruzáꞌ ladxëꞌë queëliꞌDios, len clëg ca nacgac zxba qui le
riꞌj ráguruꞌ, lë naꞌ cutu luzíꞌ xbey nup tuiꞌ ládxiꞌgac leygac.

10Zoaqueëruꞌ tubcugu laꞌy, le cutu luzíꞌxbeynup tundxinquididzaꞌ rucáꞌn
tsahuiꞌ blaꞌ ziꞌal. 11Bxuz blau qui yuꞌu laꞌy naꞌ gluꞌë xchöncbaꞌ böaꞌ bëdx lu latj
nactër laꞌy niꞌa qui dul‑laꞌ, san guluzéguiꞌë bëlaꞌ caꞌz quecbaꞌ ga nac niꞌl raꞌ
yödz. 12Lëzcaꞌ cni gzxacaꞌ gdiꞌë Jesús niꞌl raꞌ yödz quië bunëꞌ bunách dxiꞌa len
rönqueëczëꞌ. 13Tsajtaꞌaruꞌ‑nëꞌ Jesús, zal‑laꞌ laꞌbíj rëꞌu luyödzbunách, len siꞌruꞌ
tsazxö́n lenLëꞌ lë naꞌ gululídzditj Lëꞌbunách. 14Cutu zoa queëruꞌ yödzlyúni tu
yödz zoa tsaz, san rguiljruꞌ lë naꞌ ziꞌa zaꞌ. 15Qui lë ni naꞌ, ral‑laꞌ cúꞌteczruꞌ‑nëꞌ
Dios yöl‑laꞌ ba, ugunruꞌ dxin lëꞌ Jesucristo. Yöl‑laꞌ ba naꞌ nac ca tu le rguꞌruꞌ
lahuëꞌ Dios. Ruꞌa cuinruꞌ guiëruꞌ‑nëꞌ Dios xclenuꞌ niꞌa qui le naquëꞌ. 16 Cutu
gal ládxiꞌliꞌ gunliꞌ le nac dxiꞌa len gáclenliꞌ lzaꞌliꞌ tuliꞌ yetuliꞌ, le nac lë ni ca tu le
rguꞌruꞌ lahuëꞌ Dios le rdzag ladxëꞌë Lëꞌ.

17 Gul‑gún ca rna xtídzaꞌquëꞌ bö́chiꞌruꞌ tuꞌyúëꞌ lbiꞌiliꞌ, len gul‑güíꞌ latj laꞌná
béꞌinëꞌ lbiꞌiliꞌ, le tun chiꞌë icj ládxiꞌdauꞌliꞌ, ca tunquëꞌ bönniꞌ ral‑laꞌ laꞌguíxjöꞌë
lahuëꞌ Dios le nunquëꞌ. Gul‑gún cni quië lunëꞌ dxin naꞌ lu yöl‑laꞌ rudziji
quequëꞌ len clëg lu yöl‑laꞌ rsëbi ladxiꞌ quequëꞌ, le cutu caꞌ uziꞌliꞌ xbey dxin naꞌ
lunëꞌ lu yöl‑laꞌ rsëbi ladxiꞌ quequëꞌ.

18 Gul‑lidzëꞌ Dios, gnábiliꞌ‑nëꞌ gáclenëꞌ netuꞌ, le runtuꞌ löz soa dxi icj
ládxiꞌdauꞌtuꞌ, cutu uxö ́s netuꞌ, len ruiꞌ ládxiꞌtuꞌ gúntecztuꞌ le nac dxiꞌa. 19 Le
nacr blau, rátaꞌyuaꞌ lauliꞌ gnábiliꞌ‑nëꞌ Dios uguꞌë nedaꞌ tu nöz udxinaꞌ queëliꞌ
bayö́nr.

Dios uzáꞌ ladxëꞌë queëruꞌ le gaclen rëꞌu
20Naꞌa, rnábituꞌ‑nëꞌDios, Nu run ga rac dxiꞌa queëruꞌ len Nu buspán Xanruꞌ

Jesucristo lu yöl‑laꞌ gut, Nu naꞌ nac Bönniꞌ Blau Uyú Böꞌcuꞌ Zxilaꞌ, le bulaljëꞌ
rönqueëꞌ le run tsutsudidzaꞌ rucáꞌn tsahuiꞌ, le zoa tsaz, 21rnábituꞌ‑nëꞌgunëꞌga
gacliꞌ gdu, quië gac gunliꞌyúguꞌtë dxindxiꞌa, lengunliꞌ ca rëꞌnnëꞌLëꞌ, atiꞌ gunëꞌ
queëliꞌ le rdzag ladxëꞌë Lëꞌ, le náquiliꞌ queëꞌ Jesucristo. Queëꞌ Cristo gactecz
yöl‑laꞌ ba. Caꞌ gac.

22 Rátaꞌyuaꞌ lauliꞌ, böchiꞌ lzaꞌadauꞌ, güiꞌ ládxiꞌliꞌ didzaꞌ ni ruzejniꞌi lbiꞌiliꞌ, le
nac látiꞌdauꞌz lë ni ruzujaꞌ queëliꞌ lu guich. 23 Ral‑laꞌ gnö́ziliꞌ chburujbiꞌ lidx
guiabiꞌi Timoteo, biꞌi bö́chiꞌruꞌdauꞌ, atiꞌ chquiꞌgdxíntëbiꞌquiaꞌni, gunbiꞌnedaꞌ
tsazxö́n duyutuꞌ lbiꞌiliꞌ.

24Gul‑gáp Dios bö́chiꞌruꞌ tuꞌyúëꞌ lbiꞌiliꞌ, lencaꞌ yúguꞌtë bunách nubijëꞌ quizi
queëꞌ Dios. Tuꞌgáp lbiꞌiliꞌ Dios bunách taꞌyejlëꞌ Cristo nacuáꞌ luyú Italia.

25Dios uzáꞌ ladxëꞌë queëliꞌ yúguꞌtëliꞌ. Caꞌ gac.

LE BUZUJËꞌ LUGUICH SANTIAGO
Santiago rugapëꞌDios bönniꞌ judío taꞌdë́ꞌë Cristo

1 Nedaꞌ, Santiago, nacaꞌ huen dxin queëꞌ Dios lencaꞌ queëꞌ Xanruꞌ Jesu-
cristo. Rugapaꞌ Dios lbiꞌiliꞌ, nacliꞌ idxinnu cöꞌ diꞌa dza quegac bunách Israel,
náslasliꞌ gdu yödzlyú ni.

Yöl‑laꞌ rejniꞌi runnëꞌ queëruꞌDios
2Böchiꞌ lzaꞌadauꞌ, catiꞌ gac bi gac queëliꞌ le siꞌ bëꞌ lbiꞌiliꞌ, ral‑laꞌ udzíjiliꞌ gdu

ládxiꞌliꞌ 3 le nö́ziczliꞌ, catiꞌ bi rac queëliꞌ le rziꞌ bëꞌ lbiꞌiliꞌ ca réjlëꞌliꞌ Cristo, lë
ni rusëdi lbiꞌiliꞌ cözliꞌ zxön ladxiꞌ. 4Gul‑güíꞌ ládxiꞌliꞌ gac gdu yöl‑laꞌ zxön ladxiꞌ
queëliꞌ, quië udx gacliꞌ bönniꞌ taꞌyejniꞌi, len cutu bi yadzj queëliꞌ ca nacgac lë
ni.

5 Chquiꞌ zoa ladj lbiꞌiliꞌ nu curéjniꞌni, ral‑laꞌ gnab lahuëꞌ Dios nu naꞌ, atiꞌ
Dioscz gunnëꞌqui yöl‑laꞌ rejniꞌi, le runödzjëꞌ szxöniquegacyúguꞌtë bunách, len
cutu caꞌ rgaccznëꞌ gunnëꞌ queëruꞌ. 6Naꞌa, nu bi rnab lahuëꞌ Dios, run bayúdx
tsejlëꞌ Lëꞌ, len cugác chop ladxiꞌ. Nu rac chop ladxiꞌ, rac qui ca rac qui bdxinaꞌ
qui nis zxön catiꞌ rutá lei böꞌ, ruzéaj lei böꞌ naꞌl niꞌl. 7Nu nac cni cutu ral‑laꞌ
gun löz siꞌ bi unödzjëꞌ Xanruꞌ. 8Bönniꞌ naꞌ reaj böꞌ ládxiꞌdauꞌhuëꞌ cutu rdzölnëꞌ
nacl gunëꞌ.

9 Chquiꞌ zoëꞌ bönniꞌ bö́chiꞌruꞌ rejlëꞌë Cristo, len naquëꞌ cuidiꞌz yödzlyú ni,
ral‑laꞌ udzijnëꞌ le chnadél‑liꞌnëꞌ naquëꞌ blau lahuëꞌ Dios. 10 Bönniꞌ bö ́chiꞌruꞌ
naꞌ dë yöl‑laꞌ tsahuiꞌ queëꞌ ral‑laꞌ udzijnëꞌ catiꞌ runëꞌ Dios ga cutur ruzxöni
ladxëꞌë lë naꞌ dë queëꞌ. Nu ruzxöni ladxiꞌ yöl‑laꞌ tsahuiꞌ qui, gac qui nu naꞌ
ca rac qui xyiji guíxiꞌdauꞌ, laꞌ rdödtë qui. 11 Cni nac, le gac qui nu naꞌ ca rac
qui xyiji guíxiꞌdauꞌ naꞌ catiꞌ rlen gbidz rudzáꞌatsca, laꞌ rbidxtë guixiꞌ naꞌ atiꞌ
rguindj xyiji, len rnit yöl‑laꞌ lach qui. Lëzcaꞌ cni gac queëꞌ bönniꞌ dë yöl‑laꞌ
tsahuiꞌ queëꞌ, nitiëꞌ tsal niꞌ runëꞌ dxin rguiljëꞌ yöl‑laꞌ tsahuiꞌ naꞌ.

Le taꞌzíꞌ bëꞌ rëꞌu
12Bicaꞌbabönniꞌnaꞌ ruaꞌ rlenëꞌ le rziꞌbëꞌ lëꞌ. Catiꞌ chburujëꞌdxiꞌa, gdél‑liꞌnëꞌ

yöl‑laꞌ naꞌbán gdu, ca naꞌ rdel‑liꞌ nu nutsaꞌ lu huitj, nu rdel‑liꞌ tu breguiꞌ yöj.
Gdél‑liꞌnëꞌ bönniꞌ naꞌ yöl‑laꞌ naꞌbán gdu naꞌ gzxiꞌ lu nëꞌë Dios unödzjëꞌ quegac
nup nadxiꞌigac Lëꞌ. 13Catiꞌ bi rac queëruꞌ le run ga guë ́ꞌniruꞌ gunruꞌ le cunác,
cutu ral‑laꞌ gnaruꞌ: “Dios rziꞌ bëꞌë rëꞌu len le nac xöhuiꞌ.” Dios, nutu nu rziꞌ
bëꞌë len le nac xöhuiꞌ. 14Naꞌa, chquiꞌ nu bi rac qui le rziꞌ bëꞌ lei le nac xöhuiꞌ,
nac le rzë ladxiꞌ le cunác, atiꞌ lë ni ben ga guꞌni gun le cunác. 15 Lë naꞌ rzë
ládxiꞌruꞌ le cunác run ga gunruꞌ dul‑laꞌ, len catiꞌ chbudx benruꞌ dul‑laꞌ naꞌ, laꞌ
dul‑laꞌ naꞌz ruspagaꞌ rëꞌu zxguiaꞌ gatruꞌ.

16Böchiꞌ lzaꞌadauꞌ, cutu siꞌ yeꞌi laꞌ cuinzliꞌ. 17Yúguꞌtë le nac dxiꞌa len yúguꞌtë
le nac gdu le ruziꞌruꞌ xbey, zaꞌ zacaꞌ xtsaꞌl, r‑ruj ga zoëꞌ XuzruꞌDios, Nu ben le
taꞌyë́p yös luzxbá, le tuꞌtsáꞌ cuingac, san Lëꞌ cutu rutsáꞌ cuinëꞌ len cutu rutsë ́ꞌë
ca runëꞌ, rúnnteczëꞌ queëruꞌ le nac dxiꞌa. 18Ca rëꞌncznëꞌ Dios, benëꞌ ga nacruꞌ
bunách cub queëꞌ. Bugunëꞌ dxin didzaꞌ queëꞌ le nac gdutë li, quië gacruꞌ ca tu
glap ziꞌal queëꞌ ladj yúguꞌtë nup naꞌ benczëꞌ Dios.

Le rej ládxiꞌruꞌ‑nëꞌDios le nac gdu
19 Qui lë ni naꞌ rëpaꞌ lbiꞌiliꞌ, böchiꞌ lzaꞌadauꞌ, yúguꞌtëliꞌ ral‑laꞌ soaliꞌ sinaꞌ

yö ́niliꞌ, san cutu ral‑laꞌ gnë́tëzliꞌ len cutu léytëzliꞌ. 20Nu naꞌ rleytëz cutu run le
nac tsahuiꞌ lahuëꞌDios. 21Qui lë ni naꞌ, gul‑cáꞌnyúguꞌtë le cunác, len yúguꞌtë le

zian le cunác tsahuiꞌ, atiꞌ lu yöl‑laꞌnöxj ladxiꞌ gul‑síꞌ lunaꞌliꞌdidzaꞌnaꞌ chnayáz
icj ládxiꞌdauꞌliꞌ, le huac gun ga ulaliꞌ didzaꞌ ni.

22Naꞌa, gul‑gún ca rnadidzaꞌni, len clëg tsajzë́znagliꞌ. Chquiꞌyö ́nizliꞌdidzaꞌ
ni, laꞌ cuinzliꞌ siꞌ yéꞌiliꞌ. 23Nu ryöniz didzaꞌ ni len cutu run ca rna, nu ni nac
ca bönniꞌ ruyúëꞌ lahuëꞌ lu guia dxili, 24 le ruyú cuinëꞌ len zhuöjëꞌ, atiꞌ laꞌ raltë
ladxëꞌë ca rnëꞌë. 25Naꞌa, nu cutu ral ladxiꞌ le ryöni, san ruiꞌ ladxiꞌ zxba queëꞌ
Dios le nac gdu len le gac gun ga ularuꞌ, atiꞌ tsutsu ugáꞌn, len guntecz ca rna
bëꞌ zxba naꞌ, gac bicaꞌ ba nu ni ca nac yúguꞌtë le run.

26Chquiꞌnubönniꞌ ladj lbiꞌiliꞌ ráquinëꞌnac dxiꞌa ca rej ladxëꞌëDios, san cutu
run chiꞌë ludxëꞌë cui gnëzëꞌ caꞌ, bönniꞌ ni rziꞌ yéꞌinëꞌ laꞌ cuinzëꞌ atiꞌ cutu rdzag
ladxëꞌë Dios ca rej ladxëꞌë Lëꞌ bönniꞌ naꞌ. 27Le rej ládxiꞌruꞌ‑nëꞌDios, le nac gdu
len le nac dxiꞌa, nac gáclengacruꞌ‑biꞌ biꞌi uzëbdauꞌ lencaꞌ gáclengacruꞌ‑nu ngul
uzë ́b, catiꞌ taꞌzacaꞌ taꞌguíꞌi nup naꞌ, len cui gútsaꞌruꞌ le cunác rac yödzlyú ni.

2
Tuz ca ral‑laꞌ gunruꞌ bunách ba laꞌn

1 Böchiꞌ lzaꞌadauꞌ, chquiꞌ réjlëꞌliꞌ Xanruꞌ Jesucristo, Nu nactër blau, cutu
ral‑laꞌ utsaꞌliꞌ ca gunliꞌ ba laꞌn tu tu bunách. 2 Chquiꞌ tsaziëꞌ bönniꞌ ga naꞌ
nudubliꞌ, naguꞌë xbönniꞌ nëꞌë le náquini oro, len nacuëꞌ lariꞌ záquiꞌtsqui, atiꞌ
tsaziëꞌ caꞌ bönniꞌ yéchiꞌdauꞌ, nacuëꞌ lariꞌ caꞌz, 3 len chquiꞌ gunliꞌ ba laꞌn bönniꞌ
naꞌ nacuëꞌ lariꞌ záquiꞌtsqui, len guiëliꞌ‑nëꞌ: “Gröꞌlen rëꞌu ga ni nac dxiꞌa”, san
guiëliꞌbönniꞌ yéchiꞌdauꞌnaꞌ: “Naꞌz gzui”, o guiëliꞌ‑nëꞌ: “Gröꞌ lyuni”, 4chquiꞌ cni
runliꞌ, rutsaꞌliꞌ ca runliꞌ ba laꞌn tu tu lzaꞌliꞌ, len run cuinliꞌ ca nu rbequi xbey
lzëꞌi, atiꞌ cutu nac dxiꞌa ca rzaꞌ ládxiꞌliꞌ.

5Böchiꞌ lzaꞌadauꞌ, gul‑zë ́ nagliꞌ lë ni. Dios gröczëꞌ yuguꞌ bönniꞌ, taqui bunách
yödzlyúninacquëꞌyechiꞌ, quië laꞌdél‑liꞌnëꞌyöl‑laꞌ tsahuiꞌ lahuëꞌLëꞌ le taꞌyejlëꞌë
Cristo, len gataꞌ quequëꞌ latj ga niꞌ rna bëꞌë Lëꞌ. Gataꞌ quequëꞌ lë naꞌ gzxiꞌ lu
nëꞌëDios unödzjëꞌquegacnup taꞌdxíꞌi Lëꞌ. 6Lbiꞌiliꞌ rucaꞌnliꞌ caꞌz bunách yechiꞌ
len runcliꞌ‑nëꞌ ba laꞌn bönniꞌ dë yöl‑laꞌ tsahuiꞌ quequëꞌ, atiꞌ tuꞌsacaꞌ ziꞌë lbiꞌiliꞌ
bönniꞌnaꞌdëyöl‑laꞌ tsahuiꞌquequëꞌ, tuꞌgunëꞌ lbiꞌiliꞌdxin. Lëzcaꞌ tuꞌdödëꞌ lbiꞌiliꞌ
lunaꞌquëꞌbönniꞌyúlahuiꞌ. 7Yuguꞌbönniꞌnaꞌdëyöl‑laꞌ tsahuiꞌquequëꞌ taꞌnë́ ziꞌë
caꞌqui lëꞌ Jesucristo lenactërblau, len canac lëꞌnazíꞌ laliꞌbunáchqueëꞌCristo.

8 Dxiꞌa runliꞌ chquiꞌ runliꞌ gdu ca rna bëꞌ zxba blau, le nayúj lu guich len
rna cni: “Ral‑laꞌ gdxiꞌinuꞌ lzaꞌu ca nadxíꞌi cuinuꞌ.” 9 Naꞌa, chquiꞌ rutsaꞌliꞌ ca
runliꞌ ba laꞌn tu tu bunách, runliꞌ dul‑laꞌ, len nabágaꞌliꞌ zxguiaꞌ lu zxba queëꞌ
Dios, le rguitsjliꞌ zxba naꞌ. 10 Chquiꞌ runëꞌ bönniꞌ gdu ca rna bëꞌ zxba queëꞌ
Dios, san chquiꞌ gchíxinëꞌ ca nac tuz le rna bëꞌ zxba naꞌ, chnabaguëꞌë zxguiaꞌ
qui gdutë le rna bëꞌ zxba naꞌ. 11LëczëꞌDios gnëꞌ: “Cutu gunuꞌ dul‑laꞌ le rguitsj
zxba qui yöl‑laꞌ nutság naꞌ”, len gnëꞌ caꞌ: “Cutu gdödduꞌ bunách.” Naꞌa, chquiꞌ
cutu runuꞌ dul‑laꞌ le rguitsj zxba qui yöl‑laꞌ nutság naꞌ, san rudödduꞌ bunách,
nabaguꞌu zxguiaꞌ qui gdutë zxba queëꞌ Dios. 12 Ca gnaliꞌ len ca gunliꞌ, ral‑laꞌ
gunliꞌ ca ral‑laꞌ lun nup cuequi xbeynëꞌ lequëꞌDios ca rna bëꞌ zxba naꞌ, le run
ga ularuꞌ. 13Nup cutu tuꞌhuechiꞌ ládxiꞌgac lzaꞌgac, cuequi xbeynëꞌ lequëꞌDios
atiꞌnutunuhuechiꞌ ladxiꞌ lequëꞌ, sannupnaꞌ tuꞌhuechiꞌ ládxiꞌgac lzaꞌgac lurúj
dxiꞌa catiꞌ cuequi xbeynëꞌ lequëꞌ Dios.

Le ral‑laꞌ gunruꞌ le réjlëꞌruꞌ Cristo
14Böchiꞌ lzaꞌadauꞌ, cutu bi uziꞌë xbey bönniꞌ chquiꞌ gnëꞌ: “Réjlëꞌa Cristo”, san

cutu runëꞌ le nac dxiꞌa. Cutu gac ulë ́ꞌ bönniꞌ naꞌ chquiꞌ gnazëꞌ rejlëꞌë Cristo.
15 Chquiꞌ nacuꞌë böchiꞌ lzaꞌruꞌ taꞌyejlëꞌë Cristo, len cutu dë le lacuëꞌ, len cutu
dë le lahuëꞌ 16atiꞌ chquiꞌ tu nu dzag lbiꞌiliꞌ guiëz lequëꞌ: “Böaj lidxliꞌ dxíꞌadauꞌ;

chbölj bdzéꞌiliꞌ”, san chquiꞌ cutu unö ́dzj quequëꞌ lë naꞌ taꞌyadzjnëꞌ, cutu caꞌ
guclen lequëꞌ. 17 Lëzcaꞌ cni rac qui nu rnaz rejlëꞌ Cristo. Chquiꞌ cutu run le
nac bëꞌ nac gdu ca rejlëꞌ Lëꞌ, cutu nac lsacaꞌ yöl‑laꞌ rejlëꞌ qui nu naꞌ.

18Nazx caꞌ guiëꞌ lzëꞌëbönniꞌ: “Liꞌ réjlëꞌzuꞌCristo, atiꞌnedaꞌ runaꞌ le nacdxiꞌa.
Cutu gac uluiꞌinuꞌ nedaꞌ réjlëꞌu Cristo chquiꞌ cuzóa le nac dxiꞌa runuꞌ. Nedaꞌ
uluiꞌidaꞌ liꞌ réjlëꞌa Cristo niꞌa qui le nac dxiꞌa runaꞌ.” 19 Liꞌ réjlëꞌu tuzëꞌ naquëꞌ
Dios. Nacdxiꞌa ca runuꞌ. Lëzcaꞌ cni taꞌyejlëꞌböꞌxöhuiꞌ, len taꞌzxiztsca tadxi Lëꞌ.
20Liꞌ, bönniꞌ cunözi. Ral‑laꞌ gnözcznuꞌ chquiꞌ zoa nu rnaz rejlëꞌ Cristo, san cutu
run le nac dxiꞌa, cutu nac lsacaꞌ yöl‑laꞌ rejlëꞌ Lëꞌ qui nu naꞌ. 21Nac bëꞌ burujëꞌ
dxiꞌa xuzruꞌAbraham lahuëꞌDios niꞌa qui lë naꞌbenëꞌ, catiꞌniꞌ gluꞌë‑biꞌ lahuëꞌ
Dios biꞌi Isaac queëꞌ. Gluꞌë‑biꞌ ca naꞌ tun bunách taꞌgúꞌu le tuꞌzeguiꞌ lahuëꞌ
Dios, zal‑laꞌ cutu buzéguiꞌë‑biꞌ. 22 Naꞌa gac gnö́ziliꞌ ca guc queëꞌ Abraham.
Lë naꞌ benëꞌ guc bëꞌ gyejlëꞌë Dios. Qui lë ni naꞌ nac bëꞌ guc gdu ca gyejlëꞌë
Dios niꞌa qui lë naꞌ benëꞌ. 23 Cni guc lë naꞌ nayúj lu guich laꞌy, rna: “Gyejlëꞌë
Dios Abraham, atiꞌ Dios bléꞌinëꞌ lë naꞌ benëꞌ ca tu le ben ga böaquëꞌ tsahuiꞌ
Abraham.” Qui lë ni naꞌ gzxiꞌ lëꞌ: “Lzëꞌë Dios.”

24 Naꞌa, rléꞌiczliꞌ nac bëꞌ rurujëꞌ dxiꞌa bönniꞌ niꞌa qui le runëꞌ, len clëgz le
rejlëꞌë Dios. 25 Lëzcaꞌ cni guc queënu Rahab, ngul bëꞌnu latj bunách. Lëzcaꞌ
nac bëꞌ burujnu dxiꞌa le zoa tu le dxiꞌa bennu, lë naꞌ bennu catiꞌ niꞌ bennu ba
laꞌn yuguꞌ bönniꞌ uyulan, len gúclennu lequëꞌ quië guluguel‑lëꞌë yhuöjquëꞌ nöz
yubl. 26Ca naꞌ rac qui gdu ca nayáꞌnabinruꞌ chquiꞌ cutu yuꞌu böꞌ, chnat, lëzcaꞌ
cni nac qui le réjlëꞌruꞌ Cristo chquiꞌ cutu naláꞌ yöl‑laꞌ run qui, cutu nac lsacaꞌ.

3
Yuguꞌ le rna lúdxiꞌruꞌ

1Böchiꞌ lzaꞌadauꞌ, cutu guntëz zian cuinliꞌ nup tuꞌsëdi bunách, le chnö́ziczliꞌ
ziꞌtër cuequi xbeynëꞌ rëꞌu Dios, nulruꞌ rusë́diruꞌ bunách. 2 Yúguꞌtëruꞌ runruꞌ
zian le rchixi rníguiruꞌ. Chquiꞌ cutu rchixi rnignëꞌ bönniꞌ ca nac didzaꞌ ruꞌë,
bönniꞌ ni naquëꞌ gdu tsahuiꞌ, len rac gna beꞌi cuinëꞌ ca nac yúguꞌtë le runëꞌ.
3 Catiꞌ rguꞌruꞌ guia rúꞌacbaꞌ böaꞌ quië gunruꞌ ga lunbaꞌ ca rë ́ꞌniruꞌ, rac gna
béꞌiruꞌ lecbaꞌ gdutë ca tunbaꞌ. 4Gul‑yú caꞌ ca rac quegac barco. Zal‑laꞌ zxöntër
nac barco len szxöni reycj böꞌ ruzéaj lei, cuídiꞌdauꞌz nac nëꞌi xyagui barco naꞌ
le ruzéycj rudxíꞌi barco quië tseaj gátiꞌtëz ga guëꞌnnëꞌ bönniꞌ rusë́ꞌë lei. 5Lëzcaꞌ
cni nac lúdxiꞌruꞌ. Zal‑laꞌ cuídiꞌtër nac, ziantër le rna lúdxiꞌruꞌ naꞌ. Gul‑yutscaꞌ
ca run guiꞌ. Zal‑laꞌ guiꞌdauꞌz rbibruꞌ, guiꞌa sib huayegui. 6Lëzcaꞌ nac ca tu guiꞌ
lúdxiꞌruꞌ naꞌ. Yúguꞌtë le cunác rac yödzlyú ni rna lúdxiꞌruꞌ, len le dzag gdu ca
nayáꞌ nabinruꞌ lúdxiꞌruꞌ naꞌ, qui lë ni naꞌ run ga rac xöhuiꞌ gdutë le nacruꞌ.
Rbequi guiꞌ le rna lúdxiꞌruꞌ, le ruzeguiꞌ rëꞌu ca nac yúguꞌtë le runruꞌ, atiꞌ le
rna cni lúdxiꞌruꞌ naꞌ, nac qui, tsca chnaguél‑laꞌtë guiꞌ le nabequi tuꞌ xöhuiꞌ.
7Yúguꞌtëbaꞌ böaꞌ guixiꞌ taꞌdabaꞌ luyú, len yuguꞌ böaꞌ zoa xilcbaꞌ, len yuguꞌ böaꞌ
taꞌyj lëꞌbaꞌ lyu, lencaꞌ yúguꞌtëbaꞌ böaꞌ dzöꞌbaꞌ lu nis zxön, huac laꞌná beꞌi lecbaꞌ
bunách luyú ni, 8 san nutu nu bönniꞌ gac gna béꞌinëꞌ ludxëꞌë, le rna lúdxiꞌruꞌ
le cunác len cutu gac nu uzagaꞌ xnözi, atiꞌ ziantër le rna lúdxiꞌruꞌ le nac ca
tu le nachë ́ꞌ yöl‑laꞌ gut. 9 Len laꞌ lúdxiꞌruꞌ naꞌz rulídz tsáhuiꞌruꞌ‑nëꞌ Dios Xuz,
len rulídz ditjcruꞌ‑nëꞌ caꞌ bönniꞌ, bönniꞌ naꞌ benëꞌ lequëꞌ Dios ca nacczëꞌ Lëꞌ.
10Cni nac, len laꞌ rúꞌazruꞌnaꞌ rulídz tsáhuiꞌruꞌbunách len rulídzditjruꞌbunách.
Böchiꞌ lzaꞌadauꞌ, cutu ral‑laꞌ gac cni. 11Cutu caꞌ taꞌlén nis ziziáꞌ len nis zönaꞌ laꞌ
tuz ga taꞌlén. 12Böchiꞌ lzaꞌadauꞌ, cutu gac cuia le rbia yag olivo tu lu yag higo,
len lëzcaꞌ cni, cutu gac cuia le rbia yag higo naꞌ tu lu lba uva. Lëzcaꞌ cni, nitú
ga rlen nis cutu gac laꞌlén nis zönaꞌ len nis ziziáꞌ.

Yöl‑laꞌ rejniꞌi le nac gdu
13 Chquiꞌ zoëꞌ ladjliꞌ bönniꞌ raquëꞌ szxöni len réjniꞌtsquinëꞌ, lu yöl‑laꞌ nöxj

ladxiꞌ queëꞌ ral‑laꞌ uluꞌë naquëꞌ cni niꞌa qui le nac dxiꞌa runëꞌ. 14Naꞌa, chquiꞌ
ruzxéꞌiliꞌ lzaꞌliꞌ len runliꞌdxin quië laꞌgúꞌu lbiꞌiliꞌ yöl‑laꞌbabunách, cutu ral‑laꞌ
gun ba zxön cuinliꞌ ca nac yöl‑laꞌ rejniꞌi queëliꞌ. Nu run cni rziꞌ yëꞌ, len
rdáꞌbagaꞌ le nac gdutë li. 15 Yöl‑laꞌ rejniꞌi cni cutu nac le runödzjëꞌ Dios, san
qui yödzlyú ni nac, len qui bunách yödzlyú ni, len qui tuꞌ xöhuiꞌ. 16 Bönniꞌ
tuꞌzxéꞌinëꞌ lzaꞌquëꞌ len tëꞌnnëꞌ laꞌgúꞌu lequëꞌ yöl‑laꞌ ba bunách, lëzcaꞌ taꞌdíl‑l
didzëꞌë len tunëꞌ yúguꞌtë le cunác. 17Bönniꞌnapquëꞌ yöl‑laꞌ rejniꞌi naꞌ runödzjëꞌ
Dios:
tunëꞌ le nac gdu dxiꞌa,
len taꞌbözëꞌ dxíꞌadauꞌ,
len nacquëꞌ zxön ladxiꞌ,
len nacquëꞌ nöxj ladxiꞌ.
Tuꞌhuechiꞌ ládxiꞌquëꞌ bunách,
len tunëꞌ le nac dxiꞌa.
Tuz ca taꞌbequi xbey lzaꞌquëꞌ,
len cutu taꞌbíj bëꞌi lzaꞌquëꞌ.
18 Nup tuiꞌ ládxiꞌgac laꞌbequi dxi le rac, taꞌbö ́z dxíꞌadauꞌ, quië gac caꞌ dxiꞌa
gdutë le nacgac.

4
Nup tun zxön le nacuáꞌ yödzlyú

1 ¿Bizx quië naꞌ rdil‑liꞌ len rac didzaꞌ bizxj queëliꞌ? Rac cni queëliꞌ le rzë
ládxiꞌliꞌ zian le rzë ládxiꞌliꞌ tu tuliꞌ, len qui lë ni naꞌ rdíl‑lenliꞌ lzaꞌliꞌ. 2 Zian le
ruhuídiꞌliꞌ len le cutu rziꞌliꞌ lei, qui lë ni naꞌ rudö́diliꞌ bunách. Ruzxéꞌiliꞌ le dë
qui lzaꞌliꞌ, len le cutu rdél‑liꞌliꞌ lei, qui lë ni naꞌ rzu rböꞌliꞌ len rdil‑liꞌ. Cutu
rataꞌ queëliꞌ le rë ́ꞌniliꞌ, le cutu rnabliꞌ lei lahuëꞌ Dios. 3 Zal‑laꞌ zoa bi rnabliꞌ,
cutu bi rziꞌliꞌ, le cutu nac dxiꞌa ca rnabliꞌ, le rë ́ꞌniliꞌ lë naꞌ rnabliꞌ quië ugunliꞌ
lei dxin ca dzagz ládxiꞌliꞌ. 4 Lbiꞌiliꞌ, bunách nusanliꞌ‑nëꞌ Dios, ¿naruꞌ cu nö́ziliꞌ
chquiꞌ runliꞌ zxön le nacuáꞌ yödzlyú ni, chnuhuöacliꞌ ca nu curleꞌi Dios dxiꞌa?
Nútiꞌtëz nu rëꞌni gun zxön le nacuáꞌ yödzlyú ni, nuhuöác ca nu curleꞌi Dios
dxiꞌa. 5 Cutu rnaz caꞌ le nayúj lu guich laꞌy, rna: “Dios rsölëꞌë queëruꞌ Dios
Böꞌ Laꞌy, Nu zoalen rëꞌu, atiꞌ Lëꞌ nadxiꞌinëꞌ rëꞌu len rudúl‑liꞌnëꞌ rëꞌu chquiꞌ
rusanruꞌ‑nëꞌ.” 6Naꞌa, zxöntër le ruzáꞌ ladxëꞌë queëruꞌ Dios, le nayúj lu guich
laꞌy, rna: “Dios ruzaguëꞌë xnözgac nup tun ba zxön cuingac, san ruzáꞌ ladxëꞌë
quegac nup nacgac nöxj ladxiꞌ.” 7Qui lë ni naꞌ, gul‑zóa nöxj ladxiꞌ lahuëꞌDios.
Gul‑ná beꞌi tuꞌ xöhuiꞌ, atiꞌ uzxúndj ga zoaliꞌ. 8Gul‑güíꞌ ládxiꞌliꞌ sóalenliꞌ‑nëꞌDios,
atiꞌ Lëꞌ dusóalenëꞌ lbiꞌiliꞌ. Lbiꞌiliꞌ, bunách dul‑laꞌ, gul‑gác dxiꞌa, len cutur gunliꞌ
dul‑laꞌ. Lbiꞌiliꞌ, nul‑liꞌ reaj böꞌ ládxiꞌdauꞌliꞌ, len chop le nadxiꞌiliꞌ, gul‑gún dxiꞌa
icj ládxiꞌdauꞌliꞌ. 9Gul‑sëbi ládxiꞌliꞌ, len gul‑huiꞌni, len gul‑cö́dx. Naꞌa ruzxidxliꞌ
san ral‑laꞌ cödxliꞌ. Rudzíjiliꞌ san ral‑laꞌ huíꞌniliꞌ. 10 Gul‑gác nöxj ladxiꞌ lahuëꞌ
Xanruꞌ, atiꞌ Lëꞌ gunëꞌ ga gacliꞌ blau.

Cutu ral‑laꞌ glag yudxruꞌ le run lzaꞌruꞌ
11Böchiꞌ lzaꞌadauꞌ, cutu gnëliꞌ qui lzaꞌliꞌ tuliꞌ yetuliꞌ. Nu rnë qui böchiꞌ lzëꞌi,

len rlag yudx le run nu naꞌ, nu ni rnë qui zxba queëꞌ Dios, len rbequi xbey le
rna bëꞌ zxba naꞌ. Naꞌa, chquiꞌ rbequi xbeynuꞌ le rna bëꞌ zxba naꞌ, run cuinuꞌ
nu rbequi xbey lei, len cutu runuꞌ ca rna bëꞌ zxba naꞌ. 12Naꞌa, tuzëꞌ naquëꞌ
Dios,Nubenzxbanaꞌ, lennaquëꞌ caꞌNurbequixbey le runruꞌ. Lëczëꞌgacuslë ́ꞌ
bunách o usnitiëꞌ bunách naꞌ. Naꞌa, ¿núzxatë run cuinuꞌ, rlag yudxuꞌ lzaꞌu?

Cutu gunruꞌ löz le gac cxö huidzj

13Naꞌa, gul‑zë ́ nagliꞌ, nul‑liꞌ rnaliꞌ: “Cxö huidzj tseajtuꞌ yödz niꞌ, atiꞌ soatuꞌ
niꞌ tu iz len zian le gáꞌutuꞌ len útiꞌtuꞌ, atiꞌ cni gátaꞌtsca queëtuꞌ dumí.” 14 Cutu
nö ́ziliꞌ bizxa gac cxö huidzj. ¿Nacxcz nac queëruꞌ, tsca zoaruꞌ yödzlyú ni?
Nacruꞌ ca böchlá le naláꞌ tu chiꞌidauꞌz, len laꞌ rnittë. 15Qui lë ni naꞌ, cni ral‑laꞌ
gnaliꞌ: “Chquiꞌ guëꞌnnëꞌ Xanruꞌ, soaruꞌ gbanruꞌ, len tu tu le gunruꞌ.” 16Naꞌa,
lbiꞌiliꞌ, lu yöl‑laꞌ run ba zxön queëliꞌ rguꞌliꞌ yöl‑laꞌ ba laꞌ cuinzliꞌ. Le cunác nac
yúguꞌtë le cni runliꞌ. 17 Chquiꞌ nö ́ziruꞌ le nac dxiꞌa le ral‑laꞌ gunruꞌ, len cutu
gunruꞌ lë naꞌ, dul‑laꞌ runruꞌ.

5
Santiago rusë́ꞌë ládxiꞌquëꞌ bönniꞌ dë yöl‑laꞌ tsahuiꞌ quequëꞌ

1Lbiꞌiliꞌ, bönniꞌ rléꞌiliꞌ yöl‑laꞌ tsahuiꞌ, gul‑cö́dx len gul‑cödxyaꞌa, le ziꞌa zaꞌdza
gléꞌiliꞌ yöl‑laꞌ yechiꞌ. 2Chnac ditj yöl‑laꞌ tsahuiꞌqueëliꞌ, atiꞌ chnutöcbaꞌ le náculiꞌ
bëldauꞌ qui. 3 Chnac qui dumí oro len dumí plata queëliꞌ ca nac qui guia zön
xquëꞌi, atiꞌ xquëꞌi naꞌnac ca tu le ruquí lbiꞌiliꞌ, atiꞌ gac queëliꞌ ca tu guiꞌ le usnít
lbiꞌiliꞌ. Cni gac queëliꞌ, le busáꞌ butubliꞌ queëzliꞌ yöl‑laꞌ tsahuiꞌ dza ni zoaruꞌ
chrajséytëgac. 4 Gul‑yutscaꞌ. Chtaꞌnáb yudxnëꞌ lazxjquëꞌ bönniꞌ huen dxin
gulalapëꞌ yöl queëliꞌ, le cutu rguízxjniliꞌ lequëꞌ, atiꞌ lë naꞌ taꞌnabëꞌ bönniꞌ huen
dxin naꞌ chböꞌu didzaꞌ naꞌ lahuëꞌ Xanruꞌ, atiꞌ Lëꞌ rna béꞌinëꞌ niꞌa nëꞌë guizx
yu. 5 Yödzlyú ni benliꞌ ga bunéꞌiliꞌ len güiꞌ gdáguteczliꞌ le rnaz queëliꞌ. Buxö́n
cuinliꞌ, san chzoa gdxin queëliꞌ dza udx queëliꞌ. Gac queëliꞌ ca rac queëbaꞌ
bëdx renniꞌ, chbdxin dza gdö́diruꞌ‑baꞌ. 6 Rchúguliꞌ quequëꞌ bönniꞌ tsahuiꞌ len
rudö́diliꞌ lequëꞌ, atiꞌ lequëꞌ cutu taꞌdáꞌbaguëꞌë lbiꞌiliꞌ rudö́diliꞌ lequëꞌ.

Cözruꞌ zxön ladxiꞌ len ulidzruꞌ‑nëꞌDios
7 Naꞌa, böchiꞌ lzaꞌadauꞌ, gul‑cö ́z zxön ladxiꞌ ga gdxinr dza huödëꞌ Xanruꞌ.

Gul‑yú ca runëꞌ bönniꞌ guz guꞌn. Lu yöl‑laꞌ rböz zxön ladxiꞌ rbözëꞌ guiöjsiuꞌ
len guiöj beoꞌ lin, atiꞌ töd niꞌ lapëꞌ, len szxöni utubëꞌ yöz. 8 Lëzcaꞌ cni, lbiꞌiliꞌ
naꞌ réjlëꞌliꞌ Cristo, gul‑cö́z zxön ladxiꞌ len gul‑típ ládxiꞌliꞌ, le chzaꞌ gal‑laꞌ dza
huödëꞌXanruꞌ. 9Böchiꞌ lzaꞌadauꞌ, cutu gnëliꞌ qui lzaꞌliꞌ tuliꞌ yetuliꞌ, cui gbágaꞌliꞌ
zxguiaꞌ. Gul‑yutscaꞌ. Chrdzag lau udxinëꞌ Xanruꞌ, Nu cuequi xbey le runliꞌ.
10Böchiꞌ lzaꞌadauꞌ, gul‑yú ca guc quequëꞌbönniꞌ gluꞌë didzaꞌulázqueëꞌXanruꞌ.
Nacquëꞌ ca tu le ruluíꞌi rëꞌu ca ral‑laꞌ sacaꞌ quiꞌruꞌ len cözruꞌ zxön ladxiꞌ.
11Naꞌa, nucuaꞌruꞌ lequëꞌ ca bönniꞌ glaquëꞌbicaꞌba, nupniꞌ gulazacaꞌ gulaguíꞌi.
Chbyö́niliꞌ ca benëꞌ Job. Glözëꞌ zxön ladxiꞌ zal‑laꞌ szxöni gzxacaꞌ gdiꞌë, atiꞌ
nö ́ziliꞌ caꞌ ca benëꞌ queëꞌ Xanruꞌ ga budxtë. Ruhuéchiꞌtsca ladxëꞌë rëꞌu Xanruꞌ
len ruiꞌ ladxëꞌë rëꞌu.

12Böchiꞌ lzaꞌadauꞌ, le nactër blau nac lë ni rëpaꞌ lbiꞌiliꞌ: cutu gneyliꞌ Nu zoa
yehuaꞌ yubá, len cutu gneyliꞌ le nacuáꞌ luyú ni, len cutu gneyliꞌ bítiꞌtëz bi run
tsutsu xtídzaꞌliꞌ. Catiꞌ gnaliꞌ: “Ja”, ral‑laꞌ gnazliꞌ: “Ja.” Catiꞌ gnaliꞌ: “Cutu”,
ral‑laꞌ gnazliꞌ: “Cutu.” Cni ral‑laꞌ gunliꞌ, cui gbágaꞌliꞌ zxguiaꞌ lahuëꞌ Dios.

13 Chquiꞌ rzacaꞌ rguiꞌi nu dzag lbiꞌiliꞌ, ral‑laꞌ ulídz Dios nu naꞌ. Chquiꞌ zoa
nu rudziji, ral‑laꞌ gul‑l yöl‑laꞌ ba nu naꞌ. 14 Chquiꞌ reꞌi nu dzag lbiꞌiliꞌ, ral‑laꞌ
ulídz bönniꞌ gul tun chiꞌë bunách queëꞌ Cristo, quië lulidzëꞌDios, laꞌnabnëꞌ Lëꞌ
unëꞌ bönniꞌhuëꞌnaꞌ. Ral‑laꞌ laꞌguꞌë lëꞌ le za, len lugunëꞌ dxin lëꞌXanruꞌ. 15Catiꞌ
lulidzëꞌ Dios, len taꞌyejlëꞌë gunëꞌ Cristo ga huöaquëꞌ bönniꞌ huëꞌ naꞌ, niꞌr gunëꞌ
Xanruꞌ ga huas uzóëꞌ, len chquiꞌ benëꞌ dul‑laꞌ bönniꞌ huëꞌ naꞌ, Xanruꞌ unít
lahuëꞌ lëꞌ. 16Qui lë ni naꞌ, gul‑xoalëp dul‑laꞌ nabágaꞌliꞌ tuliꞌ yetuliꞌ, len gul‑náb
qui lzaꞌliꞌ tuliꞌ yetuliꞌ lahuëꞌDios quië unëꞌ lbiꞌiliꞌ, urúj guidzhuë́ꞌnaꞌ réꞌiliꞌ. Le
rulidzëꞌDios bönniꞌ tsahuiꞌ, le runëꞌ gdu ladxëꞌë, nactsca lsacaꞌ. 17Elías, bönniꞌ
niꞌ bëꞌë didzaꞌ uláz queëꞌ Dios, guquëꞌ bönniꞌ yödzlyú ca nacruꞌ rëꞌu, san catiꞌ
bulidzëꞌ Dios, gnabëꞌ lahuëꞌ cui gal guiöj, gdu tsonn iz yu xop beoꞌ cutu gul

guiöj luyú ni. 18 Gdöd niꞌ bulidzëꞌ Dios leyúbl, atiꞌ böal guiöj, atiꞌ bunö́dzj le
glazëꞌ bönniꞌ dza niꞌ.

19Böchiꞌ lzaꞌadauꞌ, lë ni ral‑laꞌ gnö́ziliꞌ. Chquiꞌnunbëꞌ le nac gdutë li nudzag
lbiꞌiliꞌ len rchixi rnigui, atiꞌ zoanugungaubíꞌi ladxiꞌnunaꞌ rchixi rnigui, 20nu
naꞌ gun ga ubíꞌi ladxëꞌë bönniꞌdul‑laꞌnaꞌ gdëꞌ ga yubl, uslë ́ꞌ lu yöl‑laꞌ gut bönniꞌ
dul‑laꞌ naꞌ, len gunëꞌ ga unít lahuëꞌDios dul‑laꞌ zian nabaguëꞌë bönniꞌ naꞌ. Caꞌ
gac.

DIDZAꞌ ZIꞌAL BUZUJËꞌ LUGUICH PEDRO
Pedro rugapëꞌDios nup taꞌdáꞌ Cristo

1Nedaꞌ, Pedro, nacaꞌ gbaz nasölëꞌë Jesucristo. Ruzujaꞌ queëliꞌ lu guich ni,
lbiꞌiliꞌnáslasliꞌ ziꞌtuꞌ gap dë ladzliꞌ, zoaliꞌ luyú Ponto, len luyúGalacia, len luyú
Capadocia, len luyú Asia, len luyú Bitinia. 2Gröczëꞌ lbiꞌiliꞌ Xuzruꞌ Dios ca naꞌ
bucözëꞌ dza niꞌtë quië gáquiliꞌ quizi queëꞌ lu nëꞌë Dios Böꞌ Laꞌy, len gunliꞌ ca
rna xtidzëꞌë Cristo len gacliꞌ gdu dxiꞌa niꞌa qui xchönëꞌ Cristo. Rnabdaꞌ‑nëꞌ
Dios uzáꞌ ladxëꞌë queëliꞌ len gunëꞌ ga soa dxi icj ládxiꞌdauꞌliꞌ.

Le rúnteczruꞌ löz
3 Yöl‑laꞌ ba Dios, Xuzëꞌ Xanruꞌ Jesucristo. Lu yöl‑laꞌ ruhuechiꞌ ladxiꞌ zxön

queëꞌ bucubëꞌ yöl‑laꞌ naꞌbán queëruꞌ le buspanëꞌ Jesucristo lu yöl‑laꞌ gut. Lë
ni run ga rúnteczruꞌ löz, 4 len gun ga gdél‑liꞌruꞌ lë naꞌ run chiꞌë queëruꞌ Dios
yehuaꞌ yubá. Lë naꞌ run chiꞌë Dios, le unödzjëꞌ quegac bunách queëꞌ, cutu nit,
len cutu gtëb, len cutu ggul. 5 Le réjlëꞌliꞌ Lëꞌ, lu yöl‑laꞌ huac zxön queëꞌ, Dios
gun chiꞌë lbiꞌiliꞌ catiꞌ gdxinr dza niꞌ uziꞌliꞌ xbey yöl‑laꞌ ruslá gdu naꞌ chnupë ́ꞌë
queëruꞌ len uluꞌë lahui dza udx.

6Qui lë ni naꞌ rudzíjitsquiliꞌ, zal‑laꞌ naꞌa ral‑laꞌ sacaꞌ quiꞌliꞌ tu chiꞌidauꞌ le rac
zian le taꞌzíꞌ bëꞌ lbiꞌiliꞌ. 7Le ruaꞌ rlenliꞌ yuguꞌ lë naꞌ taꞌzíꞌ bëꞌ lbiꞌiliꞌ, nac bëꞌ nac
gdu ca réjlëꞌliꞌ Cristo. Lëzcaꞌ cni rziꞌ bëꞌruꞌ oro, le nit, runruꞌ lei dxiꞌa lu guiꞌ.
Qui lë ni naꞌ, catiꞌ chnazíꞌ bëꞌ yöl‑laꞌ rejlëꞌ queëliꞌ Cristo, le nacr lsacaꞌ ca oro,
gac queëliꞌ yöl‑laꞌ zxön len yöl‑laꞌ run ba laꞌn dza niꞌ uluíꞌ lahuëꞌ Jesucristo.

8 Lbiꞌiliꞌ nadxiꞌiliꞌ‑nëꞌ Cristo zal‑laꞌ gatga bléꞌiliꞌ Lëꞌ. Réjlëꞌliꞌ Lëꞌ zal‑laꞌ cutu
rléꞌiliꞌ‑nëꞌ naꞌa, atiꞌ rudzíjiliꞌ. Gdu nac yöl‑laꞌ rudziji zxön queëliꞌ le cutu gac
quíxjöꞌruꞌ tsca nac. 9 Cni nac, le rdél‑liꞌliꞌ yöl‑laꞌ ruslá qui böꞌ nacczliꞌ le rataꞌ
queëliꞌ le réjlëꞌliꞌ Cristo.

10 Dza niꞌtë gulusëdëꞌ dxíꞌadauꞌ bönniꞌ gluꞌë didzaꞌ uláz queëꞌ Dios ca nac
yöl‑laꞌ ruslá naꞌdëqueëruꞌnaꞌa, atiꞌ gluꞌë didzaꞌ canac le ruzáꞌ ladxëꞌë queëruꞌ
Dios. 11 Böꞌ Laꞌy dzaguëꞌ Cristo buzéjniꞌnëꞌ zíꞌatël bönniꞌ naꞌ gluꞌë didzaꞌ uláz
queëꞌ Dios, buluiꞌinëꞌ lequëꞌ ca ral‑laꞌ sacaꞌ quiꞌë Cristo, lencaꞌ ca gac queëꞌ
yöl‑laꞌ yeníꞌ töd naꞌ. Qui lë ni naꞌ gluiꞌ ládxiꞌquëꞌ laꞌnöznëꞌ batx gac lë ni len
nuzxa naꞌ gac qui lë naꞌ buluiꞌinëꞌ lequëꞌ Böꞌ dzaguëꞌ Cristo. 12Dios buluiꞌinëꞌ
bönniꞌ naꞌ gluꞌë didzaꞌ uláz queëꞌ cutu nac tu le laꞌléꞌinëꞌ lequëꞌ, san rëꞌu ni
gléꞌiruꞌ lë naꞌ gluꞌë didzaꞌ qui, atiꞌ lbiꞌiliꞌ ryö ́niliꞌ naꞌa ca nac qui. Lë ni tuꞌë
didzaꞌ qui bönniꞌ tunëꞌ lban qui didzaꞌ dxiꞌa, zoalen lequëꞌ yöl‑laꞌ huac queëꞌ
Dios Böꞌ Laꞌy, Nu naꞌ rsölëꞌë queëruꞌ Dios zoëꞌ yehuaꞌ yubá, atiꞌ tëꞌnnëꞌ gbaz
laꞌy queëꞌ Dios laꞌnöznëꞌ ca nac lë naꞌ gluꞌë didzaꞌ qui dza niꞌtë.

Dios rulidzëꞌ rëꞌu quië gacruꞌ laꞌy
13 Qui lë ni naꞌ, gul‑zóa ban ladxiꞌ len gul‑cöztecz baꞌadauꞌ. Gdu ládxiꞌliꞌ

gul‑zxöni ládxiꞌliꞌ lë naꞌ uzáꞌ ladxëꞌë queëliꞌDios dza niꞌ uluíꞌ lahuëꞌ Jesucristo.
14Gul‑gún ca rna xtidzëꞌë Dios len cutu güiꞌliꞌ latj laꞌchë́ꞌ lbiꞌiliꞌ ga yubl yuguꞌ
le rzë ládxiꞌliꞌ, ca naꞌbenliꞌdzaniꞌ cutunúnbëꞌniliꞌ‑nëꞌDios. 15Ral‑laꞌ gacliꞌ laꞌy
ca nac yúguꞌtë le runliꞌ, ca naꞌ naquëꞌ laꞌy Dios, Nu bulídz lbiꞌiliꞌ quië gáquiliꞌ
queëꞌ. 16 Lëzcaꞌ cni nayúj lu guich laꞌy, ca naꞌ gnëꞌ Dios, rna: “Gul‑gác laꞌy, le
nacaꞌ nedaꞌ laꞌy.”

17 Rëliꞌ‑nëꞌ: “Xuztuꞌ”, catiꞌ rulidzliꞌ‑nëꞌ Dios, atiꞌ Lëꞌ, tuz ca rbequi xbeynëꞌ
yúguꞌtë bunách tsca nac le nungac tu tu bunáchnaꞌ. Qui lë ni naꞌ ral‑laꞌ gádxiliꞌ
Lëꞌ tsal ni zoaliꞌ yödzlyú ni, le cutu nac gdu ladzliꞌ. 18 Dios buslë ́ꞌ lbiꞌiliꞌ lu

lë naꞌ gucliꞌ dza niꞌ catiꞌ benliꞌ ca nacgac le caꞌz guludödëꞌ lauliꞌ xuz xtauꞌliꞌ.
Nö ́ziczliꞌböaꞌuëꞌ lbiꞌiliꞌ, clëg len tu le nit canac oro lenplata, 19san lenxchönëꞌ
Jesucristo le nactër lsacaꞌ, le budö ́d cuinëꞌ, guquëꞌ ca tubaꞌböꞌcuꞌ zxilaꞌnacbaꞌ
gdu dxiꞌa, tuꞌdöddëꞌ‑baꞌ lahuëꞌ Dios quië ugúa dul‑laꞌ. 20 Dios gröczëꞌ Cristo
zíꞌatël ca benëꞌ yödzlyú ni, atiꞌ dza ni zoaruꞌ naꞌa benëꞌ ga buluíꞌ lahuëꞌ quië
uziꞌliꞌ xbëꞌ. 21Niꞌa qui le benëꞌ Cristo réjlëꞌliꞌ‑nëꞌ Dios, Nu naꞌ buspán Lëꞌ lu
yöl‑laꞌ gut lenbenganaquëꞌblau. Cni nac, réjlëꞌliꞌ‑nëꞌDios len ruzxöni ládxiꞌliꞌ
Lëꞌ.

22 Naꞌa, chnun cuinliꞌ dxiꞌa le runliꞌ ca rna le nac gdutë li len nac gdu ca
nadxiꞌicliꞌ‑nëꞌ böchiꞌ lzaꞌliꞌ taꞌyejlëꞌë Cristo. Qui lë ni naꞌ, gdu ládxiꞌliꞌ ral‑laꞌ
gdxiꞌiliꞌ lzaꞌliꞌ tuliꞌ yetuliꞌ. 23 Chböaljliꞌ leyúbl, clëg le nuzoagac lbiꞌiliꞌ bunách
tatcz, san nuzóa lbiꞌiliꞌ Nu zoacz, le náljlenliꞌ xtidzëꞌë Dios, le nac ban len le
zoa tsalzú. 24Cni nac, le nayúj lu guich laꞌy rna:
Yúguꞌtë bunách nacgac ca nac guixiꞌ.
Yöl‑laꞌ lach quequëꞌ nac ca xyiji guixiꞌ naꞌ.
Rbidx guixiꞌ naꞌ len rguindj xyiji,
25 San xtidzëꞌë Dios zoa tsalzú.
Didzaꞌ ni bdxin queëliꞌ lu didzaꞌ dxiꞌa.

2
1Qui lë ni naꞌ, gul‑cáꞌn yúguꞌtë le cunác. Cutur siꞌ yëꞌliꞌ len cutu ubíj dxiꞌa

cuinliꞌ laugac bunách. Cutur uzxéꞌiliꞌ, len cutu gnëliꞌ qui lzaꞌliꞌ. 2 Ral‑laꞌ së
ládxiꞌliꞌ le nac queëꞌDios Böꞌ Laꞌy quië gal‑liꞌ ca naꞌ tunbiꞌ biꞌi huëꞌndauꞌ, taꞌzë́
ládxiꞌbiꞌnidxiꞌ. Cni ral‑laꞌ gunliꞌ ga gdxinrdzaulaliꞌ, 3chquiꞌ ráquibeꞌiliꞌnaquëꞌ
dxiꞌi ladxiꞌ Xanruꞌ.

Cristo naquëꞌ ca tu guiöj nac ban
4 Gul‑bigaꞌ ga zoëꞌ Xanruꞌ, naquëꞌ ca tu guiöj nac ban. Naquëꞌ ca tu guiöj

gulacáꞌn lei caꞌz bunách san nac tu le gröczëꞌ Dios le nac lsacaꞌ. 5 Lëzcaꞌ cni,
lbiꞌiliꞌ nacliꞌ ca guiöj nabangac. Gul‑güíꞌ latj Dios ugunëꞌ lbiꞌiliꞌ dxin, gunëꞌ ga
gacliꞌ ca tu gdauꞌ ga soëꞌ Dios Böꞌ Laꞌy. Lu gdauꞌ naꞌ gacliꞌ ca bxuz náquigac
quizi queëꞌ Dios atiꞌ lu nëꞌë Jesucristo gac udödliꞌ lahuëꞌ Dios yuguꞌ le runnëꞌ
queëliꞌDios BöꞌLaꞌy, lë naꞌ rdzag ladxëꞌëDios. 6Qui lë ni naꞌnayúj caꞌ lu guich
laꞌy, rna:
Rguꞌa lu zöꞌö yödz Sión tu guiöj blau squin zöꞌö,
Le gröczaꞌ nedaꞌ len nac lsacaꞌ.
Nu rejlëꞌ Lëꞌ, cutu gchixi gnigui.
7Lbiꞌiliꞌnaꞌ réjlëꞌliꞌCristo, nac queëliꞌ guiöjni tu le záquiꞌtsqui, sanquegacnup
cutaꞌyejlëꞌ Cristo, nac ca naꞌ nayúj lu guich laꞌy, rna:
Guiöj naꞌ guluzóëꞌ tslaꞌl bönniꞌ tuꞌcuꞌë zöꞌö,
Gláquinëꞌ caꞌz nac,
Guiöj ni chnac guiöj blau squin zöꞌö.
8Lëzcaꞌ cni nayúj lu guich laꞌy, rna:
Guiöj ni gun ga tsajchéguꞌgac bunách
Len gun ga tsajtsöꞌgac.
Le nactë yajchéguꞌquëꞌ bönniꞌ cutaꞌyejlëꞌë Cristo, le gulachíxinëꞌ catiꞌ guluzóëꞌ
tslaꞌl xtidzëꞌë Dios. Dios bucuꞌë lequëꞌ lunëꞌ cni.

Nup náquigac queëꞌDios
9 Lbiꞌiliꞌ nacliꞌ bunách gröczëꞌ Dios. Yúguꞌtëliꞌ nacliꞌ bxuz queëꞌ Bönniꞌ Uná

Bëꞌ Laꞌy. Nacliꞌ ca tu yödznaqui quizi queëꞌDios. Nacliꞌ bunách queëczëꞌDios.
Cni nacliꞌ quië gac gunliꞌ lban qui le zxön benëꞌDios, Nu naꞌ bulídz lbiꞌiliꞌ quië
brujliꞌ ga nac chul xöhuiꞌ, len gyazliꞌ lu yeníꞌ gdu queëꞌ. 10 Zíꞌatël cutu gucliꞌ

bunách queëꞌ Dios, san naꞌa chnacliꞌ bunách queëꞌ. Zíꞌatël nutu nu buechiꞌ
ladxiꞌ lbiꞌiliꞌ, san naꞌa Dioscz ruhuechiꞌ ladxëꞌë lbiꞌiliꞌ.

Zoaruꞌ nabanruꞌ quië gunruꞌ ca rëꞌnnëꞌDios
11 Böchiꞌ lzaꞌadauꞌ, nacliꞌ ca bunách ziꞌtuꞌ, rdazliꞌ yödzlyú ni. Qui lë ni naꞌ,

rátaꞌyuaꞌ lauliꞌ, cui güiꞌliꞌ latj laꞌná beꞌi lbiꞌiliꞌ le rzëz ládxiꞌliꞌ, lë naꞌ taꞌdil‑len
böꞌ nacczliꞌ. 12Gul‑gún le nac dxiꞌa laugac bunách cunúnbëꞌgac Dios. Cni gac,
chquiꞌ luquí lbiꞌiliꞌ, laꞌná nacliꞌ gdödi bunách, gac laꞌleꞌi bunách yuguꞌ le dxiꞌa
runliꞌ, atiꞌ dza huödëꞌ Xanruꞌ laꞌguꞌë Dios yöl‑laꞌ ba niꞌa qui le nacczliꞌ.

13Le náquiliꞌ queëꞌXanruꞌ, gul‑gún ba laꞌn yúguꞌtë bönniꞌ yúlahuiꞌ, nucuaꞌgac
lequëꞌ bunách, zal‑laꞌnaquëꞌ bönniꞌ rna béꞌinëꞌ gdutë yödzlyú, le naquëꞌ bönniꞌ
blau uná bëꞌ, 14 o chquiꞌ naquëꞌ bönniꞌ rna béꞌinëꞌ yödz, nu naꞌ nuzóëꞌ bönniꞌ
blau uná bëꞌ naꞌ quië gut quinëꞌ nup tuaꞌ döꞌ len gunëꞌ ba laꞌn nup tun le nac
dxiꞌa. 15 Cni rëꞌnnëꞌ Dios gunliꞌ quië laꞌbö ́ꞌ dxiëꞌ bönniꞌ cunözi cunúnbëꞌquëꞌ
Lëꞌ, catiꞌ laꞌléꞌinëꞌ le nac dxiꞌa naꞌ runliꞌ.

16 Gul‑gác ca bönniꞌ nadzanquëꞌ, san cutu gugunliꞌ dxin yöl‑laꞌ nadzán
queëliꞌ quië gunliꞌ le cunác. Gul‑gác ca bönniꞌ nadáꞌuquëꞌ queëꞌ Dios.
17 Gul‑gún ba laꞌn yúguꞌtë bunách. Gul‑dxíꞌi‑quëꞌ böchiꞌ lzaꞌliꞌ. Gul‑gadxi‑nëꞌ
Dios. Gul‑gún ba laꞌn bönniꞌ rna béꞌinëꞌ gdutë yödzlyú.

Le gzxacaꞌ gdiꞌë Cristo ruzejniꞌi rëꞌu ca ral‑laꞌ gunruꞌ
18 Nul‑liꞌ nacliꞌ bönniꞌ nadáꞌugac, gul‑gadxi bönniꞌ xanliꞌ, len gul‑gún‑quëꞌ

ba laꞌn, clëgz gunliꞌ ba laꞌn bönniꞌ xanliꞌ naꞌ nacquëꞌ dxiꞌa len tuiꞌ ládxiꞌquëꞌ
lbiꞌiliꞌ, san gul‑gún ba laꞌn caꞌ bönniꞌ xanliꞌ naꞌ tuꞌsacaꞌ ziꞌë lbiꞌiliꞌ lu dxin runliꞌ
quequëꞌ. 19 Chquiꞌ sacaꞌ quiꞌliꞌ len cutu zoa bizx quië, atiꞌ guaꞌ glenliꞌ lë naꞌ
le ráquiliꞌ nac ca rëꞌnnëꞌ Dios, urujliꞌ dxiꞌa lahuëꞌ Dios. 20Naꞌa, chquiꞌ ruaꞌliꞌ
döꞌ atiꞌ gut quinëꞌ lbiꞌiliꞌ bönniꞌ yúlahuiꞌ, ¿nacxcz uziꞌliꞌ xbey zal‑laꞌ len yöl‑laꞌ
rböz zxön ladxiꞌ queëliꞌ guaꞌ glenliꞌ lë naꞌ gac queëliꞌ? San chquiꞌ rbözliꞌ zxön
ladxiꞌ, ruaꞌ rlenliꞌ le rzacaꞌ rguiꞌliꞌ atiꞌ benliꞌ le nac dxiꞌa, niꞌr urujliꞌ dxiꞌa
lahuëꞌDios. 21Dios bulidzëꞌ lbiꞌiliꞌ quië sacaꞌ quiꞌliꞌ cni, le gzxacaꞌ gdiꞌë Lëczëꞌ
Cristo uláz queëliꞌ, buzóëꞌ queëliꞌ tu le uluíꞌi lbiꞌiliꞌ ca ral‑laꞌ gunliꞌ, sacaꞌ quiꞌliꞌ
ca naꞌ gzxacaꞌ gdiꞌë Lëꞌ. 22 Cristo cutu bi dul‑laꞌ benëꞌ, len gatga gzxiꞌ yëꞌë.
23 Catiꞌ guludidzaꞌ yudxnëꞌ Lëꞌ, cutu butság yudxnëꞌ lequëꞌ. Catiꞌ gulusacaꞌ
ziꞌë Lëꞌ, cutu buzeynëꞌ lequëꞌ ba nadx, san budö ́d cuinëꞌ lu nëꞌë Dios, Nu naꞌ
rbequi xbey le runruꞌ ca saꞌyéaj. 24 Lëczëꞌ Cristo gzxiꞌë dul‑laꞌ queëruꞌ lu gdu
ca nayáꞌ nabanëꞌ catiꞌ niꞌ gutiëꞌ lëꞌi yag cruz, quië gacruꞌ ca bönniꞌ nat, cutur
gunruꞌ dul‑laꞌ, san soaruꞌ gbanruꞌ quië gunruꞌ le nac dxiꞌa. Lëꞌ guquëꞌ huëꞌ
uláz queëruꞌ quië huöacruꞌ dxiꞌa rëꞌu. 25Gucliꞌ ca böꞌcuꞌ zxilaꞌ nanitcbaꞌ, san
naꞌa budxinliꞌ queëꞌ Cristo, Nu ruyú lbiꞌiliꞌ len run chiꞌë böꞌ nacczliꞌ, naquëꞌ
queëliꞌ ca bönniꞌ uyú böꞌcuꞌ zxilaꞌ.

3
Ca ral‑laꞌ lun nup nutság naꞌgac

1-2 Lëzcaꞌ cni, lbiꞌiliꞌ ngul, ral‑laꞌ gunliꞌ ba laꞌn bönniꞌ qui queëliꞌ, len chquiꞌ
cutu taꞌyejlëꞌë xtidzëꞌë Cristo, laꞌyejlëꞌë Lëꞌ catiꞌ laꞌléꞌinëꞌ le nac dxiꞌa runliꞌ,
nacliꞌbaꞌa ladxiꞌ, len runliꞌ lequëꞌba laꞌn, zal‑laꞌ cutu bi didzaꞌ ruíꞌlenliꞌ lequëꞌ
ca nac queëꞌ Cristo. 3 Yöl‑laꞌ lach queëliꞌ cutu nac le zoa lahuiz, tsca rupaꞌliꞌ
icjliꞌ, len tsca nacgac le naccni oro nusíꞌ cuinliꞌ, len lariꞌ záquiꞌtsqui náculiꞌ.
4 Yöl‑laꞌ lach queëliꞌ ral‑laꞌ gac le yuꞌu icj ládxiꞌdauꞌliꞌ. Yöl‑laꞌ lach le rdiaꞌtecz
nac yöl‑laꞌ nöxj ladxiꞌ len yöl‑laꞌ baꞌa ladxiꞌ, le záquiꞌtsquigac lahuëꞌ Dios.
5Lëzcaꞌ cni guc yöl‑laꞌ lach quecnungul gulayíj ládxiꞌcnuDios, gulacuaꞌnudza
niꞌtë. Guluzxöni ládxiꞌcnu Dios len glunnu ba laꞌn bönniꞌ qui queëcnu. 6 Cni



1 Pedro 3:7 359 1 Pedro 4:3

bennu Sara, bennu ca rna xtidzëꞌë Abraham, bönniꞌ queënu, len bulidznu lëꞌ,
gnanu: “Xan.” Lbiꞌiliꞌ caꞌ gunliꞌ ca bennu Sara naꞌ chquiꞌ gunliꞌ le nac dxiꞌa
len cutu bi gádxiliꞌ.

7Lëzcaꞌ cni, lbiꞌiliꞌ, bönniꞌ, ral‑laꞌ güiꞌ ládxiꞌliꞌ ngul qui queëliꞌ. Gul‑gún lecnu
ba laꞌn, clëgz le nö́taꞌcnu ca yöl‑laꞌ nal queëliꞌ, san lëzcaꞌ le nadél‑liꞌcnu yöl‑laꞌ
naꞌbán naꞌ runnëꞌ queëruꞌ Dios, tuz ca nadél‑liꞌliꞌ lbiꞌiliꞌ. Gul‑gún cni, cui
uzagaꞌ xnözliꞌ tuꞌ xöhuiꞌ catiꞌ ulidzliꞌ‑nëꞌ Dios.

Huazacaꞌ huaguiꞌruꞌ zal‑laꞌ runruꞌ le nac dxiꞌa
8Ga ruúdxtë, gul‑gác tuz tuliꞌ len yetuliꞌ yúguꞌtëliꞌ len gul‑güíꞌ ládxiꞌliꞌ lzaꞌliꞌ

tuliꞌ yetuliꞌ. Gul‑gác dxiꞌi ladxiꞌ len zxön ladxiꞌ. 9Cutu ubiꞌiliꞌ, cuguaꞌliꞌ döꞌ qui
nu ruaꞌdöꞌqueëliꞌ, len cutuutság yúdxiliꞌnuutság yudxi lbiꞌiliꞌ, san cni ubiꞌiliꞌ,
gnábiliꞌ‑nëꞌDios gunëꞌ ga gac bicaꞌ ba nu naꞌ, le bulidzëꞌ lbiꞌiliꞌDios quië gacliꞌ
bicaꞌ ba. 10Cni nac le nayúj lu guich laꞌy, rna:
Nu bönniꞌ rëꞌnnëꞌ uziꞌë xbey yöl‑laꞌ naꞌbán queëꞌ len cözëꞌ dxíꞌadauꞌ,
Ral‑laꞌ ucaꞌnëꞌ didzaꞌ xöhuiꞌ len cutur siꞌ yëꞌë.
11Ral‑laꞌ ucaꞌnëꞌ le cunác len gunëꞌ le nac dxiꞌa.
Ral‑laꞌ güiꞌ ladxëꞌë cözëꞌ zxön ladxiꞌ len sóateczëꞌ cni,
12Xanruꞌ run chiꞌë yuguꞌ bönniꞌ tsahuiꞌ
Len ruzë ́ naguëꞌ le tuꞌlidzëꞌ Lëꞌ,
San ruzaguëꞌë xnözgac nup tuaꞌ döꞌ.

13 ¿Nuzxa caz guaꞌ döꞌ queëliꞌ chquiꞌ ruiꞌ ládxiꞌliꞌ gúnteczliꞌ le nac dxiꞌa?
14Zal‑laꞌ sacaꞌquiꞌliꞌ catiꞌ runliꞌ le nac dxiꞌa, gacliꞌbicaꞌba. Nutunugádxiliꞌ len
cutu ubi uguiꞌliꞌ 15 san gul‑zxöni ládxiꞌliꞌ‑nëꞌ Cristo, güiꞌliꞌ Lëꞌ latj gna béꞌinëꞌ
icj ládxiꞌdauꞌliꞌ. Gul‑zóa sinaꞌ quíxjöiꞌliꞌ yúguꞌtë nup laꞌnabi lbiꞌiliꞌ bizx quië
runliꞌ löz Cristo, gunliꞌ lë ni lu yöl‑laꞌ nöxj ladxiꞌ queëliꞌ len lu yöl‑laꞌ run ba
laꞌn nup naꞌ. 16 Gul‑guntecz le nac dxiꞌa lahuëꞌ Dios, len chquiꞌ nacuáꞌ nup
taꞌnë́ xöhuiꞌ qui le nac dxiꞌa runliꞌ le réjlëꞌliꞌ Cristo, niꞌr lutuíꞌi ca nac le taꞌnë́
queëliꞌ. 17 Chquiꞌ sacaꞌ quiꞌliꞌ, dxiꞌar gac chquiꞌ nac le runliꞌ le nac dxiꞌa len
clëg le ruaꞌliꞌ döꞌ, chquiꞌ Dios rëꞌnnëꞌ gac cni queëliꞌ.

18 Lëczëꞌ Cristo gzxacaꞌ gdiꞌë gutiëꞌ uláz queëruꞌ quië bugǘëꞌ tsaz dul‑laꞌ
nabágaꞌruꞌ. Lëꞌ naquëꞌ dxiꞌa, san gutiëꞌ uláz queëruꞌ rëꞌu, nacruꞌ bönniꞌ dul‑laꞌ.
Cni benëꞌ, bunëꞌ rëꞌu tuz len Dios. Lu xpëlëꞌë gutiëꞌ san lu böꞌ nacczëꞌ, ni
zoëꞌ nabanëꞌ tu lu xpëlëꞌë cub. 19 Lu böꞌ nacczëꞌ gyijëꞌ yjenëꞌ lban laugac böꞌ
nadzungac. 20 Böꞌ ni glacczëꞌ bönniꞌ, dza niꞌtë guladáꞌbaguëꞌë xtidzëꞌë Dios,
dza niꞌ zoëꞌ Noé, catiꞌ niꞌ glözëꞌ Dios lu yöl‑laꞌ rböz zxön ladxiꞌ queëꞌ, cutu
busyudxëꞌ lequëꞌ, tsal niꞌ benëꞌ Noé barco zxön naꞌ. Lëꞌi barco naꞌ gululá
nabábz bunách lu nis, glac xunuꞌ bunách, bönniꞌ len ngul. 21 Nis niꞌ nac
tu le ruluíꞌ ca nac nis ga naꞌ rdilruꞌ nis, le nac bëꞌ nularuꞌ lu yöl‑laꞌ gut le
bubanëꞌ Jesucristo lu yöl‑laꞌ gut. Lë naꞌ rdilruꞌ nis cutu nac tu le run dxiꞌa
le nacruꞌ lahuiz, san ruluíꞌ ruiꞌ ládxiꞌruꞌ gac dxiꞌa icj ládxiꞌdauꞌruꞌ lahuëꞌ Dios.
22 Jesucristo bubenëꞌ yehuaꞌ yubá, yajchöꞌë cuit lëꞌë yubél Dios, rna béꞌinëꞌ
yuguꞌ gbaz laꞌy, len nup niꞌ taꞌná bëꞌ, len nup nadél‑liꞌgac yöl‑laꞌ zxön.

4
Gunruꞌ xchinëꞌ Cristo, ugunruꞌ dxin yöl‑laꞌ huac queëꞌDios

1Qui lëninaꞌ, canaꞌgzxacaꞌgdiꞌëCristo lugducanayáꞌnabanëꞌ, lëzcaꞌ lbiꞌiliꞌ
ral‑laꞌ soa cözliꞌ sacaꞌ quiꞌliꞌ. Nu naꞌ rzacaꞌ rguiꞌi le daꞌ le nac dxiꞌa chbucáꞌn
dul‑laꞌ. 2Naꞌa su lau, ral‑laꞌ gúnteczliꞌ ca rëꞌnnëꞌDios len clëg ca rzëz ládxiꞌliꞌ lu
yöl‑laꞌ bunách queëliꞌ. 3Tscaꞌtiꞌ gaz le chbenliꞌ chbenliꞌ, cutur gunliꞌ ca naꞌ tun
nup cunúnbëꞌgac Dios. Dza niꞌtë benliꞌ yuguꞌ le cural‑laꞌ gunliꞌ. Gzë ládxiꞌliꞌ

le cunác. Gzúdxiliꞌ. Gdöd bëꞌi güiꞌ gdáguliꞌ len gyij ládxiꞌliꞌ bdauꞌ guiöj bdauꞌ
yag le rgutnëꞌ Dios. 4Naꞌa, tuꞌbannëꞌ bönniꞌ tunëꞌ cni le cutur runliꞌ tsazxö́n
lequëꞌ catiꞌ tunëꞌ le cunác cni, len qui lë ni naꞌ tuꞌtság yudxnëꞌ lbiꞌiliꞌ. 5Lequëꞌ
run bayúdx luluíꞌ cuinquëꞌ lahuëꞌ Dios, Nu naꞌ chzoa cuequi xbeynëꞌ nup
nabangac len nup chnatgac. 6Qui lë ni naꞌ guc lban qui didzaꞌ dxiꞌa laugac
nup chnatgac, nup naꞌDios glequi xbeynëꞌ lequëꞌ catiꞌ niꞌ gulacuꞌë yödzlyú ni,
ca naꞌ rbequi xbeynëꞌ yúguꞌtë bunách. Guc lban lauquëꞌ quië laꞌcuꞌë lu yöl‑laꞌ
naꞌbán lu böꞌ nácgacczëꞌ, ca naꞌ zoaczëꞌ lu yöl‑laꞌ naꞌbán Dios.

7Chzoa gdxin dza udx qui yúguꞌtë le dë. Qui lë ni naꞌ, gul‑gác baꞌa ladxiꞌ len
gul‑spán ládxiꞌliꞌ quië gac ulidzliꞌ‑nëꞌ Dios. 8 Le runtë bayúdx, gul‑dxíꞌi lzaꞌliꞌ
tuliꞌ yetuliꞌ, le chquiꞌ dzagliꞌ lu yöl‑laꞌ nadxíꞌi, gacliꞌ sinaꞌ unít lauliꞌ lzaꞌliꞌ tuaꞌ
döꞌ queëliꞌ. 9 Gul‑güíꞌ latj laꞌcuáꞌ lidxliꞌ böchiꞌ lzaꞌliꞌ, len cutu gnëliꞌ quequëꞌ.
10 Dxíꞌadauꞌ ral‑laꞌ ugunliꞌ dxin yuguꞌ le buzáꞌ ladxëꞌë queëliꞌ Dios, gáclenliꞌ
lzaꞌliꞌ tuliꞌ yetuliꞌ. 11Nu bönniꞌ runëꞌ lnaꞌ lau, ral‑laꞌ gunëꞌ lnaꞌ lau qui xtidzëꞌë
Dios, atiꞌ nu bönniꞌ runëꞌ xchinëꞌ Cristo, ral‑laꞌ ugunëꞌ dxin yöl‑laꞌ huac naꞌ
runnëꞌ queëꞌ Dios, atiꞌ ca nac yúguꞌtë le runliꞌ, gac yöl‑laꞌ ba queëꞌ Dios niꞌa
qui le nunëꞌ Jesucristo. Gactecz queëꞌ Dios yöl‑laꞌ ba len yöl‑laꞌ uná bëꞌ. Caꞌ
gac.

Le laꞌzacaꞌ laꞌguíꞌi bunách taꞌyejlëꞌ Cristo
12 Böchiꞌ lzaꞌadauꞌ, cutu ubániliꞌ ca nac le taꞌzíꞌ bëꞌtsca lbiꞌiliꞌ. Cutu nac le

cunúnbëꞌgacbunách. 13Gul‑dzíjitsqui le dë latj queëliꞌ gunliꞌ‑nëꞌ tsazxö́nCristo
lu le rzacaꞌ rguiꞌë Lëꞌ quië gac udzíjiliꞌ caꞌ dza naꞌ huödëꞌ Cristo, catiꞌ gléꞌiliꞌ
yöl‑laꞌ yeníꞌ queëꞌ. 14 Chquiꞌ tuꞌdzág yudxi lbiꞌiliꞌ bunách le daꞌliꞌ Cristo, bicaꞌ
ba lbiꞌiliꞌ, le nac bëꞌ zóalenëꞌ lbiꞌiliꞌ Dios Böꞌ Laꞌy, Nu zaꞌ yehuaꞌ yubá. Bunách
ni tuꞌdzág yudxi Lëꞌ, san lbiꞌiliꞌ runliꞌ‑nëꞌ ba laꞌn. 15Chquiꞌ zoa nu dzag lbiꞌiliꞌ
rzacaꞌ rguiꞌi, ral‑laꞌ gac cni le dëꞌë Cristo len clëg le naquëꞌ gdödi bunách o
gban, obönniꞌhuiaꞌdöꞌ, o le yjitsëꞌë gayubl. 16Naꞌa, chquiꞌnul‑liꞌ rzacaꞌ rguiꞌliꞌ
le daꞌliꞌ Cristo, cutu ral‑laꞌ utuiꞌliꞌ, san gul‑cuꞌë Dios yöl‑laꞌ ba le nazíꞌ laliꞌ
bunách queëꞌ Cristo.

17Chbdxin dza su lahuëꞌ Dios cuequi xbeynëꞌ bunách náquigac quizi queëꞌ.
Chquiꞌ ziꞌal cuequi xbeynëꞌ rëꞌu, ¿nacxtër gac quegac nup cutún ca rna didzaꞌ
dxiꞌa queëꞌ Dios? 18 Chquiꞌ nac baníg lulá nup tun le nac dxiꞌa, ¿nacxtër gac
quegac nup taꞌdáꞌbagaꞌDios len tun dul‑laꞌ? 19Cni nac, nup ni taꞌzacaꞌ taꞌguíꞌi
le rëꞌnnëꞌ gac cni Dios, ral‑laꞌ lúnteczëꞌ le nac dxiꞌa len ludödëꞌ lu nëꞌë Dios böꞌ
nácgacczëꞌ, le benczëꞌ lequëꞌ Lëꞌ len runëꞌ ca rna xtidzëꞌë.

5
Pedro ruzéjniꞌnëꞌ nup taꞌyejlëꞌ Cristo

1 Naꞌa, ruzéjniꞌdaꞌ bönniꞌ gul tun chiꞌë lbiꞌiliꞌ náquiliꞌ queëꞌ Cristo, le nacaꞌ
nedaꞌ caꞌ bönniꞌ gul ca nacquëꞌ, len bléꞌidaꞌ le gzxacaꞌ gdiꞌë Cristo, atiꞌ gunaꞌ
caꞌ tsazxö́n lequëꞌ, uziꞌtuꞌ xbey yöl‑laꞌ yeníꞌ naꞌ glaꞌ lahui. 2Gul‑gác ca bönniꞌ
tuꞌyú böꞌcuꞌ zxilaꞌ, gun chiꞌiliꞌ bunách naꞌ Dios gluꞌë lu naꞌliꞌ. Gul‑gún cni gdu
ládxiꞌliꞌ ca rëꞌnnëꞌ Dios, len clëg le run bayúdx queëliꞌ, o le rzë ládxiꞌliꞌ dumí.
Gul‑gún xchinliꞌ le rë́ꞌnizliꞌ 3 len clëg le rë ́ꞌniliꞌ gna béꞌizliꞌ nup naꞌ naguꞌë lu
naꞌliꞌ. Gul‑güíꞌ ládxiꞌliꞌ gacliꞌ tu le ruluíꞌ ca ral‑laꞌ lac nup naꞌ run chiꞌiliꞌ. 4Cni
nac, catiꞌ uluíꞌ lahuëꞌ Cristo, Nu naꞌ nac blau uyú böꞌcuꞌ zxilaꞌ, gdél‑liꞌliꞌ tu le
uziꞌliꞌ xbey le gatga nit.

5Lëzcaꞌ cni, biꞌi cuidiꞌ, gul‑gún ca taꞌnë́ꞌ bönniꞌ gul. Yúguꞌtëliꞌ ral‑laꞌ gunliꞌ ba
laꞌn lzaꞌliꞌ, tuliꞌ yetuliꞌ, lu yöl‑laꞌ nöxj ladxiꞌ queëliꞌ, le nayúj lu guich laꞌy, rna:
Dios ruzaguëꞌë xnözgac nup tun ba zxön cuingac
San ráclenëꞌ nup nacgac nöxj ladxiꞌ.

6 Gul‑zóa nöxj ladxiꞌ lu nëꞌë Dios, atiꞌ Lëꞌ uchisëꞌ lbiꞌiliꞌ catiꞌ gzaꞌa dza.
7Gul‑cúꞌu lu nëꞌë Dios yúguꞌtë le run ga ruúbi ruguiꞌliꞌ, le ruiꞌ ladxëꞌë lbiꞌiliꞌ.

8Gul‑gác baꞌa ladxiꞌ len gul‑spán ládxiꞌliꞌ, le zoa tuꞌ xöhuiꞌ, nu curleꞌi lbiꞌiliꞌ
dxiꞌa, rda gdu zbiꞌil, nac ca tubaꞌ bëdx guixiꞌ rbö ́dxyaꞌabaꞌ, rguiljbaꞌ nu
gágubaꞌ. 9 Gul‑gác tsutsu ca réjlëꞌliꞌ Cristo, len gul‑zagaꞌ xnöz tuꞌ xöhuiꞌ, le
nö ́ziliꞌ taꞌzacaꞌ taꞌguiꞌëböchiꞌ lzaꞌliꞌ gdutë yödzlyúni canaꞌ rzacaꞌ rguiꞌliꞌ lbiꞌiliꞌ.
10 Niꞌr catiꞌ chgzxacaꞌ gdiꞌliꞌ tu chiꞌz, Dios gunëꞌ ga gacliꞌ gdu, len ga gacliꞌ
tsutsu, len ga gal‑liꞌ, len ga soaliꞌ tsaz. LëczëꞌDios ruzáꞌ ladxëꞌëqueëruꞌyúguꞌtë
le ruziꞌruꞌ xbey, len bulidzëꞌ rëꞌu quië uziꞌruꞌ xbey yöl‑laꞌ yeníꞌ queëꞌ zoa
tsalzú le nacruꞌ tuz len Jesucristo. 11Gactecz queëꞌ yöl‑laꞌ ba len yöl‑laꞌ uná
bëꞌ. Caꞌ gac.

Pedro ruzeynëꞌ didzaꞌ nup taꞌdáꞌ Cristo
12Dídzaꞌdauꞌ ni ruzujaꞌ queëliꞌ lu guich lu nëꞌë Silvano, len ráquidaꞌ naquëꞌ

gdu bö ́chiꞌruꞌ. Rëꞌndaꞌ utipaꞌ ládxiꞌliꞌ atiꞌ runaꞌ lnaꞌ lau lauliꞌ, le nactë lë ni nac
le ruzáꞌ ladxëꞌë queëruꞌ Dios. Gul‑gác tsutsu le ruziꞌliꞌ xbey lë ni.

13 Tuꞌgáp lbiꞌiliꞌ Dios bunách queëꞌ Cristo nacuáꞌ Babilonia. Dios gröczëꞌ
lequëꞌ ca naꞌ gröëꞌ lbiꞌiliꞌ. Lëzcaꞌ rugapbiꞌ lbiꞌiliꞌ Dios biꞌi Marcos, nacbiꞌ ca
zxiꞌnczaꞌ. 14Gul‑gáp Dios lzaꞌliꞌ tuliꞌ yetuliꞌ, len lu yöl‑laꞌ nadxíꞌi queëliꞌ lzaꞌliꞌ
unídaꞌliꞌ lzaꞌliꞌ tuliꞌ yetuliꞌ.
Rnabdaꞌ‑nëꞌDios gunëꞌ ga soadxi icj ládxiꞌdauꞌliꞌ, yúguꞌtëliꞌnaꞌnáquiliꞌqueëꞌ

Jesucristo. Caꞌ gac.



2 Pedro 1:1 362 2 Pedro 1:21

DIDZAꞌ BURÓP BUZUJËꞌ LUGUICH PEDRO

Pedro rugapëꞌDios nup taꞌdáꞌ Cristo
1Nedaꞌ, Simón Pedro, nacaꞌ huen dxin queëꞌ Jesucristo, len gbaz nasölëꞌë

Lëꞌ. Rugapaꞌ Dios lbiꞌiliꞌ, réjlëꞌliꞌ Jesús. Tuz ca zácaꞌgac yöl‑laꞌ rejlëꞌ queëliꞌ
Lëꞌ len yöl‑laꞌ rejlëꞌ queëtuꞌ Lëꞌ. Dios benëꞌ ga réjlëꞌliꞌ Lëꞌ le nacczëꞌ tsahuiꞌ,
len le naquëꞌ tsahuiꞌ caꞌ Xanruꞌ Jesucristo, Nu naꞌ ruslá rëꞌu. 2 Rnabdaꞌ‑nëꞌ
Dios gunëꞌ ga gataꞌ gdu queëliꞌ le ruzáꞌ ladxëꞌë queëruꞌ, len gunëꞌ ga soa dxi icj
ládxiꞌdauꞌliꞌ le núnbëꞌliꞌ‑nëꞌ Dios lencaꞌ Xanruꞌ Jesús.

Le nacgac nup taꞌyejlëꞌ Cristo
3Lu yöl‑laꞌ huac zxön queëꞌ, Dios chbennëꞌ queëruꞌ yúguꞌtë le rquíniruꞌ quië

gataꞌ queëruꞌ yöl‑laꞌ naꞌbán gdu, len quië gacruꞌ baꞌa ladxiꞌ, le núnbëꞌruꞌ Nu
naꞌ bulídz rëꞌu quië gataꞌ queëruꞌ yöl‑laꞌ yeníꞌ queëꞌ len le nac dxiꞌa queëꞌ.
4 Le runëꞌ cni, benëꞌ ga gac uziꞌruꞌ xbey yuguꞌ le zxön len le nac dxiꞌa gzxiꞌ
lu nëꞌë gunnëꞌ queëruꞌ, atiꞌ le nac cni nularuꞌ lu le cunác dzöꞌ yödzlyú ni le
taꞌzë́ ládxiꞌgac le cunác bunách, quië gacruꞌ ca naquëꞌ Lëczëꞌ Dios. 5 Qui lë
ni naꞌ, chquiꞌ réjlëꞌliꞌ Cristo, gul‑güíꞌ ládxiꞌliꞌ gacliꞌ dxiꞌi ladxiꞌ. Chquiꞌ chnacliꞌ
dxiꞌi ladxiꞌ, gul‑güíꞌ ládxiꞌliꞌ gataꞌ caꞌ queëliꞌ yöl‑laꞌ rac szxöni. 6 Chquiꞌ napliꞌ
yöl‑laꞌ rac szxöni, gul‑güíꞌ ládxiꞌliꞌ gna beꞌi cuinliꞌ, len chquiꞌ rna beꞌi cuinliꞌ,
gul‑cö ́z zxön ladxiꞌ, len chquiꞌ rbözliꞌ zxön ladxiꞌ, gul‑zóa baꞌa ladxiꞌ. 7Chquiꞌ
zoaliꞌbaꞌa ladxiꞌ, gul‑dxíꞌi lzaꞌliꞌ, lenchquiꞌnadxiꞌiliꞌ lzaꞌliꞌ, gul‑dxíꞌi caꞌyúguꞌtë
bunách.

8Chquiꞌ cni runliꞌ, len zeaj racr gdu ca runliꞌ cni, lë ni gun ga cugác daduz
yöl‑laꞌ rejlëꞌ queëliꞌ Lëꞌ, atiꞌ tseaj gacr gdu ca núnbëꞌliꞌ‑nëꞌ Xanruꞌ Jesucristo.
9 Nu bönniꞌ cutu ruiꞌ ladxëꞌë gunëꞌ cni, naquëꞌ ca bönniꞌ nachúl nanitiëꞌ, le
chgul ladxëꞌëbunëꞌ lëꞌdxiꞌaCristo, bugǘëꞌyuguꞌdul‑laꞌgbaguëꞌëzíꞌatël. 10Qui
lë ni naꞌ, böchiꞌ lzaꞌadauꞌ, ral‑laꞌ güiꞌtër ládxiꞌliꞌ gáquibeꞌiliꞌ bulidzëꞌ lbiꞌiliꞌ Dios
len gröczëꞌ lbiꞌiliꞌ. Chquiꞌ gunliꞌ cni, cutu caꞌ gchixi gníguiliꞌ. 11 Cni gac, gdu
ladxëꞌë Dios gunnzëꞌ lbiꞌiliꞌ latj tsazliꞌ ga rna bë́ꞌteczëꞌ Xanruꞌ Jesucristo, Nu
ruslá rëꞌu.

12 Qui lë ni naꞌ gúnteczaꞌ ga tsajneyliꞌ yuguꞌ lë ni zal‑laꞌ chnö ́ziczliꞌ lei len
rugunliꞌ dxin le nac gdutë li naꞌ chgzxiꞌ lu naꞌliꞌ. 13Runi nedaꞌ ral‑laꞌ uspanaꞌ
ládxiꞌliꞌ ca nacgac lë ni tsal ni zoaꞌ nabanaꞌ. 14 Ral‑laꞌ gunaꞌ cni le nözdaꞌ ziꞌa
gatiaꞌ. Xanruꞌ Jesucristo chgudxczëꞌ nedaꞌ gac cni quiaꞌ. 15 Qui lë ni naꞌ
güiꞌtsca ladxaꞌa gunaꞌ ga tsajnéyteczliꞌ yuguꞌ lë ni töd gatiaꞌ.

Nup gulaleꞌi yöl‑laꞌ zxön queëꞌ Cristo
16 Cutu bë́ꞌlentuꞌ lbiꞌiliꞌ didzaꞌ rdaz lu yöl‑laꞌ sinaꞌ queëtuꞌ, catiꞌ buzéjniꞌtuꞌ

lbiꞌiliꞌ ca ral‑laꞌ gdxin dza huödëꞌXanruꞌ Jesucristo, napëꞌ yöl‑laꞌ uná bëꞌ zxön.
Netuꞌ bléꞌicztuꞌ yöl‑laꞌ zxön queëꞌ. 17Bléꞌituꞌ Lëꞌ catiꞌ benëꞌ Lëꞌ ba laꞌn Xuzruꞌ
Dios len gluꞌë Lëꞌ yöl‑laꞌ zxön, atiꞌ byön chiꞌë Dios, bruj latj yeníꞌ queëꞌ, gnëꞌ:
“Nu ni nac Zxiꞌnaꞌ. Nadxiꞌidaꞌ Lëꞌ len rdzag ladxaꞌa Lëꞌ.” 18Netuꞌ byö́nicztuꞌ
chiꞌë naꞌ bruj yehuaꞌ yubá catiꞌ niꞌ gzóalentuꞌ‑nëꞌ Xanruꞌ lu guiꞌa laꞌy.

19Lë naꞌ guc, nac bëꞌtsca nactë didzaꞌ gluꞌë bönniꞌ uláz queëꞌDios, atiꞌ ral‑laꞌ
güiꞌ ládxiꞌliꞌ didzaꞌ naꞌ, le nac ca tu guiꞌ ruzeníꞌ tu ga nac chul ga gdxintë dza
uzeníꞌ lu icj ládxiꞌdauꞌliꞌNunaꞌnac caböljusílqueëruꞌ. 20Lëni runtscabayúdx
tséjniꞌliꞌ: “Nutu nu bönniꞌ, racz queëꞌ cutu gac usedxëꞌ didzaꞌ bëꞌë bönniꞌ uláz
queëꞌ Dios.” 21 Yuguꞌ didzaꞌ gluꞌë bönniꞌ uláz queëꞌ Dios cutu caꞌ gluꞌë le

glëꞌncznëꞌ, san gluꞌë didzaꞌ uláz queëꞌ Dios le buchiziëꞌ lei icj ládxiꞌdauꞌquëꞌ
Dios Böꞌ Laꞌy.

2
Ca nacgac nup tuꞌsëdi le cunácz

1 Gulacuáꞌlenëꞌ caꞌ bunách Israel bönniꞌ taꞌzíꞌ yëꞌë, gulanë́ꞌ nacquëꞌ bönniꞌ
tuꞌë didzaꞌ uláz queëꞌ Dios. Lëzcaꞌ cni laꞌcuáꞌlenëꞌ lbiꞌiliꞌ bönniꞌ laꞌzíꞌ yëꞌë,
lusëdnëꞌ lbiꞌiliꞌ le cunácz. Lu yöl‑laꞌ sinaꞌ quequëꞌ lusëdnëꞌ lbiꞌiliꞌ zxba
quégaczëꞌ le gun ga soa banádx queëliꞌ ucaꞌnliꞌ le nac gdutë li. Laꞌdáꞌbaguëꞌë
caꞌ Xanruꞌ, Nu buslá rëꞌu. Le lunëꞌ gun ga usnittëꞌ lequëꞌ Dios. 2Gunliꞌ lequëꞌ
tsazxö́n zianliꞌ ca nac le cunác lunëꞌ, atiꞌ le gunliꞌ laꞌliꞌ cni laꞌnë ́ xöhuiꞌ bunách
qui didzaꞌ dxiꞌa le nac gdutë li. 3Lu yöl‑laꞌ ruhuidiꞌ quequëꞌ lusëdnëꞌ lbiꞌiliꞌ le
cunácz, quië gataꞌ quequëꞌ dumí queëliꞌ. Chnarugu quequëꞌ bönniꞌ ni, atiꞌ nac
löz laꞌnitiëꞌ tsaz.

4Dios cutu bunít lahuëꞌ yuguꞌ gbaz laꞌy queëꞌ naꞌ glunëꞌ dul‑laꞌ, san gruꞌnëꞌ
lequëꞌ latj chul. Nágaꞌquëꞌ du guia ga nac chul naꞌ, taꞌbözëꞌ dza usyudxëꞌ
lequëꞌ Dios. 5 Lëzcaꞌ cni, cutu bunít lahuëꞌ bunách gulacuáꞌ dza niꞌtë catiꞌ
bsölëꞌë nis guiöj usnít yödzlyú, len busnitiëꞌ bunách nacgac xöhuiꞌ, san buslë ́ꞌ
lu nis naꞌ Noé, bönniꞌ niꞌ benëꞌ lban qui le nac tsahuiꞌ. Dios buslë ́ꞌ caꞌ lu nis
yegádx diꞌa dza queëꞌ Noé naꞌ. 6 Lëzcaꞌ cni, Dios bchuguëꞌ quegac bunách
gulacuáꞌ yödz Sodoma len Gomorra, busnitiëꞌ lequëꞌ lu guiꞌ, atiꞌ guluhuöaquëꞌ
dö. Le guc quequëꞌ nac tu le ruluíꞌ le run gadxi nup tuaꞌ döꞌ. 7 Catiꞌ busnitiëꞌ
yuguꞌ yödznaꞌ, Dios buslë́ꞌ lu guiꞌnaꞌLot, bönniꞌ tsahuiꞌ. Buíꞌnitsca ladxëꞌë Lot
niꞌa qui le xöhuiꞌ glun bunách tuaꞌdöꞌ naꞌ. 8 Cni guc, le gzóalenëꞌ lequëꞌ bönniꞌ
tsahuiꞌnaꞌ, atiꞌbléꞌinëꞌ len byönnëꞌ le cunácnaꞌ tunëꞌ, atiꞌ le guquëꞌbaꞌa ladxiꞌ,
yúguꞌtë dza gsë ́bitsqui ladxëꞌë ca nac le cunác glunëꞌ. 9Cni nac, Xanruꞌ nöznëꞌ
uslë ́ꞌ lu naꞌnu run ga tsazgac nözdul‑laꞌnupnaꞌ tadxi Lëꞌ, san nucözëꞌ zxguiaꞌ
gunëꞌ nup cunacgac tsahuiꞌ ga gdxinr dza gchuguëꞌ quequëꞌ.

10 Gchúgutërëꞌ quegac nup ni tun yuguꞌ le taꞌzë́ ládxiꞌgac le cunác len
taꞌdáꞌbagaꞌ yöl‑laꞌ uná bëꞌ queëꞌ Xanruꞌ. Nacquëꞌ rugu ladxiꞌ len zid ladxiꞌ.
Cutu tádxinëꞌ tuꞌlídz ditjëꞌ gbaz laꞌy taꞌdë ́ꞌ lu yeníꞌ. 11Gbaz laꞌy naꞌ nápgactërëꞌ
yöl‑laꞌ uná bëꞌ len yöl‑laꞌ huac ca yuguꞌ bönniꞌ naꞌ, san gbaz laꞌy naꞌ cutu
tuꞌhuazxjnëꞌ nu luquíëꞌ lahuëꞌ Xanruꞌ.

12Bönniꞌ ni nacquëꞌ ca böaꞌ guixiꞌ, cutu bi taꞌyéjniꞌbaꞌ, san naljcbaꞌ quië nu
sön lecbaꞌ len gdödi lecbaꞌ. Taꞌnë́ xöhuëꞌë qui le cutaꞌyéjniꞌnëꞌ, atiꞌ laꞌnitiëꞌ
tsaz ca rac quecbaꞌ böaꞌ guixiꞌ naꞌ. 13 Dios ubiꞌë quequëꞌ le laꞌzacaꞌ laꞌguiꞌë,
le gulusacaꞌ ziꞌë bunách. Táquinëꞌ nac xbaquëꞌ tuꞌziꞌë xbey le rac naꞌa dza.
Nacquëꞌ ca tu huëꞌ nudzuꞌ len tu le run ditji catiꞌ niꞌ tahuëꞌ tsazxö́n lbiꞌiliꞌ, atiꞌ
tuꞌdzijnëꞌ le taꞌzíꞌ yéꞌinëꞌ lbiꞌiliꞌ.

14 Lu yöl‑laꞌ rzë ladxiꞌ quequëꞌ le cunác tuꞌyúëꞌ‑nu yuguꞌ ngul. Cutu
nacuꞌë dxiz tunëꞌ dul‑laꞌ. Tunëꞌ ga taꞌchixi taꞌnigui nup cunacgac tsutsu ca
taꞌyejlëꞌ Cristo. Taꞌguíljteczëꞌ yuguꞌ le tuꞌhuídiꞌnëꞌ. Dios chnuchuguëꞌ quequëꞌ.
15 Gulucaꞌnëꞌ le nac gdutë li, atiꞌ nachúl nanitquëꞌ. Tunëꞌ ca benëꞌ Balaam,
zxiꞌnëꞌ Beor, bönniꞌ niꞌ bdxiꞌinëꞌ dumí, atiꞌ benëꞌ le cunác le nazxjëꞌ. 16 Dios
buzeynëꞌ ba nadx Balaam naꞌ le benëꞌ le cunác naꞌ. Bë ́ꞌlenbaꞌ lëꞌ didzaꞌ tubaꞌ
búrrodauꞌ ca naꞌ tuiꞌ didzaꞌ bunách atiꞌ buzágaꞌbaꞌ xnözëꞌBalaam ga naꞌ zijëꞌ lu
yöl‑laꞌ rdáꞌbagaꞌ queëꞌ.

17Nacquëꞌ bönniꞌ ni ca tu bduaꞌ chbuiꞌ nis qui, lencaꞌ ca tu böaj rchëꞌ lei böꞌ
bdunuꞌ. Chnabáꞌaxlatjquëꞌ latj chul. 18Cninacquëꞌ le tuꞌëdidzaꞌyuguꞌ le zxön
lu yöl‑laꞌ cunözi quequëꞌ, len tuꞌgunëꞌ dxin yuguꞌ le taꞌzë ́ ládxiꞌgac bunách le
cunác, tunëꞌ ga taꞌchixi taꞌnigui nup ziꞌa gululá ladj nupnacgac chul nit. 19Tëꞌ

yezicaꞌbunách laꞌdel‑liꞌyöl‑laꞌ ruslá, san légacczëꞌnadzunquëꞌ, tunëꞌbayúdx le
cunác. Nadzunquëꞌyúguꞌtë bönniꞌ lunaꞌbi rnabeꞌi icj ládxiꞌdauꞌquëꞌ. 20Chquiꞌ
gululë ́ꞌ lu le cunác tsahuiꞌ nacuáꞌ yödzlyú ni le glunbëꞌë Xanruꞌ Jesucristo,
Nu ruslá rëꞌu, atiꞌ niꞌr taꞌröli lequëꞌ leyúbl le cunác tsahuiꞌ naꞌ, len taꞌná beꞌi
lequëꞌ, le nactë nabágaꞌgactërëꞌ zxguiaꞌ ga rajseytë ca le gulabaguëꞌë ziꞌal.
21Dxiꞌar gac quequëꞌ laꞌnaruꞌ gatga lunbëꞌëNu ruzóa rëꞌunöz tsahuiꞌ ca le gac
quequëꞌ chquiꞌ glunbëꞌë Lëꞌ, atiꞌ niꞌr gulucaꞌnëꞌ zxba laꞌy bëꞌë quequëꞌ Dios.
22Chbudxín quequëꞌ didzaꞌ naꞌ rna:
Ruhueycjbaꞌ böꞌcuꞌ, ruhuágubaꞌ le ziꞌa gubbaꞌ.
Ruyazbaꞌ lu gunaꞌ cuch naꞌ ziꞌa gdibruꞌ‑baꞌ.

3
Nac löz huödëꞌ Xanruꞌ

1Didzaꞌ ni nac le buróp ruzujaꞌ queëliꞌ lu guich, böchiꞌ lzaꞌadauꞌ. Lu groptë
guich naꞌ ruiꞌ ladxaꞌa uspanaꞌ ládxiꞌliꞌ ca nacgac lë ni. 2 Gul‑tsajnéy yuguꞌ
didzaꞌ gluꞌë zíꞌatël bönniꞌ queëꞌ Dios, gluꞌë didzaꞌ uláz queëꞌ. Gul‑tsajnéy caꞌ
zxba naꞌ gna béꞌinëꞌ rëꞌu Xanruꞌ, Nu ruslá rëꞌu, lë naꞌ gulusëdnëꞌ lbiꞌiliꞌ bönniꞌ
gbaz nasölëꞌë Lëꞌ.

3 Le nac blau ral‑laꞌ tsajneyliꞌ, dza tsajséytëgac luluíꞌ lauquëꞌ bönniꞌ lunëꞌ
yuguꞌ le taꞌzë́z ládxiꞌquëꞌ le cunác. 4 Lutitjëꞌ, laꞌnë́ꞌ: “¿Gazxcz lë naꞌ gzxiꞌ lu
nëꞌë Cristo, gnëꞌ: Huödaꞌ leyúbl? Dza niꞌtë catiꞌ glatiëꞌ xuz xtauꞌruꞌ, yúguꞌtë
rac tuz ca guc catiꞌ gzu lau rataꞌ yödzlyú ga rdxintë naꞌa dza.” 5 Tuꞌzóëꞌ tslaꞌl
le guc dza niꞌtë, bëꞌë didzaꞌ Dios, atiꞌ glataꞌ luzxbá len luyú. Bruj lu nis luyú
naꞌ atiꞌ zoa gatsj lahuiꞌl nis. 6Len nis caꞌ busnitiëꞌ yödzlyú Dios dza niꞌtë catiꞌ
niꞌ bsölëꞌë nis guiöj usnít bunách dul‑laꞌ. 7Luzxbá len yödzlyú ni nacuáꞌ naꞌa
dza, Dios nucuꞌë leygac ga gdxinr dza usnitiëꞌ leygac lu guiꞌ. Cni gac le gnëꞌ
cni Dioscz. Uzéguiꞌë leygac dza niꞌ gchuguëꞌ quegac bunách cunacgac tsahuiꞌ.
Usnitiëꞌ leygac.

8 Cutu gal ládxiꞌliꞌ lë ni, böchiꞌ lzaꞌadauꞌ. Tu dza nac queëꞌ Xanruꞌ ca zian
gayuáꞌ iz, atiꞌ zian gayuáꞌ iz nacqueëꞌ ca tudzaz. 9Cutu rdzeynëꞌXanruꞌ gunëꞌ
le gzxiꞌ lu nëꞌë gunëꞌ. Taqui laꞌgac bunách rdzeynëꞌ, san rbözëꞌ zxön ladxiꞌ,
ruaꞌ rlenëꞌ rëꞌu le cutu rëꞌnnëꞌ nit nitú bunách, san rëꞌnnëꞌ lubíꞌi ládxiꞌgac
yúguꞌtë bunách.

10Tu tsalz gdxindzahuödëꞌXanruꞌ ca rdxinëꞌ chdzöꞌl gban. Dzanaꞌhuadö ́d
qui luzxbá len tu bö zxön. Laꞌnít lu guiꞌ zxön yúguꞌtë le nacuáꞌ. Laꞌyegui
yödzlyú ni len le nacuáꞌ yödzlyú ni.

11 Chquiꞌ cni gac, laꞌnít yúguꞌtë lë ni, ¿bizxa caz ral‑laꞌ gunliꞌ? Ral‑laꞌ gacliꞌ
baꞌa ladxiꞌ len udö ́d cuinliꞌ lu nëꞌë Dios. 12Ral‑laꞌ cözliꞌ dza huödëꞌ Xanruꞌ len
güiꞌ ládxiꞌliꞌ gunliꞌ ga gdxinr bayö́n dza niꞌ catiꞌ nit luzxbá, atiꞌ laꞌnít lu guiꞌ le
nacuáꞌ. 13 Cni gac, san rëꞌu rbözruꞌ le gzxiꞌ lu nëꞌë Dios, gunëꞌ tu luzxbá cub
len tu luyú cub ga niꞌ soa le nac tsahuiꞌ.

14 Qui lë ni naꞌ, böchiꞌ lzaꞌadauꞌ, tsal ni rbözliꞌ yuguꞌ lë ni, gul‑güíꞌ ládxiꞌliꞌ
gacliꞌ gdu dxiꞌa lahuëꞌ Dios, nutu nu bi gac gnë queëliꞌ, atiꞌ cözliꞌ dxíꞌadauꞌ
catiꞌ gdxinr dza niꞌ. 15Ral‑laꞌ gnö́ziliꞌ rbözëꞌ zxön ladxiꞌDios quië gataꞌ quegac
bunách latj lulá, canaꞌgnëꞌ caꞌbö ́chiꞌruꞌPablo, buzujëꞌqueëliꞌ lu guich, zoalen
lëꞌ yöl‑laꞌ rejniꞌi naꞌ bëꞌë queëꞌ Xanruꞌ. 16 Yúguꞌtë lu guich ga ruzujëꞌ, ruꞌë
didzaꞌ ca nacgac lë ni, zal‑laꞌ nútsaꞌgac caꞌ leygac yuguꞌ didzaꞌ nacgac baníg
tséjniꞌruꞌ. Yuguꞌ didzaꞌ cni tuꞌchíxinëꞌ bönniꞌ cunözcnëꞌ len bönniꞌ cunác gdu
ládxiꞌquëꞌ. Lëzcaꞌ cni tunëꞌ quegac yelaꞌgac didzaꞌ nayujgac lu guich laꞌy, le
gun ga usnitiëꞌ lequëꞌ Dios.

17 Chnö ́ziczliꞌ lë ni, böchiꞌ lzaꞌadauꞌ. Qui lë ni naꞌ gul‑gún chiꞌi cuinliꞌ, cui
laꞌzíꞌyeꞌi lbiꞌiliꞌbunách cunacgac tsahuiꞌ, len cui lunga tseajböꞌ icj ládxiꞌdauꞌliꞌ
caréjlëꞌliꞌCristo. 18Gul‑güíꞌ ládxiꞌliꞌgacrgducanúnbëꞌliꞌ‑nëꞌXanruꞌ Jesucristo,
Nu ruslá rëꞌu, atiꞌ ruziꞌliꞌ xbëꞌ. Yöl‑laꞌ ba Lëꞌ naꞌa len yúguꞌtë dza ziꞌa zaꞌc. Caꞌ
gac.

DÍDZAꞌDAUꞌ ZIꞌAL BUZUJËꞌ LUGUICH SAN
JUAN

Didzaꞌ nabániruꞌ
1Rguíxjöiꞌtuꞌ lbiꞌiliꞌ ca nac queëꞌBönniꞌnaꞌ zoaczëꞌ dza niꞌtë, le byö́nituꞌ bëꞌë

didzaꞌ, len le bléꞌituꞌ ca nac queëꞌ, len le buyutuꞌ benëꞌ Bönniꞌ naꞌ. Gdantuꞌ
Lëꞌ. Bönniꞌ ni naquëꞌ Jesús, lëꞌ caꞌ Didzaꞌ Nabánigac Bunách. 2 Bönniꞌ naꞌ
nabánigac bunách buluíꞌ lahuëꞌ, atiꞌ bléꞌituꞌ Lëꞌ. Runtuꞌ lnaꞌ lau queëꞌ, len
rguíxjöiꞌtuꞌ lbiꞌiliꞌ ca nac queëꞌ Bönniꞌ naꞌ nabániruꞌ. Bönniꞌ ni gzóalenëꞌ Dios
Xuz, lenchduluíꞌ lahuëꞌgazoaruꞌ. 3Lebléꞌituꞌ len lebyö́nituꞌ rguíxjöiꞌtuꞌ lbiꞌiliꞌ
quië gacliꞌ caꞌ lbiꞌiliꞌ tuz len netuꞌ. Le nactë yöl‑laꞌ tuz queëruꞌ len Dios Xuz
lencaꞌ len Jesucristo ZxiꞌnëꞌDios nac. 4Ruzujtuꞌ queëliꞌ lu guich lë ni quië gac
udzíjiruꞌ gdu ládxiꞌruꞌ.

Dios naquëꞌ yeníꞌ
5 Lë ni nac didzaꞌ byö́nituꞌ bë ́ꞌlenëꞌ netuꞌ didzaꞌ Jesús, atiꞌ le rguíxjöiꞌtuꞌ

lbiꞌiliꞌ. Cni rna: “Dios naquëꞌ yeníꞌ, atiꞌ nitú le nac chul xöhuiꞌ cutu runëꞌ Lëꞌ.”
6 Chquiꞌ gnaruꞌ: “Nacruꞌ tuz len Dios”, san chquiꞌ runruꞌ le nac chul xöhuiꞌ,
lë ni nac bëꞌ rziꞌ yëꞌruꞌ len cutu runruꞌ le nac gdutë li. 7Naꞌa, chquiꞌ runruꞌ
dxiꞌa, rdaruꞌ lu yeníꞌ ca naꞌ Lëꞌ naquëꞌ dxiꞌa, zoëꞌ lu yeníꞌ, nacruꞌ tuz turuꞌ
len yeturuꞌ, atiꞌ xchönëꞌ Jesucristo, ZxiꞌnëꞌDios ruún rëꞌu dxiꞌa, rugúa yúguꞌtë
dul‑laꞌ nabágaꞌruꞌ.

8Chquiꞌ rnaruꞌ: “Cutu bi dul‑laꞌ runruꞌ”, rziꞌ yéꞌiruꞌ laꞌ cuinzruꞌ, len cunazíꞌ
lu naꞌruꞌ le nac gdutë li. 9 Chquiꞌ gxualëpruꞌ lahuëꞌ dul‑laꞌ nabágaꞌruꞌ, Dios
runëꞌ ca rnëꞌ, len naquëꞌ tsahuiꞌ. Unít lahuëꞌ dul‑laꞌ nabágaꞌruꞌ len unëꞌ rëꞌu
dxiꞌa, ugǘëꞌ yúguꞌtë le cunác dzag rëꞌu. 10 Chquiꞌ gnaruꞌ: “Cutu bi dul‑laꞌ
nabágaꞌruꞌ”, nac ca gnaruꞌ: “Dios rziꞌ yëꞌë”, atiꞌ didzaꞌ queëꞌ cutu runruꞌ ca
rna.

2
Cristo naquëꞌNu rudö́d xtídzaꞌruꞌ lahuëꞌDios

1 Lbiꞌiliꞌ, zxíꞌnaꞌdauꞌ, ruzujaꞌ queëliꞌ lu guich lë ni, cui gunliꞌ dul‑laꞌ. Naꞌa,
chquiꞌ nútiꞌtëz nu gun dul‑laꞌ, zoa nu rudö́d xtídzaꞌruꞌ lahuëꞌ Dios Xuz, Lëꞌ
Jesucristo, Nunac tsahuiꞌ. 2NacczëꞌNubudö́d cuini, gutiëꞌquiëbugǘëꞌdul‑laꞌ
nabágaꞌruꞌ lahuëꞌ Dios. Clëgz gutiëꞌ quië bugǘëꞌ dul‑laꞌ nabágaꞌruꞌ rëꞌu, san
gutiëꞌ caꞌ quië bugǘëꞌ dul‑laꞌ nabágaꞌgac bunách gdutë yödzlyú.

3Chquiꞌ runruꞌ ca nac le gna béꞌinëꞌ rëꞌu, nö́ziruꞌ chnúnbëꞌruꞌ Lëꞌ. 4Nu rna:
“Nedaꞌnúnbëꞌa‑nëꞌDios”, san cutu run ca rnabëꞌ zxbaqueëꞌ, nuni rziꞌ yëꞌ, len
cutu run le nac gdutë li. 5Nu run ca rna xtidzëꞌëDios, le nactë nadxíꞌi Dios nu
ni ca ral‑laꞌ gun. Chquiꞌ runruꞌ cni, nö ́ziruꞌnáquiruꞌqueëꞌDios. 6Lëzcaꞌ cni, nu
rna: “Nedaꞌ náquidaꞌ queëꞌ Cristo”, ral‑laꞌ gac nu naꞌ ca naꞌ guquëꞌ Cristo catiꞌ
gdëꞌ yödzlyú ni.

Tu zxba cub
7 Böchiꞌ lzaꞌadauꞌ, ruzujaꞌ queëliꞌ lu guich zxba ni. Cutu nac tu zxba cub,

san zxba gul naꞌ, le zoalen lbiꞌiliꞌ dza niꞌtë. Zxba gul naꞌ nac didzaꞌ byö́niliꞌ
dza niꞌtë. 8 Lëzcaꞌ nac ca ruzujaꞌ queëliꞌ lu guich tu zxba cub, lë naꞌ le nactë
benëꞌ Jesús ca rna, atiꞌ runliꞌ caꞌ lbiꞌiliꞌ ca rna, le chrdöd qui le nac chul xöhuiꞌ,
atiꞌ yeníꞌ gdu chrzeníꞌ.

9Nurna: “Zoaꞌ lu yeníꞌ”, san curleꞌi dxiꞌaböchiꞌ lzëꞌi, nuni ni run le nac chul
xöhuiꞌ. 10 Zoa lu yeníꞌ nu nadxíꞌi böchiꞌ lzëꞌi, len cutu zoalen lei le run ga nu
gchixi gnigui. 11Run le nac chul xöhuiꞌ nu curleꞌi dxiꞌa böchiꞌ lzëꞌi, len rda ga
chul. Cutu nözi ga zeaj, le run ga nachúl nanít nu naꞌ le nac chul naꞌ.

12 Ruzujaꞌ queëliꞌ lu guich, zxíꞌnaꞌdauꞌ, le chbunít lahuëꞌ Dios dul‑laꞌ
nabágaꞌliꞌ, le runëꞌ le gzxiꞌ lu nëꞌë gunëꞌ. 13 Ruzujaꞌ queëliꞌ lu guich, lbiꞌiliꞌ
nacliꞌ xuz, le núnbëꞌliꞌ Nu naꞌ zoacz dza niꞌtë. Ruzujaꞌ queëliꞌ lu guich, biꞌi
raꞌbán, le chbuxicjliꞌ tuꞌ xöhuiꞌ.

14 Chbuzujaꞌ queëliꞌ lu guich, zxíꞌnaꞌdauꞌ, le núnbëꞌliꞌ‑nëꞌ Dios Xuz.
Chbuzujaꞌqueëliꞌ lu guich, lbiꞌiliꞌnacliꞌ xuz, le núnbëꞌliꞌNunaꞌ zoacz dzaniꞌtë.
Chbuzujaꞌ queëliꞌ lu guich, biꞌi raꞌbán, le nacliꞌ biꞌi nal, atiꞌ xtidzëꞌë Dios nazíꞌ
lu naꞌliꞌ, len chbuxicjliꞌ tuꞌ xöhuiꞌ.

15Cutu gdxiꞌizliꞌ yödzlyú ni, len clëg le dë yödzlyú ni. Chquiꞌ zoa nu nadxíꞌi
yödzlyú, cutunadxíꞌi DiosXuz. 16Cninac, le cutunac le rëꞌnnëꞌDiosXuz le tun
bunách yödzlyú ni, san nac le tëꞌni bunách yödzlyú ni. Tunëꞌ le rdzag ladxiꞌ
yöl‑laꞌ bunáchz quequëꞌ. Tunëꞌ le rdani yöj lauquëꞌ le cunác. Tun ba zxön
cuinquëꞌ niꞌa qui le dë quequëꞌ. Cni nacgac le cunác tunëꞌ. 17 Huadö́d qui
yödzlyú ni lencaꞌ qui le taꞌzë́ ládxiꞌgac bunách, san nu run ca rëꞌnnëꞌ Dios soa
tsalzú.

Nu ruiꞌ didzaꞌ gdutë li len nu rziꞌ yëꞌ
18 Zxíꞌnaꞌdauꞌ, chzoaruꞌ dza udx, len ca naꞌ chbyö ́niliꞌ huidëꞌ bönniꞌ

rdáꞌbaguëꞌë Cristo, lëzcaꞌ naꞌa chgzu lau nacuꞌë zian bönniꞌ taꞌdáꞌbaguëꞌë
Cristo. Qui lë ni naꞌ nö́ziruꞌ chzoaruꞌ dza udx. 19Gularujëꞌ ladjruꞌ bönniꞌ cni,
san cutu glaquëꞌ tuz len rëꞌu. Laꞌnaruꞌ glaquëꞌ tuz len rëꞌu, laꞌcuáꞌlenteczëꞌ
rëꞌu. Naꞌa, gularujëꞌ quië gac bëꞌ cutu nacquëꞌ tuz len rëꞌu yúguꞌtëꞌ.

20Naꞌa, chzoalen lbiꞌiliꞌBöꞌLaꞌynaguꞌërëꞌuNunac laꞌy, atiꞌnö́ziczliꞌyúguꞌtë.
21Buzujaꞌ queëliꞌ lu guich, le chnö ́ziliꞌ le nac gdutë li, len clëg le cunö́ziliꞌ lei.
Nö ́ziliꞌ caꞌ cutu caꞌ rziꞌ yëꞌ nu nözi le nac gdutë li.

22 ¿Nuzxa caz naꞌ nu rziꞌ yëꞌ? ¿Naruꞌ cu nac nu naꞌ rdáꞌbagaꞌ naquëꞌ Jesús
Nu bsölëꞌë Dios? Nac nu ni bönniꞌ rdáꞌbaguëꞌë Cristo, le rdáꞌbaguëꞌë naquëꞌ
Dios Xuzëꞌ Jesús, len rdáꞌbaguëꞌë caꞌ naquëꞌ Jesús Zxiꞌnëꞌ Dios. 23Nútiꞌtëz nu
rdáꞌbagaꞌDios Zxiꞌn, cutu caꞌ zóalenëꞌnunaꞌDiosXuz. Nútiꞌtëznurnëyalj lulu
naquëꞌ Zxiꞌnëꞌ Dios Jesús, lëzcaꞌ zóalenëꞌ nu naꞌ Dios Xuz.

24 Naꞌa, gul‑güíꞌ latj ugáꞌnlentecz lbiꞌiliꞌ le byö́niliꞌ dza niꞌtë. Chquiꞌ
ugáꞌnlentecz lbiꞌiliꞌ le byö́niliꞌ dza niꞌtë, lëzcaꞌ lbiꞌiliꞌ ugáꞌnlenteczliꞌ‑nëꞌ Dios
Zxiꞌn lencaꞌ lenDiosXuz. 25Nac lëni legzxiꞌ lunëꞌëDios, gunnëꞌqueëruꞌyöl‑laꞌ
naꞌbán gdu.

26Chbuzujaꞌqueëliꞌ lu guich lëni canacquegacnup taꞌzíꞌyeꞌi lbiꞌiliꞌ. 27Naꞌa,
zóalenëꞌ lbiꞌiliꞌ Dios Böꞌ Laꞌy. Bsölëꞌë Lëꞌ queëliꞌ Cristo, atiꞌ Lëczëꞌ zóalenteczëꞌ
lbiꞌiliꞌ. Qui lë ni naꞌ cutu rquíniliꞌ nu usëdi lbiꞌiliꞌ, le chzoalen lbiꞌiliꞌ Nu naꞌ
rusëdi lbiꞌiliꞌ, atiꞌ didzaꞌ gdutë li ruꞌë Lëꞌ len cutu rziꞌ yëꞌë. Ca naꞌ chnazëdliꞌ,
gul‑zóalenteczëꞌ Cristo.

28Naꞌa, zxíꞌnaꞌdauꞌ, gul‑zóalenteczëꞌ Cristo quië catiꞌ uluíꞌ lahuëꞌ Lëꞌ, gacruꞌ
rugu ladxiꞌ, len cutu utuiꞌruꞌ soaruꞌ lahuëꞌ Lëꞌ catiꞌ huödëꞌ. 29 Chquiꞌ nö́ziliꞌ
naquëꞌ tsahuiꞌ Dios, ral‑laꞌ gnö́ziliꞌ caꞌ nacgac zxiꞌnëꞌ Dios yúguꞌtë nup tun le
nac tsahuiꞌ.

3
Nup nacgac zxiꞌnëꞌDios

1Gul‑yú ca nadxíꞌitsquinëꞌ rëꞌuDios Xuz, benëꞌ ga nazíꞌ laruꞌ zxiꞌnëꞌDioscz.
Qui lë ni naꞌ cutu caꞌ núnbëꞌgac le nacruꞌ bunách yödzlyú ni, le cutu glunbëꞌë

Jesús. 2Böchiꞌ lzaꞌadauꞌ, naꞌachnacruꞌ zxiꞌnëꞌDios, len cutunacbéꞌini le ral‑laꞌ
gacruꞌ. Nö ́ziruꞌ catiꞌuluíꞌ lahuëꞌ Jesús, gacruꞌ canaquëꞌLëꞌ, le gléꞌiruꞌ‑nëꞌ catëz
naquëꞌLëꞌ. 3Nútiꞌtëznu run löz gac ca naquëꞌ Jesús, ruiꞌ ladxiꞌ gac dxiꞌanunaꞌ
ca naꞌ naquëꞌ dxiꞌa Jesús.

4Nútiꞌtëz nu run dul‑laꞌ rguitsj zxba queëꞌDios, le nac le rguitsj zxba le nac
dul‑laꞌ. 5Nö ́ziliꞌ buluíꞌ lahuëꞌ Jesús quië bugǘëꞌ dul‑laꞌ nabágaꞌruꞌ, len cutu bi
dul‑laꞌ runëꞌ Lëꞌ. 6Nútiꞌtëznu dzag Lëꞌ cutu run dul‑laꞌ. Nútiꞌtëznu run dul‑laꞌ
gatga bleꞌi Lëꞌ len cutu nunbëꞌ Lëꞌ Jesús. 7 Zxíꞌnaꞌdauꞌ, qui nadxi nu siꞌ yeꞌi
lbiꞌiliꞌ. Nu run le nac tsahuiꞌ, nac tsahuiꞌ nu naꞌ ca naꞌ naquëꞌ tsahuiꞌ Jesús.
8Nu runtecz dul‑laꞌ naqui qui tuꞌ xöhuiꞌ, le run dul‑laꞌ tuꞌ xöhuiꞌ dza niꞌtë. Qui
lë ni naꞌ duluíꞌ lahuëꞌ Zxiꞌnëꞌ Dios, quië usnitiëꞌ yuguꞌ le nun tuꞌ xöhuiꞌ.

9Nútiꞌtëznunac zxiꞌnëꞌDios cutu runteczdul‑laꞌ, le zóalentecznunaꞌ le nazíꞌ
nu naꞌ lu nëꞌë Dios Xuz. 10Cni nac bëꞌ nup nacgac zxiꞌnëꞌDios len nup nacgac
zxiꞌn tuꞌ xöhuiꞌ. Nútiꞌtëz nu curún le nac tsahuiꞌ len cunadxíꞌi böchiꞌ lzëꞌi cutu
naqui queëꞌ Dios.

Ral‑laꞌ gdxiꞌicruꞌ‑nëꞌ bö́chiꞌruꞌ taꞌyejlëꞌë Cristo
11Lë ni nac didzaꞌ chbyö́niliꞌ dza niꞌtë, le rna: “Ral‑laꞌ gdxiꞌiruꞌ lzaꞌruꞌ turuꞌ

yeturuꞌ.” 12 Cutu ral‑laꞌ gunruꞌ ca naꞌ benëꞌ Caín. Guquëꞌ Caín qui tuꞌ xöhuiꞌ
atiꞌ budöddëꞌ‑biꞌ biꞌi böchëꞌë. ¿Bizx quië budöddëꞌ‑biꞌ biꞌi böchëꞌë? Budöddëꞌ‑biꞌ
le glac le cunác le benëꞌ Caín naꞌ, san le benbiꞌ biꞌi böchëꞌë, tsahuiꞌ glac.

13 Bö ́chaꞌadauꞌ, cutu ubániliꞌ chquiꞌ cutaꞌleꞌi lbiꞌiliꞌ dxiꞌa bunách yödzlyú
ni. 14 Nö ́ziruꞌ chgdödruꞌ lu yöl‑laꞌ gut len chdë queëruꞌ yöl‑laꞌ naꞌbán gdu
le nadxíꞌigacruꞌ‑nëꞌ bö́chiꞌruꞌ. Nu cutu nadxíꞌi böchiꞌ lzëꞌi, chnatcz nu naꞌ.
15 Nútiꞌtëz nu curleꞌi dxiꞌa böchiꞌ lzëꞌi, nac gdödi bunách nu naꞌ, atiꞌ nö́ziliꞌ
cutu dë yöl‑laꞌ naꞌbán gdu qui nitú nu rudödi bunách. 16Cni núnbëꞌruꞌ yöl‑laꞌ
nadxíꞌi le nac gdu, le budödëꞌ yöl‑laꞌ naꞌbán queëꞌ Jesús, gutiëꞌ uláz queëruꞌ.
Lëzcaꞌ cni rëꞌu ral‑laꞌ udödruꞌ yöl‑laꞌ naꞌbán queëruꞌ, gáclencruꞌ‑nëꞌ bö ́chiꞌruꞌ.
17Naꞌa, nútiꞌtëz nu dë yöl‑laꞌ tsahuiꞌ qui, lë naꞌ dë yödzlyú ni, atiꞌ rleꞌi böchiꞌ
lzëꞌi, bi ryadzj queëꞌ, len cutu ruhuechiꞌ ladxiꞌ lëꞌ, bi unö́dzj queëꞌ, ¿naruꞌ
nadxiꞌitsa Dios nu naꞌ? 18Zxíꞌnaꞌdauꞌ, ral‑laꞌ gdxiꞌiruꞌ lzaꞌruꞌ, clëg len didzaꞌz
o lu yöl‑laꞌ rnëz queëruꞌ, san gdu ládxiꞌruꞌ lencaꞌ len gdutë yöl‑laꞌ run queëruꞌ
ral‑laꞌ gdxiꞌiruꞌ lzaꞌruꞌ.

Le runruꞌ löz lahuëꞌDios
19-20 Chquiꞌ cni nadxiꞌicruꞌ‑nëꞌ böchiꞌ lzaꞌaruꞌ, nö́ziruꞌ náquiruꞌ qui Nu naꞌ

nac gdutë li, atiꞌ lahuëꞌ Dios huac cöꞌ dxi icj ládxiꞌdauꞌruꞌ chquiꞌ ruxö́s
rëꞌu ládxiꞌdauꞌruꞌ, le ráctscarëꞌ Dios ca ládxiꞌdauꞌruꞌ, atiꞌ Lëꞌ nözcznëꞌ yúguꞌtë.
21Böchiꞌ lzaꞌadauꞌ, chquiꞌ cutu ruxö ́s rëꞌu ládxiꞌdauꞌruꞌ, dë le runruꞌ löz lahuëꞌ
Dios 22 le nö́ziruꞌ gunnëꞌ queëruꞌ bítiꞌtëz bi gnabruꞌ lahuëꞌ. Cni nac, le runruꞌ
ca rna bëꞌ zxba queëꞌ len le rdzag ladxëꞌë Lëꞌ. 23 Lë ni nac zxba queëꞌ, quië
tséjlëꞌruꞌ‑nëꞌ Jesucristo, Zxiꞌnëꞌ Dios, len gdxiꞌiruꞌ lzaꞌruꞌ ca naꞌ chgna béꞌinëꞌ
rëꞌu. 24 Zoalen Dios nu run ca rna bëꞌ zxba queëꞌ, atiꞌ Dioscz zóalenëꞌ nu naꞌ.
Cni nö ́ziruꞌ dzágteczëꞌ rëꞌu Lëꞌ, le chbsölëꞌë queëruꞌ Dios Böꞌ Laꞌy.

4
Le nac bëꞌ zóalenëꞌ rëꞌu Dios Böꞌ Laꞌy

1Böchiꞌ lzaꞌadauꞌ, cutu tséjlëꞌliꞌ nútiꞌtëz nu rna zóalenëꞌ lei Dios Böꞌ Laꞌy, san
gul‑síꞌbëꞌnunaꞌ, chquiꞌzóalenëꞌ leiDiosBöꞌLaꞌy, le taꞌdë́ꞌyödzlyúnizianbönniꞌ
taꞌzíꞌ yëꞌë, taꞌnë́ꞌ tuꞌë didzaꞌ uláz queëꞌ Dios. 2 Cni gúnbëꞌliꞌ‑nëꞌ bönniꞌ zóalenëꞌ
lëꞌ Dios Böꞌ Laꞌy. Naqui queëꞌ Dios bönniꞌ rnëꞌ yalj lulu ca bidëꞌ Jesucristo, Nu
bsölëꞌëDios, rnëꞌ guquëꞌ gdubunách. 3Lëzcaꞌ cni, cutunaqui queëꞌDios bönniꞌ

cutu rnëꞌ yalj lulu ca bidëꞌ Jesucristo, rnëꞌ cutu guquëꞌ gdu bunách. Bönniꞌ ni
náquinëꞌ qui nu naꞌ rdáꞌbagaꞌ Cristo, nu naꞌ chbyö́niliꞌ ral‑laꞌ guid, atiꞌ naꞌa
chzoa rda yödzlyú ni.

4 Zxíꞌnaꞌdauꞌ, náquiliꞌ queëꞌ Dios, len chbuxicjliꞌ nup naꞌ taꞌzíꞌ yëꞌ, le napr
yöl‑laꞌ huac uná bëꞌ Nu naꞌ zoalen lbiꞌiliꞌ ca nu naꞌ rda yödzlyú ni. 5 Lequëꞌ
nacquëꞌ bunách yödzlyú. Qui lë ni naꞌ tuꞌë didzaꞌ qui le nac qui yödzlyú, atiꞌ
bunách yödzlyú ni tuꞌzë́ naggac lequëꞌ. 6Náquiruꞌ rëꞌu queëꞌ Dios. Nu nunbëꞌ
Dios ruzë́ nag rëꞌu. Nu cunaqui queëꞌ Dios cutu ruzë ́ nag rëꞌu. Cni núnbëꞌruꞌ
nu naꞌ yuꞌu lei Böꞌ ruiꞌ didzaꞌ le nac gdutë li lencaꞌ nu naꞌ yuꞌu lei böꞌ rziꞌ yëꞌ.

Naljlen Dios yöl‑laꞌ nadxíꞌi
7 Böchiꞌ lzaꞌadauꞌ, ral‑laꞌ gdxiꞌiruꞌ lzaꞌruꞌ, le naljlen Dios yöl‑laꞌ nadxíꞌi, atiꞌ

nútiꞌtëz nu nadxíꞌi lzëꞌi naljlen caꞌ Dios, len nunbëꞌ Dios. 8 Nu cunadxíꞌi
lzëꞌi, cutu nunbëꞌ Dios, le naljlen Dios yöl‑laꞌ nadxíꞌi. 9 Cni buluꞌë lahui ca
nadxiꞌinëꞌ rëꞌu Dios, bsölëꞌë yödzlyú ni laꞌz dui Zxiꞌnczëꞌ, quië gataꞌ queëruꞌ
yöl‑laꞌ naꞌbán gdu niꞌa queëꞌ Lëꞌ. 10 Cni nac bëꞌ yöl‑laꞌ nadxíꞌi gdu, clëg ca
nadxiꞌiruꞌ‑nëꞌ Dios, san ca naꞌ Lëꞌ bdxiꞌinëꞌ rëꞌu, len bsölëꞌë Zxiꞌnczëꞌ quië
gutiëꞌ, bugǘëꞌ dul‑laꞌ nabágaꞌruꞌ.

11 Böchiꞌ lzaꞌadauꞌ, chquiꞌ cni bdxíꞌitsquinëꞌ rëꞌu Dios, lëzcaꞌ rëꞌu ral‑laꞌ
gdxiꞌiruꞌ lzaꞌruꞌ. 12 Gatga nu bleꞌi Dios, san chquiꞌ nadxiꞌiruꞌ lzaꞌruꞌ,
Dios zóalenëꞌ rëꞌu atiꞌ nac bëꞌ nadxiꞌiruꞌ‑nëꞌ Dios gdu ládxiꞌruꞌ. 13 Nö́ziruꞌ
zóalenruꞌ‑nëꞌDios, atiꞌLëꞌ zóalenëꞌ rëꞌu, le bsölëꞌëqueëruꞌDiosBöꞌLaꞌy. 14Netuꞌ
bléꞌituꞌ le benëꞌDios Xuz, len runtuꞌ lnaꞌ lau qui. Lëꞌbsölëꞌë ZxiꞌnczëꞌNu ruslá
bunách yödzlyú. 15Nu rnë yalj lulu naquëꞌ Jesús Zxiꞌnëꞌ Dios, Dios zóalenczëꞌ
nu naꞌ, atiꞌ lei zoalen Dios.

16 Rëꞌu ni nö́ziruꞌ len réjlëꞌruꞌ nadxiꞌinëꞌ rëꞌu Dios. Naljlen Dios yöl‑laꞌ
nadxiꞌi, atiꞌ nu nadxíꞌi lzëꞌi, zoalen Dios nu naꞌ, atiꞌ Dios zóalenëꞌ lei. 17 Cni
run dxin lu icj ládxiꞌdauꞌruꞌ yöl‑laꞌ nadxíꞌi, run ga cutur rádxiruꞌ dza gchuguëꞌ
Dios quegac bunách. Ca naquëꞌ Jesús, nacruꞌ caꞌ rëꞌu yödzlyú ni. 18 Chquiꞌ
gdxiꞌiruꞌ‑nëꞌDios, cutubi gádxiruꞌ. Catiꞌnadxiꞌiruꞌ‑nëꞌDios gdu ládxiꞌruꞌ, runëꞌ
ga cutu rádxiruꞌ. Nu radxi, rzacaꞌ rguiꞌi. Nu naꞌ radxi, cutu nadxíꞌi Dios gdu
ladxiꞌ.

19Rëꞌu ni nadxiꞌiruꞌ‑nëꞌ Dios, le bdxiꞌicznëꞌ rëꞌu ziꞌal Lëꞌ. 20 Chquiꞌ nu gna:
“Nedaꞌ nadxiꞌidaꞌ‑nëꞌ Dios”, san cutu rleꞌi dxiꞌa böchiꞌ lzëꞌi, nu ni rziꞌ yëꞌ. Nu
cutu nadxíꞌi böchiꞌ lzëꞌi nu rléꞌitë, ¿nacxcz gac gdxiꞌi Dios len gatga bleꞌi Lëꞌ?
21 Cni gna béꞌinëꞌ rëꞌu Jesús, gnëꞌ: “Nu nadxíꞌi Dios, ral‑laꞌ gdxiꞌi caꞌ böchiꞌ
lzëꞌi.”

5
Ca gac uxicjruꞌ lu le rac queëruꞌ yödzlyú ni

1Nútiꞌtëz nu rejlëꞌ Jesús naquëꞌ Cristo, nac zxiꞌnëꞌ Dios nu naꞌ, atiꞌ nútiꞌtëz
nu nadxíꞌi Dios Nu buzóa lei, ral‑laꞌ gdxiꞌi caꞌ lzëꞌi nu nac zxiꞌnëꞌ Dios. 2 Cni
ráquibeꞌiruꞌ nadxíꞌigacruꞌ‑biꞌ zxiꞌnëꞌ Dios. Nac cni chquiꞌ nadxiꞌiruꞌ‑nëꞌ Dios
len runruꞌ ca rna béꞌinëꞌ rëꞌu. 3Cni nac bëꞌ nadxiꞌiruꞌ‑nëꞌDios. Nac cni chquiꞌ
runruꞌ ca rna béꞌinëꞌ rëꞌu, len cutu nac baníg lë naꞌ rna béꞌinëꞌ rëꞌu. 4Nútiꞌtëz
nu nac zxiꞌnëꞌ Dios ruxícj lu le rac yödzlyú ni. Chbuxicjruꞌ lu le rac yödzlyú le
réjlëꞌruꞌ‑nëꞌDios. 5¿Nuzxanaꞌ ruxícj lu le rac yödzlyú? Run cni nu rejlëꞌnaquëꞌ
Jesús Zxiꞌnëꞌ Dios.

Dios Böꞌ Laꞌy runëꞌ lnaꞌ lau queëꞌ Cristo
6 Cni blëꞌë Jesucristo, bidëꞌ bdilëꞌ nis, len bulaljëꞌ xchönëꞌ, len clëgz bdilëꞌ

nis, san lëzcaꞌ bulaljëꞌ xchönëꞌ. Dios Böꞌ Laꞌy naquëꞌ Nu run lnaꞌ lau queëꞌ, le

nac gdutë li didzaꞌ ruꞌë Dios Böꞌ Laꞌy. 7 Tsonn nup tun lnaꞌ lau queëꞌ Jesús
niꞌ yehuaꞌ yubá, Dios Xuz, len Dios Zxiꞌn, lëꞌ caꞌ Didzaꞌ, len Dios Böꞌ Laꞌy.
Yonnëꞌ ni, tuz nacquëꞌ. 8 Lëzcaꞌ cni, tsonn le tun lnaꞌ lau queëꞌ luyú ni, Dios
Böꞌ Laꞌy, len le bdilëꞌ nis Jesús, len rön niꞌ bulaljëꞌ lëꞌi yag cruz, atiꞌ yonn ni,
tuz ca taꞌná. 9 Chquiꞌ siꞌ lu naꞌruꞌ le tun lnaꞌ lau bunách, le runëꞌ lnaꞌ lau
Dios nactër lsacaꞌ. Lë naꞌ benëꞌ lnaꞌ lau Dios nac le benëꞌ lnaꞌ lau queëꞌ Jesús,
gnëꞌ naquëꞌ Zxiꞌnczëꞌ. 10Nu rejlëꞌ Zxiꞌnëꞌ Dios, nazíꞌ lu nëꞌi le nunëꞌ lnaꞌ lau
Dios. Nu curejlëꞌ Dios, nac ca rna nu naꞌ: “Dios rziꞌ yëꞌë.” Cni nac, le cutu
gyejlëꞌ le benëꞌ lnaꞌ lau Dios queëꞌ Zxiꞌnëꞌ. 11 Lë ni nac le benëꞌ lnaꞌ lau Dios.
Gnëꞌ chbennëꞌ queëruꞌ yöl‑laꞌ naꞌbán gdu, atiꞌ Zxiꞌnëꞌ naꞌ naquëꞌNu nabániruꞌ
cni. 12Nu zóalenëꞌ lei Zxiꞌnëꞌ Dios, dë yöl‑laꞌ naꞌbán gdu qui. Nu cuzóalenëꞌ lei
Zxiꞌnëꞌ Dios, cutu dë yöl‑laꞌ naꞌbán gdu qui.

Ca gnö ́ziruꞌ dë queëruꞌ yöl‑laꞌ naꞌbán gdu
13 Lbiꞌiliꞌ naꞌ réjlëꞌliꞌ‑nëꞌ Zxiꞌnëꞌ Dios, ruzujaꞌ queëliꞌ lu guich lë ni quië

gnö́ziliꞌ chdë yöl‑laꞌ naꞌbán gdu queëliꞌ, len quië gac gdu ca réjlëꞌliꞌ‑nëꞌ Zxiꞌnëꞌ
Dios.

14Lë ni nac le ruzxöni ládxiꞌruꞌ Lëꞌ. Chquiꞌ bi gnabruꞌ lahuëꞌ ca rëꞌnnëꞌ Lëꞌ,
Lëꞌ ryönnëꞌ rëꞌu. 15 Chquiꞌ nö́ziruꞌ ryönnëꞌ rëꞌu ca nac bi rnábiruꞌ Lëꞌ, nö ́ziruꞌ
caꞌ gdél‑liꞌczruꞌ lë naꞌ rnabruꞌ lahuëꞌ.

16Chquiꞌ nu gleꞌi böchiꞌ lzëꞌi run dul‑laꞌ cunachë ́ꞌ yöl‑laꞌ gut, ral‑laꞌ gnab qui
nu naꞌ lahuëꞌ Dios, atiꞌ Lëꞌ gunnëꞌ yöl‑laꞌ naꞌbán qui. Cni rniaꞌ: Ral‑laꞌ gnabliꞌ
quegac nup tun dul‑laꞌ cunachë ́ꞌ yöl‑laꞌ gut. Dë dul‑laꞌ nachë́ꞌ yöl‑laꞌ gut. Cutu
rniaꞌ gnabliꞌ qui nu run dul‑laꞌ cni. 17Yúguꞌtë le cunác tsahuiꞌ nac dul‑laꞌ, san
dë dul‑laꞌ cunachë ́ꞌ yöl‑laꞌ gut. 18Nö ́ziruꞌ cutu runtecz dul‑laꞌ nu nac zxiꞌnëꞌ
Dios, le run chiꞌë nu naꞌ Zxiꞌnczëꞌ Dios, atiꞌ tuꞌ xöhuiꞌ cutu saquiꞌ bi gun qui.

19Nö ́ziruꞌ yuꞌuruꞌ lu nëꞌë Dios, atiꞌ yuꞌugac lu naꞌ tuꞌ xöhuiꞌ yúguꞌtë bunách
tuiꞌ ládxiꞌgac le dë yödzlyú ni.

20Naꞌa, nö́ziruꞌ chbidëꞌniZxiꞌnëꞌDios, lenbennëꞌqueëruꞌyöl‑laꞌ rejniꞌi, quië
gúnbëꞌruꞌ Nu naꞌ nac gdutë li. Zóalenruꞌ Nu naꞌ nac gdutë li le zóalenruꞌ‑nëꞌ
Jesucristo, ZxiꞌnëꞌDios. NuninacDios gdu, lenNurunnqueëruꞌyöl‑laꞌnaꞌbán
gdu. 21Zxíꞌnaꞌdauꞌ, gul‑gún chiꞌi cuinliꞌ cui tsej ládxiꞌcliꞌbdauꞌ guiöjbdauꞌ yag.
Caꞌ gac.



2 Juan 1 371 2 Juan 13

DÍDZAꞌDAUꞌ BURÓP BUZUJËꞌ LUGUICH SAN
JUAN

Núnbëꞌruꞌ le nac gdutë li len yöl‑laꞌ nadxíꞌi
1Nedaꞌ, bönniꞌ gul run chiꞌa bunách queëꞌ Cristo, rugapaꞌ liꞌ Dios, ngul rö

queëꞌ Dios, tsazxö́n len yúguꞌtë zxiꞌnuꞌ. Nadxiꞌidaꞌ lbiꞌiliꞌ le núnbëꞌruꞌ le nac
gdutë li, len clëg nedaꞌz, san lëzcaꞌ taꞌdxíꞌi lbiꞌiliꞌ yúguꞌtë nup chnúnbëꞌgac
le nac gdutë li. 2 Nadxiꞌituꞌ lbiꞌiliꞌ le núnbëꞌruꞌ le nac gdutë li, le zóalentecz
rëꞌu. 3 Rnabaꞌ lahuëꞌ Dios Xuz len Xanruꞌ Jesucristo, Zxiꞌnczëꞌ Dios, uzáꞌ
ladxëꞌë queëliꞌ, len huechiꞌ ladxëꞌë lbiꞌiliꞌ, len gunëꞌ ga soa dxi icj ládxiꞌdauꞌliꞌ
le núnbëꞌliꞌ le nac gdutë li len nadxiꞌiliꞌ lzaꞌliꞌ.

4Budzíjitsquidaꞌ catiꞌ byöndaꞌ tunbiꞌ zxiꞌnuꞌ ca nac le nac gdutë li, le tunbiꞌ ca
naꞌ gna béꞌinëꞌ rëꞌu Dios Xuz. 5Naꞌa, rátaꞌyuaꞌ lauꞌ, nguldauꞌ, gunuꞌ ca rna bëꞌ
zxba queëꞌ. Cutu ruzujaꞌ quiuꞌ lu guich tu zxba cub. Ruzujaꞌ laꞌ leyz lë naꞌ gna
béꞌinëꞌ rëꞌu dza niꞌtë, gnëꞌ ral‑laꞌ gdxiꞌiruꞌ lzaꞌruꞌ. 6 Cni nac bëꞌ nadxíꞌiruꞌ‑nëꞌ
Dios. Nac cni chquiꞌ runruꞌ ca rna le gna béꞌinëꞌ rëꞌu. Lë naꞌ gna béꞌinëꞌ rëꞌu
nac quië gdxiꞌiruꞌ lzaꞌruꞌ ca naꞌ chbyö́niliꞌ dza niꞌtë.

Nup tëꞌni laꞌzíꞌ yeꞌi rëꞌu
7 Lë ni rguíxjöiꞌdaꞌ lbiꞌiliꞌ, le chtaꞌdá yödzlyú ni zian nup taꞌzíꞌ yëꞌ, nup naꞌ

cutaꞌzíꞌ lu naꞌgac ca bidëꞌ Jesucristo, guquëꞌ gdu bunách. Nu naꞌ run cni, nac
nurziꞌyëꞌ lennurdáꞌbagaꞌCristo. 8Gul‑gún chiꞌi cuinliꞌ cuiunitliꞌ lenadél‑liꞌliꞌ
lebenliꞌxchinëꞌCristo, sangul‑güíꞌ ládxiꞌliꞌgdél‑liꞌliꞌgdutë le ral‑laꞌ siꞌliꞌ lunëꞌë
Dios.

9Nútiꞌtëz nu rguel‑laꞌ nöz yubl len rucáꞌn xtidzëꞌë Cristo, cutu zóalenëꞌ nu
naꞌ Dios. Nu daꞌtecz xtidzëꞌë Cristo, zóalenëꞌ nu naꞌ Dios Xuz lencaꞌ Zxiꞌnëꞌ.
10Chquiꞌ nútiꞌtëz nu zaꞌ ga zoaliꞌ, len rusëdi zxba yubl, cutu ulë ́biliꞌ lidxliꞌ nu
naꞌ, len cutu guiëliꞌ lei: “Gyuꞌu len netuꞌ.” 11Nu rë lei: “Gyuꞌu len netuꞌ”, run
tsazxö́n lei ca nac le cunác run nu naꞌ.

Runëꞌ löz Juan gdxinëꞌ ga nacuꞌë böchiꞌ lzëꞌë
12Zal‑laꞌ le zian ral‑laꞌ uzujaꞌ queëliꞌ lu guich, cutu rëꞌndaꞌ uzujaꞌ yúguꞌtë lu

guich. Runaꞌ löz guidaꞌ ga zoaliꞌ, atiꞌ güiꞌruꞌ didzaꞌ yalj lulu, quië gac udzíjiruꞌ
gdu ládxiꞌruꞌ.

13Tuꞌgapbiꞌ Dios liꞌ zxiꞌnnu ngul zxiluꞌ, ngul rö queëꞌ Dios. Caꞌ gac.



3 Juan 1 372 3 Juan 15

DÍDZAꞌDAUꞌ BUNNBUZUJËꞌ LUGUICH SAN
JUAN

Le dxiꞌa runëꞌ bönniꞌ lëꞌGayo
1Nedaꞌ, bönniꞌ gul run chiꞌa bunách queëꞌ Cristo, rugapaꞌDios liꞌ, Gayo dxiꞌi

ladxiꞌ. Nadxiꞌidaꞌ liꞌ le núnbëꞌruꞌ le nac gdutë li.
2 Bö́chaꞌadauꞌ, rnabdaꞌ‑nëꞌ Dios gunëꞌ ga gac dxiꞌa quiuꞌ ca nac yúguꞌtë le

runuꞌ, len suꞌ caꞌ dxiꞌa, ca naꞌ rac dxiꞌa qui böꞌ nacczuꞌ. 3Rudzijdaꞌ le taꞌdxinëꞌ
ga zoaꞌ bö́chiꞌruꞌ, tunëꞌ lnaꞌ lau quiuꞌ, taꞌnë́ꞌ nacuꞌ li ladxiꞌ, len runuꞌ ca nac le
nac gdutë li. 4Cutu bi dë le runr ga rudzijdaꞌ ca lë ni, catiꞌ ryöndaꞌ tun ca rna
le nac gdutë li nup nacgac ca biꞌi queëczaꞌ.

5Bö ́chaꞌadauꞌ, runuꞌ le nac gdu catiꞌ ráclenuꞌ bö ́chiꞌruꞌ, len runuꞌ caꞌ le nacr
lsacaꞌ, ráclenuꞌ bö ́chiꞌruꞌ cunúnbeꞌinuꞌ lequëꞌ. 6 Tunëꞌ lnaꞌ lau quiuꞌ bö ́chiꞌruꞌ
ni laugac bunách queëꞌ Cristo ni, taꞌguíxjöꞌë ca naꞌ nadxiꞌinuꞌ lequëꞌ. Runuꞌ
le nac dxiꞌa catiꞌ rugúꞌu lequëꞌ nöz, ráclenuꞌ lequëꞌ ca naꞌ ral‑laꞌ gunuꞌ quegac
nup tun xchinëꞌDios, quië luúꞌë nöz. 7Lequëꞌ gularujëꞌni le nadxiꞌicnëꞌ Jesús,
len cutu bi taꞌziꞌë lu naꞌgac bunách cutaꞌdáꞌCristo. 8Qui lë ni naꞌ ral‑laꞌ gunruꞌ
ba laꞌn bunách tun cni, quië gúnlenruꞌ lequëꞌ dxin qui le nac gdutë li.

Le cunác dxiꞌa runëꞌDiótrefes
9Chbuzujaꞌ lu guich le uzejniꞌi bunách queëꞌ Cristo niꞌ, san Diótrefes, bönniꞌ

niꞌ rdzag ladxëꞌë gaquëꞌ blau ladjquëꞌ, cutu runëꞌ netuꞌ ba laꞌn. 10 Qui lë ni
naꞌ, chquiꞌ huidaꞌ ga zoaliꞌ, usáꞌa ládxiꞌliꞌ catiꞌ udubliꞌ ca nacgac le runëꞌ. Rziꞌ
quidzëꞌë netuꞌ, len rnëꞌ queëtuꞌ le cunácz. Cutu rzxön ladxëꞌë tsa lë niz, san
lëzcaꞌ cutu runëꞌ ba laꞌn bö́chiꞌruꞌ taꞌdxinëꞌ niꞌ, atiꞌ ruzaguëꞌë xnözgac nup niꞌ
tëꞌni lun lequëꞌ ba laꞌn, len rubijëꞌ nup naꞌ ladj bunách queëꞌ Cristo.

11 Bö́chaꞌadauꞌ, cutu gunuꞌ ca tun nup tuaꞌ döꞌ, san ca tun nup tun le nac
dxiꞌagunuꞌ. Nu run lenacdxiꞌanaqui queëꞌDios, sannu ruaꞌdöꞌ gatgabenbëꞌ
Dios.

Le nac dxiꞌa runëꞌDemetrio
12 Yúguꞌtë bö́chiꞌruꞌ tunëꞌ lnaꞌ lau queëꞌ Demetrio, atiꞌ nac bëꞌ runëꞌ le nac

gdutë li. Lëzcaꞌ netuꞌ runtuꞌ lnaꞌ lau queëꞌ, atiꞌ nö ́ziliꞌ nacz le runtuꞌ lnaꞌ lau
queëꞌ.

Le rnabëꞌ Juan lahuëꞌDios
13 Zianr caꞌ le guꞌndaꞌ uzujaꞌ quiuꞌ lu guich, san cutu rëꞌndaꞌ uzujaꞌ lei lu

guichz. 14Naꞌa, runaꞌ löz gléꞌitedaꞌ liꞌ, atiꞌ güiꞌruꞌ didzaꞌ yalj lulu.
15 Rnabaꞌ lahuëꞌ Dios gunëꞌ ga soa dxi icj ládxiꞌdaꞌu. Tuꞌgáp Dios liꞌ nup ni

taꞌdxíꞌi rëꞌu. Lëzcaꞌ liꞌ, bgap Dios tu tu nup niꞌ taꞌdxíꞌi rëꞌu. Caꞌ gac.



Judas 1 373 Judas 14

DIDZAꞌ BUZUJËꞌ LUGUICH SAN JUDAS
Judas rugapëꞌDios nup nulidzëꞌDios

1Nedaꞌ, Judas, tsaz nacaꞌ huen dxin queëꞌ Jesucristo, len nacaꞌ caꞌ böchëꞌë
Jacobo. RugapaꞌDios lbiꞌiliꞌ, nulidzëꞌ lbiꞌiliꞌDios Xuz, lennadxiꞌinëꞌ lbiꞌiliꞌ, len
run chiꞌë lbiꞌiliꞌ le nacliꞌ tuz len Jesucristo. 2Rëꞌndaꞌ gnö́ziliꞌ ca ruhuéchiꞌtsca
ladxëꞌë lbiꞌiliꞌ Dios, len nadxíꞌitsquinëꞌ lbiꞌiliꞌ, lencaꞌ quië soatsca dxi icj
ládxiꞌdauꞌliꞌ.

Nup tuꞌsëdi le cunácz
3Böchiꞌ lzaꞌadauꞌ, guctsca ladxaꞌa uzujaꞌ queëliꞌ lu guich ca nac yöl‑laꞌ ruslá

nadél‑liꞌruꞌ, san run bayúdx uchiziaꞌ icj nagliꞌ quië gdu ládxiꞌliꞌ tíl‑lenliꞌ nup
taꞌdáꞌbagaꞌ le réjlëꞌruꞌ‑nëꞌDios, lë naꞌbudödëꞌDios tsaz lunaꞌgacnupnáquigac
quizi queëꞌ quië luzë ́ didzaꞌ qui laugac yúguꞌtë bunách. 4 Cni run bayúdx
gunaꞌ le chgulayázlenëꞌ rëꞌu bagachiꞌz laꞌquëꞌ bönniꞌ, Dios buzóëꞌ quequëꞌ dza
niꞌtë gchuguëꞌ quequëꞌ tsaz. Bönniꞌ ni cutu taꞌyíj ládxiꞌquëꞌ Dios. Le zoa le
ruzáꞌ ladxëꞌë queëruꞌDios, táquinëꞌ huac lunëꞌ le cunác. Taꞌdáꞌbaguëꞌë Xanruꞌ
Jesucristo. Tuzëꞌ Lëꞌ rna béꞌinëꞌ rëꞌu.

5 Chnö́ziczliꞌ lë ni, san rëꞌndaꞌ usáꞌa ládxiꞌliꞌ ca benëꞌ Xanruꞌ Dios. Zal‑laꞌ
buslë ́ꞌ bunách Israel catiꞌ bubijëꞌ lequëꞌ luyú Egipto, gdöd niꞌ busnitiëꞌ nup
bítsaꞌgac ladjquëꞌ san cutu gulayejlëꞌLëꞌ. 6Lëzcaꞌ cni, Dios buseyjëꞌ tu latj chul
yuguꞌ gbaz laꞌy queëꞌ, nup niꞌ cutu glun xchinquëꞌ, san gulucaꞌnëꞌ xlatjquëꞌ.
Tsaz nágaꞌquëꞌ niꞌ ga gdxinr dza usyudxëꞌ yödzlyú ni Dios. 7 Lëzcaꞌ cni guc
quegac yödz Sodoma len Gomorra len yödz dzaggac leygac. Ca naꞌ glunëꞌ
gbaz laꞌy naꞌ, guladáꞌbaguëꞌë Dios, lëzcaꞌ cni glunëꞌ bönniꞌ yuguꞌ lu yödz naꞌ.
Guludö ́d cuinquëꞌ quië glunëꞌ le cunác len le gulazë ́z ládxiꞌquëꞌ le tun ga nu
rutuíꞌi. Naꞌa, le busacaꞌ ziꞌë lequëꞌ Dios lu guiꞌ le cutu ul, lë naꞌ guc quequëꞌ
nac tu le run gadxi yúguꞌtëruꞌ, cui gunruꞌ laꞌ leyz.

8 Zal‑laꞌ glac lë ni, laꞌ cniz tunëꞌ bönniꞌ ni, bönniꞌ rjáclenëꞌ yël yudxi. Tun
ditjnëꞌ gdu ca nayáꞌ nabinquëꞌ. Taꞌdáꞌbaguëꞌë le rna béꞌinëꞌ rëꞌu Dios, len
taꞌnë́ ziꞌë quegac nup taꞌná bëꞌ yehuaꞌ yubá. 9Miguelcz, gbaz laꞌy blau, catiꞌ
gdíl‑lenëꞌ tuꞌ xöhuiꞌ quië gac uꞌë gdu ca gyëꞌë Moisés, cutu burúguinëꞌ udxíëꞌ
döꞌ tuꞌ xöhuiꞌ naꞌ, san gudxëꞌ lei: “Xanruꞌ uzeynëꞌ ba nadx liꞌ.” 10 San taꞌnë́ ziꞌë
bönniꞌ ni quegac le runëꞌ Dios, yuguꞌ le cutaꞌyéjniꞌnëꞌ, atiꞌ yuguꞌ le taꞌyéjniꞌnëꞌ
raczquequëꞌ canaꞌ tunbaꞌböaꞌ guixiꞌ cutaꞌyéjniꞌibaꞌ, lë ni tuꞌgunëꞌdxin len cni
tuꞌdxía döꞌ cuinquëꞌ.

11 Bicaꞌ bayechiꞌ lequëꞌ le chglunëꞌ dul‑laꞌ ca naꞌ benëꞌ Caín, atiꞌ lu yöl‑laꞌ
ruhuidiꞌ quequëꞌ chgulachixi gulanignëꞌ ca naꞌ bchixi bnignëꞌ Balaam quië
siꞌë dumí, atiꞌ chnarugu quequëꞌ latiëꞌ ca naꞌ gutiëꞌ Coré catiꞌ gdáꞌbaguëꞌë
Moisés. 12Yuguꞌbönniꞌni tágulenëꞌ tsazxö́n lbiꞌiliꞌ catiꞌ ráguliꞌyuguꞌ güiꞌi huagu
lu yöl‑laꞌ nadxíꞌi queëliꞌ. Tunëꞌ ga taꞌchixi taꞌnigui nup dzaggac lbiꞌiliꞌ, le tiꞌj
tauzëꞌ. Nacquëꞌ ca bönniꞌ ral‑laꞌ lugáguquëꞌ‑baꞌ böꞌcuꞌ zxilaꞌ, san laꞌ cuínczëꞌ
tuꞌgahuëꞌ. Nacquëꞌ ca böaj luzxbá cunachëꞌgac nis, atiꞌ ruaꞌ leygac böꞌ naꞌl
niꞌl. Nacquëꞌ caꞌ ca yag chbdxin dza bi laꞌbía san cutu bi taꞌbía, atiꞌnacquëꞌ caꞌ
ca yag chgulabídx gdu luí len chnaládzuꞌgac. 13Nacquëꞌ caꞌ ca nis zxön catiꞌ
ryas rdxia len rböꞌ bdxinaꞌ qui, lë naꞌ ruluíꞌ ca nac yöl‑laꞌ stuꞌ tunëꞌ. Nacquëꞌ
ca bölj luzxbá nucaꞌncbaꞌ xnözcbaꞌ. Dios chnunëꞌ quequëꞌ laꞌyaziëꞌ tsaz latj
chul.

14 Ca nac quequëꞌ bëꞌë caꞌ didzaꞌ uláz queëꞌ Dios Enoc, bönniꞌ niꞌ gbáblenëꞌ
bugádx cöꞌ zxiꞌn xsoëꞌ Adán, gnëꞌ: “Gul‑yutscaꞌ, zëꞌë Xanruꞌ, dzaggac Lëꞌ zian

gayuáꞌ bunách náquigac quizi queëꞌ. 15 Zëꞌë gunëꞌ zxguiaꞌ yúguꞌtë bunách len
gchuguëꞌ quegac yúguꞌtë nup tuaꞌ döꞌ.” Cni gunëꞌ niꞌa qui yúguꞌtë didzaꞌ ziꞌ
gulanë ́ꞌ queëꞌ Lëꞌ bönniꞌ dul‑laꞌ naꞌ. 16Bönniꞌ ni taꞌnë́ꞌ queëꞌ, len taꞌzíꞌ quidzëꞌë,
len tunëꞌ canac le taꞌzë́z ládxiꞌquëꞌ. Tuꞌëdidzaꞌ lu yöl‑laꞌ runba zxön cuinquëꞌ,
len quië luziꞌë xbeygac, tuꞌë didzaꞌ taꞌgúꞌu bunách yöl‑laꞌ zxön.

Judas rusë́ꞌë ládxiꞌgac nup taꞌyejlëꞌ Cristo
17Naꞌa, böchiꞌ lzaꞌadauꞌ, gul‑tsajnéy yuguꞌ didzaꞌ gluꞌë dza niꞌtë bönniꞌ gbaz

queëꞌ Xanruꞌ Jesucristo. 18 Bönniꞌ naꞌ glëꞌ lbiꞌiliꞌ: “Dza tsajséytëgac luluíꞌ
lauquëꞌ bönniꞌ lutitjëꞌ le nac laꞌy, len lunëꞌ ca nac le taꞌzë́z ládxiꞌquëꞌ le cunác.”
19 Bönniꞌ ni tunëꞌ ga grujliꞌ chopl. Tuꞌë didzaꞌ lu yöl‑laꞌ bunáchz quequëꞌ len
cutu zóalenëꞌ lequëꞌ Dios Böꞌ Laꞌy.

20 Naꞌa, böchiꞌ lzaꞌadauꞌ, gul‑zóa tsutsu ca nac yöl‑laꞌ rejlëꞌ queëliꞌ Dios le
nac gdu laꞌy. Gul‑lidzëꞌ Dios, ugunliꞌ dxin yöl‑laꞌ huac queëꞌ Dios Böꞌ Laꞌy.
21Gul‑gáꞌnlenëꞌ Dios, Nu nadxíꞌi rëꞌu, len gul‑cö ́z dza niꞌ uluíꞌ lahuëꞌ Xanruꞌ
Jesucristo, Nu huechiꞌ ladxëꞌë rëꞌu quië gataꞌ queëruꞌ yöl‑laꞌ naꞌbán gdu.

22Gul‑gún ga laꞌdíp ládxiꞌgac nup rac chop ládxiꞌgac. 23Gul‑gún ga lulë ́ꞌ, gac
tsca ubijliꞌ lequëꞌ lu guiꞌ. Lu yöl‑laꞌ radxi queëliꞌ gul‑huechiꞌ ládxiꞌliꞌ yezicaꞌ
bunách. Gul‑gún chiꞌi cuinliꞌ, cui gunliꞌ tsazxö́n lequëꞌ, cugútsaꞌliꞌ le cunác
tunëꞌ.

Le rguꞌu Dios yöl‑laꞌ zxön
24-25 Dios laꞌz dui, Nu nözicz yúguꞌtë, len Nu buslá rëꞌu niꞌa qui le benëꞌ

Xanruꞌ Jesucristo, napëꞌ yöl‑laꞌ huac gun chiꞌë lbiꞌiliꞌ, cui gchixi gníguiliꞌ, len
uschinëꞌ lbiꞌiliꞌ lahuëꞌ Lëꞌ ga zoëꞌ lu yeníꞌ gdu. Gunëꞌ ga gacliꞌ gdu dxiꞌa len ga
udzíjitsquiliꞌ. Gaccz queëꞌ Dios yöl‑laꞌ ba, len yöl‑laꞌ zxön, len yöl‑laꞌ blau, len
yöl‑laꞌ uná bëꞌ, naꞌa dza len yúguꞌtë dza ziꞌa zaꞌc. Caꞌ gac.

LE BULUꞌË LAHUI DIOS ATIꞌNUZUJËꞌ LU
GUICH SAN JUAN

Le buluꞌë lahui Dios ca nac queëꞌ Jesucristo
1 Lë ni nac tu le buluꞌë lahui Jesucristo, le bëꞌë Lëꞌ latj Dios uluiꞌinëꞌ yuguꞌ

huen dxin queëꞌ ca nac le run bayúdx lactë. Jesucristo bsölëꞌë tuëꞌ gbaz laꞌy
queëꞌ, nu naꞌ buzejniꞌi nedaꞌ, Juan, huen dxin queëꞌ Cristo. Gbaz laꞌy naꞌ
buluiꞌinëꞌ nedaꞌ ca nac lë ni. 2Nedaꞌ, Juan, ruzujaꞌ lu guich ni le nac gdutë
li ca nac yúguꞌtë le bléꞌidaꞌ, len runaꞌ lnaꞌ lau qui xtidzëꞌë Dios len qui le benëꞌ
lnaꞌ lau Jesucristo.

3 Bicaꞌ ba nu uláb didzaꞌ ni, len bicaꞌ bagac nup luzë ́ naggac nu naꞌ uláb
xtidzëꞌë Dios ni, len lun ca rna lë ni nayúj lu guich, le chzoa lac.

Juan ruzujëꞌ lu guich le uzejniꞌi gadx cöꞌ bunách queëꞌ Cristo
4Nedaꞌ, Juan, ruzujaꞌ lu guich didzaꞌ uzejniꞌi gadx cöꞌ bunách queëꞌ Cristo,

nacuáꞌ luyú Asia. Dios, Nu zoacz, len gzoatecz, len ral‑laꞌ guid, rnabdaꞌ‑nëꞌ
uzáꞌ ladxëꞌë queëliꞌ, len gunëꞌ ga soa dxi icj ládxiꞌdauꞌliꞌ, dzaggac Lëꞌ gadx böꞌ
nacuáꞌ lahuëꞌ Lëꞌ ga niꞌ röꞌë rna bëꞌë. 5Dzaguëꞌ caꞌ Lëꞌ Jesucristo, runëꞌ ca rnëꞌ
lenrunëꞌ lnaꞌ lauqueëꞌDios. ZiꞌalLëꞌbubanëꞌ tsaz luyöl‑laꞌgut, lenrnabéꞌinëꞌ
bönniꞌ taꞌná bëꞌë yödzlyú ni. Lëꞌ nadxiꞌinëꞌ rëꞌu len gdibëꞌ rëꞌu, bugǘëꞌ dul‑laꞌ
nabágaꞌruꞌ len xchönëꞌ bulaljëꞌ lëꞌi yag cruz, le gutiëꞌ uláz queëruꞌ. 6 Jesucristo
benëꞌ ga rna bëꞌruꞌ len ga nacruꞌ bxuz, quië cuꞌruꞌ‑nëꞌ yöl‑laꞌ ba Dios, Xuzëꞌ
Jesús. Yöl‑laꞌ ba Lëꞌ len gactecz queëꞌ yöl‑laꞌ uná bëꞌ. Caꞌ gac.

7 Gul‑yutscaꞌ. Zëꞌë Cristo lu böaj luzxbá. Laꞌleꞌi Lëꞌ yúguꞌtë bunách lencaꞌ
nup niꞌ glun Lëꞌ huëꞌ, guludöddëꞌ Lëꞌ. Laꞌbö ́dx yechiꞌ yúguꞌtë bunách yödzlyú
ni catiꞌ laꞌleꞌi Lëꞌ. Laꞌnaruꞌ gactë cni. Caꞌ gac.

8 Cni rnëꞌ Lëꞌ: “Nedaꞌ nacaꞌ Nu zoa ziꞌal lencaꞌ Nu rajseytë ca nac le rzu
lau len le ruúdxtë.” Cni rnëꞌ Xanruꞌ, napczëꞌ yöl‑laꞌ huac. Zoaczëꞌ Lëꞌ, len
gzóateczëꞌ, len ziꞌa guidëꞌ.

Rléꞌinëꞌ Juan yöl‑laꞌ yeníꞌ queëꞌ Jesucristo
9 Nedaꞌ, Juan, nacaꞌ böchiꞌ lzaꞌliꞌ len tsazxö ́n rzacaꞌ rguíꞌlenaꞌ lbiꞌiliꞌ, len

tsazxö́n len lbiꞌiliꞌ ruziꞌa xbey le rna bëꞌë Dios, len nadél‑liꞌdaꞌ yöl‑laꞌ rböz
zxön ladxiꞌ naꞌ runnëꞌ queëruꞌ Jesucristo. Gatsj lahuiꞌl nis zxön nadzunaꞌ tu
luyú bidx ni, nazíꞌ lei Patmos. Nadzunaꞌ le benaꞌ lban qui xtidzëꞌë Dios len
le benaꞌ lnaꞌ lau queëꞌ Jesucristo. 10 Lu dza laꞌy queëꞌ Xanruꞌ, gdu gzóalenëꞌ
nedaꞌDios Böꞌ Laꞌy, atiꞌ byöndaꞌ cúdzuꞌlaꞌ chiꞌë bönniꞌ rulidzëꞌ zidzj. Byön chiꞌë
ca rbödx trompeta. 11Bönniꞌ ni gudxëꞌ nedaꞌ: “Nedaꞌ nacaꞌNu zoa ziꞌal len Nu
rajseytë ca nac le rzu lau len le ruúdxtë. Bzuj lu guich le rléꞌinuꞌ len bsölaꞌ lei
quegac gadx cöꞌ bunách quiaꞌ, nacuáꞌ luyú Asia, nup nacuáꞌ
lu yödz Éfeso,
len lu yödz Esmirna,
len lu yödz Pérgamo,
len lu yödz Tiatira,
len lu yödz Sardis,
len lu yödz Filadelfia,
len lu yödz Laodicea.”

12Bueycjaꞌ quië gléꞌidaꞌ nuzxa naꞌ rulídz nedaꞌ. Catiꞌ bueycjaꞌ, bléꞌidaꞌ gadx
lenuaꞌgac guiꞌnáquicnioro. 13Ladj gadx lenuaꞌgac guiꞌnaꞌbléꞌidaꞌ tuNunaláꞌ

ca rnëꞌë bönniꞌ. Nacuëꞌ tu lariꞌ tunn le rdxin xniꞌë, len lchuꞌë nasíëꞌ tu pan
náquini oro. 14Chguichdauꞌz nac guitsaꞌ icjëꞌ ca nac zxilaꞌ o ca rnaꞌ böguiꞌ, atiꞌ
ryëp yös yeníꞌ yöj lahuëꞌ ca guiꞌ. 15Ryëp yös yeníꞌ niꞌë ca guia bronce dxildauꞌ,
le nudzéꞌitsca lu guiꞌ ca bauꞌ yal. Zidzj byön chiꞌë ca ryön tu yegu zxön. 16Lu
nëꞌë yubél zxoacbaꞌ gadxböljyeníꞌ, atiꞌ ruꞌë r‑ruj didzaꞌ le nac ca tu guia tuchiꞌ
natuchiꞌ grop ruiꞌi. Ryëp yös yeníꞌ lahuëꞌ ca gbidz catiꞌ rudzáꞌa.

17 Catiꞌ bléꞌidaꞌ Lëꞌ gdzöꞌa xniꞌë ca bönniꞌ nat. Niꞌr Lëꞌ bxoa nëꞌë nedaꞌ len
nëꞌë yubél len gudxëꞌ nedaꞌ: “Cutu gádxinuꞌ. Nedaꞌ nacaꞌ Nu zoa ziꞌal len
Nu rajseytë. 18 Nacaꞌ Nu nabáncz. Gutiaꞌ, atiꞌ naꞌa zóateczaꞌ nabanaꞌ. Dë lu
naꞌa gna béꞌidaꞌ yöl‑laꞌ gut len latj quegac nup natgac. 19Bzuj lu guich lë naꞌ
chbléꞌinuꞌ, len le rac naꞌa, lencaꞌ le ral‑laꞌ gac töd naꞌa. 20Lë ni nac le nagachiꞌ
ca nac quecbaꞌ gadx bölj yeníꞌ naꞌ bléꞌinuꞌ zxoacbaꞌ lu naꞌa yubél, len ca nac
gadx lenuaꞌgac guiꞌnáquicnioro. Gadxböljyeníꞌnaꞌnaccbaꞌ le run lsaquiꞌqui
gadx gbaz quegac gadx cöꞌ bunách quiaꞌ, atiꞌ gadx le nuaꞌgac guiꞌ naꞌ nacgac
le run lsaquiꞌ quegac gadx cöꞌ bunách quiaꞌ naꞌ.”

2
Didzaꞌ bsölëꞌë yödz Éfeso

1Gnëꞌ caꞌBönniꞌnaꞌ: “Bzuj luguichdidzaꞌnigsöluꞌuqueëꞌgbazquiaꞌzóalenëꞌ
bunách quiaꞌ lu yödz Éfeso. Cni uzujuꞌ lu guich: Ruiꞌ didzaꞌNu naꞌ zxoacbaꞌ lu
nëꞌi yubél gadxbölj yeníꞌ, len rda gatsj lahuiꞌl gadx le nuaꞌgac guiꞌnaꞌnáquicni
oro. 2Cni rna: Nedaꞌ nözdaꞌ yuguꞌ le runliꞌ len ca rúntscaliꞌ dxin. Nözdaꞌ rbözliꞌ
zxön ladxiꞌ len cutu gac guaꞌ glenliꞌnup tuaꞌdöꞌ. Nözdaꞌ chgzxiꞌbëꞌliꞌnup taꞌná
nacgac gbaz quiaꞌ san cutu caꞌ nacquëꞌ, atiꞌ naꞌa nö́ziliꞌ taꞌzíꞌ yëꞌë. 3 Rbözliꞌ
zxön ladxiꞌ len chgzxacaꞌ gdiꞌliꞌ le daꞌliꞌ nedaꞌ, san cutu bcuidiꞌ ládxiꞌliꞌ. 4Naꞌa,
dë tu le ruquí lbiꞌiliꞌ: Cutur nadxiꞌiliꞌ nedaꞌ ca naꞌ bdxiꞌiliꞌ nedaꞌ ziꞌal. 5Qui lë
ni naꞌ, gul‑tsajnéy ca naꞌ benliꞌ ziꞌal, lë naꞌ busanliꞌ, atiꞌ naꞌa, gul‑bíꞌi ládxiꞌliꞌ
len gul‑gún ca naꞌ benliꞌ ziꞌal. Chquiꞌ cutu ubíꞌi ládxiꞌliꞌ, guidteaꞌ queëliꞌ, atiꞌ
ugúaꞌ xlatj le nuaꞌ guiꞌ queëliꞌ. 6Naꞌa, zoa tu le raclen lbiꞌiliꞌ. Cutu rléꞌiliꞌ dxiꞌa
le tunëꞌ bönniꞌ nicolaíta, nup naꞌ taꞌyíj ládxiꞌgac bdauꞌ guiöj bdauꞌ yag len tun
le cunác, lë naꞌ curléꞌidaꞌ dxiꞌa caꞌ nedaꞌ. 7Nu ryöni ral‑laꞌ uzë ́ nag lë ni rnëꞌ
Dios Böꞌ Laꞌy, ruíꞌlenëꞌ didzaꞌ yuguꞌ cöꞌ bunách quiaꞌ nedaꞌ, Cristo, rnëꞌ: Nup
luxícj lu le rac yödzlyú, gunaꞌ ga lagu le rbia yag zoa gatsj lahuiꞌl laꞌ yël lach
queëꞌ Dios, le gun ga laꞌcuáꞌ tsalzú.”

Didzaꞌ bsölëꞌë yödz Esmirna
8 Gnëꞌ caꞌ: “Lëzcaꞌ cni, bzuj lu guich didzaꞌ ni gsöluꞌu queëꞌ gbaz quiaꞌ

zóalenëꞌ bunách quiaꞌ lu yödz Esmirna. Cni uzujuꞌ lu guich: Ruiꞌ didzaꞌ Nu
naꞌ zoa ziꞌal len nac caꞌ Nu rajseytë, Nu naꞌ gut len bubán tsaz. 9 Cni rna:
Nedaꞌ nözdaꞌ le runliꞌ len ca rzacaꞌ rguiꞌliꞌ. Nözdaꞌ nacliꞌ yechiꞌ san le nactë
rléꞌiliꞌ yöl‑laꞌ tsahuiꞌ le nac gdu. Nözdaꞌ caꞌ ca taꞌnë́ xöhuiꞌ queëliꞌ nup niꞌ taꞌná
nacgac bunách judío, san cutu caꞌnacgac cni. Nupni taꞌdáꞌ Satanás, tuꞌ xöhuiꞌ.
10Cutu caꞌ gádxiliꞌ le ral‑laꞌ sacaꞌ quiꞌliꞌ. Tuꞌ xöhuiꞌnaꞌ gun ga gdzunliꞌ lidx guia
laꞌliꞌ lbiꞌiliꞌ. Cni siꞌ bëꞌ lbiꞌiliꞌ, atiꞌ gdu ca chi dza sacaꞌ quiꞌliꞌ. Gul‑tsejlëꞌ nedaꞌ
ga gdxintë dza gatliꞌ, atiꞌ nedaꞌ gunnaꞌ queëliꞌ yöl‑laꞌ naꞌbán gdu. 11Nu ryöni
ral‑laꞌ uzë ́ nag lë ni rnëꞌ Dios Böꞌ Laꞌy, ruíꞌlenëꞌ didzaꞌ yuguꞌ cöꞌ bunách quiaꞌ
nedaꞌ, Cristo, rnëꞌ: Nup luxícj lu le rac yödzlyú, cutu bi gun quegac yöl‑laꞌ gut
le gac burópl quegac nup laꞌcuaꞌtecz lu guiꞌ gabíl.”

Didzaꞌ bsölëꞌë yödz Pérgamo
12 Gnëꞌ caꞌ: “Lëzcaꞌ cni bzuj lu guich didzaꞌ ni gsöluꞌu queëꞌ gbaz quiaꞌ

zóalenëꞌ bunách quiaꞌ lu yödz Pérgamo. Cni uzujuꞌ lu guich: Ruiꞌ didzaꞌ Nu

naꞌ nuaꞌ guia tuchiꞌ naꞌ natuchiꞌ grop ruiꞌi. 13Nedaꞌ nözdaꞌ le runliꞌ. Nözdaꞌ
caꞌ zoaliꞌ ga niꞌ rna bëꞌ Satanás, tuꞌ xöhuiꞌ, san ni ruzxöni ládxiꞌliꞌ nedaꞌ. Cutu
caꞌ nusanliꞌ ca réjlëꞌliꞌ nedaꞌ, cutu busanliꞌ lei yuguꞌ dza niꞌ catiꞌ guludöddëꞌ
ga zoaliꞌ Antipas, bönniꞌ niꞌ bénteczëꞌ lnaꞌ lau quiaꞌ, atiꞌ gutiëꞌ ga niꞌ zoa
Satanás, tuꞌ xöhuiꞌ. 14Naꞌa, dë tu chop le tuꞌquí lbiꞌiliꞌ: Nacuaꞌlen lbiꞌiliꞌ lu yödz
Pérgamo laꞌgac bunách nazíꞌ lu naꞌgac zxba queëꞌ Balaam, bönniꞌ niꞌ busëdnëꞌ
Balac gunëꞌ ga laꞌchixi laꞌnigui bunách Israel, glahuëꞌ‑baꞌ yuguꞌ böaꞌ bëdxdauꞌ
guludödcdëꞌ‑baꞌ laugac bdauꞌ guiöj bdauꞌ yag len glunëꞌ le cunác. 15Lëzcaꞌ cni
nacuaꞌlen lbiꞌiliꞌ nup niꞌ nazíꞌ lu naꞌgac zxba quegac bunách nicolaíta, lë naꞌ
curléꞌidaꞌ dxiꞌa nedaꞌ. 16Qui lë ni naꞌ, gul‑bíꞌi ládxiꞌliꞌ naꞌa. Chquiꞌ cutu ubíꞌi
ládxiꞌliꞌ, guidteaꞌ ga zoaliꞌ len tíl‑lenaꞌ lequëꞌ len didzaꞌ r‑ruj ruꞌa, le nac ca tu
guia tuchiꞌ. 17Nu ryöni ral‑laꞌ uzë ́ nag lë ni rnëꞌ Dios Böꞌ Laꞌy, ruíꞌlenëꞌ didzaꞌ
yuguꞌ cöꞌ bunách quiaꞌ nedaꞌ, Cristo, rnëꞌ: Nup luxícj lu le rac yödzlyú, gunaꞌ
ga lagu yötmaná naꞌ nagachiꞌ. Unödzjaꞌ caꞌ quequëꞌ tu guiöj chguichdauꞌ, atiꞌ
lu guiöj naꞌ nayúj tu la cub, nutu nu nunbëꞌ lei, san nupz naꞌ laꞌzíꞌ lei, lunbëꞌ
la naꞌ.”

Didzaꞌ bsölëꞌë yödz Tiatira
18 Gnëꞌ caꞌ: “Lëzcaꞌ cni, bzuj lu guich didzaꞌ ni gsöluꞌu queëꞌ gbaz quiaꞌ

zóalenëꞌ bunách quiaꞌ lu yödz Tiatira. Cni uzujuꞌ lu guich: Ruꞌë didzaꞌ Zxiꞌnëꞌ
Dios, Nu naꞌ dxia yöj lahuëꞌ nacgac ca guiꞌ, atiꞌ niꞌë nacgac ca guia bronce
dxildauꞌ. 19 Cni rnëꞌ: Nedaꞌ nözdaꞌ le runliꞌ. Nözdaꞌ ca nadxiꞌiliꞌ nedaꞌ len ca
réjlëꞌliꞌ nedaꞌ. Nözdaꞌ caꞌ ca runliꞌ xchinaꞌ lu yöl‑laꞌ rböz zxön ladxiꞌ queëliꞌ.
Nözdaꞌnacr gdu ca runliꞌyuguꞌ lë ni cabenliꞌ zíꞌatël. 20Nacuáꞌ tu chop le tuꞌquí
lbiꞌiliꞌ: Ruiꞌliꞌ‑nu latj ngulnaꞌ lënu Jezabel, rnanuruiꞌnudidzaꞌulázqueëꞌDios,
atiꞌniꞌa qui le rusë́dinu rziꞌ yéꞌinu nup tun xchinaꞌ. Rusë ́dinu lequëꞌ le run ga
tunëꞌ le cunác len tahuëꞌ‑baꞌböaꞌbëdxdauꞌ taꞌguꞌë‑baꞌ laugac bdauꞌ guiöjbdauꞌ
yag. 21Nedaꞌ bëꞌa‑nu latj ubíꞌi ládxiꞌnu, san cutu rë ́ꞌninu ucaꞌnnu le cunác naꞌ
runnu. 22Qui lë ni naꞌ chuꞌnaꞌ‑nu tu le gátiꞌnu ga naꞌ sacaꞌ quiꞌnu lu xhuëꞌnu
tsazxö́n len nup glun tsazxö́n len lënu le cunác. Cni gunaꞌ naꞌa chquiꞌ cutu
lubíꞌi ládxiꞌgac quië cutur lun dul‑laꞌ naꞌ. 23Gunaꞌ ga latbiꞌ zxiꞌnnu. Cni gac,
láquibeꞌi yúguꞌtë cöꞌbunáchquiaꞌ ruyúaꞌ le taꞌbequi icjgac len le taꞌzáꞌ ládxiꞌgac
bunách,atiꞌubiꞌaqueëliꞌ tscanac le runliꞌ. 24YezícaꞌliꞌzoaliꞌyödzTiatira, nul‑liꞌ
cunazíꞌ lu naꞌliꞌ lë naꞌ rusë́dinu, len cutu nazëdliꞌ lë naꞌ taꞌná bunách niꞌ nac
le nayéjniꞌtsqui, san le nactë naqui qui Satanás, tuꞌ xöhuiꞌ, rëpaꞌ lbiꞌiliꞌ: Cutu
uspagaꞌa lbiꞌiliꞌ yetú le ral‑laꞌ gunliꞌ. 25Naꞌa, lë naꞌ chnazíꞌ lu naꞌliꞌ, gul‑gún
chiꞌi ga gdxintë dza huödaꞌ. 26 Bönniꞌ niꞌ luxicjëꞌ lu le rac yödzlyú len lunëꞌ
ca rëꞌndaꞌ nedaꞌ ga udxtë, nedaꞌ gunaꞌ ga laꞌná béꞌinëꞌ bunách gdutë yödzlyú.
27 Ca naꞌ budödëꞌ lu naꞌa Xuzaꞌ Dios yöl‑laꞌ uná bëꞌ, nedaꞌ caꞌ gunaꞌ ga laꞌná
béꞌinëꞌ yuguꞌ yödz, gataꞌ lu naꞌquëꞌ xuyág guia, atiꞌ luzxuzxjëꞌ bunách naꞌ ca
nu ruzxúzxj tu yusuꞌnáquini yu. 28Guꞌa caꞌquequëꞌböljusíl. 29Nu ryöni ral‑laꞌ
uzë ́ nag lë ni rnëꞌ Dios Böꞌ Laꞌy, ruíꞌlenëꞌ didzaꞌ yuguꞌ cöꞌ bunách quiaꞌ nedaꞌ,
Cristo.”

3
Didzaꞌ bsölëꞌë yödz Sardis

1Gnëꞌ caꞌ: “Lëzcaꞌ cni bzuj lu guichdidzaꞌni gsöluꞌuqueëꞌgbazquiaꞌ zóalenëꞌ
bunách quiaꞌ lu yödz Sardis. Cni uzujuꞌ lu guich: Ruiꞌ didzaꞌNu naꞌ nacuaꞌlen
Lei gadxböꞌnaꞌ lenzxoacbaꞌ lunëꞌi yubélgadxböljyeníꞌ, rnacni: Nedaꞌnözdaꞌ
le cunác runliꞌ, len nözdaꞌ chnatczliꞌ zal‑laꞌ taqui bunách nabanliꞌ. 2Gul‑spán
ládxiꞌliꞌ. Gul‑gún tsutsu le nacuaꞌlen lbiꞌiliꞌ, le chzoa lat, le ráquibeꞌidaꞌ cutu
nac gdu lahuëꞌ Dios le runliꞌ. 3 Gul‑tsajnéy naꞌa zxba naꞌ byö́niliꞌ le gzxiꞌ lu

naꞌliꞌ. Gul‑gún ca rna xtidzëꞌë Dios len gul‑bíꞌi ládxiꞌliꞌ. Chquiꞌ cutu uspán
ládxiꞌliꞌ, guidaꞌ ga zoaliꞌ tu tsalz ca naꞌ rdxinëꞌ tu tsalz gban, atiꞌ cutu gnö́ziliꞌ
bizxa dza naꞌ guidaꞌ ga zoaliꞌ. 4Nacuaꞌlen lbiꞌiliꞌ lu yödz Sardis laꞌgac bunách
cutu nacgac xöhuiꞌ. Laꞌdalennedaꞌnupni, nácugac lariꞌ chguichdauꞌz le ruluíꞌ
nuhuöacquëꞌ gdu dxiꞌa, le nacquëꞌ lsacaꞌ gac cni quequëꞌ. 5Nup luxícj lu le rac
yödzlyú ugacuaꞌ lequëꞌ lariꞌ chguichdauꞌz, len cutu usulaꞌ laquëꞌ chnayujgac
lu guich ga nayujgac lagac nup nadél‑liꞌgac yöl‑laꞌ naꞌbán gdu. Siꞌ lu naꞌa nup
ni lahuëꞌ Xuzaꞌ Dios lencaꞌ lauquëꞌ gbaz laꞌy queëꞌ. 6Nu ryöni ral‑laꞌ uzë ́ nag
lë ni rnëꞌ Dios Böꞌ Laꞌy, ruíꞌlenëꞌ didzaꞌ yuguꞌ cöꞌ bunách quiaꞌ nedaꞌ, Cristo.”

Didzaꞌ bsölëꞌë yödz Filadelfia
7Gnëꞌ caꞌ: “Lëzcaꞌ cni bzuj lu guichdidzaꞌni gsöluꞌuqueëꞌgbazquiaꞌ zóalenëꞌ

bunáchquiaꞌ lu yödzFiladelfia. Cni uzujuꞌ lu guich: RuiꞌdidzaꞌNunaꞌnac laꞌy
len ruiꞌ didzaꞌ gdutë li, len dë lu nëꞌi zxiꞌn guia queëꞌ David, bönniꞌ gna bëꞌë,
Nu rsalj ga nu ryaz atiꞌ nutu nu gac uséyj lei, len ruséyj ga nu ryaz atiꞌ nutu
nu gac gsalj lei. 8Nu ni rna: Nedaꞌ nözdaꞌ le runliꞌ. Nözdaꞌ napliꞌ latiꞌz yöl‑laꞌ
huac, san runliꞌ ca rna xtidzaꞌa len cutu rutuiꞌliꞌ rnaliꞌ náquiliꞌ quiaꞌ. Qui lë ni
naꞌ nuzóaꞌ lauliꞌ tu ga nu tsaz le nayálj atiꞌ nutu nu gac uséyj lei. 9Gul‑yutscaꞌ,
nup niꞌ taꞌdáꞌ Satanás, tuꞌ xöhuiꞌ, len taꞌzíꞌ yëꞌ, taꞌná nacgac bunách judío taꞌyíj
ládxiꞌgac Dios, san cutu nacgac cni, nedaꞌ gunaꞌ ga laꞌdxinëꞌ lauliꞌ len luzechu
zxibquëꞌxníꞌaliꞌ. Niꞌr láquibeꞌinëꞌnadxiꞌidaꞌ lbiꞌiliꞌ. 10Lebenliꞌ ca rnaxtidzaꞌa,
glözliꞌ zxön ladxiꞌ, nedaꞌgunchiꞌa lbiꞌiliꞌdzanaꞌ laꞌzacaꞌ laꞌguíꞌi yúguꞌtëbunách
yödzlyú ni, lë naꞌ gac quië siꞌ bëꞌ nup nacuáꞌ yödzlyú ni. 11Ziꞌa guidaꞌ. Qui lë ni
naꞌ gul‑gún chiꞌi le napliꞌ, cui gac nu gun ga cusiꞌliꞌ lë naꞌ ral‑laꞌ gunnaꞌ queëliꞌ.
12 Nul‑liꞌ niꞌ uxicjliꞌ lu le rac yödzlyú, nedaꞌ gunaꞌ ga gacliꞌ tsutsu ca nacgac
yzxön, soaliꞌ gdauꞌ ga naꞌ zoëꞌ Dios, len gatga grujliꞌ niꞌ. Udáꞌa lbiꞌiliꞌ ca lëꞌ
Dios quiaꞌ, lencaꞌ ca lë yödz queëꞌ Dios le nac Jerusalén cub, le ruhuö ́tj r‑ruj
yehuaꞌ yubá lunëꞌëDios. Lëzcaꞌudáꞌa lbiꞌiliꞌ laꞌ cub. 13Nuryöni ral‑laꞌuzë ́nag
lë ni rnëꞌ Dios Böꞌ Laꞌy, ruíꞌlenëꞌ didzaꞌ yuguꞌ cöꞌ bunách quiaꞌ nedaꞌ, Cristo.”

Didzaꞌ bsölëꞌë yödz Laodicea
14 Gnëꞌ caꞌ: “Lëzcaꞌ cni bzuj lu guich didzaꞌ ni gsöluꞌu queëꞌ gbaz quiaꞌ

zóalenëꞌ bunách quiaꞌ lu yödz Laodicea. Cni uzujuꞌ lu guich: Ruiꞌ didzaꞌ Nu
naꞌ zoa tsaz, Nu run ca rna, len ruiꞌ didzaꞌ gdutë li ca naꞌ run lnaꞌ lau, len nac
caꞌ Nu naꞌ blen lu nëꞌi yúguꞌtë le benëꞌ Dios. 15Cni rna: Nedaꞌ nözdaꞌ le runliꞌ.
Ca runliꞌ nac ca nis cunác ziag, cutu rucaꞌnliꞌ tsaz nedaꞌ, len cutu nac ca nis
zöguiꞌ, cutu runliꞌ xchinaꞌ gdu ládxiꞌliꞌ. Dxiꞌar gac laꞌ gacliꞌ ca nis ziag o ca nis
zöguiꞌ. 16Naꞌa, le nacliꞌ ca nis nagúlz, len cunacliꞌ ca nis ziag, len cutu nacliꞌ ca
nis zöguiꞌ, chuꞌnaꞌ lbiꞌiliꞌ ca run nu huëb nis nagúlz naꞌ. 17Lbiꞌiliꞌ rnaliꞌ rléꞌiliꞌ
yöl‑laꞌ tsahuiꞌ queëliꞌ len rac dxiꞌa queëliꞌ, len cutu bi ryadzj queëliꞌ, san cutu
ráquibeꞌiliꞌ le nacliꞌ. Bayechiꞌ nacliꞌ. Nacliꞌ xziꞌ. Nacliꞌ yechiꞌ, len nacliꞌ lau
chul len rdaliꞌ xguidz. 18Qui lë ni naꞌ, nedaꞌ ruzéjniꞌdaꞌ lbiꞌiliꞌ gáꞌuliꞌ lu naꞌa
nedaꞌ le nac ca oro le nunaꞌ dxiꞌa lu guiꞌ, quië gataꞌ queëliꞌ yöl‑laꞌ tsahuiꞌ gdu.
Ral‑laꞌgáꞌuliꞌ caꞌquiaꞌ lariꞌ chguichgáculiꞌ, quië ggachiꞌyöl‑laꞌxguidzqueëliꞌ le
run ga nu rutuíꞌi. Ral‑laꞌ gáꞌuliꞌ caꞌ quiaꞌ le gun ga luhuöác yöj lauliꞌ quië gac
gléꞌiliꞌ. 19Nedaꞌ ruzeydaꞌ bach len rut rguinaꞌ yúguꞌtë nup nadxiꞌidaꞌ chquiꞌ
cutu tun le nac dxiꞌa. Qui lë ni naꞌ, gul‑bíꞌi ládxiꞌliꞌ, gunliꞌ xchinaꞌ gdu ládxiꞌliꞌ.
20Gul‑yutscaꞌ, nédaꞌczaꞌ zoaꞌ ga nu ryaz, rulidzaꞌ. Chquiꞌ nútiꞌtëz nu yöni chiꞌa
len gsalj quiaꞌ, tsaziaꞌ len gágulenaꞌ nu naꞌ, atiꞌ gágulen nedaꞌ nu naꞌ. 21Nul‑liꞌ
niꞌ uxicjliꞌ lu le rac yödzlyú, nedaꞌ gunaꞌ ga cö́ꞌlenliꞌ nedaꞌ tsazxö́n ga naꞌ röꞌa
rna bëꞌa, ca naꞌ benëꞌ caꞌ quiaꞌ nedaꞌ Xuzaꞌ, buxicjaꞌ nedaꞌ lu le guc quiaꞌ, atiꞌ

grö ́ꞌlenaꞌ‑nëꞌ tsazxö́n Xuzaꞌ ga naꞌ röꞌë rna bëꞌë Lëꞌ. 22Nu ryöni, ral‑laꞌuzë ́nag
lë ni rnëꞌ Dios Böꞌ Laꞌy, ruíꞌlenëꞌ didzaꞌ yuguꞌ cöꞌ bunách quiaꞌ nedaꞌ, Cristo.”

4
Yöl‑laꞌ ba taꞌguꞌë Dios yehuaꞌ yubá

1 Gdöd glac lë ni, buyúaꞌ len bléꞌidaꞌ tu ga nu ryaz nayálj yehuaꞌ yubá.
Byöndaꞌ caꞌ chiꞌë bönniꞌ naꞌ byöndaꞌ ziꞌal, bulídz zidzj ca rbödx trompeta. Chiꞌi
ni bulídz nedaꞌ, gna: “Gda xtsaꞌl ni atiꞌ nedaꞌ uluiꞌidaꞌ liꞌ le run bayúdx lac töd
ni.”

2 Laꞌ niꞌz gzóalenëꞌ nedaꞌ Dios Böꞌ Laꞌy, atiꞌ bléꞌidaꞌ niꞌ yehuaꞌ yubá tu latj
ga Nu röꞌ rna bëꞌ, len bléꞌidaꞌ caꞌ Nu naꞌ röꞌ latj naꞌ. 3 Ryëp yös yeníꞌ Nu naꞌ
röꞌ latj naꞌ, ca naꞌ ryëp yös yeníꞌ guiöj jaspe len guiöj cornalina, yuguꞌ guiöj
záquiꞌtsqui. Gatsj lahuiꞌl latj naꞌ zoa bquitaꞌ nac lach ca nac guiöj esmeralda,
le ryëptsca yös yeníꞌ. 4Gdu zbiꞌil latj naꞌ nacuáꞌ caꞌ yetáp uruáꞌ latj gap taꞌbö ́ꞌ
nup taꞌná bëꞌ, atiꞌ yuguꞌ latj naꞌ röꞌquëꞌ tap uruꞌë bönniꞌ gul, nácuquëꞌ lariꞌ
chguichdauꞌz, len dxiagac icjquëꞌ breguiꞌ náquicni oro. 5 Latj blau ga niꞌ röꞌ
Nu naꞌ, taꞌrúj yös len gziuꞌ rnë, atiꞌ bö zxön ryuꞌu. Lahuiꞌ lau latj naꞌ tuꞌzeníꞌ
gadx le taꞌgúꞌu yeníꞌ, le nacgac gadx böꞌ dzaggac Dios. 6 Ca dödl lahui latj ni
dë tu ca nac tu nis zxön ryëp yös yeníꞌ ca guiöj jar.
Gdu zbiꞌil latj naꞌ, tslaꞌa hueaj nacuáꞌ tap nupnabangac, atiꞌ zian yöj laugac

dxiagac zacaꞌ cúdziꞌlgac len láhuilgac. 7Tu nu nutsaꞌ ladj tap ni naláꞌ ca nacbaꞌ
bëdx guixiꞌ. Nu naꞌ buróp naláꞌ ca nacbaꞌ bëdx, atiꞌ nu naꞌ bunn naláꞌ lahui ca
nac lau bönniꞌ, atiꞌ nu budáp naláꞌ ca nacbaꞌ bsiaꞌ rzubaꞌ. 8 Idaptë nup ni, qui
queëgac dxia xop xilgac, atiꞌ láhuilgac len lë́ꞌilgac, yöj lau zian dxiagac. Rël len
të dza cutu caꞌ tuꞌsán, taꞌná: “Laꞌy, laꞌy, laꞌy naquëꞌXanruꞌDios, napczëꞌ yöl‑laꞌ
huac. Gzoaczëꞌ Lëꞌ, len zoaczëꞌ, len chzoa guidczëꞌ.”

9Nup naꞌ nabangac taꞌgúꞌu yöl‑laꞌ ba Nu naꞌ röꞌ rna bëꞌ, len zoatecz nabán.
Tun ba laꞌnNunaꞌ len të Nunaꞌ: “Xclenuꞌ.” Báttiꞌtëz tun cni idápnaꞌ, 10 tuꞌtság
lauquëꞌ lyu lahuiꞌ lau Nu naꞌ tap uruꞌë bönniꞌ gul naꞌ, taꞌyíj ládxiꞌquëꞌ Nu naꞌ
zoatecz, len tuꞌcuꞌë breguiꞌ oro quequëꞌ lahuiꞌ lau latj ga niꞌ röꞌ rna bëꞌNunaꞌ,
taꞌnë́ꞌ:
11Xantuꞌ Dios, nacuꞌ lsacaꞌ
Cuꞌtuꞌ Liꞌ yöl‑laꞌ ba,
Len guntuꞌ Liꞌ ba laꞌn,
Len gataꞌ quiuꞌ yöl‑laꞌ uná bëꞌ
Le benuꞌ yúguꞌtë le dë.
Ca rëꞌncznuꞌ nacuáꞌ len gulazú lau nacuáꞌ.

5
Tu guich len Bönniꞌ naquëꞌ Böꞌcuꞌ Zxílaꞌdauꞌ

1Niꞌrbléꞌidaꞌ tuguich lunaꞌyubélNunaꞌ röꞌ latj blau. Guichnaꞌnac tuguich
nudúb, lendaꞌdidzaꞌ lëꞌil len lahuil. Naguel‑laꞌguichnaꞌgadx lenuseyjgac lei.
2Bléꞌidaꞌ‑nëꞌ tuëꞌ gbaz laꞌy blau, atiꞌ bëꞌë zidzj didzaꞌ, gnëꞌ: “¿Nuzxa nac lsacaꞌ
uladzuꞌ le naguél‑laꞌgac guich ni len gsalj lei?”

3Nutu nu guc gsalj guich naꞌ len cutu guc nu uyú lei, nitú nu zoa yehuaꞌ
yubá, len nitú nu zoa luyú, len nitú nu zoa zxanil luyú. 4Niꞌr grödxaꞌ le cutu
bdzöli nu nac lsacaꞌ gsalj guich naꞌ, len cutu bdzöli nu nac lsacaꞌ uláb lei, len
nutu nu nac lsacaꞌ uyú lei. 5Niꞌr gudxëꞌ nedaꞌ tuëꞌ bönniꞌ gul niꞌ, gnëꞌ: “Cutu
cödxuꞌ. Nu naꞌ nac ca bëdx guixiꞌ, Nu nabablen zxiꞌn xsoëꞌ Judá, len nac caꞌ
zxiꞌnxsoëꞌDavid, chbuxícj lu yúguꞌtë le rac, len saquiꞌuladzuꞌ le naguél‑laꞌgac
guich ni len gsalj lei.”

6Niꞌr bléꞌidaꞌ‑nëꞌ Bönniꞌ naquëꞌ Böꞌcuꞌ Zxílaꞌdauꞌ, zuinëꞌ lahuiꞌ lau latj blau
naꞌ zoa gatsj lahuiꞌl nup naꞌ nabangac len gatsj láhuiꞌlëꞌ caꞌ bönniꞌ gul naꞌ.
Naquëꞌhuëꞌ canacquiböꞌcuꞌ zxilaꞌ zoanubudödi lëbaꞌ, nacuáꞌgadx luzbaꞌ len
gadx yöj laubaꞌ, le tuꞌluíꞌ ca nacgac gadx böꞌ naꞌ dzaggac Dios, nasölëꞌë leygac
gdutë yödzlyú. 7Gdödëꞌ Bönniꞌ naquëꞌ Böꞌcuꞌ Zxílaꞌdauꞌ len gdel‑lëꞌë guich naꞌ
lu naꞌ yubél Nu naꞌ röꞌ latj blau naꞌ. 8 Catiꞌ chgdel‑lëꞌë guich naꞌ, guluzechu
zxibquëꞌ lahuëꞌ Bönniꞌ naꞌ naquëꞌ Böꞌcuꞌ Zxílaꞌdauꞌ idáp nup naꞌ nabangac len
idápuruꞌëbönniꞌgulnaꞌ. Zönquëꞌ le rul‑l nazíꞌ lei arpa tu tuëꞌbönniꞌgulnaꞌ, len
nuaꞌquëꞌ caꞌ yuguꞌ bdxiꞌ náquicni oro, yúdzugac yal, lë naꞌ ruluíꞌ yöl‑laꞌ rulídz
Dios quegac bunách queëꞌ. 9Tul‑lëꞌ tu le rul‑l yöl‑laꞌ ba, le nac cub, le rna cni:
Nacuꞌ lsacaꞌ quel‑luꞌu guich
Len uladzuꞌu le naguél‑laꞌgac lei
Le bëꞌu latj bönniꞌ guludöddëꞌ Liꞌ,
Atiꞌ len xchönuꞌ böaꞌuuꞌ bunách quië laqui queëꞌ Dios,
Nacgac bunách gzaꞌa nacuáꞌ gdutë yödzlyú,
Bunách tuiꞌ yúguꞌtë didzaꞌ yubl,
Len nababgac yúguꞌtë yödz len yúguꞌtë luyú nacuáꞌ gdutë yödzlyú.
10Benuꞌ ga nacquëꞌ bönniꞌ uná bëꞌ
Len ga nacquëꞌ bxuz queëꞌ Dios queëruꞌ.
Benuꞌ ga taꞌná bëꞌë yödzlyú.

11Niꞌr buyúaꞌ len byöndaꞌ chiꞌiquëꞌ zian gbaz laꞌy. Gayuáꞌ len gayuáꞌ nacuꞌë.
Nacuꞌë gdu zbiꞌil latj blau naꞌ tsazxö́n len nup naꞌ nabangac lencaꞌ len yuguꞌ
bönniꞌ gul naꞌ. 12Tuꞌë zidzj didzaꞌ yúguꞌtëꞌ, taꞌnë́ꞌ:
Bönniꞌ naꞌ naquëꞌ Böꞌcuꞌ Zxílaꞌdauꞌ, guludöddëꞌ‑baꞌ,
Naquëꞌ lsacaꞌ gataꞌ lu nëꞌë yöl‑laꞌ uná bëꞌ
Len yöl‑laꞌ tsahuiꞌ
Len yöl‑laꞌ rejniꞌi
Len yöl‑laꞌ huac.
Naquëꞌ lsacaꞌ gunruꞌ‑nëꞌ ba laꞌn
Len tsej ládxiꞌruꞌ Lëꞌ
Len cuꞌruꞌ‑nëꞌ yöl‑laꞌ ba.

13Niꞌr byöndaꞌ tul‑l yúguꞌtë bi benëꞌDios yehuaꞌ yubá len yödzlyú, len zxanil
luyú len lu nis zxön. Tul‑l yúguꞌtë bi nacuáꞌ yuguꞌ latj naꞌ, taꞌná:
Yöl‑laꞌ ba Nu naꞌ röꞌ latj blau,
Lencaꞌ Bönniꞌ naꞌ naquëꞌ Böꞌcuꞌ Zxílaꞌdauꞌ.
Gúnteczruꞌ‑nëꞌ ba laꞌn
Len cúꞌteczruꞌ‑nëꞌ yöl‑laꞌ ba,
Atiꞌ gna bë ́ꞌteczëꞌ Lëꞌ.

14 Idaptë nup naꞌ nabangac taꞌná: “Caꞌ gac.”
Niꞌr idáp uruꞌë bönniꞌ gul naꞌ gulutság lauquëꞌ lyu len gulayíj ládxiꞌquëꞌ Nu

naꞌ zoatecz.
6

Le naguél‑laꞌgac guich
1Niꞌr bléꞌidaꞌ‑nëꞌ Bönniꞌ naquëꞌ Böꞌcuꞌ Zxílaꞌdauꞌ, buládzuꞌë tu le naguel‑laꞌ

guich naꞌ, atiꞌ byöndaꞌ tu nu nutsaꞌ ladj idáp naꞌ nabangac, ryön chiꞌi ca gziuꞌ
rnë, gna: “Gda uyúꞌ.”

2Buyúaꞌ, len bléꞌidaꞌ‑baꞌ tubaꞌ böaꞌ chguich, atiꞌ zön tu uxitiꞌ yag nu naꞌ dxia
lëbaꞌ. Gluꞌë lëꞌ tubreguiꞌudxíëꞌ icjëꞌ, atiꞌbrujëꞌ ca tununactërblauquiëuxicjëꞌ
lu gdil‑l.

3Catiꞌbuládzuꞌë leburóp lenaguel‑laꞌguichnaꞌ, byöndaꞌburópnunaꞌnabán,
gna: “Gda uyúꞌ.”

4Niꞌr brujbaꞌ yetubaꞌ böaꞌ, nacbaꞌ xna. Guludödëꞌ lu nëꞌi nu naꞌ dxia lëbaꞌ
yöl‑laꞌ huac uná bëꞌ tsajtúëꞌ yöl‑laꞌ rböz dxiꞌa tsáhuiꞌdauꞌ quegac bunách len
gunëꞌ ga ludöddëꞌ lzaꞌquëꞌ. Gulunödzjëꞌ queëꞌ tu guia tuchiꞌ zxön.

5Catiꞌ buládzuꞌë le bunn le naguel‑laꞌ guich naꞌ, byöndaꞌ bunn nu naꞌ nabán
gna: “Gda uyúꞌ.”
Buyúaꞌ len bléꞌidaꞌ‑baꞌ tubaꞌ böaꞌ gasj, atiꞌ zön tu zxgonz nu naꞌ dxia lëbaꞌ.

6 Byöndaꞌ ruiꞌ didzaꞌ tu chiꞌi gatsj lahuiꞌl tap naꞌ nabangac, rna: “Chop guia
zxoaꞌ xtil lazxj qui tu dza huen dxin le gac gbin, len xop guia zxoaꞌ cebada
lazxj qui tu dza huen dxin, san cutu gunuꞌ ga yadzj le nac za len cutu bi gunuꞌ
qui xisi uva nal.”

7 Catiꞌ buládzuꞌë le budáp le naguel‑laꞌ guich naꞌ, byöndaꞌ ruiꞌ didzaꞌ budáp
nu naꞌ nabán, gna: “Gda uyúꞌ.”

8 Buyúaꞌ len bléꞌidaꞌ‑baꞌ tubaꞌ böaꞌ gulj, atiꞌ nazíꞌ lei Yöl‑laꞌ Gut nu naꞌ dxia
lëbaꞌ, atiꞌ zeajlen lei nu nazíꞌ lei Latj Chul. Guludödëꞌ lu nëꞌi nu naꞌ gna beꞌi
gatsj tu gatsj bunách nacuáꞌ yödzlyú quië gdödi lequëꞌ len guia tuchiꞌ, len niꞌa
qui yöl‑laꞌ rdun, len niꞌa qui guidzhuë ́ꞌ, len lu rúꞌacbaꞌböaꞌ guixiꞌ sniaꞌdzöꞌbaꞌ
yödzlyú.

9 Catiꞌ buládzuꞌë le bugayuꞌ le naguel‑laꞌ guich naꞌ, bléꞌidaꞌ zxan bcugu
yehuaꞌ yubá niꞌ böꞌ glacczëꞌ bönniꞌ niꞌ guludödcdëꞌ lequëꞌ le glunëꞌ lban qui
xtidzëꞌë Dios len le glunëꞌ lnaꞌ lau queëꞌ. 10 Gluiꞌ zidzj didzaꞌ yuguꞌ böꞌ ni,
gulaná: “XantuꞌLaꞌy, runuꞌ ca rnauꞌ, ¿batxcz cuequi xbeynuꞌnetuꞌ len uzíꞌ lauꞌ
bönniꞌ niꞌ nacuꞌë yödzlyú le guludöddëꞌ netuꞌ?”

11Gulunödzjëꞌquequëꞌ lariꞌ chguichdauꞌz lacuëꞌ, len glëꞌ lequëꞌ: “Ral‑laꞌuzíꞌ
ládxiꞌliꞌ yetú chiꞌidauꞌz, ga gdxinr dza laꞌdxínni yúguꞌtë lzaꞌliꞌhuen dxin queëꞌ
Cristo, bönniꞌ naꞌ ral‑laꞌ ludödi caꞌ lequëꞌ bunách ca naꞌ guludödi lbiꞌiliꞌ.”

12 Catiꞌ buládzuꞌë le buzxóp le naguel‑laꞌ guich naꞌ, buyúaꞌ len bléꞌidaꞌ
gtittsca luyú. Böac gasj gbidz, guc ca tu lariꞌ guitsaꞌ gasj, atiꞌ böac xna beoꞌ
ca nac rön. 13Gulaguíndj luyú bölj luzxbá, guc ca rac qui yag higo, taꞌguíndj
le rbia catiꞌ rutá lei böꞌ bdunuꞌ. 14Gdöd qui luzxbá, guc qui ca rac qui guich
catiꞌnu rutúb lei. Guladzáꞌ xlatjgac yúguꞌtë guíꞌadauꞌ len yúguꞌtë gap zoa luyú
bidx lu nis zxön. 15Niꞌr gulucachiꞌ lauquëꞌ gap nac zxan bloj len gap nac lëꞌi
guiöjguíꞌadauꞌbönniꞌ taꞌnábëꞌë luyú, lenyuguꞌbönniꞌblau, lenbönniꞌ taꞌléꞌinëꞌ
yöl‑laꞌ tsahuiꞌ, lenbönniꞌnacuꞌë lunaꞌquëꞌbönniꞌ rjaquëꞌ gdil‑l, lenbönniꞌdë lu
naꞌquëꞌ, len yúguꞌtë bönniꞌ nadáꞌugac, len yúguꞌtë bönniꞌ cunadáꞌugac. 16Glëꞌ
yuguꞌ guíꞌadauꞌ naꞌ len yuguꞌ lëꞌi guiöj naꞌ: “Gul‑dubagaꞌ netuꞌ, len gul‑cachiꞌ
netuꞌ, cui gleꞌi netuꞌ Nu naꞌ röꞌ latj blau niꞌ len cui gdel‑liꞌ netuꞌ yöl‑laꞌ rley
queëꞌBönniꞌnaꞌnaquëꞌBöꞌcuꞌZxílaꞌdauꞌ. 17Chbdxindzauluíꞌ lahui yöl‑laꞌ rley
quequëꞌ, atiꞌ ¿nuzxa caz saquiꞌ guaꞌ glen lei?”

7
Tu gayuáꞌ yu tapʉ́nmilëꞌ bönniꞌ daꞌ tu le nac bëꞌ raꞌ xgaquëꞌ

1Gdöd glac lë ni bléꞌidaꞌ tap gbaz laꞌy zuicnëꞌ idáp laꞌa yödzlyú, tuꞌzaguëꞌë
xnözgac idáp böꞌ reycj tslaꞌa hueaj luyú, cui tseycj böꞌ yödzlyú, len cui tseycj
lu nis zxön, len cui utá yag. 2 Bléꞌidaꞌ‑nëꞌ caꞌ yetúëꞌ gbaz laꞌy zëꞌë r‑rujëꞌ ga
rlen gbidz, nuꞌë tu le udë́ꞌë le gac bëꞌ nup nacgac queëꞌ Dios ban. Bëꞌë zidzj
didzaꞌ, bulidzëꞌ idapëꞌ gbaz laꞌy niꞌ nadö́d lu naꞌquëꞌ yöl‑laꞌ huac uná bëꞌ lun
ditjnëꞌ luyú len nis zxön. 3Gudxëꞌ lequëꞌ: “Cutu gun ditjliꞌ luyú len nis zxön
len yuguꞌ yag catiꞌ udaꞌrtuꞌ tu le gac bëꞌ raꞌ xgaquëꞌ bönniꞌ huen dxin queëꞌ
Dios queëruꞌ.”

4Byöndaꞌ tsca nacquëꞌ bönniꞌ daꞌ lequëꞌ lë naꞌ nac bëꞌ, nacquëꞌ gdu tu gayuáꞌ
yu tapʉń milëꞌ ladj yúguꞌtë cöꞌ diꞌa dza quegac zxiꞌn xsoëꞌ Israel. 5Bönniꞌ naꞌ
daꞌ lequëꞌ lë naꞌ nac bëꞌ:
Zxiꞌn xsoëꞌ Judá nacquëꞌ chinnumilëꞌ.
Zxiꞌn xsoëꞌ Rubén nacquëꞌ chinnumilëꞌ.
Zxiꞌn xsoëꞌ Gad nacquëꞌ chinnumilëꞌ.
6Zxiꞌn xsoëꞌ Aser nacquëꞌ chinnumilëꞌ.
Zxiꞌn xsoëꞌNeftalí nacquëꞌ chinnumilëꞌ.
Zxiꞌn xsoëꞌManasés nacquëꞌ chinnumilëꞌ.
7Zxiꞌn xsoëꞌ Simeón nacquëꞌ chinnumilëꞌ.
Zxiꞌn xsoëꞌ Leví nacquëꞌ chinnumilëꞌ.
Zxiꞌn xsoëꞌ Isacar nacquëꞌ chinnumilëꞌ.
8Zxiꞌn xsoëꞌ Zabulón nacquëꞌ chinnumilëꞌ.
Zxiꞌn xsoëꞌ José nacquëꞌ chinnumilëꞌ.
Zxiꞌn xsoëꞌ Benjamín nacquëꞌ chinnumilëꞌ.

Bunách guizx yu nácugac lariꞌ chguichdauꞌz
9Gdöd guc lë ni buyúaꞌ len bléꞌigacdaꞌ bunách zian, nutu nu gac uláb lequëꞌ.

Nababquëꞌ yúguꞌtë yödz tuiꞌ didzaꞌ yubl gdu yödzlyú. Zuicnëꞌ ca dödl lahui
latj blau naꞌ ga niꞌ zoëꞌ caꞌ Bönniꞌ naꞌ naquëꞌ Böꞌcuꞌ Zxílaꞌdauꞌ, nácuquëꞌ lariꞌ
chguichdauꞌz, len zönquëꞌ zin. 10Tuꞌë zidzj didzaꞌ yúguꞌtëꞌ, taꞌnë́ꞌ:
Yöl‑laꞌ ruslá zaꞌ lu nëꞌë Dios queëruꞌ,
Röꞌë latj blau ni,
Len zaꞌ caꞌ lu nëꞌë Bönniꞌ naꞌ naquëꞌ Böꞌcuꞌ Zxílaꞌdauꞌ.
11 Zuicnëꞌ gdu zbiꞌil latj blau naꞌ, lencaꞌ gdu zbiꞌil ga nacuꞌë bönniꞌ gul, lencaꞌ
gdu zbiꞌil ga nacuáꞌ idáp naꞌ nabangac yúguꞌtë gbaz laꞌy, atiꞌ tuꞌtság lauquëꞌ
lyu ca dödl lahui latj blau naꞌ, taꞌyíj ládxiꞌquëꞌ Dios, 12 taꞌnë́ꞌ:
Caꞌ gac. Yöl‑laꞌ ba Liꞌ, Dios queëtuꞌ,
Napuꞌ yöl‑laꞌ zxön len yöl‑laꞌ rejniꞌi.
Rëtuꞌ Liꞌ: “Xclenuꞌ” len runtuꞌ Liꞌ ba laꞌn.
Napuꞌ yöl‑laꞌ uná bëꞌ len yöl‑laꞌ huac.
Gactecz cni quiuꞌ, Dios queëtuꞌ. Caꞌ gac.

13 Niꞌr gnabnëꞌ nedaꞌ tuëꞌ bönniꞌ gul naꞌ, gnëꞌ: “¿Nupx naꞌ nácugac lariꞌ
chguichdauꞌz, len gapx bönniꞌ lequëꞌ?”

14Nedaꞌ gudxaꞌ lëꞌ: “Xan, liꞌ nözcznuꞌ.”
Lëꞌ gudxëꞌ nedaꞌ: “Nup ni gulazacaꞌ gulaguiꞌtsca. Gulaguibëꞌ lariꞌ

nácuquëꞌ len guluún leygac chguichdauꞌz len xchönëꞌBönniꞌ naꞌ naquëꞌBöꞌcuꞌ
Zxílaꞌdauꞌ. 15Qui lë ni naꞌ nacuꞌë ca dödl lahui latj blau ga röꞌë rna bëꞌë Dios,
len tunëꞌ dxin lahuëꞌ Lëꞌ rël len të dza lu gdauꞌ queëꞌ. Nu naꞌ röꞌ latj blau
ni gun chiꞌi lequëꞌ le zóalentecz lequëꞌ. 16 Cutur laꞌdunëꞌ len cutur laꞌbidxëꞌ
nis, len cutur laꞌyéguinëꞌ gbidz, len cutur láquinëꞌ xla 17 le uyúëꞌ lequëꞌ ca nu
uyú böꞌcuꞌ zxilaꞌ Bönniꞌ naꞌ naquëꞌ Böꞌcuꞌ Zxílaꞌdauꞌ zoëꞌ gatsj lahuiꞌl latj blau
naꞌ. Gchëꞌë lequëꞌ gap ralj nis ruiꞌ yöl‑laꞌ naꞌbán, atiꞌ Dios uzxíëꞌ lauquëꞌ nis
taꞌbödxëꞌ.”

8
Le bugádx le naguel‑laꞌ guich

1Catiꞌ buládzuꞌë le bugádx le naguel‑laꞌ guich naꞌ, gröꞌ dxi yehuaꞌ yubá gdu
gatsj hora. 2 Niꞌr bléꞌigacdaꞌ‑nëꞌ gadx gbaz laꞌy naꞌ zuicnëꞌ lahuëꞌ Dios, atiꞌ
guludödëꞌ lu naꞌquëꞌ gadx trompeta. 3Niꞌr bidëꞌ yetúëꞌ gbaz laꞌy, nuꞌë tu bdxiꞌ
oro, gzuinëꞌ raꞌbcuguyehuaꞌyubániꞌ. Gulunödzjëꞌqueëꞌ szxöniyalquiëgunëꞌ
lei tuz len yöl‑laꞌ rulídz Dios glun yúguꞌtë bunách queëꞌ Cristo, uzéguiꞌë lei lu

bcugu naꞌ náquini oro, zoa lahuiꞌ lau latj blau naꞌ. 4Gren dzön qui yal naꞌ zoa
lu nëꞌë gbaz laꞌy naꞌ, guc tuz len yöl‑laꞌ rulídz Dios glun bunách queëꞌ Cristo,
atiꞌ bdxin ga naꞌ röꞌë Dios. 5Niꞌr budzë ́ꞌë bdxiꞌ naꞌ bauꞌ yal zoa lu bcugu naꞌ
gbaz laꞌynaꞌ, atiꞌ gruꞌnëꞌ lei luyú. Gnë gziuꞌ atiꞌbö zidzj byön. Gyëp yös len gtit
luyú.

Tuꞌcödxëꞌ trompeta
6 Niꞌr gulacuꞌë sinaꞌ lucödxëꞌ leygac igadxtëꞌ gbaz laꞌy naꞌ zönquëꞌ gadx

trompeta naꞌ.
7 Bucödxëꞌ trompeta gbaz laꞌy ziꞌal, atiꞌ gröꞌ guiöj böguiꞌ yöl sunn len guiꞌ

nutsiꞌi rön, guluhuö́xj luyú. Gyegui tucuia tsa tu tsonncuia luyúni, atiꞌgyegui
caꞌ tu cuia tsa tu tsonn cuia yag. Gyegui caꞌ yúguꞌtë guixiꞌ yaꞌa.

8Bucödxëꞌ trompeta gbaz laꞌy buróp naꞌ, atiꞌ gbix lu nis zxön tu le nac ca tu
guiꞌa zxön regui, atiꞌ böac rön yelátiꞌdauꞌz ca gatsj tu gatsj nis zxön naꞌ. 9Gut
tu cuia tsa tu tsonn cuia le nabangac dzöꞌ lu nis zxön naꞌ, atiꞌ guc ditj tu cuia
tsa tu tsonn cuia yuguꞌ barco.

10Bucödxëꞌ trompeta gbaz laꞌybunn, atiꞌböxj gapdënis yegu lencaꞌ gap ralj
nis, tu bölj luzxbá, regui ca guiꞌ yör, guc cni qui yelátiꞌdauꞌz ca gatsj tu gatsj nis
naꞌ röꞌ luyú. 11Bölj ni lëbaꞌ Ajenjo, le nac tu le slaꞌ, atiꞌ böac slaꞌ yelátiꞌdauꞌz ca
gatsj tu gatsj nis gap naꞌ dë nis, guc ca nac ajenjo naꞌ, atiꞌ glat bunách zian niꞌa
qui nis naꞌ böac slaꞌ.

12Bucödxëꞌ trompeta gbaz laꞌy budáp, atiꞌ böac chul yelátiꞌdauꞌz ca gatsj tu
gatsj gbidz, len lëzcaꞌ cni guc qui beoꞌ, atiꞌ böac chul tu cuia tsa tu tsonn cuia
bölj. Cni guc, cutu buzeníꞌ gbidz yelátiꞌdauꞌz ca gatsj tu gatsj dza, len cutu
guluzeníꞌ bölj len beoꞌ yelátiꞌdauꞌz ca gatsj tu gatsj rël.

13Niꞌr buyúaꞌ len byöndaꞌ ruꞌë zidzj didzaꞌ tuëꞌ gbaz laꞌy rdödëꞌ gatsj lahuiꞌl
luzxbá, rnëꞌ: “Bicaꞌ bayechiꞌ lbiꞌiliꞌ. Bicaꞌ bayechiꞌ lbiꞌiliꞌ. Bicaꞌ bayechiꞌ lbiꞌiliꞌ
zoaliꞌ luyú ni catiꞌ lucödxëꞌ trompeta yetsonnëꞌ gbaz laꞌy naꞌ.”

9
1Bucödxëꞌ trompeta gbaz laꞌy bugayuꞌ, atiꞌ bléꞌidaꞌ nu nac ca tu bölj luzxbá

böxj luyú, atiꞌ gulunödzjëꞌ qui nu naꞌ zxiꞌn guia qui latj chul. 2Bsaljëꞌ latj chul
naꞌ, atiꞌ gren dzön qui latj chul, guc ca dzön r‑ruj ga tuꞌzéguiꞌë blaꞌdauꞌ, atiꞌ
gulachúl gbidz len luzxbá niꞌa qui dzön naꞌ. 3Lu dzön naꞌ gularujbaꞌ böchiꞌzú
gulazxoazbaꞌ luyú, atiꞌ Dios bëꞌë lecbaꞌ latj láduꞌbaꞌ bunách ca tunbaꞌ xajnö ́ꞌ
dzöꞌbaꞌ luyú. 4Gna béꞌinëꞌ lecbaꞌ cutu lun ditjbaꞌ guixiꞌ röꞌ luyú, len cutu lun
ditjbaꞌ nitú le nac yaꞌa, len clëg nitú yag, san tuz gac láduꞌbaꞌ bunách naꞌ cudáꞌ
raꞌ xgaquëꞌ lë naꞌnac bëꞌnunaqui queëꞌDios. 5Cutu bëꞌë lecbaꞌ latj ludö́dibaꞌ
lequëꞌ, san lusacaꞌ ziꞌzbaꞌ lequëꞌ gdu ca gayuꞌ beoꞌ. Rlatsca ga ráduꞌcbaꞌ ca naꞌ
rla ga ráduꞌbaꞌ xajnö́ꞌ. 6 Yuguꞌ dza naꞌ lëꞌni ludödi cuingac bunách san cutu
laꞌzáquiꞌnëꞌ. Lëꞌnnëꞌ latiëꞌ san ucuít cuini yöl‑laꞌ gut.

7 Nalaꞌcbaꞌ böchiꞌzú naꞌ ca naccbaꞌ böaꞌ nácucbaꞌ le náquicni guia, quië
tsjacbaꞌ gdil‑l. Dxiagac icjcbaꞌ le nacgac ca breguiꞌ náquicni oro. Nac laucbaꞌ
ca nac laugac bunách. 8Nac guitsaꞌ icjcbaꞌ ca nac guitsaꞌ icjnu ngul. Nacgac
láyaꞌcbaꞌ ca nacgac láyaꞌbaꞌ bëdx guixiꞌ. 9 Nácugac lchuꞌcbaꞌ le náquini guia.
Taꞌgúꞌu bö xilcbaꞌ ca naꞌ taꞌgúꞌu bö carreta náꞌyjcbaꞌ böaꞌ taꞌxítiꞌbaꞌ lu gdil‑l.
10Nacgac xbancbaꞌ ca nac xbancbaꞌ xajnö́ꞌ, zoa liꞌcbaꞌ. Lu xbancbaꞌ naꞌ zoa le
taꞌneybaꞌ, quië lunbaꞌ ziꞌ bunách gdu ca gayuꞌ beoꞌ. 11 Zoa nu rna beꞌi lecbaꞌ,
nunaꞌnacgbazxöhuiꞌqui latj chul. Gbazninazíꞌ lei ludidzaꞌhebreo: Abadón,
le rna lu didzaꞌ griego: Apolión, len lu didzaꞌ xidzaꞌ: “Nu Rusnít”.

12Chgdöd tu le rusnít bunách, le zaꞌ ziꞌal, san zaꞌc yechóp le lusnít bunách.

13Bucödxëꞌ trompeta gbaz laꞌy buzxóp, atiꞌ byöndaꞌ tu chiꞌi ruiꞌ didzaꞌ gatsj
lahuiꞌl tap le nacgac ca luzbaꞌ bëdx, dxiagac yuguꞌ lu squin bcugu naꞌ náquini
oro, zoa lahuëꞌDios. 14Chiꞌi ni ruiꞌlendidzaꞌgbaz laꞌybuzxópnaꞌ ziꞌabucödxëꞌ
trompeta, rna: “Bsedx idaptëꞌ gbaz xöhuiꞌ naꞌ nágaꞌquëꞌ raꞌ yegu Eufrates.”

15 Niꞌr busedxëꞌ tapëꞌ gbaz xöhuiꞌ naꞌ, chnucözëꞌ lequëꞌ Dios quië laꞌ naꞌz,
le nac dza naꞌ, len beoꞌ naꞌ, len iz naꞌ, quië ludöddëꞌ tu cuia tsa tu tsonn
cuia bunách nacuáꞌ yödzlyú. 16 Byöndaꞌ tsca nacquëꞌ bönniꞌ rjaquëꞌ gdil‑l
dxiaquëꞌ‑baꞌ böaꞌ len dzagquëꞌ tapëꞌ gbaz xöhuiꞌ naꞌ, nacquëꞌ gdu chop gayuáꞌ
mil milëꞌ.

17Ca tu lubxinbléꞌigacdaꞌ‑baꞌböaꞌnaꞌ, atiꞌnup taꞌbía lecbaꞌnacu lchuꞌgac le
nac guiꞌdauꞌz len yaꞌa ca luzxbá len gulj. Nacgac icjcbaꞌ böaꞌnaꞌ ca icjbaꞌ bëdx
guixiꞌ, atiꞌ lu rúꞌacbaꞌ taꞌrúj guiꞌ len dzön len tu le ruzéguiꞌtsca, nazíꞌ lei azufre.
18Lë naꞌ taꞌrúj rúꞌacbaꞌ guludödi tu cuia tsa tu tsonn cuia bunách nacuáꞌ luyú,
lë naꞌnacgac guiꞌ lendzön len lënaꞌ ruzéguiꞌtsca. 19Taꞌrúj rúꞌacbaꞌ le taꞌneybaꞌ
böaꞌnaꞌ lendzöꞌ lu xbancbaꞌ, le nacgacxbancbaꞌ cabël zoa icjcbaꞌ le taꞌneybaꞌ.

20 Yezicaꞌ bunách, nup cutu glat lu chop ni tuꞌsnít, cutu gulubíꞌi ládxiꞌquëꞌ
quië cutur lunëꞌ ca naꞌ tunëꞌ, len cutu gulusanëꞌ taꞌyíj ládxiꞌquëꞌ yuguꞌ böꞌ
xöhuiꞌ len yuguꞌ bdauꞌ guiöj bdauꞌ yag, yuguꞌ bdauꞌ naꞌ cutaꞌleꞌi, len cutaꞌyöni,
len cutaꞌzáꞌ. 21 Cutu gulubíꞌi ládxiꞌquëꞌ quië cutur ludödcdëꞌ bunách len clëg
quië cutur lunëꞌ yöl‑laꞌ udzáꞌ quequëꞌ len le cunác tunëꞌ, len yöl‑laꞌ rban
quequëꞌ.

10
Gbaz laꞌy, zoa lu nëꞌë tu guichdauꞌ

1Niꞌr bléꞌidaꞌ‑nëꞌ yetúëꞌ gbaz laꞌy nal, bötjëꞌ brujëꞌ yehuaꞌ yubá, nacuëꞌ böaj
luzxbá, len zoa bquitaꞌ icjëꞌ. Ryëp yös yeníꞌ lahuëꞌ ca run gbidz, atiꞌ nacgac
niꞌë ca yzxön taꞌyegui. 2 Zoa lu nëꞌë tu guichdauꞌ nayálj, atiꞌ tu niꞌë yubél
nulibëꞌ lu nis zxön, len yetú niꞌë yöglnulibëꞌ luyú bidx. 3Niꞌr bëꞌë zidzj didzaꞌ,
byön ca ryön catiꞌ rbö́dxyaꞌabaꞌbëdx guixiꞌ, len catiꞌbudxbëꞌë zidzj didzaꞌnaꞌ,
gulayö́n chiꞌigac gadx gziuꞌ. 4Catiꞌ budx gulayö́n chiꞌigac gziuꞌ naꞌ, nedaꞌ ziꞌa
uzujaꞌ lu guich, san byöndaꞌ nu ruiꞌ didzaꞌ yehuaꞌ yubá, rë nedaꞌ: “Bcachiꞌz
didzaꞌ ni gluiꞌ gadx gziuꞌ naꞌ. Cutu uzujuꞌ lu guich didzaꞌ naꞌ.”

5Niꞌr bchis nëꞌë yubél zacaꞌ luzxbál gbaz laꞌy naꞌ bléꞌidaꞌ‑nëꞌ zuinëꞌ lu nis
zxön len luyú bidx, 6 atiꞌ ben tsutsu xtidzëꞌë gneynëꞌ Nu naꞌ zoacz, Nu naꞌ
ben yehuaꞌ yubá len le nacuáꞌ niꞌ, lencaꞌ yödzlyú len le nacuáꞌ niꞌ, lencaꞌ nis
zxön len le nacuáꞌ niꞌ, gnëꞌ: “Cutur tsey, 7 san catiꞌ ucödxëꞌ trompeta gbaz
laꞌy bugádx, uschinëꞌDios le nagachiꞌ queëꞌ, lë naꞌ buluiꞌinëꞌ yuguꞌ huen dxin
queëꞌ, bönniꞌ niꞌ gluꞌë didzaꞌ uláz queëꞌ.”

8 Niꞌr bëꞌlen nedaꞌ didzaꞌ leyúbl chiꞌi naꞌ byöndaꞌ r‑ruj yehuaꞌ yubá, gna:
“Gyeaj, yajxíꞌ guichdauꞌ nayálj naꞌ zoa lu nëꞌë gbaz laꞌy naꞌ nulibëꞌ lu nis zxön
len luyú bidx.”

9 Gyijaꞌ ga naꞌ zoëꞌ gbaz laꞌy naꞌ, gnabdaꞌ‑nëꞌ gunnëꞌ quiaꞌ guichdauꞌ naꞌ.
Gudxëꞌ nedaꞌ gbaz laꞌy naꞌ, gnëꞌ: “Gzxiꞌ, gdagu. Lu ruꞌu gac zxix ca nac
bdxinduꞌ queëbaꞌ böz, san lëꞌu huöac slaꞌ.”

10Gzxiꞌa guichdauꞌ naꞌ zoa lu nëꞌë len gdahuaꞌ lei. Lu ruꞌa guc zxix ca nac
bdxinduꞌ naꞌ, san catiꞌ budx gdahuaꞌ lei, böac slaꞌ lëꞌa. 11Niꞌr gudxëꞌ nedaꞌ:
“Ral‑laꞌ guꞌu didzaꞌ leyúbl uláz queëꞌ Dios laugac zian cöꞌ bunách gzaꞌa, len
gap nacuáꞌ yúguꞌtë yödz, len gap tuiꞌ zian didzaꞌ yubl, len laugac zian bönniꞌ
taꞌná bëꞌ.”

11
Chopëꞌ bönniꞌ tunëꞌ lnaꞌ lau

1Niꞌrbdxinnubennquiaꞌ tugui lenac ca tuyag rbixi, lengudxnedaꞌ: “Gyas
len brix gdauꞌ queëꞌ Dios. Brix caꞌ bcugu laꞌy qui, len blab caꞌ nup nacuáꞌ niꞌ
taꞌyíj ládxiꞌgac Dios. 2Löꞌa qui gdauꞌ naꞌ dë niꞌl bcaꞌn caꞌ len cutu urixuꞌ lei, le
nadö ́d lu naꞌgac bunách gzaꞌa, atiꞌ lulíb lulíj yödz laꞌy naꞌ gdu ca chopʉń beoꞌ.”

3 Gudxëꞌ caꞌ nedaꞌ: “Gsölaꞌa chopëꞌ bönniꞌ lunëꞌ lnaꞌ lau quiaꞌ, luꞌë didzaꞌ
uláz quiaꞌ gdu ca chinnu gayuáꞌ yu tsonnlalj dza, lacuëꞌ lariꞌ nac bdzadzdauꞌ.
4Chopëꞌ bönniꞌni tunëꞌ lnaꞌ lau, nacquëꞌ chop yag olivo naꞌnayúj lu guich laꞌy
le ruiꞌ didzaꞌ quequëꞌ, len nacquëꞌ caꞌ chop le nuaꞌgac guiꞌ naꞌ nacuáꞌ lahuëꞌ
Dios, Xani yödzlyú. 5 Chquiꞌ guëꞌni nu guaꞌ döꞌ quequëꞌ, gruj guiꞌ rúꞌaquëꞌ le
usnítnunaꞌ rëꞌni guaꞌdöꞌquequëꞌ, gdödinunaꞌ, lencaꞌnup taꞌdáꞌbagaꞌ lequëꞌ.
6Dë lu naꞌquëꞌ chopëꞌni luzaguëꞌë xnöznis guiöj luzxbá, cui gal guiöj tsca dza
naꞌ ral‑laꞌ luꞌë didzaꞌ uláz queëꞌ Dios, atiꞌ dë lu naꞌquëꞌ caꞌ lunëꞌ ga huöac rön
nis, len lunëꞌ ga gatsj guidzhuë́ꞌ yödzlyú, lunëꞌ cni báltiꞌtëz lzu lëꞌnnëꞌ. 7 Catiꞌ
udx lunëꞌ lnaꞌ lau, grujbaꞌ böaꞌ sniaꞌ latj chul, tíl‑lenbaꞌ lequëꞌ len uxicjbaꞌ
lequëꞌ, len gdö́dibaꞌ lequëꞌ. 8 Laꞌtúlz caꞌ laꞌ nöz lu yödz zxön gdu ca gulayáꞌ
gulabinëꞌ, ga niꞌ gdëꞌë caꞌ lëꞌi yag cruz Xanruꞌ, len ca runruꞌ lsaquiꞌ, nazíꞌ lei
caꞌ Sodoma lencaꞌ Egipto. 9 Gdu ca tsonn dza yu gatsj laꞌleꞌi gdu ca gulayáꞌ
gulabinëꞌ bunách yúguꞌtë yödz len yúguꞌtë bunách gzaꞌa, len bunách tuiꞌ zian
didzaꞌ yubl, len bunách yúguꞌtë luyú, atiꞌ cutu luiꞌ latj nu ucachiꞌ lequëꞌ yeru
ba. 10Laꞌdzagtsca ládxiꞌgac nup nacuáꞌ yödzlyú le glatiëꞌ, atiꞌ lu yöl‑laꞌ rudziji
quequëꞌ laꞌsölëꞌë le lunödzjëꞌ quequëꞌ lzaꞌquëꞌ tuëꞌ yetuëꞌ, le gulusacaꞌ ziꞌë
bunách nacuáꞌ yödzlyú chopëꞌ ni gluꞌë didzaꞌ uláz queëꞌ Dios.”

11 Niꞌr catiꞌ chbzaꞌa tsonn dza yu gatsj naꞌ, Dios buspanëꞌ lequëꞌ, atiꞌ
gulayasëꞌ gulazuinëꞌ, atiꞌ gladxi guladzöbi yúguꞌtë nup gulaleꞌi lequëꞌ. 12Niꞌr
bëꞌ zidzj didzaꞌ tu chiꞌi yehuaꞌ yubá, gudx lequëꞌ: “Gul‑cuén ni.”
Gulabenëꞌ lu böaj luzxbá zacaꞌ yehuaꞌ yubál, atiꞌ gulaleꞌi lequëꞌ nup naꞌ

guladáꞌbagaꞌ lequëꞌ. 13 Laꞌ niꞌz gtittsca luyú, atiꞌ bguindj tu cuia tsa tu chi
cuia yuguꞌ yuꞌu dzöꞌ lu yödz naꞌ, atiꞌ lu le gtit naꞌ, glat tsonnlalj yu chi gayuáꞌ
bunách. Gladxi guladzöbi nup niꞌ nagaꞌngac, atiꞌ gulaguꞌë yöl‑laꞌ ba Dios zoëꞌ
yehuaꞌ yubá.

14Chgdöd le buróp le rusnítbunách, atiꞌ chzoa gdxin le bunn le usnít lequëꞌ.
Rucödxëꞌ trompeta gbaz laꞌy bugádx

15 Bucödxëꞌ trompeta gbaz laꞌy bugádx, atiꞌ gluiꞌ zidzj didzaꞌ chiꞌi yehuaꞌ
yubá, taꞌná:
Gap taꞌná bëꞌ bunách yödzlyú
Nadödgac lu nëꞌë Xanruꞌ Dios
Len lu nëꞌë Cristo.
Lëꞌ gna bë́ꞌteczëꞌ.
16Niꞌr idápuruꞌë bönniꞌ gul naꞌ röꞌquëꞌ gap naꞌ taꞌná bëꞌë lahuëꞌDios, gulutság
lauquëꞌ lyu taꞌyíj ládxiꞌquëꞌ Dios. 17Taꞌnë́ꞌ:
Xantuꞌ Dios, napczuꞌ yöl‑laꞌ huac.
Gzoaczuꞌ len zoaczuꞌ len ral‑laꞌ guidczuꞌ,
Xclenuꞌ, le chbugunuꞌ dxin yöl‑laꞌ huac zxön quiuꞌ
Len rzu lauꞌ rna bëꞌu.
18Gulaléy bunách yuguꞌ yödz
San chbdxin dza gunuꞌ lequëꞌ zxguiaꞌ.
Nac dza cuequi xbeynuꞌ nup chnatgac.
Ubiꞌu quegac huen dxin quiuꞌ,
Bönniꞌ gluꞌë didzaꞌ uláz quiuꞌ,

Nup náquigac quizi quiuꞌ len glun ba laꞌn Lauꞌ,
Nup nacgac cuidiꞌz len nup nacgac blau.
Chbdxin dza usnitiuꞌ nup gulusnít yödzlyú.

19Niꞌr gyalj gdauꞌqueëꞌDios röꞌyehuaꞌyubá, atiꞌblaꞌ lahui guiꞌn laꞌygayuꞌu
didzaꞌ rucáꞌn tsahuiꞌ nunëꞌ Dios. Luyú gyëp yös len gluꞌu bö zidzj, gnë gziuꞌ.
Gtit luyú len gröꞌ guiöj böguiꞌ yöl sunn.

12
Tunu ngul len tubaꞌ bël zxön xtsniꞌ

1 Niꞌr blaꞌ lahui yehuaꞌ yubá tu le nac bëꞌtsca, buluíꞌ launu ngul nácunu
le nac ca gbidz, len zoa zxan níꞌanu beoꞌ. Dxia icjnu tu breguiꞌ ga dxiacbaꞌ
chinnu bölj yeníꞌ. 2Ngul ni chzoa soabiꞌ biꞌidauꞌ queënu, rbö ́dxyaꞌanu le rdiaꞌ
lëꞌnu, rzacaꞌ rguiꞌnu le ruzoanu‑biꞌ biꞌidauꞌ queënu. 3Niꞌr blaꞌ lahui yehuaꞌ
yubá yetú le nac bëꞌ, buluíꞌ laubaꞌ tubaꞌ bël zxön xtsniꞌ, nacbaꞌ xna guiꞌz
len dxia gadx icjbaꞌ len chi luzbaꞌ len dxia tu breguiꞌ tu tu icjbaꞌ naꞌ. 4 Len
xbanbaꞌguꞌyjbaꞌ tu cuia tsa tu tsonncuiabölj luzxbá lengruꞌnbaꞌ leycbaꞌ luyú.
Gzuibaꞌbël zxön xtsniꞌnaꞌ launungul naꞌ chzoa soabiꞌbiꞌidauꞌqueënu, zoabaꞌ
sinaꞌ gágubaꞌ‑biꞌ biꞌidauꞌ queënu naꞌ ca galjbiꞌ naꞌ. 5 Buzoanu‑biꞌ tubiꞌ biꞌi
bö ́nniꞌdauꞌ ral‑laꞌ gna béꞌibiꞌ yúguꞌtë yödz len tu xuyág guia. Laꞌ bucuittëꞌ‑biꞌ
Dios biꞌidauꞌ queënu naꞌ, buchisëꞌ‑biꞌ ga niꞌ zoaczëꞌ Lëꞌ, röꞌë latj blau ga naꞌ
rna bëꞌë. 6 Buzxundjnu ngul naꞌ, zeajnu lu latj caꞌz, ga niꞌ chnupë ́ꞌë queënu
latj Dios. Niꞌ lugahuëꞌ‑nu gdu ca chinnu gayuáꞌ yu tsonnlalj dza.

7Gdöd glac lë ni, guctsca gdil‑l yehuaꞌyubá. Guladíl‑lenëꞌ‑baꞌbël zxönxtsniꞌ
naꞌ gbaz laꞌy blau lëꞌMiguel len yuguꞌ gbaz laꞌy daꞌquëꞌ lëꞌ. Guladíl‑l bël zxön
naꞌ len gbaz xöhuiꞌ daꞌgac lëbaꞌ 8 san cutu guluxícj lu gdil‑l naꞌ. Qui lë ni naꞌ
cutur bdzöli xlatjgac yehuaꞌ yubá. 9Cni guc, gularuꞌnëꞌ‑baꞌ niꞌl bël zxön xtsniꞌ
naꞌ, nacbaꞌ bël naꞌ zoabaꞌ dza niꞌtë, lëbaꞌ tuꞌ xöhuiꞌ len Satanás, nu naꞌ rziꞌ yeꞌi
yúguꞌtë bunách yödzlyú. Gularuꞌnëꞌ tuꞌ xöhuiꞌ yödzlyú, dzaggac lei gbaz xöhuiꞌ
naꞌ daꞌgac lei.

10 Niꞌr byöndaꞌ tu chiꞌi ruiꞌ zidzj didzaꞌ yehuaꞌ yubá, rna: “Naꞌa chbdxin
dza nuluꞌë lahui yöl‑laꞌ ruslá nunëꞌ, len yöl‑laꞌ huac queëꞌ, len le rna bëꞌë
Dios, lencaꞌ le rna bëꞌë Cristo, le chgularuꞌnëꞌ niꞌl nu naꞌ buquí yuguꞌ böchiꞌ
lzaꞌruꞌ. Rël len të dza buquí lequëꞌ lahuëꞌ Dios queëruꞌ. 11Guluxicjëꞌ nu naꞌ
böchiꞌ lzaꞌruꞌ ni, le gulugunëꞌ dxin xchönëꞌ Bönniꞌ naꞌ naquëꞌ Böꞌcuꞌ Zxílaꞌdauꞌ
queëꞌ Dios, len le gulugunëꞌ dxin didzaꞌ naꞌ glunëꞌ lnaꞌ lau queëꞌ. Cutu gluiꞌ
ládxiꞌquëꞌ yöl‑laꞌ naꞌbán quequëꞌ san glatiëꞌ. 12Qui lë ni naꞌ gac yöl‑laꞌ rudziji
yehuaꞌ yubá. Gul‑dziji lbiꞌiliꞌ, zoaliꞌ niꞌ. Bicaꞌ bayechiꞌ lbiꞌiliꞌ zoaliꞌ yödzlyú
len lu nis zxön, le chbötj tuꞌ xöhuiꞌ bdxin ga zoaliꞌ. Rleytsqui tuꞌ xöhuiꞌ naꞌ le
chráquibeꞌi yetú chiꞌz dë latj qui.”

13 Catiꞌ gúquibeꞌibaꞌ bël zxön xtsniꞌ naꞌ chgularuꞌnëꞌ‑baꞌ luyú, niꞌr yajsóa
réguꞌbaꞌ‑nu ngul naꞌ buzoanu‑biꞌ biꞌi bö ́nniꞌdauꞌ naꞌ queënu. 14 Niꞌr Dios
bëꞌë‑nu ngul naꞌ chop xilbaꞌ bsiaꞌ nacgac zxön quië gac sunu, gcuitnu ga naꞌ
zoabaꞌ bël zxön xtsniꞌ naꞌ, gdxinnu xlatjnu lu latj caꞌz. Niꞌ lugahuëꞌ‑nu gdu
tsonn iz yu gatsj. 15 Zacaꞌ cúdzuꞌlnu gubbaꞌ nis zil bël zxön xtsniꞌ naꞌ, guc ca
tu nis yegu, gúꞌnibaꞌ guaꞌtë ngul naꞌ. 16Niꞌr guclen ngul naꞌ luyú, gyalj luyú
naꞌ len güiꞌi nis yegu naꞌ gubbaꞌ bël zxön xtsniꞌ naꞌ. 17 Niꞌr gléytsquibaꞌ‑nu
ngul naꞌ bël zxön xtsniꞌ naꞌ, gyeajbaꞌ yajtíl‑lenbaꞌ nup nagaꞌngac queënu zxiꞌn
xsoanu, nup naꞌ tun ca rna le gna bëꞌë Dios, len nazíꞌ lu naꞌgac le nunëꞌ lnaꞌ
lau Jesucristo.

13
Chopbaꞌ böaꞌ sniaꞌ

1Gzuidaꞌ lu yuzx raꞌ nis zxön len bléꞌidaꞌ rbenbaꞌ r‑rujbaꞌ lu nis zxön tubaꞌ
böaꞌ sniaꞌ dxia gadx icjbaꞌ len chi luzbaꞌ. Dxiagac lëbaꞌ chi breguiꞌ. Dxia tu
breguiꞌ tu tu luzbaꞌ naꞌ atiꞌ láhuigac icjbaꞌ daꞌ tu la nac xöhuiꞌ le curleꞌi Dios
dxiꞌa. 2 Böaꞌ sniaꞌ naꞌ bléꞌidaꞌ‑baꞌ rnaꞌbaꞌ ca nacbaꞌ bëdxtauꞌ, zoa níꞌabaꞌ ca
nac níꞌabaꞌ oso, atiꞌ rúꞌabaꞌ nac ca nac rúꞌabaꞌ bëdx guixiꞌ. Bël zxön xtsniꞌ
naꞌ budödbaꞌ lu naꞌbaꞌ böaꞌ sniaꞌ ni yöl‑laꞌ huac queëbaꞌ lencaꞌ xlatjbaꞌ ga rna
bëꞌbaꞌ, len yöl‑laꞌ uná bëꞌ zxön queëbaꞌ. 3 Dxia huëꞌ tu icjbaꞌ böaꞌ sniaꞌ naꞌ,
nac le gdödi lëbaꞌ, san bunít huëꞌ naꞌ, atiꞌ gulubani yúguꞌtë bunách yödzlyú len
yajtaꞌgac böaꞌ sniaꞌ naꞌ. 4Gulayíj ládxiꞌquëꞌ‑baꞌ bël zxön xtsniꞌ naꞌ, le budödbaꞌ
lu naꞌbaꞌ böaꞌ sniaꞌ yöl‑laꞌ uná bëꞌ queëbaꞌ. Gulayíj ládxiꞌquëꞌ‑baꞌ caꞌ böaꞌ sniaꞌ
naꞌ, gulanë ́ꞌ: “¿Nuzxa caz nac zxön ca nacbaꞌ zxön böaꞌ sniaꞌ ni, len nuzxa caz
saquiꞌ til‑len lëbaꞌ?”

5Gutaꞌ lu naꞌbaꞌ böaꞌ sniaꞌ naꞌ bëꞌbaꞌ didzaꞌ ba zxön len didzaꞌ xöhuiꞌ rnëbaꞌ
queëꞌ Dios. Gdu ca chopʉń beoꞌ gutaꞌ lu naꞌbaꞌ yöl‑laꞌ uná bëꞌ. 6 Gzu laubaꞌ
rnëbaꞌ queëꞌ Dios len gnë xö́huiꞌbaꞌ qui Lëꞌ Dios, len qui latj laꞌy queëꞌ, len
quegac nup nacuáꞌ yehuaꞌ yubá. 7 Gutaꞌ lu naꞌbaꞌ gdíl‑lenbaꞌ nup náquigac
quizi queëꞌ Dios, buxicjbaꞌ lequëꞌ. Gutaꞌ caꞌ lu naꞌbaꞌ gna béꞌibaꞌ yúguꞌtë
bunách gzaꞌa, bunách yúguꞌtë yödz, len yúguꞌtë bunách tuiꞌ didzaꞌ yubl, len
bunách gdutë yödzlyú. 8Gulayíj ládxiꞌgac böaꞌ sniaꞌ naꞌ yúguꞌtë bunách nacuáꞌ
yödzlyú, nup naꞌ cutu nayujgac lagac lu guich qui yöl‑laꞌ naꞌbán, guich naꞌ
buzujëꞌ catiꞌ ziꞌa gutaꞌ yödzlyú Bönniꞌ naꞌ naquëꞌ Böꞌcuꞌ Zxílaꞌdauꞌ queëꞌ Dios,
buzóëꞌ Dios gutiëꞌ niꞌa quegac bunách queëꞌ.

9 Chquiꞌ nu ryöni, ral‑laꞌ uzë ́ nag. 10 Nup nucuꞌë Dios gdzungac, ral‑laꞌ
gdzungac, atiꞌ nup nucuꞌë Dios quië nu gdödi leygac len guia tuchiꞌ, len guia
tuchiꞌ lat. Qui lë ni naꞌ, ral‑laꞌ laꞌbö ́z zxön ladxiꞌ nup náquigac queëꞌ Dios, len
laꞌyejlëꞌ Lëꞌ.

11 Gdöd naꞌ bléꞌidaꞌ‑baꞌ yetubaꞌ böaꞌ sniaꞌ grenbaꞌ brujbaꞌ lu yu. Dxiagac
chop luzbaꞌ ca nac luzbaꞌ böꞌcuꞌ zxilaꞌ, len ruiꞌbaꞌ didzaꞌ ca naꞌ ruiꞌbaꞌ didzaꞌ
bël zxön xtsniꞌ naꞌ. 12Dë lu naꞌbaꞌ böaꞌ sniaꞌ ni yúguꞌtë yöl‑laꞌ uná bëꞌ queëbaꞌ
böaꞌ sniaꞌ bdxinbaꞌ ziꞌal, catiꞌ dzag lëbaꞌ. Runbaꞌ böaꞌ sniaꞌ buróp ni ga taꞌyíj
ládxiꞌgac böaꞌ sniaꞌ ziꞌal naꞌ yúguꞌtë bunách nacuáꞌ yödzlyú, böaꞌ naꞌ bunít huëꞌ
gdödi lëbaꞌ. 13 Runbaꞌ caꞌ le nacgac bëꞌ böaꞌ buróp naꞌ ga rdxintë runbaꞌ ga
ruhuö ́xj guiꞌ zaꞌ luzxbá, ruhuö́xj luyú laugac yúguꞌtë bunách. 14 Rziꞌ yéꞌibaꞌ
bunách nacuáꞌ yödzlyú len le nacgac bëꞌ dë lu naꞌbaꞌ runbaꞌ laubaꞌ böaꞌ sniaꞌ
ziꞌal naꞌ. Rna béꞌibaꞌ bunáchnacuáꞌ yödzlyú lunëꞌ tu bdauꞌ ca nacbaꞌ böaꞌ sniaꞌ
naꞌgucbaꞌhuëꞌquiguia tuchiꞌatiꞌnabanbaꞌ. 15Dë lunaꞌbaꞌ runbaꞌga soagban
bdauꞌ naꞌ nac ca nacbaꞌ böaꞌ sniaꞌ ziꞌal naꞌ, len güiꞌ didzaꞌ bdauꞌ ni len gun ga
nu gdödi yúguꞌtë nup cutu laꞌyíj ládxiꞌgac lei. 16Benbaꞌ ga gdaꞌ yúguꞌtë bunách
tu le nac bëꞌ daꞌgac lëbaꞌ, nup nacgac caꞌz len nup nacgac blau, nup taꞌleꞌi
yöl‑laꞌ tsahuiꞌ len nup nacgac yechiꞌ, nup cunadáꞌugac len nup nadáꞌugac,
budaꞌbaꞌ lei lu naꞌgac yubél o raꞌ xgagac bunách naꞌ. 17Nutu nu gac bi gaꞌu
o bi gutiꞌ chquiꞌ cudáꞌ nu naꞌ lë naꞌ nac bëꞌ, o chquiꞌ cudáꞌ nu naꞌ labaꞌ böaꞌ
sniaꞌ naꞌ, o le nababbaꞌ nuaꞌbaꞌ. 18Naꞌa rquinnuꞌ yöl‑laꞌ rejniꞌi. Nu nap yöl‑laꞌ
rejniꞌi ral‑laꞌ ulabtëz tsca le nababbaꞌ nuaꞌbaꞌ böaꞌ sniaꞌ naꞌ, nac ca le nababëꞌ
bönniꞌ, atiꞌ le nababbaꞌ naꞌ nac xop gayuáꞌ yu tsonnlalj yu xop.

14
Le tul‑lëꞌ tu gayuáꞌ yu tapʉ́nmilëꞌ bönniꞌ

1Gdödniꞌbuyúaꞌ lenbléꞌidaꞌ‑nëꞌBönniꞌnaꞌnaquëꞌBöꞌcuꞌZxílaꞌdauꞌ zuinëꞌ lu
guíꞌadauꞌnazíꞌ lei Sión. NacuáꞌlenëꞌLëꞌ tu gayuáꞌ yu tapʉńmilëꞌ bönniꞌ, daꞌ raꞌ
xgaquëꞌ lëꞌBönniꞌnaꞌnaquëꞌBöꞌcuꞌZxílaꞌdauꞌ, lencaꞌ lëꞌXuzëꞌ. 2Niꞌrbyöndaꞌ tu
le rguꞌuböyehuaꞌ yubá, rnë zidzj ca rnë tu yegu zxön len ca rnë gziuꞌ. Byöndaꞌ
le ryön catiꞌ taꞌguinniëꞌ lëꞌi tu le rul‑l zë zian du qui. 3 Tul‑lëꞌ tu le rul‑l cub,
nacuꞌë cadödl lahui latj blauniꞌ lencaꞌ cadödl lahui ganaꞌnacuáꞌ idápnupnaꞌ
nabangac len yuguꞌ bönniꞌ gul naꞌ. Nutur nu gac gul‑l le rul‑l ni, san légaczëꞌ
tu gayuáꞌ yu tapʉń milëꞌ bönniꞌ ni, bönniꞌ naꞌ böaꞌuëꞌ lequëꞌ Cristo ladj bunách
yödzlyú. 4 Nacquëꞌ gdu ladxiꞌ bönniꞌ ni, cutu gulacuáꞌlenëꞌ ngul, le nacquëꞌ
gdu bönniꞌ raꞌbán. Zjáclenëꞌ Bönniꞌ naꞌ naquëꞌ Böꞌcuꞌ Zxílaꞌdauꞌ gátiꞌtëz ga zijëꞌ.
Cristocz böaꞌuëꞌ lequëꞌ ladj bunách, nacquëꞌ bönniꞌ ziꞌal guludö ́d cuinquëꞌ lu
nëꞌë Dios lencaꞌ lu nëꞌë BönniꞌnaꞌnaquëꞌBöꞌcuꞌ Zxílaꞌdauꞌ. 5Gatga gulazíꞌ yëꞌë
atiꞌ nutu nu gac bi gnë quequëꞌ ga naꞌ nacuꞌë ca dödl lahui latj blau ga röꞌë
Dios.

Didzaꞌ rjuaꞌquëꞌ tsonn gbaz laꞌy
6Niꞌr bléꞌidaꞌ yetúëꞌ gbaz laꞌy, rdödëꞌ lu böꞌz luzxbá, rjuꞌë didzaꞌ dxiꞌa zoa

tsalzú quië gunëꞌ lban qui laugac nup nacuáꞌ yödzlyú, bunách gdutë luyú,
yúguꞌtë bunách gzaꞌa, len bunách tuiꞌ yúguꞌtë didzaꞌ gzaꞌa, len bunách yúguꞌtë
yödz. 7Ruꞌë zidzj didzaꞌ, rnëꞌ: “Gul‑gadxi Dios, len gul‑cuꞌë yöl‑laꞌ ba le chzoa
cuequi xbeynëꞌ bunách. Gul‑tséj ladxëꞌë Dios, nunëꞌ luzxbá len luyú len nis
zxön len gap ralj nis.”

8 Zajnáuëꞌ gbaz laꞌy ni yetúëꞌ gbaz laꞌy, rnëꞌ: “Chbudx qui yödz Babilonia.
Chbudx qui yödz zxön naꞌ. Cni guc qui, le glun nup nacuáꞌ niꞌ ga gulazíꞌ lu
naꞌquëꞌ bönniꞌ yúguꞌtë yödz lunëꞌ ca nacgac le taꞌzë́ ládxiꞌquëꞌ le cunác.”

9Zajnáuëꞌ gbaz laꞌy buróp ni yetúëꞌ gbaz laꞌy, ruꞌë zidzj didzaꞌ, rnëꞌ: “Chquiꞌ
nu tsej ladxiꞌ‑baꞌ böaꞌ sniaꞌ naꞌ lencaꞌ bdauꞌ queëbaꞌ, len güiꞌ latj taꞌ raꞌ xguí
o lu nëꞌi le nac bëꞌ daꞌ lëbaꞌ, 10 nu ni gunëꞌ zxguiaꞌ Dios lu yöl‑laꞌ rley queëꞌ.
Sacaꞌ quiꞌi nu naꞌ lu guiꞌ len lu lë naꞌ ruzéguiꞌtsca, laugac gbaz laꞌy len lahuëꞌ
Bönniꞌ naꞌ naquëꞌ Böꞌcuꞌ Zxílaꞌdauꞌ. 11Cuentecz dzön qui guiꞌ ga niꞌ sacaꞌ quiꞌi
nu naꞌ. Rël len të dza sacaꞌ quiꞌi, atiꞌ gatga gataꞌ latj luzíꞌ ládxiꞌgac nup laꞌyíj
ládxiꞌgac‑baꞌ böaꞌ sniaꞌ naꞌ len bdauꞌ queëbaꞌ, atiꞌ cutu luzíꞌ ládxiꞌgac nup luiꞌ
latj taꞌ leygac labaꞌ. 12Qui lë ni naꞌ ral‑laꞌ laꞌbö́z zxön ladxiꞌnupnáquigacqueëꞌ
Dios len lun ca rna le gna bëꞌë, nup naꞌ taꞌyejlëꞌ Jesús.”

13Niꞌr byöndaꞌ chiꞌi nu ruiꞌ didzaꞌ yehuaꞌ yubá, rë nedaꞌ: “Bzuj lu guich lë
ni: Bicaꞌ bagac nup lat naꞌa su lau, nup naꞌ taꞌyejlëꞌ Xanruꞌ.”
Dios Böꞌ Laꞌy rnëꞌ: “Caꞌ gac. Luzíꞌ ládxiꞌquëꞌ lu dxin glunëꞌ, len luziꞌë xbey

ca rajlö́z le glunëꞌ.”
Tuꞌziꞌë le ruláꞌ luyú

14Niꞌr buyúaꞌ len bléꞌidaꞌ tu böaj luzxbá chguichdauꞌz, len lu böaj naꞌ röꞌ tu
Nunac ca naquëꞌBönniꞌNuhuöaquëꞌGduBunách, dxia icjëꞌ tu breguiꞌ oro, atiꞌ
lu nëꞌë zönëꞌ tu guia tuchiꞌ. 15 Brujëꞌ lu gdauꞌ yetúëꞌ gbaz laꞌy, atiꞌ bëꞌë zidzj
didzaꞌ, gudxëꞌ Nu naꞌ röꞌ lu böaj naꞌ, gnëꞌ: “Bgun dxin guia tuchiꞌ quiuꞌ len
bchugu zxoaꞌ xtil, le chbdxin dza nu uzíꞌ lei. Chnabídx deu qui dë yödzlyú.”

16Niꞌr Nu naꞌ röꞌ lu böaj naꞌ bugún dxin guia tuchiꞌ gdutë yödzlyú, atiꞌ buziꞌë
le buláꞌ luyú.

17 Niꞌr brujëꞌ yetúëꞌ gbaz laꞌy lu gdauꞌ zoa yehuaꞌ yubá. Nuꞌë caꞌ tu guia
tuchiꞌ. 18 Brujëꞌ raꞌ bcugu niꞌ yetúëꞌ gbaz laꞌy, dë lu nëꞌë gna béꞌinëꞌ guiꞌ, atiꞌ
bëꞌë zidzj didzaꞌ, bulidzëꞌ gbaz laꞌy ziꞌal naꞌ nuꞌë guia tuchiꞌ, gnëꞌ: “Bgun dxin
guia tuchiꞌ quiuꞌ len btub tuꞌxóa hueaj le taꞌbía lba uva röꞌgac yödzlyú, le chna
le taꞌbía lba uva.”

19Niꞌr bugunëꞌ dxin guia tuchiꞌ gdu yödzlyú gbaz laꞌy ni, butubëꞌ le taꞌbía
lba uva röꞌgac luyú, atiꞌ yajchuꞌnëꞌ le taꞌbía lba uva naꞌ lu yeru zxön ga gzi
xisi. Yuguꞌ lë ni ruluíꞌ ca gunëꞌ Dios, gunëꞌ zxguiaꞌ bunách nacuáꞌ yödzlyú.
20Gululibëꞌ le taꞌbía lba uva naꞌ lu lerui zoa niꞌl raꞌ yödz, atiꞌ lu lerui naꞌ bruj
rön, gren ga bdxintë rúꞌacbaꞌ böaꞌ, len gdöd rön naꞌ gdu tsca gac saꞌruꞌ gdu
gadx dza.

15
Gbaz laꞌy nuaꞌquëꞌ gadx guidzhuë́ꞌ

1 Bléꞌidaꞌ yetú le nac bëꞌtsca yehuaꞌ yubá, le run ga nu rubani. Gularujëꞌ
gadx gbaz laꞌy, nuaꞌquëꞌ gadx guidzhuë ́ꞌ rajséytëgac, le ugunëꞌ dxin Dios, udx
gunëꞌ zxguiaꞌ bunách yödzlyú.

2 Bléꞌidaꞌ caꞌ tu le nac ca nis zxön ryëp yös yeníꞌ ca guiöj jar le nutsiꞌi guiꞌ.
Zuigac lu lë naꞌ nac ca nis zxön nup naꞌ guluxícj lu böaꞌ sniaꞌ naꞌ len lu bdauꞌ
queëbaꞌ len lu labaꞌ, nuaꞌquëꞌ le tul‑l, yuguꞌ le bëꞌë quequëꞌ Dios. 3 Tul‑lëꞌ le
rul‑l naꞌbil‑lëꞌMoisés, bönniꞌhuendxin queëꞌDios. Nac tu le rul‑l queëꞌBönniꞌ
naꞌ naquëꞌ Böꞌcuꞌ Zxílaꞌdauꞌ, taꞌnë́ꞌ:
Liꞌ, Xantuꞌ Dios, náctëruꞌ blau.
Zxöntër nac yúguꞌtë le benuꞌ,
Le tun ga rubánituꞌ.
Liꞌ, rna béꞌinuꞌ yuguꞌ yödz,
Gdu dxíꞌadauꞌ len gdu nac ca bi runuꞌ.
4 ¿Nuzxa caz cugadxi Liꞌ, Xantuꞌ?
¿Nuzxa caz cucúꞌu Liꞌ yöl‑laꞌ ba?
Tuzuꞌ Liꞌ nacuꞌ laꞌy.
Laꞌdxín bunách yuguꞌtë yödz,
Laꞌyíj ládxiꞌquëꞌ Liꞌ
Le taꞌléꞌinëꞌ nac tsahuiꞌ yúguꞌtë le runuꞌ.

5 Gdöd guc lë ni, buyúaꞌ len bléꞌidaꞌ gyalj gdauꞌ yehuaꞌ yubá ga niꞌ dë latj
laꞌy le nac bëꞌ zóalenëꞌ bunách queëꞌDios. 6Gularujëꞌ lu latj laꞌy naꞌ gadx gbaz
laꞌy, nuaꞌquëꞌ gadx guidzhuë́ꞌ naꞌ. Nácuquëꞌ lariꞌ záquiꞌtsqui le ryëp yös yeníꞌ,
len núgaꞌgac lchúꞌquëꞌ pan náquicni oro. 7Niꞌr tu nu nutsaꞌ ladj idáp nup naꞌ
nabangac, bëꞌquiqueëquëꞌgadxgbaz laꞌynaꞌgadxzxígaꞌdauꞌnáquicnioro, len
yudzgac le ruluíꞌ yöl‑laꞌ rley queëꞌ Dios zoaczëꞌ. 8 Lu latj laꞌy naꞌ bdzaꞌ dzön,
le zoa niꞌ yöl‑laꞌ yeníꞌ len yöl‑laꞌ huac zxön queëꞌ Dios. Nutu nu saquiꞌ tsaz lu
latj laꞌy naꞌ catiꞌ gatsjr gadx guidzhuë́ꞌ naꞌ nuaꞌquëꞌ gadx gbaz laꞌy naꞌ.

16
Yuguꞌ zxígaꞌdauꞌ yudzgac le ruluíꞌ yöl‑laꞌ rley queëꞌDios

1Niꞌr byöndaꞌ chiꞌi nu ruiꞌ zidzj didzaꞌ latj laꞌy naꞌ, rë gadx gbaz laꞌy naꞌ, rna:
“Gul‑tséaj, gul‑tsajlálj luyú gadx zxígaꞌdauꞌnaꞌ yudzgac lë naꞌ ruluíꞌ yöl‑laꞌ rley
queëꞌ Dios.”

2Gyijëꞌ gbaz laꞌy ziꞌal, yajlaljëꞌ yödzlyú le yudz zxígaꞌdauꞌ naꞌ zönëꞌ. Lë naꞌ
yudz zxígaꞌdauꞌ naꞌ ben ga gutsj yudzuꞌ yaꞌa le rlatsca gdu ca nayáꞌ nabingac
nupnaꞌdaꞌ leygac le nacbëꞌdaꞌgac böaꞌ sniaꞌnaꞌ, lencaꞌnupnaꞌ taꞌyíj ládxiꞌgac
bdauꞌ queëbaꞌ.

3Niꞌr gyijëꞌ gbaz laꞌy buróp, yajlaljëꞌ lu nis zxön le yudz zxígaꞌdauꞌnaꞌ zönëꞌ,
atiꞌ böac rönnis naꞌ ca nac rön queëꞌ bönniꞌnat, atiꞌ glat yúguꞌtë nup nabangac
nacuáꞌ lu nis zxön naꞌ.

4 Gyijëꞌ gbaz laꞌy bunn, yajlaljëꞌ gap dë yegu len gap ralj nis le yudz
zxígaꞌdauꞌnaꞌ zönëꞌ, atiꞌguluhuöác röngapdënisnaꞌ. 5Niꞌrbyöndaꞌ ruꞌëdidzaꞌ

gbaz laꞌy naꞌ dë lu nëꞌë rna béꞌinëꞌ nis naꞌ, rnëꞌ: “Xantuꞌ Dios Laꞌy. Zoaczuꞌ
len gzoaczuꞌ. Tsahuiꞌ nacuꞌ le rchuguꞌ cni quegac bunách 6 le gululaljëꞌ rön
quegac nup náquigac quizi quiuꞌ len quegac nup gluiꞌ didzaꞌ uláz quiuꞌ. Naꞌa,
Liꞌ runuꞌ ga liꞌjëꞌ rön, le cni ral‑laꞌ gac quequëꞌ.”

7Niꞌr byöndaꞌ ruiꞌ didzaꞌ tu nu zoa raꞌ bcugu yehuaꞌ yubá niꞌ, rna: “Caꞌ gac,
XantuꞌDios, napczuꞌyöl‑laꞌunábëꞌ. Gdutë li len tsahuiꞌnacca rchuguꞌquegac
bunách.”

8 Gyijëꞌ gbaz laꞌy budáp naꞌ, yajlaljëꞌ lu gbidz le yudz zxígaꞌdauꞌ naꞌ zönëꞌ,
atiꞌ gbidz naꞌ, bëꞌë lei latj Dios gúguiꞌtsca bunách len guiꞌ qui. 9Gúguitscaquëꞌ
yúguꞌtë bunách le rúguiꞌtsca gbidz, san cutu gulubíꞌi ládxiꞌquëꞌ, len cutu
gulaguꞌë Dios yöl‑laꞌ ba. Gulanë́ ziꞌë queëꞌDios, dë lu nëꞌë gna béꞌinëꞌ yuguꞌ lë
ni tuꞌsacaꞌ ziꞌ bunách.

10Gyijëꞌ gbaz laꞌy bugayuꞌ naꞌ, yajlaljëꞌ xlatj böaꞌ sniaꞌ ga naꞌ rna bëꞌbaꞌ le
yudz zxígaꞌdauꞌ zönëꞌ, atiꞌ gröꞌ chul gap rna bëꞌbaꞌ. Niꞌr, le gulazacaꞌ gulaguíꞌi
bunách, gláguyaꞌa lúdxiꞌquëꞌ, 11 san cutu gulubíꞌi ládxiꞌquëꞌ quië cutur lunëꞌ le
cunác tsahuiꞌ tunëꞌ. Gulanë́ ziꞌëqueëꞌDios zoëꞌyehuaꞌyubá le taꞌzacaꞌ taꞌguiꞌë
len le dxiaquëꞌ yudzuꞌ yaꞌa naꞌ.

12Gyijëꞌ gbaz laꞌybuzxópnaꞌ, yajlaljëꞌ lu yeguzxönnazíꞌ lei Eufrates le yudz
zxígaꞌdauꞌ naꞌ zönëꞌ, atiꞌ gbidx nis yegu naꞌ quië gbaꞌa nöz ga laꞌdö́d nup taꞌná
bëꞌ, laꞌrujëꞌ zacaꞌ ga rlen gbidz.

13Niꞌrbléꞌidaꞌbëlzxönxtsniꞌnaꞌ, lenböaꞌ sniaꞌnaꞌ, lenbönniꞌ ruꞌëdidzaꞌuláz
quecbaꞌ, gularúj rúꞌagac nup naꞌ tsonn böꞌ xöhuiꞌ tun ditj bunách, nalaꞌgac ca
nalaꞌcbaꞌ bludz. 14 Nacgac böꞌ qui tuꞌ xöhuiꞌ yonn böꞌ ni, böꞌ tun le nacgac
bëꞌ lun ga lubani bunách. Yjac böꞌ xöhuiꞌ naꞌ gdu yödzlyú yajtubgac nup taꞌná
bëꞌ, quië tsjaquëꞌ lu gdil‑l naꞌ gac dza zxön queëꞌDios, napczëꞌ yöl‑laꞌ uná bëꞌ.
15Cni rnëꞌDios: “Gul‑yutscaꞌ. Guidaꞌ tu tsalz ca rdxinëꞌ gban. Bicaꞌ ba nu zoa
ban ladxiꞌ len run chiꞌi le nacu nu naꞌ, len runtecz dxiꞌa, cui gun bayúdx ta
xguidz len cui utuíꞌi nu naꞌ lahuiꞌ laugac bunách.” 16Gulutúb bönniꞌ taꞌná bëꞌë
böꞌ xöhuiꞌ naꞌ, guludubëꞌ tu latj nazíꞌ lei lu didzaꞌ hebreo: Armagedón.

17Gyijëꞌ gbaz laꞌy bugádx naꞌ, yajlaljëꞌ lu böꞌz le yudz zxígaꞌdauꞌ naꞌ zönëꞌ,
atiꞌ bëꞌ zidzj didzaꞌ tu nu zoa lu latj laꞌy zoa yehuaꞌ yubá ga dë latj blau naꞌ,
rna: “Chnac.”

18Niꞌr gyëp yös len gröꞌtsca bö len gnë gziuꞌ. Gtittsca luyú, le gtittër ca gtit
tsal ni nacuáꞌ bunách yödzlyú. 19Bruj tsonn cöꞌl yödz zxön naꞌ atiꞌ gulaguíndj
yödz nacuáꞌ yödzlyú. Yajneynëꞌ Dios le nac xöhuiꞌ glun bunách yödz zxön
naꞌ nazíꞌ lei Babilonia, atiꞌ lu yöl‑laꞌ rley queëꞌ benëꞌ zxguiaꞌ nup nacuáꞌ niꞌ.
20Gulagachiꞌ luyú bidx dzöꞌ lu nis zxön atiꞌ cutur gulaláꞌ guíꞌadauꞌ. 21Böxj caꞌ
guiöj böguiꞌ yöl sunn, le zaꞌ luzxbá, yajsóa icjgac bunách, atiꞌ náliꞌi guiöj böguiꞌ
naꞌ ca tu gayuáꞌ guia hueaj. Gulanë́ ziꞌë queëꞌDios yúguꞌtë bönniꞌniꞌaqui guiöj
böguiꞌ naꞌ gröꞌ, le busacaꞌ ziꞌtsca lequëꞌ.

17
Dios rchuguëꞌ queënu ngul udá dzag

1 Niꞌr bdxinëꞌ ga zoaꞌ tuëꞌ gbaz laꞌy nababëꞌ gadx gbaz laꞌy naꞌ gulazönëꞌ
gadx zxígaꞌdauꞌ naꞌ náquicni oro. Bë́ꞌlenëꞌ nedaꞌ didzaꞌ, gnëꞌ: “Gda ni, atiꞌ
uluiꞌidaꞌ liꞌ ca gunëꞌ Dios, gunëꞌ‑nu zxguiaꞌ ngul udá dzag naꞌ, röꞌnu lu nis
zian. 2 Gulacuaꞌlen lënu, glun le cunác nup taꞌná bëꞌ yödzlyú, atiꞌ gulazudxi
nup nacuáꞌ yödzlyú ni, glunlen lënu le cunác.”

3Gzóalenëꞌ nedaꞌ Dios Böꞌ Laꞌy, atiꞌ bchëꞌë nedaꞌ gbaz laꞌy naꞌ tu lu latj caꞌz,
atiꞌ niꞌ bléꞌidaꞌ‑nu ngul dxianu cúdzuꞌbaꞌ tubaꞌ böaꞌ sniaꞌ, nacbaꞌ xna guiꞌz.
Dxiagac gadx icjbaꞌ len chi luzbaꞌ, len daꞌgac caꞌ lëbaꞌ le taꞌnë́ xöhuiꞌ queëꞌ
Dios. 4Nácunu lariꞌ xna len lariꞌ xna guiꞌz ngul naꞌ dxianu lëbaꞌ. Nazíꞌ lquitj

queënu le náquicni oro len yuguꞌ guiöj zacaꞌ len yuguꞌ bga. Lu naꞌnu zoa
tu zxígaꞌdauꞌ náquini oro, yudzu le nacgac xöhuiꞌ len le cunác runnu. 5 Raꞌ
xganu daꞌgac ca lënu, le tuꞌluíꞌ tu le nagachiꞌ, taꞌná cni: “Yödz Babilonia Nac
Blau” len “Xnaꞌcnu Ngul Udá Dzag” len “Xnaꞌgac Le Xöhuiꞌ Dzöꞌ Yödzlyú.”
6 Gúquibeꞌidaꞌ nazúdxinu ngul naꞌ le bennu ga blalj rön quegac nup náquigac
queëꞌ Dios len quegac nup naꞌ zoa nu budödi leygac le glun lnaꞌ lau queëꞌ
Jesús. Catiꞌbléꞌidaꞌ‑nu, bubántsquidaꞌ. 7Gudxëꞌnedaꞌ gbaz laꞌynaꞌ, gnëꞌ: “¿Bizx
quië rubáninuꞌ? Uzéjniꞌdaꞌ liꞌ lë naꞌ nagachiꞌ, le ruluíꞌ ngul ni lencaꞌ le ruluíꞌ
böaꞌ sniaꞌ naꞌ dxianu‑baꞌ, dxiagac gadx icjbaꞌ len chi luzbaꞌ. 8 Böaꞌ sniaꞌ naꞌ
bléꞌinuꞌ gzoabaꞌ ziꞌal san cutu zoabaꞌ naꞌa, böaꞌ ni chzoa grujbaꞌ latj chul, atiꞌ
tseajbaꞌ ganitbaꞌ tsaz. Lubánitsquinupnacuáꞌ luyú cunayujgac lagac lu guich
qui yöl‑laꞌ naꞌbán dza niꞌtë catiꞌ ziꞌa gataꞌ yödzlyú. Catiꞌ laꞌleꞌi böaꞌ sniaꞌ naꞌ
gzoabaꞌ zíꞌatël san cutu zoabaꞌ naꞌa, lubani le ubanbaꞌ.

9 ’Lëni nac tu leuzejniꞌi nu gac tsejniꞌi: Gadx icjbaꞌnaꞌ tuꞌluíꞌ gadxguíꞌadauꞌ
gap röꞌnu ngul naꞌ. 10Lëzcaꞌ cni gadx icjbaꞌ naꞌ tuꞌluíꞌ gadxëꞌ bönniꞌ taꞌná bëꞌë.
Gayuëꞌ bönniꞌ ni chgdöd quequëꞌ. Tuëꞌ bönniꞌ ni rna bëꞌë naꞌa atiꞌ yetúëꞌ cutu
rdxindëꞌ, san catiꞌ guidëꞌ, gna bëꞌë tu chiꞌidauꞌz. 11Böaꞌ sniaꞌ naꞌ gzoabaꞌ san
cutu zoabaꞌ naꞌa, ruluíꞌ bönniꞌ buzxunuꞌ, gna bëꞌë. Nunëꞌ tsazxö́n bönniꞌ gadx
naꞌ, atiꞌ töd ni nitiëꞌ tsaz.

12 ’Chi luzbaꞌ naꞌ bléꞌinuꞌ tuꞌluíꞌ chiëꞌ bönniꞌ laꞌná bëꞌë. Cutu taꞌziꞌinëꞌ yöl‑laꞌ
unábëꞌ, san laꞌziꞌëyöl‑laꞌunábëꞌ tu chiꞌidauꞌz, laꞌnábëꞌë tsazxö́n lenböaꞌ sniaꞌ
naꞌ. 13 Chiëꞌ bönniꞌ ni, tuz nacquëꞌ, atiꞌ ludödëꞌ lu naꞌbaꞌ böaꞌ sniaꞌ naꞌ yöl‑laꞌ
uná bëꞌ quequëꞌ len le dë lu naꞌquëꞌ. 14 Laꞌdíl‑lenëꞌ Bönniꞌ naꞌ naquëꞌ Böꞌcuꞌ
Zxílaꞌdauꞌ san Lëꞌ uxicjëꞌ lequëꞌ, le naquëꞌ Xangac yúguꞌtë nup nacgac xan len
rna béꞌinëꞌ caꞌ yúguꞌtë nup taꞌná bëꞌ. Nup nacuaꞌlen Lëꞌ, bulidzëꞌ leygac Dios
len gröëꞌ leygac, atiꞌ tsaz daꞌgac Lëꞌ.”

15Gudxëꞌ caꞌ nedaꞌ gbaz laꞌy naꞌ, gnëꞌ: “Yuguꞌ nis zxön naꞌ bléꞌinuꞌ gap niꞌ
röꞌnu ngul udá dzag naꞌ, tuꞌluíꞌ bunách yödz len bunách gzaꞌa len bunách
tuiꞌ didzaꞌ yubl len bunách yuguꞌ luyú. 16 Chi luzbaꞌ böaꞌ sniaꞌ naꞌ bléꞌinuꞌ
len tuꞌluíꞌ chiëꞌ bönniꞌ, cutu laꞌléꞌinëꞌ‑nu dxiꞌa ngul udá dzag naꞌ, atiꞌ caꞌz len
xguidz lucaꞌnëꞌ‑nu. Lahuëꞌ xpë ́laꞌnu len luzéguiꞌë‑nu len guiꞌ. 17Dios uchiziëꞌ
icj ládxiꞌdauꞌquëꞌ chiëꞌ bönniꞌ naꞌ le gun ga lunëꞌ ca rëꞌncznëꞌ Lëꞌ, lacquëꞌ tuz
len ludödëꞌ lu naꞌbaꞌ böaꞌ sniaꞌ naꞌ yöl‑laꞌ uná bëꞌ quequëꞌ quië utság ca rna
xtidzëꞌë. 18 Ngul naꞌ bléꞌinuꞌ‑nu ruluíꞌ yödz zxön naꞌ rna beꞌi nup taꞌná bëꞌ
yödzlyú ni.”

18
Rguindj yödz Babilonia

1Gdöd naꞌ bléꞌidaꞌ‑nëꞌ yetúëꞌ gbaz laꞌy ruhuötjëꞌ r‑rujëꞌ yehuaꞌ yubá, dë lu
nëꞌë yöl‑laꞌ uná bëꞌ zxön, atiꞌ gyëp yös yeníꞌ luyú niꞌa qui yöl‑laꞌ yeníꞌ queëꞌ
gbaz laꞌy naꞌ. 2 Bëꞌë zidzj didzaꞌ gbaz laꞌy naꞌ, gnëꞌ: “Chbguindj. Chbguindj
Babilonia, yödz zxön naꞌ. Chböac xlatj tuꞌ xöhuiꞌ len xlatjgac böꞌ xöhuiꞌ tun ditj
bunách. Tuꞌzoabaꞌ niꞌ lidxcbaꞌ bguinn xtsniꞌ len bguinn nacgac xöhuiꞌ. 3 Cni
guc qui yödz naꞌ niꞌa qui le glun bunách nacuáꞌ niꞌ, glunëꞌ ga glun bunách
yúguꞌtë yödz ca nacgac le taꞌzë́z ládxiꞌquëꞌ le cunác. Glunlen lequëꞌ le cunác
nup taꞌná bëꞌ yödzlyú, atiꞌ gutaꞌ yöl‑laꞌ tsahuiꞌ quequëꞌ bönniꞌ taꞌu tutiꞌ nacuꞌë
yödzlyú, le gyantsca le záquiꞌtsqui gulazë́z ládxiꞌgac nup nacuáꞌ niꞌ.”

4 Niꞌr byöndaꞌ ruiꞌ didzaꞌ yetú nu zoa yehuaꞌ yubá, rna: “Gul‑rúj lu yödz
naꞌ, lbiꞌiliꞌ náquiliꞌ quiaꞌ nedaꞌ, cui gunliꞌ tsazxö́n len lequëꞌ dul‑laꞌ len cui gac
queëliꞌ tsazxö́n len lequëꞌ zxguiaꞌ. 5Nayantsca dul‑laꞌ nabágaꞌquëꞌ, chnayás
nadxíncz luzxbá, san Dios rajneynëꞌ le cunác nunquëꞌ. 6Gul‑bíꞌi quequëꞌ ca

naꞌ glunëꞌ queëliꞌ. Gul‑bíꞌi quequëꞌ chop cöꞌ tsca le glunëꞌ. Gul‑bíꞌi quequëꞌ
chop cöꞌ tsca le nac xöhuiꞌ glunëꞌ queëliꞌ. 7 Gul‑gún ga laꞌzacaꞌ laꞌguiꞌë len
laꞌbö́dx yechëꞌë tsca yöl‑laꞌ ba len yöl‑laꞌ zxön gluiꞌ cuinquëꞌ. Taꞌzáꞌ ládxiꞌquëꞌ,
taꞌnë́ꞌ: ‘Röꞌtuꞌ ni, rna bëꞌtuꞌ. Cutu nactuꞌ uzë́b len gatga cödx yéchiꞌtuꞌ.’ 8Qui lë
ni naꞌ, tu dzatëz laꞌdxínquequëꞌ le laꞌzacaꞌ laꞌguiꞌë, yöl‑laꞌ gut, len yöl‑laꞌ rbödx
yechiꞌ lenyöl‑laꞌ rdun. Leguiëꞌ luguiꞌ, lenapczëꞌyöl‑laꞌhuaczxönXanruꞌDios,
Nu rusyúdx quequëꞌ.

9 ’Laꞌbö ́dx nup taꞌná bëꞌ yödzlyú len glun tsazxö́n len lequëꞌ le cunác, len
guluzíꞌ xbey le naqui quequëꞌ, atiꞌ laꞌbö ́dx yechëꞌë catiꞌ laꞌléꞌinëꞌ dzön qui
yödz naꞌ regui. 10 Ziꞌtuꞌ ziꞌtuꞌz laꞌcuꞌë le ládxinëꞌ ca gac zxguiaꞌ gac qui yödz
naꞌ, laꞌnë́ꞌ: Bicaꞌ bayechiꞌ Babilonia, yödz zxön ni, guctër blau. Tu dzatëz guc
zxguiaꞌ qui.

11 ’Laꞌbödxëꞌ caꞌ bönniꞌ taꞌu tutiꞌ nacuꞌë yödzlyú len laꞌbö́dx yechëꞌë qui yödz
naꞌ le cutur soa niꞌ nu gaꞌu bi lútiꞌë. 12 Nutur nu gaꞌu niꞌ le náquicni oro
len plata, len yuguꞌ guiöj zacaꞌ, len yuguꞌ bga, len yuguꞌ lariꞌ záquiꞌtsqui, len
lariꞌ xna, len lariꞌ dxíꞌadauꞌ, len lariꞌ xna guiꞌz, len yuguꞌ yag rlaꞌ zxix, len le
náquicni dxit záquiꞌtsqui, len le náquicni yag záquiꞌtsqui, len le náquicni cobre,
len le náquicni guia, len le náquicni guiöj jar. 13 Nutur nu gaꞌu niꞌ canel, len
yuguꞌ le rlaꞌ zxix, len yal, len le rlaꞌ zxix qui mirra len qui yöj olíbano, len xisi
uva nal, len le nac za, len yözj dxíꞌadauꞌ, len zxoaꞌ xtil, len yuguꞌ búrrodauꞌ,
len yuguꞌ böꞌcuꞌ zxilaꞌ, len yuguꞌ böaꞌ, len yuguꞌ carreta, len yuguꞌ bönniꞌhuen
dxin, len yelaꞌgac bunách. 14 Lë lequëꞌ nup naꞌ taꞌu tutiꞌ, laꞌná: Naduagac le
gzë ládxiꞌliꞌ. Chgdöd quegac yöl‑laꞌ tsahuiꞌ len le nacgac lach queëliꞌ, atiꞌ cutur
gdzö ́liliꞌ leygac.

15 ’Laꞌbödxëꞌ bönniꞌ taꞌu tutiꞌ naꞌ, gutaꞌ quequëꞌ yöl‑laꞌ tsahuiꞌ le glútiꞌë lu
yödz naꞌ, atiꞌ laꞌcuꞌë ziꞌtuꞌ ziꞌtuꞌz le ládxinëꞌ ca gac zxguiaꞌ gac qui yödz naꞌ,
len laꞌbö ́dx yechëꞌë, 16 laꞌnë́ꞌ: Bicaꞌ bayechiꞌ yödz ni guc zxön. Guc ca ngul
nácunu lariꞌ záquiꞌtsqui len lariꞌ xna, len lariꞌ xna guiꞌz, len nazíꞌ lguitj queënu
le náquicnioro len le náquicni guiöj zacaꞌ len yuguꞌbga. 17Tudzatëz gnit yöl‑laꞌ
tsahuiꞌ qui yödz ni.
’Laꞌcuꞌë ziꞌtuꞌ ziꞌtuꞌz yúguꞌtë bönniꞌ xan barco len nup nacuáꞌ lë́ꞌigac barco

naꞌ, len nup tuꞌsáꞌ yuguꞌ barco naꞌ, len nup tun dxin lu nis zxön, 18 len catiꞌ
laꞌléꞌinëꞌ dzön qui yödz naꞌ regui, laꞌbödxëꞌ, laꞌnë́ꞌ: ¿Bizxal yödz guc zxön ca nac
yödz ni?

19 ’Ludxíëꞌ bëchtö icjquëꞌ, len laꞌbödxëꞌ len laꞌbö́dx yechëꞌë, laꞌnë ́ꞌ: Bicaꞌ
bayechiꞌ yödzni guc zxön. Yöl‑laꞌ tsahuiꞌqui yödzni ben ga gutaꞌ yöl‑laꞌ tsahuiꞌ
quegac yúguꞌtë nup nacgac xan barco lu nis zxön. Tu dzatëz gnit yödz ni.

20 ’Gul‑dziji ca gacqui yödzni, lbiꞌiliꞌ zoaliꞌyehuaꞌyubá, lencaꞌ lbiꞌiliꞌnáquiliꞌ
queëꞌ Dios, lbiꞌiliꞌ, bönniꞌ gbaz queëꞌ len lbiꞌiliꞌ, bönniꞌ ruiꞌliꞌ didzaꞌ uláz queëꞌ.
Gul‑dziji, le chbchuguëꞌDios qui yödz ni niꞌa qui bi glun queëliꞌ nup nacuáꞌ lu
yödz ni.”

21 Niꞌr buchisëꞌ tu guiöj zxön le nac ca guich ryëtu, tuëꞌ gbaz laꞌy nal, atiꞌ
gruꞌnëꞌ lei lunis zxön, gnëꞌ: “Laꞌ cniz gac, gguindjBabilonia, yödznaꞌgucblau,
atiꞌ cutur nu udzöli lei. 22 Cutur nu yöni lu yödz naꞌ nup taꞌguínn lëꞌi le rul‑l,
len clëg nup tuꞌcö́dx gui len clëg nup tuꞌcö́dx trompeta, len cutur udzö́l niꞌ
bönniꞌhuen dxin, len cutur yönniꞌ bö rguꞌu le rutu. 23Cutur uzeníꞌ lu yödznaꞌ
nitú guiꞌ, len cutu yönniꞌ chiꞌë bönniꞌutságnëꞌë, len clëg chiꞌibiꞌ biꞌi ngul utság
naꞌbiꞌ. Cni gac zal‑laꞌ nacliꞌ blau, lbiꞌiliꞌ ráꞌuliꞌ len rútiꞌliꞌ lu yödz ni, len gzxiꞌ
yéꞌiliꞌ bunách gdutë yödzlyú len yöl‑laꞌ udzáꞌ queëliꞌ.

24 ’Lu yödzni blalj xchönquëꞌbönniꞌ gluꞌëdidzaꞌulázqueëꞌDios len xchöngac
nup náquigac queëꞌ Dios lencaꞌ xchöngac yúguꞌtë bunách yödzlyú, guludödi
lequëꞌ nup nacuáꞌ yödz ni.”

19
1Gdöd lë ni byöndaꞌ tuiꞌ zidzj didzaꞌ bunách zian nacuáꞌ yehuaꞌ yubá, taꞌná:

Yöl‑laꞌ ba Dios. Yöl‑laꞌ ruslá runëꞌ,
Atiꞌ yöl‑laꞌ zxön len yöl‑laꞌ uná bëꞌ
Napëꞌ Dios queëruꞌ.
2Nac gdutë li len tsahuiꞌ ca rusyudxëꞌ.
Bchuguëꞌ qui yödz naꞌ nac ca tu ngul udá dzag,
Len quegac bunách lu yödz naꞌ
Glun ditj bunách yödzlyú len le cunác glunëꞌ.
Dios buzíꞌ lëꞌ lequëꞌ
Le guludödcdëꞌ huen dxin queëꞌ.

3Leyúbl gulanë́ꞌ: “Yöl‑laꞌ ba Dios. Cuentecz dzön ga regui yödz naꞌ.”
4Gulutság lauquëꞌ lyu idáp uruꞌë bönniꞌ gul niꞌ len idáp nup niꞌ nabangac,

taꞌyíj ládxiꞌquëꞌ Dios, röꞌë latj blau queëꞌ. Gulanë ́ꞌ: “Caꞌ gac. Yöl‑laꞌ ba Dios.”
5Niꞌr byöndaꞌ ruiꞌ didzaꞌ tu nu zoa latj blau naꞌ, rna:

Gul‑cuꞌë Dios queëruꞌ yöl‑laꞌ ba
Yúguꞌtëliꞌ runliꞌ xchinëꞌ,
Lbiꞌiliꞌ naꞌ rádxiliꞌ Lëꞌ,
Nacliꞌ bunách caꞌz len bunách blau.

Lni qui yöl‑laꞌ rutság naꞌ queëꞌ Bönniꞌ naquëꞌ Böꞌcuꞌ Zxílaꞌdauꞌ
6Byöndaꞌ caꞌ nu ruiꞌ zidzj didzaꞌ, byön ca ryön catiꞌ tuiꞌ didzaꞌ bunách zian,

len byön caꞌ ca ryön ga rdöd yegu zxön, o ca ryön catiꞌ rnë gziuꞌ, rna:
Yöl‑laꞌ ba Dios le rzu lahuëꞌ rna bëꞌë,
Napczëꞌ yöl‑laꞌ huac.
7Ral‑laꞌ udziji ládxiꞌruꞌ len uziꞌruꞌ xbëꞌ
Len cuꞌruꞌ‑nëꞌ yöl‑laꞌ ba
Le chbdxin dza lni qui yöl‑laꞌ rutság naꞌ
Queëꞌ Bönniꞌ naꞌ naquëꞌ Böꞌcuꞌ Zxílaꞌdauꞌ,
Siꞌ lu nëꞌë Cristo nup náquigac queëꞌ.
Chzoa rbözbiꞌ biꞌi utság náꞌlenbiꞌ Lëꞌ,
Nacbiꞌ le ruluíꞌ nup naꞌ náquigac queëꞌ.
8Dios ruꞌë‑biꞌ latj gácubiꞌ lariꞌ záquiꞌtsqui
Le nac gdu len ryëp yös yeníꞌ.
Lariꞌ záquiꞌtsqui naꞌ ruluíꞌ le nac tsahuiꞌ nungac nup náquigac queëꞌ Dios.

9Niꞌr gudxëꞌ nedaꞌ gbaz laꞌy naꞌ, gnëꞌ: “Bzuj lu guich didzaꞌ ni: Bicaꞌ bagac
nup naꞌ nulidzëꞌ lequëꞌDios quië laꞌcuꞌë lni qui yöl‑laꞌ rutság naꞌ queëꞌ Bönniꞌ
naquëꞌ Böꞌcuꞌ Zxílaꞌdauꞌ.”
Gudxëꞌ caꞌ nedaꞌ: “Yuguꞌ didzaꞌ gdutë li ni ruꞌë didzaꞌ Dioscz.”
10Buzechu zxibaꞌ xniꞌë gbaz laꞌy naꞌ quië tsej ladxaꞌa lëꞌ, san gudxëꞌ nedaꞌ:

“Cutu gunuꞌ cni. Nedaꞌ caꞌ nacaꞌ huen dxin queëꞌ Dios ca nacuꞌ liꞌ len ca
nacquëꞌ böchiꞌ lzaꞌu nazíꞌ lu naꞌquëꞌ le nac gdutë li ca nac queëꞌ Jesús. Gyij
ladxëꞌë Dios.”
Nup tuiꞌ didzaꞌ uláz queëꞌDios, tuiꞌ didzaꞌ le nac gdutë li ca nac queëꞌ Jesús.
Bönniꞌ dxiëꞌ‑baꞌ böaꞌ chguich

11 Niꞌr bléꞌidaꞌ nayálj luzxbá, atiꞌ buluíꞌ laubaꞌ tubaꞌ böaꞌ chguich, atiꞌ lëꞌ
Bönniꞌ dxiëꞌ‑baꞌ, Nu Run Ca Rna, lencaꞌ Nu Nac Le Nacz. Cni lëꞌ le rbequi
xbeynëꞌ ca nac le nac gdutë li lencaꞌ cni tsijëꞌ lu gdil‑l. 12 Ryëp yös yeníꞌ yöj

lahuëꞌ, nacgac ca guiꞌ, len dxiagac icjëꞌ breguiꞌ zian. Nayúj lahuëꞌ tu le lëꞌ, le
nutú nu nözi, san tuzëꞌ Lëꞌ nöznëꞌ. 13 Nacuëꞌ tu lariꞌ niꞌaj rön, len lëꞌ caꞌ Nu
Nac Xtidzëꞌë Dios. 14 Rajnauquëꞌ Lëꞌ niꞌa nëꞌë guizx yu nacuꞌë yehuaꞌ yubá,
dxiacquëꞌ‑baꞌböaꞌ chguich lennácuquëꞌ lariꞌ záquiꞌtsqui, nac chguichdauꞌz len
cutunacbösj. 15R‑ruj ruꞌë lenac ca tuguia tuchiꞌgundëꞌ ziꞌbunáchyuguꞌyödz.
Gna béꞌinëꞌ lequëꞌ len xuyág guia len gunëꞌ lequëꞌ zxguiaꞌ, gac quequëꞌ ca rac
qui le rbia lba uva, zoa nu rulíb leygac, le rléytsquinëꞌDios, napczëꞌ yöl‑laꞌuná
bëꞌ. 16Nayúj lu lariꞌ nacuëꞌ lencaꞌ lu xgatsjëꞌ ca lëꞌ, Nu Rna Beꞌi Nup Taꞌná Bëꞌ,
lencaꞌNu Nac Xangac Nup Nacgac Xan.

17 Niꞌr bléꞌidaꞌ‑nëꞌ zuinëꞌ lu gbidz tuëꞌ gbaz laꞌy, atiꞌ bëꞌë zidzj didzaꞌ,
gudxëꞌ‑baꞌ böaꞌ taꞌzubaꞌ luzxbá, rnëꞌ: “Gul‑dá, gul‑dúb ga ni gáguliꞌ lni zxön
queëꞌ Dios. 18 Gáguliꞌ xpë ́laꞌgac nup taꞌná bëꞌ, len xpë́laꞌgac nup nacuꞌë lu
naꞌgac bönniꞌ rjaquëꞌ gdil‑l, len xpë ́laꞌgac nup nalgac, len xpë ́laꞌcbaꞌ böaꞌ, len
xpë ́laꞌgac nup taꞌbía lecbaꞌ, len xpë ́laꞌgac yúguꞌtë bunách, nup cunadáꞌugac
len nup nadáꞌugac, nup nacgac caꞌz len nup nacgac blau.”

19Niꞌr bléꞌidaꞌ‑baꞌ böaꞌ sniaꞌ naꞌ lencaꞌ bönniꞌ taꞌná bëꞌë yödzlyú, len bönniꞌ
rjaquëꞌ gdil‑l guizx yu quequëꞌ, nudubquëꞌquië lúnlenëꞌ gdil‑l Bönniꞌdxiëꞌ‑baꞌ
böaꞌ chguich, dzaggac Lëꞌ niꞌa nëꞌë guizx yu. 20Bdzunbaꞌ böaꞌ sniaꞌ naꞌ lencaꞌ
bönniꞌnaꞌbëꞌë didzaꞌulázqueëbaꞌ, bönniꞌnaꞌbenëꞌ yuguꞌ le nac bëꞌtsca laubaꞌ,
gzxiꞌ yéꞌinëꞌ nup niꞌ gluiꞌ latj nu uzúj láhuigac lë naꞌ nac bëꞌ daꞌgac lëbaꞌ len
gulayíj ládxiꞌgac bdauꞌ queëbaꞌ. Böaꞌ sniaꞌ naꞌ lencaꞌ bönniꞌ naꞌ bëꞌë didzaꞌ
uláz queëbaꞌ, nabangacz caꞌ gularuꞌnëꞌ leygac ga röꞌ guiꞌ zxön le réguilen lë
naꞌ ruzéguiꞌtsca. 21 Yúguꞌtë nup naꞌ gdaꞌgac lequëꞌ budödcdëꞌ leygac len guia
tuchiꞌ naꞌ r‑ruj ruꞌë Bönniꞌ naꞌ dxiëꞌ‑baꞌ böaꞌ, atiꞌ guluhuöljbaꞌ yúguꞌtëbaꞌ böaꞌ
naꞌ taꞌzubaꞌ luzxbá, glágubaꞌ xpë́laꞌquëꞌ.

20
Chi gayuáꞌ iz

1Gdöd lë ni bléꞌidaꞌ ruhuötjëꞌ gbaz laꞌy, zëꞌë yehuaꞌ yubá, zönëꞌ zxiꞌn guia
qui latj chul, atiꞌ nuꞌë tu du guia yödx. 2Gzxönëꞌ‑baꞌ bël zxön xtsniꞌ naꞌ, nacbaꞌ
bël gzoabaꞌ dza niꞌtë, bël naꞌ lëbaꞌ tuꞌ xöhuiꞌ lencaꞌ Satanás, atiꞌ béguëꞌë‑baꞌ, len
bucaꞌnëꞌ‑baꞌ cni chi gayuáꞌ iz. 3 Yajchuꞌnëꞌ‑baꞌ latj chul len buseyjëꞌ latj naꞌ,
bdëꞌë le quel‑laꞌ le ruséyj latj naꞌ quië cutur siꞌ yéꞌibaꞌ bunách yuguꞌ yödz ga
gzaꞌar chi gayuáꞌ iz, atiꞌ töd niꞌ ral‑laꞌ yedxbaꞌ tu chiꞌidauꞌ.

4 Niꞌr bléꞌidaꞌ latj gap taꞌbö́ꞌ nup taꞌná bëꞌ, atiꞌ taꞌbö ́ꞌ yuguꞌ latj naꞌ nup
guladel‑liꞌ laꞌbequi xbey le rac. Bléꞌidaꞌ caꞌ yuguꞌ böꞌ glaccz bunách gulurixëꞌ
yengac bönniꞌ cunacquëꞌ tsahuiꞌ le glun lnaꞌ lau queëꞌ Jesús len le glun lban
qui xtidzëꞌë Dios. Yuguꞌ bunách ni cutu gulayíj ládxiꞌgac böaꞌ sniaꞌ naꞌ len
bdauꞌ queëbaꞌ, len cutu gluiꞌ latj nu uzúj raꞌ xgagac o lu naꞌgac lë naꞌ nac bëꞌ
nu daꞌ lëbaꞌ. Gulubán nup ni lu yöl‑laꞌ gut len gulaná bëꞌlen Cristo chi gayuáꞌ
iz, 5 san yezicaꞌ bunách natgac cutu gulubán. Catiꞌ gzaꞌar chi gayuáꞌ iz lubán.
Yöl‑laꞌ rubán lu yöl‑laꞌ gut guc ni nac le rac ziꞌal. 6Bicaꞌ ba len bicaꞌ laꞌy nup
taꞌdel‑liꞌ yöl‑laꞌ rubánnaꞌ rac ziꞌal. Yöl‑laꞌ gut le rac burópl lzu cutur bi gac gun
quequëꞌ, san lacquëꞌbxuz queëꞌDios lencaꞌqueëꞌCristo, atiꞌ laꞌná bë́ꞌlenëꞌLëꞌ
chi gayuáꞌ iz.

7Catiꞌ gzaꞌa chi gayuáꞌ iz naꞌ, lusanëꞌ Satanás ga naꞌ nadzún. 8Urúj Satanás,
tsajxíꞌ yeꞌi bunách yuguꞌ yödz nacuáꞌ idáp laꞌa yödzlyú. Siꞌ yeꞌi caꞌ bunách yödz
Gog len Magog, utúb lequëꞌ lu gdil‑l. Tsca nacgac nup ni, nacgac ca nac yuzx
röꞌ raꞌ nis zxön. 9 Guizx yuz guladödëꞌ gdutë luyú, atiꞌ gulacuꞌë liꞌajl latj ga
naꞌ nacuáꞌ bunách náquigac queëꞌ Cristo, le nac yödz naꞌ nadxiꞌinëꞌ Dios. Niꞌr
benëꞌ Dios ga böxj guiꞌ bruj yehuaꞌ yubá, le buzeguiꞌ lequëꞌ. 10 Tuꞌ xöhuiꞌ naꞌ

nazíꞌ yeꞌi lequëꞌ, yajchuꞌnquëꞌ lei ga röꞌ guiꞌ zxön qui lë naꞌ ruzéguiꞌtsca, ga naꞌ
chzoabaꞌ böaꞌ sniaꞌ naꞌ lencaꞌ bönniꞌ naꞌ bëꞌë didzaꞌ uláz queëbaꞌ. Niꞌ laꞌzacaꞌ
laꞌguíꞌi rël len të dza yúguꞌtë iz ziꞌa zaꞌc.

Taꞌdxín bunách lahuëꞌDios ga röꞌë rbequi xbeynëꞌ
11Niꞌr bléꞌidaꞌ tu latj blau chguich, len bléꞌidaꞌ caꞌNu röꞌ rbequi xbeynëꞌ latj

naꞌ. Lahui lau Nu ni gulanittë yödzlyú len luzxbá, len cutur budzöl xlatjgac.
12 Bléꞌidaꞌ caꞌ nup chnatgac, nup nacgac blau len nup nacgac caꞌz, zuicnëꞌ
lahuëꞌ Dios. Gulayálj guich, len gyalj caꞌ yetú guich ga naꞌ nayujgac lagac
nup nadél‑liꞌgac yöl‑laꞌ naꞌbán gdu. Glequi xbeynëꞌ Dios nup naꞌ chnatgac
tsca nac le nayúj yuguꞌ lu guich naꞌ, lë naꞌ glun. 13 Lu nis zxön gulurúj nup
chnatgac, nacuáꞌ lu nis zxön. Lu yöl‑laꞌ gut, len lu latj chul gulurúj nup
chnatgac, gulacuáꞌ gap niꞌ, atiꞌ glequi xbeynëꞌ Dios tu tuëꞌ tsca nac le glunëꞌ.
14Niꞌryajtsazgacyöl‑laꞌgut len latj chul ganiꞌ röꞌguiꞌzxön lenac latj qui yöl‑laꞌ
gut le racburópl. 15Yajtsazgac latj ganaꞌ röꞌguiꞌ zxönnupcunayujgac luguich
quegac nup nadél‑liꞌgac yöl‑laꞌ naꞌbán gdu.

21
Luzxbá cub len luyú cub

1Gdöd naꞌ bléꞌidaꞌ tu luzxbá cub len tu luyú cub, le chgdöd quegac luzxbá
naꞌ len luyúnaꞌ gulacuáꞌ ziꞌal. Cutur bi dënis zxön. 2Nedaꞌ, Juan, bléꞌidaꞌ yödz
laꞌy naꞌ, nac Jerusalén cub, ruhuö ́tj, r‑ruj yehuaꞌ yubá ga zoëꞌ Dios, chnabáꞌa
qui ca nabáꞌa queëbiꞌ biꞌi ngul chzoa utság náꞌlenbiꞌ bönniꞌ. 3 Byöndaꞌ ruiꞌ
didzaꞌ yehuaꞌ yubánu rna: “Gul‑yutscaꞌ. Ga zoëꞌDios zoalen bunách. Sóalenëꞌ
lequëꞌ, atiꞌ lequëꞌ lacquëꞌ bunách queëꞌ. Dioscz sóalenëꞌ lequëꞌ, gaquëꞌ Dios
quequëꞌ. 4Dios uzxíëꞌ nis rbödx zoa yöj lauquëꞌ. Nutur nu gat, len nutur nu
cödx, len nutur nu cödx yechiꞌ, len nutur nu sacaꞌ quiꞌi, le chgdöd quegac lë
naꞌ glac ziꞌal.”

5Niꞌr Nu naꞌ röꞌ latj blau niꞌ gna: “Byutscaꞌ. Yúguꞌtë ruúnaꞌ cub.”
Gudx caꞌ nedaꞌ: “Bzuj lu guich lë ni, le nac gdutë li didzaꞌ ni len nac löz.”
6Niꞌr gudx nedaꞌ: “Chnaccz. Nedaꞌ nacaꞌ Nu zoa zíꞌatël lencaꞌ Nu rajseytë

ca nac le rzu lau len le ruúdxtë. Nu rbidx nis, nedaꞌ gunaꞌ ga guiꞌj nis naꞌ runn
yöl‑laꞌ naꞌbán. 7Nup luxícj lu le rac yödzlyú, gac quegac yúguꞌtë lë ni. Nedaꞌ
gacaꞌ Dios quequëꞌ, atiꞌ lequëꞌ lacquëꞌ zxiꞌnczaꞌ, 8 san nup tadxi len nup cutu
taꞌyejlëꞌ nedaꞌ, len nup nacgac xöhuiꞌ, len nup tuꞌdödi bunách, len nup tun le
cunác, lennupnacgac udzáꞌ, lennup taꞌyíj ládxiꞌgac bdauꞌ guiöjbdauꞌ yag, len
yúguꞌtë nup taꞌzíꞌ yëꞌ, chzoa rböz xlatjgac lu guiꞌ, ga niꞌ röꞌ guiꞌ zxön qui lë naꞌ
ruzéguiꞌtsca, lë naꞌ nac yöl‑laꞌ gut rac burópl.”

Yödz Jerusalén le nac cub
9Niꞌr bidëꞌ ga zoaꞌ tuëꞌ gbaz laꞌy nababëꞌ gadxëꞌ gbaz laꞌy niꞌ gulazönëꞌ gadx

zxígaꞌdauꞌ niꞌ yúdzugac gadx guidzhuë́ꞌ yajséytëgac. Gudxëꞌ nedaꞌ: “Gda ni.
Nedaꞌ uluiꞌidaꞌ liꞌ biꞌi ngul raꞌbán naꞌ ziꞌa butság náꞌlenbiꞌ Bönniꞌ naꞌ naquëꞌ
Böꞌcuꞌ Zxílaꞌdauꞌ.”

10 Gdu gzóalenëꞌ nedaꞌ Dios Böꞌ Laꞌy, atiꞌ bchëꞌë nedaꞌ gbaz laꞌy naꞌ tu lu
guiꞌa sib, len buluiꞌinëꞌ nedaꞌ yödz laꞌy Jerusalén, ruhuö ́tj, r‑ruj yehuaꞌ yubá
ga zoëꞌDios. 11Yödzni ryëp yös yeníꞌ le zoalen lei yöl‑laꞌ yeníꞌqueëꞌDios. Ryëp
yös yeníꞌ ca ryëp yös yeníꞌ tu guiöj záquiꞌtsqui ca nac guiöj guiꞌdauꞌz nazíꞌ lei
jaspe. Yeniꞌdauꞌ nac yödz naꞌ ca nac guiöj jar. 12 Gdu zbiꞌil yödz naꞌ zoa tu
zöꞌö zxön len sib. Lëꞌi zöꞌö naꞌ nacuáꞌ chinnu gap nu ryaz. Raꞌ gap nu ryaz
naꞌ nacuꞌë chinnuëꞌ gbaz laꞌy tun chiꞌë. Tu tu ga nu ryaz naꞌ nayúj tu tu lagac
idxinnu cöꞌ diꞌa dza zxiꞌn xsoëꞌ Israel. 13 Lëꞌi zöꞌö ruyú zacaꞌ ga rlen gbidz

nacuáꞌ tsonn gap nu ryaz, len zacaꞌ ga zaꞌ böꞌ ziag nacuáꞌ tsonn gap nu ryaz,
len zacaꞌ tslaꞌa ga rdöd gbidz beoꞌ ziag nacuáꞌ tsonn gap nu ryaz, len zacaꞌ
ga rbia gbidz nacuáꞌ caꞌ tsonn gap nu ryaz. 14 Zxan zöꞌö qui yödz naꞌ nacuáꞌ
chinnu xlibi zöꞌö, atiꞌ lë́ꞌigac xlibi zöꞌö naꞌ nayujgac laquëꞌ idxínnutëꞌ bönniꞌ
gbaz queëꞌ Bönniꞌ naꞌ naquëꞌ Böꞌcuꞌ Zxílaꞌdauꞌ.

15 Zönëꞌ tu yag urixi náquini oro gbaz laꞌy naꞌ ruíꞌlenëꞌ nedaꞌ didzaꞌ, quië
grixëꞌ tsca nac yödz naꞌ, len tsca nacgac gap nu ryaz, len tsca nac zöꞌö qui.
16 Yödz naꞌ, leydiꞌi nacgac idáp laꞌa. Leydiꞌi nac yöl‑laꞌ tunn qui len yöl‑laꞌ
blagaꞌ qui. Len yag naꞌ brixëꞌ tsca nac yödz naꞌ, nac gdu tsca gac nu saꞌ gdu
chinnu dza, atiꞌ leydiꞌi nac yöl‑laꞌ tunn qui, len yöl‑laꞌ xtsaꞌ qui, len yöl‑laꞌ
blagaꞌ qui. 17Brixëꞌ caꞌ yöl‑laꞌ yödx qui zöꞌö naꞌ, nac tu gayuáꞌ yu tapʉń dxit,
tsca nac tsadxít qui naꞌ bunách, lë naꞌ r‑rixnëꞌ gbaz laꞌy naꞌ.

18Náquini guiöj jaspe zöꞌö naꞌ, atiꞌ yödz naꞌ, órotëz náquini, le nac yeniꞌdauꞌ
ca nac guiöj jar. 19Xlibi zöꞌö qui yödz naꞌ naziꞌgac lguitj guiöj záquiꞌtsquigac.
Xlibi zöꞌö ziꞌal náquini guiöj jaspe.
Le buróp náquini guiöj zafiro.
Le bunn náquini guiöj ágata.
Le budáp náquini guiöj esmeralda.
20Le bugayuꞌ náquini guiöj ónice.
Le buzxóp náquini guiöj cornalina.
Le bugádx náquini guiöj crisólito.
Le buzxunuꞌ náquini guiöj berilo.
Le bugá náquini guiöj topacio.
Le budxí náquini guiöj crisoprasa.
Le idxinéaj náquini guiöj jacinto.
Le idxinnu náquini guiöj amatista.
21Chinnu gap nu ryaz naꞌ taꞌyeyjni chinnu bga. Tu tu ga nu ryaz naꞌ ryeyjni
tuz bga. Luyú laꞌ nöz blau qui yödz naꞌ, órotëz náquini, yeniꞌdauꞌ nac ca nac
guiöj jar.

22Nitú gdauꞌ bléꞌidaꞌ lu yödz naꞌ, le naquëꞌ gdauꞌ qui Xanruꞌ Dios, napczëꞌ
golutë yöl‑laꞌ uná bëꞌ, len lëzcaꞌ cni naquëꞌ Bönniꞌ naquëꞌ Böꞌcuꞌ Zxílaꞌdauꞌ,
naquëꞌ gdauꞌ qui yödz naꞌ. 23Cutu run bayúdx tseniꞌgac lu yödz naꞌ gbidz len
beoꞌ, le uzeníꞌ yöl‑laꞌ yeníꞌ queëꞌ Dios lu yödz naꞌ, atiꞌ naquëꞌ caꞌ le uzeníꞌ niꞌ
Bönniꞌ naquëꞌ Böꞌcuꞌ Zxílaꞌdauꞌ. 24 Laꞌdá lu yeníꞌ qui yödz naꞌ bunách yuguꞌ
yödz, nup nulagac, atiꞌ djuaꞌquëꞌ niꞌ yöl‑laꞌ tsahuiꞌ quequëꞌ bönniꞌ taꞌná bëꞌë
yödzlyú. 25Gatga tseyjgac gap nu ryaz lu yödz naꞌ lahuiꞌ dza, atiꞌ latj naꞌ gatga
gac rël. 26Djuaꞌgac niꞌ le nacgac lsacaꞌ len yöl‑laꞌ tsahuiꞌ quegac bunách yuguꞌ
yödz. 27Cutucaꞌ tsazniꞌnitú le cunácgdu, lennitú lenacxöhuiꞌ, lennitúnurziꞌ
yëꞌ, san tsazgac niꞌ nupz nayujgac lagac lu guich queëꞌ Bönniꞌ naquëꞌ Böꞌcuꞌ
Zxílaꞌdauꞌ, ga naꞌ nayujgac lagac nup nadél‑liꞌgac yöl‑laꞌ naꞌbán.

22
1Niꞌr buluiꞌinëꞌ nedaꞌ tu yegu yeniꞌdauꞌ gbaz laꞌy naꞌ, le nac nis yegu runn

yöl‑laꞌnaꞌbán. Ryëpyösyeníꞌyegunaꞌ ca ryëpyösyeníꞌguiöj jar. R‑ruj yegunaꞌ
lu latj blau ga röꞌë Dios len ga röꞌë caꞌ Bönniꞌ naquëꞌ Böꞌcuꞌ Zxílaꞌdauꞌ. 2 Rzaꞌ
yegu ni gatsj lahuiꞌl nöz blau qui yödz naꞌ. Tslaꞌa hueaj raꞌ yegu naꞌ zoa tu
yag runn yöl‑laꞌ naꞌbán, atiꞌ taꞌbía chinnu lzu tu iz. Tu tu beoꞌ taꞌbía yag naꞌ.
Nacgac le tuꞌúnbunáchyuguꞌyödzxláguiꞌgacyagnaꞌ. 3Cutu soaniꞌnitú ledxia
döꞌ. Soa lu yödz naꞌ latj blau ga röꞌë Dios lencaꞌ ga röꞌë Bönniꞌ naquëꞌ Böꞌcuꞌ
Zxílaꞌdauꞌ, atiꞌ laꞌyíj ládxiꞌquëꞌ Lëꞌ huen dxin queëꞌ. 4Laꞌléꞌinëꞌ lahuëꞌ Lëꞌ, atiꞌ
lëꞌnayúj raꞌxgaquëꞌ. 5Cutugacniꞌ rël, atiꞌ cutu laꞌquínn tu le cuꞌuyeníꞌ len clëg



Apocalipsis 22:6 397 Apocalipsis 22:21

yeníꞌ qui gbidz nup nacuáꞌ niꞌ, le gaquëꞌ Xanruꞌ Dios yeníꞌ quequëꞌ. Tsalzú
laꞌná bëꞌtecz nup nacuáꞌ niꞌ.

Chzoa huödëꞌ Cristo
6Niꞌr gudxëꞌ nedaꞌ gbaz laꞌy naꞌ, gnëꞌ: “Didzaꞌ ni nac gdutë li len nac löz.

XanruꞌDios, Nu ruchíz Böꞌ Laꞌy icj ládxiꞌdauꞌquëꞌ bönniꞌ tuꞌë didzaꞌ uláz queëꞌ,
chbsölëꞌë gbaz laꞌy queëꞌquië uluiꞌinëꞌ yuguꞌhuendxin queëꞌ le ral‑laꞌ gactë.”
7 Cni rnëꞌ Jesucristo: “Chzoa huödaꞌ. Bicaꞌ ba nu run ca rna didzaꞌ ruꞌa uláz
queëꞌ Dios, nayúj lu guich ni.”

8Nedaꞌ, Juan, byöndaꞌ lenbléꞌidaꞌyuguꞌ lëni. Gdödbyöndaꞌ lenbléꞌidaꞌyuguꞌ
lë ni, buzechu zxibaꞌ xniꞌë gbaz laꞌy naꞌ buluiꞌinëꞌnedaꞌ yuguꞌ lë ni quië gunaꞌ
lëꞌ zxön. 9 Niꞌr lëꞌ gudxëꞌ nedaꞌ: “Cutu gunuꞌ cni, le nacaꞌ nedaꞌ huen dxin
queëꞌ Dios ca nacuꞌ liꞌ, len ca nacquëꞌ böchiꞌ lzaꞌu naꞌ tuꞌë didzaꞌ uláz queëꞌ
Dios, lencaꞌ ca nacgac yúguꞌtë nup tun ca rna le nayúj lu guich ni. Ben zxön
Dios.”

10 Gudxëꞌ caꞌ nedaꞌ: “Cutu caꞌ ucachuꞌu xtidzëꞌë Dios ni, didzaꞌ ruꞌa uláz
queëꞌ len nayúj lu guich ni, le chzoa lac lë ni. 11Nu ruaꞌ döꞌ guaꞌtecz döꞌ. Nu
run le cunác guntecz le cunác. Nu rundxiꞌa, guntecz dxiꞌa, atiꞌnunaqui quizi
queëꞌ Dios, gáquitecz quizi queëꞌ.” 12 Rnëꞌ Jesús: “Chzoa huödaꞌ. Nuꞌa lu naꞌa
le nadél‑liꞌgac bunách, ubiꞌa qui queëquëꞌ tsca nac bi glunëꞌ. 13NedaꞌnacaꞌNu
zoa zíꞌatël lencaꞌNu rajseytë, ca nac le rzu lau len le ruúdxtë. Nacaꞌ caꞌNu run
ga su lau len Nu rusyúdx.

14 ’Bicaꞌbanupnayár lenácugac, tun lenacdxiꞌa. Naziꞌquëꞌ latj lahuëꞌ le rbia
yag runn yöl‑laꞌ naꞌbán len gac laꞌyaziëꞌ gap nu ryaz lu yödz naꞌ. 15Laꞌcuáꞌ niꞌl
raꞌ yödz naꞌ nup nacgac xöhuiꞌ, len nup nacgac udzáꞌ, len nup tun le cunác,
len nup tuꞌdödi bunách, len nup taꞌyíj ládxiꞌgac bdauꞌ guiöj bdauꞌ yag, len nup
taꞌdzág ládxiꞌgac taꞌzíꞌ yëꞌ. 16 Nedaꞌ, Jesús, bsölaꞌa gbaz laꞌy quiaꞌ, buluiꞌinëꞌ
lbiꞌiliꞌ yuguꞌ lë ni, lbiꞌiliꞌ naꞌ dzagliꞌ yuguꞌ cöꞌ bunách quiaꞌ. Nedaꞌ nacaꞌ diꞌa
dza queëꞌ David lencaꞌ zxiꞌn xsoëꞌ. Nacaꞌ caꞌ bölj usíl.”

17 Tuꞌë didzaꞌ Dios Böꞌ Laꞌy len biꞌi ngul utság náꞌlenbiꞌ‑nëꞌ Bönniꞌ naquëꞌ
Böꞌcuꞌ Zxílaꞌdauꞌ, taꞌnë́ꞌ: “Gda.”
Nu ryöni didzaꞌ ni ral‑laꞌ gna: “Gda.”
Nurbidxnis lennurzë ladxiꞌ lei, ral‑laꞌguid lenguiꞌj nis runnyöl‑laꞌnaꞌbán.
18Nedaꞌ, Juan, ruzéjniꞌdaꞌnup taꞌyönididzaꞌni ruꞌaulázqueëꞌDios lennayúj

lu guich ni, rniaꞌ: Chquiꞌ nu udáꞌ lëꞌi didzaꞌ ni, Dios ubiꞌë qui nu naꞌ, gunëꞌ
lëꞌ zxguiaꞌ ca nac le nayujgac lu guich ni. 19 Lëzcaꞌ cni, chquiꞌ nu cua bítiꞌtëz
didzaꞌ ni ruꞌa uláz queëꞌ Dios len nayúj lu guich ni, Dios ugǘëꞌ caꞌ xlatj nu naꞌ
lu guich ga nayujgac lagac nup nadél‑liꞌgac yöl‑laꞌ naꞌbán gdu, lencaꞌ lu yödz
laꞌy, ca naꞌ nayúj quequëꞌ lu guich ni.

20Xanruꞌ, Nu run lnaꞌ lau quegac lë ni rnëꞌ: “Ja. Huödteaꞌ.”
Caꞌ gac. Gda, Xantuꞌ Jesús.
21Rnabdaꞌ‑nëꞌ Xanruꞌ Jesucristo uzáꞌ ladxëꞌë queëliꞌ yúguꞌtëliꞌ. Caꞌ gac.

